
   Вăхăт çуркунне енне сулăнсан, чăваш хĕрарăмĕн пурнăçĕ татах йывăрланать. Вăл ĕнтĕ кил хушшинчи ĕçе тунипе çеç çырлахмасть, хĕл хута арланă çиппинчен пир-авăр тăвасшăн çур çĕрте автансем авăтичченех стан хушшинче пилĕк-çурăмне авать. Кăштах канма май килсен те, пуçне çытар çине хума кăна ĕлкĕрет — шурăмпуç килнине сиссе вырăн çинчен сиксе тăрать, каллех ĕмĕр тăршшĕпе алăран кайми ĕçе тытăнать. Çĕнĕ çыннăн вара кĕске ыйхине те туйми çывăрма юрамасть. Вăл хуняшшĕпе хунямăшĕ хăйĕнчен малтан вăранасран хăрать. Ваттисенчен кая юлса вырăн çинчен тăракана никам та хисеплемессе пĕлет.

Акă Хĕветле, качча тухни виçĕ уйăх çине кайнă пулин те, пӳртре шăшисем чупнине, хуняшшĕ çаврăнкаланă чухне путмар (чĕриклетнине те туйсах çывăрать. Тем вăхăт çитсен, хапхана хуллен шаккарĕç те, çĕнĕ çын çывăрман пекех тăрса ларчĕ. Сывлама чарăнсах итлерĕ. Пӳртре ытла та шăппипе кăштах лăпланчĕ. Хуняшшĕпе хунямăшĕ вăранайман-ха, путмар çинче ним сас-чӳ те çук. Упăшки те канлĕ çывăрать. «Мĕн хăямат ку... Ыйхă тĕлĕшпе туйăнчĕ çеç мар-и?» — иккĕленчĕ Хĕветле. Çав вăхăтра хапхана татах шаккарĕç. Хĕветле хумханма пуçларĕ: «Туйăнчĕ çеç мар иккен... Чăнах та шаккаççĕ, Кам-ши?» Ыттисем вăраниччен хапхана тухса уçас шухăш пырса кĕчĕ. Кунпала вăл хăй правур та ĕçченнине, ку мухтавлă киле тивĕç кĕçĕн çынне тата ытларах кăтартĕччĕ. Анчах хăнасене пуринчен ытла çĕрлехи вăхăтра кĕтсе илесси кĕçĕн çыннăн ĕçĕ маррине аса илчĕ те тухмарĕ.

— Элекçей... Элекçей...— ваттисене систересшĕн мар хуллен чĕнчĕ вăл упăшкине. Лешĕ çав-çавах туйми çывăрнăран хулпуççийĕнчен лăскарĕ.— Элекçей, тăр... Сана калаççĕ вĕт... Тăр тетĕп...— Путмар çинче йăшăлтатни илтĕнчĕ. Хуняшшĕпе хунямăшĕ вăраннине тавçăрсан, Хĕветле тарăхса кайрĕ. Упăшки ыйхăллăран ăна халиччен те ваттисен умĕнче намăса кĕме тивкеленĕ. Халь те çапла пулчĕ — вĕсем ваттисем туйиччен хапхана тухса уçаймарĕç. Хĕветле хăй çывăрса юлманнине те пулин пĕлтересшĕн:

— Кай, Элекçей, ытла та ыйхă чăпти çак эсĕ!.. — терĕ хыттăнах.

  
   Пĕрремĕш пайĕ


   I


Вăхăт çуркунне енне сулăнсан, чăваш хĕрарăмĕн пурнăçĕ татах йывăрланать. Вăл ĕнтĕ кил хушшинчи ĕçе тунипе çеç çырлахмасть, хĕл хута арланă çиппинчен пир-авăр тăвасшăн çур çĕрте автансем авăтичченех стан хушшинче пилĕк-çурăмне авать. Кăштах канма май килсен те, пуçне çытар çине хума кăна ĕлкĕрет — шурăмпуç килнине сиссе вырăн çинчен сиксе тăрать, каллех ĕмĕр тăршшĕпе алăран кайми ĕçе тытăнать. Çĕнĕ çыннăн вара кĕске ыйхине те туйми çывăрма юрамасть. Вăл хуняшшĕпе хунямăшĕ хăйĕнчен малтан вăранасран хăрать. Ваттисенчен кая юлса вырăн çинчен тăракана никам та хисеплемессе пĕлет.

Акă Хĕветле, качча тухни виçĕ уйăх çине кайнă пулин те, пӳртре шăшисем чупнине, хуняшшĕ çаврăнкаланă чухне путмар (чĕриклетнине те туйсах çывăрать. Тем вăхăт çитсен, хапхана хуллен шаккарĕç те, çĕнĕ çын çывăрман пекех тăрса ларчĕ. Сывлама чарăнсах итлерĕ. Пӳртре ытла та шăппипе кăштах лăпланчĕ. Хуняшшĕпе хунямăшĕ вăранайман-ха, путмар çинче ним сас-чӳ те çук. Упăшки те канлĕ çывăрать. «Мĕн хăямат ку... Ыйхă тĕлĕшпе туйăнчĕ çеç мар-и?» — иккĕленчĕ Хĕветле. Çав вăхăтра хапхана татах шаккарĕç. Хĕветле хумханма пуçларĕ: «Туйăнчĕ çеç мар иккен... Чăнах та шаккаççĕ, Кам-ши?» Ыттисем вăраниччен хапхана тухса уçас шухăш пырса кĕчĕ. Кунпала вăл хăй правур та ĕçченнине, ку мухтавлă киле тивĕç кĕçĕн çынне тата ытларах кăтартĕччĕ. Анчах хăнасене пуринчен ытла çĕрлехи вăхăтра кĕтсе илесси кĕçĕн çыннăн ĕçĕ маррине аса илчĕ те тухмарĕ.

— Элекçей... Элекçей... — ваттисене систересшĕн мар хуллен чĕнчĕ вăл упăшкине. Лешĕ çав-çавах туйми çывăрнăран хулпуççийĕнчен лăскарĕ. — Элекçей, тăр... Сана калаççĕ вĕт... Тăр тетĕп... — Путмар çинче йăшăлтатни илтĕнчĕ. Хуняшшĕпе хунямăшĕ вăраннине тавçăрсан, Хĕветле тарăхса кайрĕ. Упăшки ыйхăллăран ăна халиччен те ваттисен умĕнче намăса кĕме тивкеленĕ. Халь те çапла пулчĕ — вĕсем ваттисем туйиччен хапхана тухса уçаймарĕç. Хĕветле хăй çывăрса юлманнине те пулин пĕлтересшĕн:

— Кай, Элекçей, ытла та ыйхă чăпти çак эсĕ!.. — терĕ хыттăнах.

Юлашкинчен Элекçей те вăранчĕ. Тутлăн карăнса илчĕ.

— Эсĕ ма çывăрмастăн?

— Илтмерĕн-им, хапхана шаккаççĕ. Тухса уç хăвăртрах!

— Тăхтăр, хам тухса уçатăп! — сасă пачĕ путмар çинчен хуняшшĕ.

— Кай, Элекçей, ытла та эсĕ! Яланах сан пирки пит-куçа пĕçертме тивет. Аçупа аннӳ тахçанах вăраннă. Эсĕ пур — вилнĕ пек çывăратăн! — кăмăлсăррăн мăкăртатрĕ Хĕветле.

Элекçей урăх чĕнмерĕ, арăмне юнашар туртса вырттарчĕ, ăна пуç çинчен тăлăппа витсе ыталарĕ. Пит-куçне, тутине вĕри сывлăшĕпе çунтарчĕ.

— Çĕрлехи хăнана хăйсем уçса кĕртчĕр. Пирĕн ĕç çук унта...

— Элекçей, намăса пĕл... Кĕçех хăнасем килсе кĕрĕç. Эпир вырăн çинче йăваланатпăр. Мĕн калĕç вĕсем?.. Тархасшăн, ан тыт-ха. Эпĕ тăрса тумланам.,. — именнĕ пек пулса пăшăлтатрĕ Хĕветле. Хăй ăшĕнче: «Эпĕ айăплă мар, ун ытамĕнчен хăтăлас çук», — тесе, хăйне тӳрре кăларчĕ те упăшки çумнерех йăпшăнчĕ.

Касмухха та тухса уçма васкамарĕ. Карчăкĕпе юнашар пылланса выртнă çĕртен нимле те тăрас килмерĕ унăн. Хапхана çине тăрсах шакканипе вĕчĕрхенсе мăкăртатрĕ:

— Йĕксĕк этемĕ темерĕн. Çак тери каçа юлса кама мĕн хăваласа килчĕ-ши? Чиркӳ хуралçи мар-ши?

Юлашки тавçăру Касмухха чĕрине хускатрĕ. Куçĕ умне пĕррехинче чиркĕве çаратса кайни тухса тăчĕ. Ун чухне те хальхи пекех çĕрле, кĕтмен çĕртен, хапхана шакканăччĕ.

Вăрă-хурахсем, çурта шкапне çĕмĕрсе, унти укçана çаратнă. Чиркĕве вĕсем мăрье витĕр кăмакана шăтарса кĕнĕ иккен. Чиркӳ çивитти çине хăпарса анма мăрьерен çыхнă вĕренĕ çавăнтах çакăнса тăратчĕ. Шкапра укçи нумаях пулман. Ĕненекенсем пурпĕр Касмуххапа хуралçăсене шанмасăр ĕмĕрне манмалла мар мыскара кăтартрĕç. Чи малтан вĕсем хуралçăсене хĕне-хĕне тĕпчерĕç. Унтан Касмуххана тапăнчĕç. Пуп хута кĕнипе çеç шăммине ислетесрен хăтăлса юлчĕ вăл. Çакăн хыççăн, хапхана çĕрле шакканине илтсенех, Касмухха чĕри хăпать.

— Петĕр, ан тĕлĕнтер... Тӳшек çинче выртнă çĕрте хапхана кам шакканине ăçтан пĕлĕн? Хăвăртрах тухса уç! — терĕ ăна арăмĕ. Лешĕ çав-çавах мăшăлтатса выртнипе сассине хăпартса хушса хучĕ: — Ара, Петĕр... Хăçантанпа шаккаççĕ ĕнтĕ... Эпир хăнк та сикместпĕр...

Касмухха тата тем вăхăт анаслакаласа выртрĕ. Тăлăпа хăй çинчен сирсен, вĕри мунчаран юр çине кăларса пăрахнă пек, пĕтĕм çан-çурăмĕпе çӳçенсе илчĕ. Чĕтре-чĕтрех путмар çинчен анса, кăмака хушшине кĕчĕ. Типĕтме лартнă çăматтине хыпашласа тупса тăхăнчĕ. Йăрхаха çакнă кĕрĕкĕпе çĕлĕкне илсе тумлансан чĕтреме чарăнчĕ.

Ăшă çĕртен сасартăках тула тухнипе Касмухха пĕр кана ӳсĕркелерĕ. Мĕн вăхăтне чухлас шутпа тӳпенелле пăхрĕ. Çанталăк пăсăлас умĕнхи хура пĕлĕтсем çăлтăрсене хупăрланипе вăхăта чухлаймарĕ. Хăй мĕншĕн тухнине аса илсе, хапха çине тинкерчĕ. Сывлама чарăнсах тăнларĕ. Çак вăхăтра хапха тулашĕнче юр чăкăртатни илтĕнчĕ. Касмухха тепĕр хут канăçсăрланчĕ. Халь ун чĕрине чиркĕве çаратма пултарни çеç мар, çынна ытла нумай кĕттерни те хускатрĕ. Путлĕ кил-çуртра ют çынна çакнашкал хисепсĕр кам йышăнать? Касмухха хапха умне пычĕ.

— Кам унта? — терĕ вăл хуллен.

— Эпĕ, Калля Трапхинĕ! — илтĕнчĕ хапха тулашĕнче. Касмухха пуçĕнчен чиркĕве çаратнă пулĕ текен шухăш сирĕлчĕ. Хапха умĕнчи çын чиркӳ хуралçи мар, староста иккен. Вăл çак тери çĕрлене юлса ахаль çӳрес çук.

— Петĕр, эсĕ мĕн, хапха умĕнчех шăнтса вĕлересшĕн-и мана?

— Ху çавна шыратăн! Иртерех килме вăхăт тупаймарăн-им? — терĕ те хăй кăмăлсăрланнине пытармасăр Касмухха сăлăпа илсе хучĕ.

— Петĕр, чăрмантарса çӳренĕшĕн ан çиллен, — хапхаран кĕнĕ-кĕмен сăмах хушрĕ староста.

— Çилленсен те ним тума çук ĕнтĕ... Тутлă ыйхăран вăратнă япала... пӳрте кĕр те хыпарна пĕлтер.

Кĕтмен çĕртен Трапхин хыççăн икĕ десятскипе икĕ стражник тата Мошков кĕчĕç. Мошков халь уретник. Ку чина ăна тăрăшса ĕçленĕшĕн, хресченсене хытă тыткаланăшăн тăватă çул каярах панă.

Уретник пĕччен е пĕр-пĕр стражникпе çеç пулнă пулсан, Касмухха ытлашши сехĕрленмĕччĕ те. Иккĕшĕ тахçантанпах тус-йышлăран Мошков кунта кăнтăрла та, çĕрле те кĕркеленĕ. Унпала пĕрле староста, икĕ десятскипе икĕ стражник пурри Касмухха чĕрине кăртах сиктерчĕ. «Мĕнле киревсĕр ĕç туса турăпа патша умĕнче айăпа кĕтĕм-ши?» Тĕрлĕ май шухăшласа пăхнă хыççăн Касмухха пĕр айăпа кĕнине аса илчĕ. Вăл, патша монополине пăсса, эрехпе суту-илӳ тăвать. Анчах ун çинчен Мошков çеç мар, станувуй та пĕлет-çке. Куншăн вĕсене парне те сахал паман. Нивушлĕ татах шăйăрасшăн? Апла тесен, мĕншĕн çак тери йышлăн та çĕрле çӳреççĕ? Ухтарма килчĕç-и, тен? Вара пĕтрĕ пуç.

— Петр Константинович, вăхăтсăр хускатнăшăн ан çиллен, — Касмуххана лăплантарма васкарĕ Мошков. — Ман ĕçĕ çавнашкал. Сан пата эпир самантлăха çеç кĕретпĕр.

Мошков сасси яланхи пекех туслă илтĕнчĕ пулин те, Касмухха лăпланаймарĕ. «Çĕрле çӳремесен, урăх вăхăт тупаймарăн-ши?» тесе ӳпкелес шухăш та пурччĕ унăн. Ытлашши калаçса хăй хăранине палăртасшăн мар пулса çынсене вашават йышăнма кирлине хисеплесе:

— Эсир килнишĕн хавас эпĕ. Кĕрĕр, тархасшăн! — терĕ. Пӳрте сивĕ сывлăш тулчĕ. Çынсем кĕпĕртетни илтĕнчĕ.

— Ак, çынсем килчĕç... Эпир вырăн çинчине курсан тем калĕç! — канăçсăрланса пăшăлтатрĕ те Хĕветле сиксе тăчĕ.

Чăваш хĕрарăмне тумланса тирпейленме вăхăт нумай кирлĕ мар. Çывăрма выртнă чух вăл тăли-çăпатине типĕтме кăмака çине салтса хурать. Сырăннă пулсан, сурпанĕпе чалмине сĕвет. Сарне салтать. Çиелти кĕпине вара уявра икĕ хут тăхăннă чухне çеç хывать. Ытти кунсенче ялан çӳрекен кĕпипех выртать, Пуçĕнчи тутăрне те салтмасть. Хĕветле те çавах: каç тула тухма тесе хатĕрленĕ çăматтине тăхăнчĕ те палламан çынсене кĕтсе илме хатĕр пулчĕ.

— Праски, лампа çут-ха, — сасă пачĕ Касмухха.

— Халех çутатăп, ати, — хунямăшĕ вырăнне хуравларĕ те Хĕветле вăр-вар лампа çутрĕ.

Пӳртре уретник, икĕ стражникпе икĕ десятски тата староста тăнине курсан, Касмухха çемйи шартах сикрĕ.

Ыйхипе киленсе выртакан Элекçей те тăрса ларчĕ. Хĕветле, хăйне тытасран хăранă пек, упăшки патне таврăнчĕ. Праски, пуçтарăнма ĕлкĕрсе путмар çинче урине усса ларнăскер, ыр-усал курăннипе çухалса кайнăн ним калама, ним тума аптăрарĕ.

Касмухха çемйи хăраса ӳкни Мошкова савăнтарчĕ. Таврари пуянсем патне, çав шутрах Касмухха патне те, час-часах кĕнĕ вăл. Кашнинчех хăй мăнаçлăхне пусарса, вĕсен умĕнче пуç тайнă. Пуянсем ăна хисеплесе мар, хăйсен мулĕпе пурнăçне упракан, вĕсен йĕркине тăвакан йытă пек шутласа йышăннине аван ăнланнă вăл. Аранах ĕмĕр тăршшĕнче пуçламăш хут пĕр пуян çемйи чĕтренине курма тĕл килчĕ. Ку савăнăçлă саманта вăл тăраничченех тăсĕччĕ, анчах ху камне манса пуçа çухатма та юрамасть. 

— Праски инке, — терĕ Мошков такама вăратасран хăранă пек, сассине пусарса, — вăхăтсăр чăрмантарнăшăн ан çиллен. Эпир сирĕн пата яланхи пекех ырă сунса кĕтĕмĕр. — Çавăнтăх Касмухха енне çаврăнса ыйтрĕ: — Петр Константинович, кала-ха тархасшăн, Андрей Семенович сирĕн патăрта-и?

— Пирĕн патăмăрта... — Мошков йăрăслăхне парăнса, Касмухха та сассине пĕчĕклетрĕ. — Вăратас-и?

— Кирлĕ мар, Петр Константинович... Хамах вăратăп. Чăланта пурнăç йӳççине тутанса курман, татăк çăкăр çинчен шухăшлама тивмен çирĕм-çирĕм виçĕ çулсенчи çамрăк çын тутлăн та тăнăçлăн çывăрать. Вăл хапхана шакканине, пӳртре çынсем калаçнине çеç мар, чăлана кĕрсе лампа çутнине те туймарĕ.

Чăланти япаласене пăхсан, кунта Аманик ялĕнчи паллă пуянăн, Семен Матвеевич Кураковăн пĕртен-пĕр ывăлĕ, Раççейĕпех паллă та мухтавлă Михха пултăрĕ пурăнать тесе никам та калас çук. Энтрей выртакан тимĕр кравать кивĕ те тĕссĕр. Айĕнчи тӳшекĕ те тĕкрен мар. Çине йӳнĕ йышши кивĕ утиялпа студент чухне тумланса çӳренĕ шинельне витнĕ. Хăваран авса тунă пукан хыçĕ çинче çурма питти костюм çакăнса тăрать. Кравать айĕнче — саквояж. Малти кĕтесре — сĕтел. Сĕтел çинче вĕренекен ачасен тетрачĕсем тата будильник пур. Чăлан хăми çумне çапса тунă çӳлĕк çинче — кĕнекесем.

Хушнă ĕçе тăвас самант çитсен, Мошков ирĕксĕрех йĕнчерĕ. Халь унăн хăйне час-час хăналанă, парне паркаланă, апла çеç те мар, мухтавлă миллионерпа — Миххапа хурăнташлă çемьене хускатма тивет. Ывăлĕ учителе тухнăшăн Çемен ăна çилленет, вăл ирĕклĕх çинчен калаçкалама хăтланнăшăн пăшăрханать. Çавăншăнах Энтрее Михха та юратмасть те, вĕсем пурпĕр пĕртăван, пĕр чĕлхе. Ятлаçĕç те, килĕшĕç те. Вĕсен çумне çын пырса ан çыхлантăрах! Ку çынна нихçан та каçармĕç, тавăрма та тăрăшĕç, Мошков хăйне тавăрасран хăрать те ĕнтĕ. Миххан хăватлă алли таçта та çитĕ, тем тума та пултарĕ. Ахальтен-и вăл кĕпĕрнатăрпа тус-йышлă. Кĕпĕрнатăр хăлхине çитересси уншăн ним те мар. Вара Мошков полицире ĕçлес кунçулĕ сӳнĕ. Енчен Энтрей ятне çĕртмелле япала, калăпăр, патшана хирĕç кавар тунине палăртакан хут тавраш тупсан, урăх шутчĕ. Мошков Кураковран çеç мар, Миххаран та текех хăрамĕччĕ. Анчах вăл, тĕттĕм чăваш хушшинче революциллĕ юхăм сарăлма пултарасса ĕненмен пирки, кунта та ĕç ăнăçлах иртессе шанмасть. Пĕр стражник чăмăрĕ пиншер чăваша чĕтретекен, ял-ялĕпе чĕркуççи çине тăратакан, саламатпа хурăн хуллинчен хăраса тăракан çĕрте аслă патшана хирĕç кавар тăвакан ăçта тупăнĕ? «Атя, килчĕ те ним тумасăрах тухса кайрĕ теесрен хăйне вăратса протокол çырас та, Касмухха сĕтелĕ хушшинче хăналансан, ырă каç сунса хăварас, — шухăшларĕ уретник.

Сасартăк Мошков исправник тилĕрнине аса илчĕ. Исправник сăмахĕсем халь илтнĕ пекех хăлхара юнавлăн янрарĕç, чĕрене чĕтретрĕç: «Таса Раççейшĕн йывăр тапхăрсем çывхарчĕç. Фронтра ĕçсем чаплах пыманни çитмест, тата Ленин ертсе пыракан социал-демократла рабочи парти, хура халăха хăй май çавăрса, аслă патшапа унăн тытăмне хирĕç тăратма тăрăшать. Пуринчен ытла чухăнсене пăлхантарса ярасшăн, çĕр тени улпутăн мар, сирĕн пулмалла тесе вĕрентет. Ку хăрушлăха сиресси эпир сыхлăхлă тăнинчен килĕ. Полицейскисен çакна манмалла мар: Раççей аслă монархĕ çине тапăнакан — пирĕн тăшман. Вĕсем пире те пĕтересшĕн. Çакăншăн тăвану аслă патшана хирĕç кайнине пĕлсен, ăна та ан шелле. Çемçе кăмăллă этем пирĕн аслă патшан, аслă аттемĕрĕн тарçи пулма пултараймасть. Ун йышши этемсене эпир сутăнчăксем тесе айăплăпăр, тăшманпа пĕр танах шутласа пĕтерĕпĕр!» Çак асаилӳ Мошкова сивĕ тара ӳкерчĕ. Ун иккĕлле шухăшне сирчĕ. Патшана парăннă, ун тĕрекĕшĕн такама тем тума хатĕр кăмăлне тупрĕ. Анчах ĕç ăнăçлă иртмесен каялла чакма май хăварас тесе, Энтрее хулпуççинчен хуллен лăскарĕ.

— Андрей Семенович... Андрей Семенович...

Энтрей темле тĕлĕк курнă çĕртен куçне уçрĕ, кĕтмен хăна тăнине ăсăрхарĕ те, унăн ыйхи йăлтах сирĕлчĕ.

«Ман пӳлĕме мĕншĕн систермесĕр кĕнĕ ку? Мĕн кирлĕ ăна?»

Мошков хăй айăпне малтанах йышăннăн ӳкĕнсе калаçрĕ:

— Андрей Семенович, тутлă ыйхăран вăратнăшăн ан çилленĕр.

Энтрей çĕрлехи кĕтмен хăна ахальтен килменнине ăнланчĕ. Хăйне нихăш енчен те айăплама сăлтав çуккине шанса, шăртланса кайрĕ.

— Господин урядник, çывăрнă çĕртен мана вăратма мĕне кирлĕччĕ сире?

Энтрей выртнă çĕртенех калаçни Мошков мăнкăмăллăхне пырса тиврĕ. Ĕрĕхсе кайни ытлашши пуласран çеç уретник хăй сассине улăштармарĕ, малтанхи сасăпах лăпкăн калаçрĕ:

— Эпĕ — аслă патша тарçи. Çак тивĕç хушнипе сире тутлă ыйхăран вăратма хăйрăм.

Çамрăкăн хăюллă чĕри пушшех чăрсăрланчĕ.

— Кирек кам пулсан та, çĕрле çын çывăрнă çĕре ним систермесĕр вăрă-хурахла кĕме сире никам та ирĕк паман!

«Анчăк çури темерĕн!» — ăшĕнче хаяррăн вăрçса илчĕ Мошков. Çавăнтах «ман ирĕк хампа пĕрлех!» тесе чăмăрне кăтартас шухăш та пырса кĕчĕ. Ухтарни ăнăçлă вĕçленессе шанман енне çеç тӳссе ирттерчĕ.

— Господин Кураков! — ĕнтĕ ӳрĕк-сӳрĕкрех сасă çине куçрĕ вăл, — ăстăнпарах хăтланар та мана ан çиллентерĕр. Эпĕ сирĕн киле, сирĕн аçупа аннӳне хисепленине хăвăр та аван пĕлетĕр. Пуринчен ытла эпĕ хама нумай ырлăх тунă йыснăра, такам умĕнче те чаплă Михаил Петрович Янашова, хисеплетĕп... Çапах та ирĕк ыйтмасăр эсир çывăракан чăлана кĕме хăйрăм пулсан, ку — начальниксен ирĕкĕ. Ман сăмахсем тĕрĕссине хăвăрах ĕненĕр ак! — Сумкинчен васкамасăр хут кăларса, Энтрей енне тăсрĕ.

Энтрей, хута тытса, вырăн çинчен тăрса ларчĕ. Уретник хыçĕнче стражник, алăк анинче староста тăнине курсан пушшех тĕлĕнчĕ.

— Господин Кураков, вуласа пăхма сĕнетĕп! — Энтрее каллĕ-маллĕ шухăшлама вăхăт памасăр астутарчĕ Мошков.

Энтрей вуласанах ăнланчĕ: исправник ăна ухтарма, арестлеме те ирĕк панă иккен. Уя чĕрине çуйлă шухăш пырса кĕчĕ, çапах та ăна палăртмарĕ, хута каялла тавăрса пачĕ.

— Мĕн ĕç пирки ухтарасшăн эсир мана?

— Господин Кураков, кун çинчен кайран калаçăпăр, — Энтрей хумханнипе рехетленсе хуравларĕ Мошков. Хут татăкне сумкине чиксен: — Халь аслă патша саккунне пăхăнма хушатăп. Ав, кăмака çумне кайса тăрăр. Сивĕ тесен, тумланма пултаратăр! — терĕ.

— Ырă кăмăлшăн тавтапуç, урядник господин! — Пăлханнине, тăрăхланине пытармасăр каларĕ те Энтрей пукан хыçĕ çинче çакăнса тăракан костюм еннелле аллине тăсрĕ.

— Господин Кураков, кăштах тăхтăр-ха! — чарчĕ ăна Мошков. Çавăнтах костюма илсе тĕплĕн ухтарчĕ.

— Господин урядник, çăматта тăхăнма ирĕк парăр! — çара уран тăма сивĕрен ыйтрĕ Энтрей.

— Ăçта вăл сирĕн?

— Кăмака çинче.

— Сире унта кайма юрамасть! Петр Константинович, господин Кураков çăматтине илсе килччĕр-ха!

— Халех! — Касмуххашăн чĕнчĕ те Хĕветле çăматта илсе килсе Энтрей умне лартрĕ. — Тăхăнăр, тархасшăн...

— Тавтапуç...

Хĕветле урăх ним шарламасăр упăшки патне таврăнчĕ.

— Мĕн тăвас тен... Пусмăрланине пăхăнма тивет... — хăй кăмăлсăррине уççăнах палăртрĕ Энтрей.

— Çук, господин Кураков, пусмăрланине мар, аслă патша саккунне пăхăнатăр! — асăрхаттарчĕ ăна Мошков.

— Юрĕ, эсир калашле пултăр, — килĕшнĕн хуравларĕ те Энтрей кăмака çумне пырса тăчĕ.

Мошковпа тепĕр стражникĕ ухтарма тытăнчĕç.

Çуйланни иртсен, полицейскисем ухтарнине тăнăçлăн пăхса тăнă çĕрте Энтрей юлашки вăхăтра тата темиçе учителе ухтарнине аса илчĕ. Вĕсем патĕнче ним те тупман, мĕн шыранине никама каламан пулсан та, революциллĕ юхăм хăватлăн сарăлса пынинчен хăраса ӳкнĕ полицейскисем патшана хирĕçле литература шыранине пурте пĕлеççĕ. Энтрей уретниксем хăй патне мĕншĕн килнине, мĕн шыранине те тавçăрчĕ. Вара хăйне айăплама май паракан хут-кĕнеке тавраш пуррипе çуккине аса илме тăрăшрĕ, анчах ним те тупаймарĕ.

Мошковпа тепĕр стражникĕ, яланхи ĕçне тума пуçласан, ытла та хĕрсе кайнипе, чиркӳ старости патĕнче час-часах хăна пулнине, кам ăрăвĕ çине тапăннине те манса кайрĕç. Халь ĕнтĕ вĕсен пурĕ те пĕр ĕмĕт-шухăш кăна: Энтрее тӳртен айăплама май паракан япала тупăнмасан та, аслă начальниксен умĕнче намăса кĕмелле мар тумалла.

Чи малтан вĕсем пур шăтăка, пур хушăка чакаласа, йытă пек шăршласа тухрĕç. Кашни урăй хăмине, стена пĕренисене шаккаса итлерĕç. Нимех те тупайман енне, команда панă пекех, Мошков ура çине сиксе тăчĕ те, сĕтел патне пырса, ачасен тетрачĕсене тустарма тытăнчĕ. Стражникĕ, саквояжа уçса, унта мĕн пуррине тĕрĕслерĕ: аялтан тăхăнмалли кĕпе-йĕме, çиелтен тăхăнмалли икĕ кĕпене, мăшăр çăм нускипе сăмса тутăрĕсене кăларса тăкрĕ, вĕсене урай талккишпе сапаларĕ. Унтан вырăна пăтратма тытăнчĕ. Утияла силле-силле урайне пăрахрĕ. Çĕçĕ кăларса минтер питне касса çурчĕ те тĕкне чакаларĕ. Ним тупайман пирки минтере çĕрелле ывăтрĕ. Пӳрте мамăк вĕçсе тулчĕ. Тӳшеке те çакнашкалах касса мунчалине силлерĕ. Пӳлĕмре тусан йăсăрланчĕ.

Энтрей ăшĕнче халь тăкăнас пек хаяр çилĕ вĕресе хăпарчĕ. Полицейскисене хĕнесе пăрахас килчĕ. Анчах вĕсене ним каласа, ним туса та чарма çуккине, хирĕçтерсен пушшех астарса яма пултарассине асра тытнипе тата ухтарса ним тупайман хыççăн тавăрма май килессе шанса, тӳссе тăчĕ.

Мошков, нӳремсĕр аллисемпе ачасен чечек пек тетрачĕсене уçкаласа, вуламасăрах айккинелле пăрахрĕ. Ку тетрадьсенче патшана хирĕççи ним те пулас çуккине ахалех пĕлет вăл. Унăн хăйĕн те икĕ ачи шкула çӳреççĕ-çке. Тетрадьсене тĕрĕслесе пĕтернĕ хыççăн уретник, çӳлĕк çинчи кĕнекесене иле-иле страницăсен хушшинче хут пуррипе çуккине шырарĕ. Çапла вăл тепĕр кĕнекене илсе тĕрĕслеме тытăнчĕ те, варрине çитсен, хутлатса хунă хут выртнине асăрхарĕ. Ăна саркаласа пăхсан, питех тĕлĕнчĕ. Пĕр енче типографи мелĕпе чăвашла пичетлени пур. Сылтăм кĕтессине «Пĕтĕм тĕнчери пролетарисем, пĕрлешĕр!» тесе çырнă. «Хресчен юлташсем патне!» тесе çырнине вуласан, Мошков сăн-питĕнчен юн тарчĕ. Вăл вилнĕ çын пек кăвакарса кайрĕ. Куçĕ умĕнче саспаллисем сиккелеме тапратрĕç, çапах та вăл пур вăй-хăватне пухса малалла вуларĕ. Унта улпутпа хуçасем мул пухассишĕн Раççейпе Япони хушшинче юнлă вăрçă пуçлани çинчен çырнă. Ăна ĕнентерме çак ирсĕр вăрçă пынă хушăра Михха йывăçпа, тыр-пулпа, выльăх-чĕрлĕхпе суту-илӳ тăвас ĕçе юмахри пек ӳстерсе пынине, вăл пуяссишĕн хресчен ывăлĕсене ют çĕршыва хуса кайса вĕлерттернине илсе кăтартнă. Мошковăн чĕри тем пекех тăвăлланчĕ, вуланă май уретнике аса илчĕ.

Японипе вăрçă тапраннă çул вĕçĕнче Мошков куланай татайманнисенчен шыраса илме Тĕмшер ялне килнĕччĕ. Пĕрисем ывăлне вăрçа ăсатма пухăннине пĕлсен, вăл унта кайма шут тытрĕ. Кунашкал чухне чухăн килĕнче те сăрапа эрех пуррине, хăйне чаплă хăна вырăнне йышăнасса та шаннă.

Мошков пырса кĕнĕ çĕре пĕчĕк хура пӳрт тулли халăх. Кăмакана вăйлă хутнăран тата халăх сывласа тултарнăран пӳрт мунчари пекех вĕри. Кашнин çамки çинех шăлса çитерейми тар тапса тухнă, анчах ăна никам та йӳпсемест. Пурте мăйне тĕрĕллĕ те илемлĕ питшăллисем — хурăнташĕсемпе кӳршĕ хĕрĕсен парнисене — çакса тултарнă, сĕтел хушшинче ларакан вăтăр çулалла çитнĕ çамрăк çине тинкернĕ. Ун урине пиçиххипе сĕтел уринчен кăкарса хунă. Салтака каяс çыннăн урине çакнашкал кăкарсан, вăл киле чиперех таврăнать имĕш.

Салтак ачипе хирĕç, сĕтел хушшинче, çывăх тăвай-хурăнташ, тус-йыш арçынсем лараççĕ. Сылтăм енчи сак çинче — ватă амăшĕпе ашшĕ. Кăмака умĕнче кĕпĕрленсе тăракан хĕрарăм ушкăнĕнче салтак ачин çамрăк арăмĕ, Униççе, чĕчĕ ачине кăкăрĕ çумне чăмăртаса тăрать. Унăн куç лупашки тулли куççуль. Вăл сасăпа макăрса ярасран тутăр вĕçне тĕркелесе çыртнă. Пӳртре пумилккĕри пекех шăп. Хĕрарăмсем ĕсĕклени тата, салтак ачи эрех парсан, сывпуллашас тапхăр çывхарнă май, арçынсем юлашки сăмах калани çеç çак шăплăха вăхăтлăх сирет.

Кĕтмен çĕртен уретник пырса кĕни çынсен сехрине хăпартрĕ. Вăл салтак ачине васкатма килнĕ пек ăнланчĕç.

Çакна сиссен, Мошков лăплантарма тăрăшрĕ:

— Ан васкăр... Ĕçĕр, çийĕр...

Ку сăмахсене вăл хăйĕн шухăш-кăмăлне тивĕçтересшĕн каларĕ. Пӳртри çынсене çиелтен те пулин ăшшăн пăхса йăпатмасан, вĕсем халех ура çине тăрĕç те, салтак ачи кайма тапранĕ. Пăлханнă хушăра тин килнĕ çынна хăналама кирлине манса кайĕç. Мошковăн яланхи пекех хресченсем ун умĕнче парăнса йăпăлтатнине курас килчĕ. Кĕçех салтак ачин пĕр тăванĕ сĕтел хушшинчен тухса аял пуç тайрĕ те уретнике хăй вырăнне лартрĕ. Салтак ачи эрех тултарса пачĕ.

Мошков тав тумасăрах ĕçрĕ те черккене сĕтел çине ӳпĕнтерчĕ. Ун шучĕпе, кашни хресченĕнех ăна хăна тума тӳр килнĕшĕн темрен те ытларах савăнмалла. Эрех ĕçекенсем салтак ачине вăй çитнĕ таран укçа пачĕç. Мошков пĕр пус та памарĕ. Иккĕмĕш черккине хăй ыйтса ĕçнĕ хыççăн кил хуçине вашаватлăхшăн мухтаса илчĕ те сĕтел çинчи çимĕçсене суйла-суйла хăй умнелле туртрĕ.

Çак хушăра староста пырса кĕчĕ.

Мошков, тăраниччен çиме, ӳсĕрличчен ĕçме ĕлкĕрнĕскер, староста енне тинкерчĕ:

— Калля, кил! Хампа юнашар сĕтел хушшине лар! — терĕ, кил хуçи вырăнĕнче пулса. — Турăпа патшашăн çапăçма каякан салтака сывлăхпа телейлĕ çул сунса пĕрер черкке эрех ĕç!

Староста сĕтел хушшине ларма та хатĕрччĕ. Аслă патшашăн тăрăшас чи пысăк тивĕçне палăртасшăн пулса:

— Господин урядник, ман йышши пĕчĕк çынна ырă сунса сĕтел хушшине ларма сĕннĕшĕн чун-чĕререн савăнатăп. Анчах ерçместĕп. Салтак ачине ăсатма вăхăт, — терĕ.

— Ку тĕрĕс! — сассине улăштарса килĕшрĕ те Мошков сĕтел хушшинчен тухрĕ.

— Ара, ма çимерĕр, ма васкатăр? Калля, эсĕ те сĕтел хушшине лар-ха! — йăлăнчĕ салтак ачи.

Мошков ĕнтĕ çырлахмалла çын пулмарĕ:

— Юрамасть, юрамасть! Эпĕ ахаль те ытлашши ларнă. Сана та кайма вăхăт.

Униççе тӳсеймерĕ, сасăпах макăрса ячĕ. Ăна кура ытти хĕрарăмсем те ĕсĕкле пуçларĕç. Арçынсем хурланса та хумханса сĕтел хушшинчен тухрĕç. Тăванĕсенчен пĕри салтак ачин урине салтса ячĕ. Салтак ачи ашшĕпе амăшĕ умне пырса чĕркуçленчĕ.

— Асатте-асанне... — ӳлесе макăрасран аран тӳссе, ывăлĕн пуçне иккунпа хĕреслесе пехиллерĕ амăшĕ, — атте-анне... ачасем... тăвансем... хурăнташсем... тус-йышсем... пурте эпир çинине çийĕр, эпир ĕçнине ĕçĕр. Эпир тутă, эсир те тутă пулăр. Тăпрусем çăмăл пулччăр. Чунусем сĕтлĕ кӳлĕре çӳреччĕр. Çырлахăр, ан пăрахăр. Пирĕн ачана аякри çулта упрăр. Эпир вилсен, пирĕн куçа хуптарса вырттармалăхне, тăпрана таптаса пусармалăхне чĕрĕ те сывă çавăрса килĕр... Çырлахăр, ан пăрахăр...

Унтан ашшĕ, çав сăмахсенех каласа, çăкăрпа хĕреслесе пехиллерĕ.

Салтак ачи ура çине тăрсанах, пĕр тăванĕ ăна сăхман илсе тăхăнтарчĕ, тепри çĕлĕкне пырса пачĕ. Салтак ачи, питшăллисене сулса, сăвăласа юрлама тытанчĕ:



Шур чăланта шур часси,

Çапас вăхăт çитрĕ-çке.

Ай, аннеçĕм, аттеçĕм,

Каяс вăхăт çитрĕ-çке!..



Салтак ачи çенĕке тухрĕ. Пӳрт енне çаврăнса аял пуç тайрĕ:



Пӳртрен тухрăм — тайăлтăм,

Атте-аннерен уйрăлтăм...



Салтак ачи кил хушшине тухрĕ. Çенĕк енне çаврăнса аял пуç тайрĕ:



Çенĕкрен тухрăм — тайăлтăм,

Юратакан арăмран уйрăлтăм...



Салтак ачи урама тухрĕ. Кил-çурт енне çаврăнса ат пуç тайрĕ:



Урама тухрăм — тайăлтăм,

Тăвансенчен уйрăлтăм...



Салтак ачи пус хапхинчен тухрĕ. Ял енне çаврăнса аял пуç тайрĕ:



Уя тухрăм — тайăлтăм,

Ял-йышсенчен уйрăлтăм.



Салтак ачи юрлама чарăнчĕ. Ашшĕ-амăшĕ те макăрми пулчĕç. Ăсатма тухнă халăх шăпланчĕ. Юмăç пăхас самант çитрĕ. Салтак ачи кĕсйинчен пăхăр укçа кăларса «урра!» тесе кăшкăрчĕ те укçине çӳлелле ывăтрĕ. Укçа ӳкнĕ çĕре салтак ачипе темиçе арçын чупса пычĕç. Укçа хăш енне ӳкнине пуринчен малтан салтак ачи курчĕ.

— Орёл! — терĕ вара хаваслăн.

— Ку телей!

— Чиперех киле таврăнăн! — илтĕнчĕç хавхаланнă сасăсем. 

— Паллах, таврăнатăп! — килĕшрĕ те салтак ачи укçана илсе кĕсъене ячĕ.

Староста салтак ачипе ăна ăсатакансен кăмăлне пăсрĕ.

— Мĕн аппаланнипе çитĕ. Лав çине ларма вăхăт! Салтак ачи, питшăлли çыххине мăйĕнчен çакса, ашшĕ патне пычĕ. Лешĕ ывăлне ыталаса куççуль витĕр каларĕ:

— Ачам, аякри çулта турă упратăр сана... Сывах çавăрса килтĕр. Çӳренĕ çĕрте пире, арăмупа ачуна ан ман. Усал шухăшлă çын хыççăн ан кай... Пуринпе те ырă кăмăллă, пур ĕçре те тӳрĕ пул. Тĕнпе патшашăн çирĕп тăр!

Салтак ачи ашшĕнчен пĕр сăмах та калаймасăр уйрăлчĕ. Ача чухнехи пек ачашшăн та хурлăхлăн амăшĕн ытамне ӳкрĕ. Амăшĕн чĕри хуйхă каснипе татăлса ӳкесле ыратать. Унран хăй çуратса ӳстернĕ, ватăлмалăх ĕмĕрĕнче пăхасса шаннă ывăлне уйăраççĕ. Вăл ывăлĕн пуçне вĕри куççульпе йĕпетсе пăшăлтатрĕ:

— Ах, ачам... Эсĕ таврăнасса кĕтсе илеймĕп... Эп вилсен, ман куçа эс хуптарса вырттараймăн...

Салтак ачи каллех пĕр сăмах та шарлаймарĕ. Куççуль те кăлармарĕ.

— Мĕн сывпуллашнипе çитет. Кайма вăхăт, — хушрĕ староста.

Çывăх тăванĕсем амăшне ывăлĕнчен тытса уйăрчĕç. 

Униççе, пĕтĕм сассипе макăрса, упăшкине ыталаса илчĕ:

— Ах, Якур... кам çине шанса хăваратăн пире... Сансăр пуçне мĕн тума пĕлĕпĕр эпир?..

Арăмĕ чĕрене çурасла макăрни салтак ачине тăна кĕртрĕ. Вăл капланса килнĕ куççульне аран çăтса ячĕ.

— Униççе, ан макăр... Хăвах куртăн, укçа «орел» енне ӳкрĕ. Чиперех таврăнăп. Эпĕ кайсан, эсĕ килте чипер пурăн, аттепе аннене ан кӳрентер. Ачана пăх... — Малалла калама хăвачĕ çитеймерĕ. Тăвăнса килнĕ куççулĕ ун сассине татрĕ. Якур, арăмĕн ытамĕнчен вĕçерĕнсе, лав еннелле утрĕ, арăмĕ юр çине кĕрĕслетсе ӳкнине те курмарĕ. Вăл, çуна çине ларсан, юлашки сăввине каласа юрларĕ:



Пилеш пăхма пит хĕрлĕ,

Çиме тăрсан пит йӳçĕ.

Салтак ячĕ пит аван,

Кайма тăрсан пит йывăр...



Лав вырăнтан тапранчĕ. Ăсатма тухнă çынсем хушшинче ĕсĕкленĕ сасăсем вăйланчĕç. Униççе юр çинче тапкаланса макăрчĕ:

— Ах, Якур, Якур!.. Кам çине шанса хăваратăн-ши пире?! Ах, Якур... ан кай-ха!.. Тепрер сăмах та пулин каласа хăвар-ха...

Салтак ачин тăванĕсенчен пĕри пус хапхи тăрне хăпарса кăшкăрчĕ:

— Якур!.. Çăкăр сăмси киле юлнă! Çăкăр сăмсине çиме çаврăнса кил!

Ун чухне салтак ачине вăрçа ăсатни Мошков кăмăлне те хуçрĕ, пĕр тумлам куççуль кăларчĕ. Каярах вара çав салтак ачи ют çĕршывра пуçне хуни çинчен те питĕ аван пĕлет вăл.

Халь те-ха Мошков чĕри хурланнă пек пулчĕ, усал хыпара урăх никама та пĕлтересшĕн мар, пĕлекенсем ан аса илччĕр тесе, хут татăкне çак самантрах çурса пăрахасшăнччĕ. Çырнине малалла вулани çемĕçме хăтланнă кăмăлне хытарчĕ. Унта ĕççыннисен хĕн-хурлă пурнăçĕ власть патша ирĕкĕнче тăнинчен килнине тăрă шыв çине кăларнă. Листовка вĕçĕнче «Раççейри социал-демократла рабочи парти» тесе алă пуснă.

Мошковăн пĕтĕм ăшчикĕ, ӳт-пĕвĕ, ал-ури тепĕр хут чĕтресе кайрĕ. Ун аллинче хут татăкĕ мар, иккĕмĕш Александр патшана вĕлернĕ, Николай патшана вĕлерме хатĕрленĕ хăрушă бомба тейĕн. Çук, патшана çеç мăр, унăн стройĕпе пĕрле полицейскисене те, ку шутра Мошкова та, пĕтерме пултаракан хăрушă бомба. Çитменнине, ăçтă выртнă-ха вăл? Мошкова шанса панă вулăсра. Пысăк пуçлăхсемпе çăкăр-тăварлă пурăнакан çын ывăлĕн — учителĕн кĕнеки хушшинче... Мĕн тери пысăк усал чеелĕх кунта?! Мĕн таран сутăнчăк ĕç! Мошков чăмăрĕ сĕтел çине йывăррăн ӳкрĕ. Сĕтел çинчи тетрадьсем, сехетпе чернил кĕленчи сиккелесе илчĕç. Стражник шарт сикрĕ, ухтарма чарăнчĕ. Хăранипе алчăранă куçĕ начальник çине тăрăнчĕ. Хушсан, урнă йытă пек такам çине те сиксе ларма е аллине, каялла хирсе çыхма хатĕрленчĕ. Староста та чĕтресе ӳкрĕ. Вăл уретник кунашкал тилĕрнине курманччĕ.

— Пăлхавçă, сукин сын! — Энтрее хаяр куçĕпе пăхса кăшкăрчĕ Мошков. 

— Аслă патшана хирĕç кайрăн-и?!.

Касмухха чĕри чĕрне вĕçне çитрĕ тейĕн. Ку таранччен вăл полицейскисем сехре хăпартнине çын килĕнче е пухусенче çеç курнăччĕ. Уншăн пăшăрханма мар, рехетленнĕ те. Вăлта хресченсене çирĕп алăра тытма тăрăшать-çке. Халĕ полицейскисем хăйĕн килĕнчех тилĕреççĕ, Энтрее пăлхавçă тесе айăплаççĕ.

Энтрей халь те ним тавçăрайман енне тăнăçлăн та тивĕçлĕн хуравларĕ:

— Господин урядник, кăшт шухăшларах калаçăр. Кунта нимле пăлхавçă та, патшана тапăнас текен те çук. Тата çакна ан манăр: эсир прихучĕпе хисеплĕ те турĕ çын килĕнче, аслă патшана сирĕн пекех парăннă учитель пӳлĕмĕнче!

— Ăхă, сукин сын! Эсир аслă патшана парăннă учитель иккен? — хаяррăн кăшкăрашрĕ Мошков, аллинчи листовкине вĕçтеркелесе, Энтрей патнелле утрĕ. — Мĕн, господин учитель? Сирĕнтен ыйтаççĕ, тӳррипе калăр: ку мĕнле хут?!.

Энтрей аранах аса илчĕ. Икĕ уйăх каярах кĕнеке хушшине революциллĕ листовка хунăччĕ те кайран ун çинчен пуçĕпех маннă. Ним иккĕленмелли те çук, уретник аллинчи хут çавă. Мĕнешкел хăрушлăх килсе тухнине ăнланса, Энтрей чĕри çуйланчĕ. Анчах тăрлавлă ăстăнĕ çăлăнма май пуррине тавçăрчĕ. Сасартăк Энтрей Мошкова хирĕç сикрĕ. Лешĕ тăна кĕме ĕлкĕриччен ун аллинчи хута туртса илчĕ те çăварне тĕркелерĕ, ăна çухалса кайнă полицейскисен куçĕ умĕнчех чăмласа çăтрĕ.

Пуринчен малтан чăланти çтражник тăна кĕчĕ, Энтрее ярса тытрĕ. Лешĕ стражник аллинчен вĕçерĕнчĕ те:

— Господин стражник, хăвăра тăнăçлă тыткалама тăрăшăр. Аллăрсене ирĕк ан парăр! — тесе астутарчĕ ним хăрамасăр.

— Акă мĕнле эсĕ, сукин сын! — шăл витĕр çаптарчĕ Мошков. Ĕнтĕ вăл Энтрей Аманик пуянĕн ачи, çĕрме пуян Миххан пултăрĕ иккенне те йăлтах манчĕ. Куçĕ умĕнче аслă патша çине тапăнса айăпа кĕнĕ çын тăнине çеç курчĕ. Кунашкал çынна тем тума та юрать. Вăл Энтрей патнелле утăмларĕ.

Уретник мĕн шухăшланине Энтрей тавçăрчĕ. Вăл полицейскисен йăлине лайăх пĕлет. Çавăншăн кураймасть те вĕсене.

— Господин урядник, çывăха ан килĕр! — хирĕç тапăнма хатĕрленсе эхлетрĕ Энтрей. — Айăпа кĕнĕ пулсан, арестлĕр. Судпа саккун умĕнче ответ тыттарăр! Анчах...

Энтрей шухăшне каласа пĕтерме ĕлкĕриччен Мошков пĕрре сиксе ун çывăхне пычĕ те чăмăрĕпе питçăмартинчен тăрăнтарчĕ. Энтрей тилĕрсе кайрĕ. Хăй мĕн тăвасса та чухламасăр, çамрăк вăй-хăватне пухса, Мошкова хырăмĕнчен тапрĕ. Лешĕ сĕтел çине кăйса çапăнчĕ. Сĕтел çинчи тетрадьсем, чернил кĕленчипе сехет çĕрелле сирпĕнчĕç.

— Господин урядник, çапăçма ан шутлăр! Эсир камне пăхса тăмăп! — паттăрланса астутарчĕ те Энтрей каллех хирĕç тапăнма хатĕрленсе тăчĕ.

— Çыхăр ăна! Çыхăр! — кăшкăрчĕ Мошков. Икĕ патвар стражник Энтрей çинелле сикрĕç, аллине каялла хирсе лартрĕç. Пĕри кĕсйинчен кантра татăкĕ кăларса аллисене çыхса хучĕ. Энтрей ĕнтĕ ним тума çуккине ăнланчĕ. Хăйне ватса пĕтересрен хăраса, малтанхи пекех çирĕппĕн астутарчĕ:

— Çынна çапма сире никам та ирĕк паман! Татах тапăнсан, кĕпĕрнатăра евитлетĕп!

— Ăхă, сукин сын! Пире çынна çапма никам та ирĕк паман иккен? Сире çеç ирĕк панă! Кĕпĕрнатăра евитлетĕр эппин?! Юрĕ, кĕпĕрнатăра мĕнле евитлемеллине те вĕрентĕп! Ĕмĕр манмăн... — тесе Мошков Энтрей патнелле утăмларĕ. Ăна чăмăрпа кăкăртан тăрслаттарчĕ. Энтрей сулăнса кайрĕ, анчах ӳкмерĕ. Мошков Энтрее тӳрленсе тăма вăхăт памасăр унтан-кунтан чышма пикенчĕ. Энтрей пит-куçне сыхлас шутпа ӳпне выртрĕ. Мошков, урса кайнă евĕр, ун çине хăпарса сикрĕ.

Хĕрарăмсем сехри хăпнипе çуйăхма тапратрĕç.

Энтрее шеллесе, Касмухха чĕри те ыратрĕ. Ун патĕнче ĕмĕртенпе çăкăр-тăварлă пурăнакан çын ачине хĕнеççĕ. Вăл хута кĕресшĕнччĕ, — полицейскисенчен хăрани чарчĕ.

Кунашкал ĕçсене курса хăнăхнă старостăпа десятскисем Энтрее шеллеме мар, кирлĕ пулсан халь уретнике пулăшма шутласа тăчĕç.

Энтрей юлашкинчен тӳсеймерĕ, çуйлăн кăшкăрса ячĕ.

— Кăравул! Кăраву-ул!

— Ăхă, кăшкăратăн-и, сукин сын?! Кăшкăр, кăшкăр! — сурчăкне сирпĕтрĕ Мошков.

Сасартăк чăлана Элекçей вирхĕнсе кĕчĕ те Мошкова шинель çухинчен тытса айккинелле сирпĕтрĕ. Халь тытăçма хатĕрленсе юнавлăн асăрхаттарчĕ:

— Хамăр килтех çынна хĕнеме ирĕк памастăп! Элекçей кĕтмен çĕртен ытла пуçсăрла хăтланни полицейскисене минретсе пăрахрĕ. Самай вăхăтран тин Мошков тăна кĕчĕ:

— Ав епле иккен! Эпĕ кунта пĕр пăлхавçă çеç тесе шутланăччĕ... Вĕсем мăшăрĕпех тупăнчĕç!..

— Çук, йăнăшатăр эсир! Эпĕ хамăр килте çынна хĕненине тӳсме пултараймастăп! — Çирĕппĕн тавăрса хучĕ Элекçей.

— Аллине каялла çыхăр! — Элекçей сăмахне хăлхана та чикмесĕр хушрĕ Мошков.

Икĕ стражник Элекçее ярса тытрĕç. Аллине каялла хирсе лартрĕç. Мошков, чăмăрĕсемпе юнаса, Элекçей патнелле утрĕ.

Касмухха ни чĕрĕ, ни вилĕ пулса кайрĕ. Халь акă ун ачине те ватма тапратĕç. Вăл, чĕркуççи çине ӳксе, Мошков çулне пӳлчĕ.

— Иван Митрăч, каçар, тархасшăн... Турă пĕлет, кунта темле ăнланса илейменни кăна сиксе тухрĕ.

Мошков, Элекçей аллине каялла хирнине курсан, Касмухха йăлăннине, хĕрарăмсем çуйхашнине те тăнламасăр кăшкăрчĕ:

— Çыхăр ăна! Хытăрах çыхăр! Аслă патшан тарçи çине епле ал çĕклемеллине вĕрентĕп эп ăна! Патшана хирĕç пăлхав епле тумаллине кăтартăп!

Анчах ку юнав малтанхи пекех хаяррăн тухмарĕ. Тĕрĕссипе, Элекçей кĕтмен çĕртен тапăнни Мошков çиллине пусарчĕ. Вăл, ахăртнех, çакна аса илчĕ: кирек мĕнле пулсан та, ун аллинче чухăн та мĕскĕн хресчен ачисем мар. Вĕсемпе ытлашши çапăçни вырăнлă та килсе тухмĕ. Тата полицейски мăнкăмăллăхне те тивĕçтернĕ. Мошков хăйне пĕчĕкке хурса пуç таякан икĕ пуян ачисен аллине кăялла çыхтарчĕ, вĕсем халь урайĕнче выртаççĕ. Пĕрин ашшĕ, прихучĕпе паллă чăваш, ун умне чĕркуçленнĕ. Хальхинче Михха та пултăрĕ хутне кĕреймĕ. Енчен Мошковăн хăват çитсен, вăл Миххана та çыхса пăрахĕччĕ те хăй умĕнче упалентерĕччĕ. Çук, Миххана çеç мар... Тата кама-ши?.. Сасартăк Мошков куç умне Микулапа Ваçли тухса тăчĕç. Вĕсем пирки мар-и, Микулана тытма Хусана кайсан, ăна уборнăя ячĕç, полици участокĕнче намăса кĕртрĕç. Унтанпа пилĕк çула яхăн иртнĕ ĕнтĕ, Мошков пурпĕр манмарĕ, тавăрас ĕмĕт-шухăшĕ самантлăха та сӳнмерĕ. Хăвачĕ çитсен, вĕсене тахçанах тем туса пăрахĕччĕ вăл. Ăна тарăхтарасшăн пекех, Михха мунчине вут тивертнĕшĕн тесе айăпламалла тунă ĕçе станувуй пĕтерчĕ те, Микула чиперех яла таврăнчĕ. Çитменнине, суту-илӳ туса пуйрĕ, халь ăнах пуç тайма тивет. «Енчен вĕсене Кураковпа мăшăрласа çыхма май килсен?..» Ку шухăш Мошкова хĕмлентерсе ячĕ. «Мĕншĕн май килмĕ?.. Кураков чухлĕ пысăк пăлхавçă пĕччен-и вара? Çук, пĕччен мар. Пĕччен çынна çеç тытнин чапĕ те пĕчĕккĕ. Пултарулăх кирлĕ. Кураков тус-йышĕсĕне те тупма май килĕ. Вара вăл пĕтĕм чунĕпе курайман çынсене çĕр хут та ытла тавăрĕ. Çук, тавăрĕ çеç мар. Аслă начальниксем умĕнче чапа тухĕ. Чăваш хушшинче кунашкал хăрушă каварлăха тăрă шыв çине никам та кăларайман. Кам пĕлет, унăн пархатарлă ĕçĕсем çинчен, тен, аслă патшана хăйне те пĕлтерĕç, вара награда парассине кĕтсех тăр. Служба енĕпе пысăк та хăватлă вырăн йышăнма е пуйма пĕр май çеç: çынна пĕтер те ху çиеле тух. Вара Огуречников айккинче çеç тăрса юлтăр...» Мошков, халь шутлани пурнăçа кĕретех пек сунса, айăплă çынсемпе калаçма хăнăхнă сасси çине куçрĕ:

— Господин Касмуххаев, сирĕн килте аслă патшана хирĕç кайнă çынсемпе тĕл пуласса кĕтменччĕ. Пуринчен ытла кунашкал ĕçе сирĕн ывăлăр хутшăнасса шутламанччĕ. Айăпĕ хăвăрта. Ним пытармасăрах калатăп: вĕсем çакса вĕлересрен хăтăлаймĕç!

Касмухха, ахаль те хытă хăранăскер, чунĕ тухас патнех çитрĕ. Патша çине ал çĕклекенсене мĕн кĕтессе каламасăрах аван пĕлет вăл.

— Эй, турăçăм! — пĕтĕм чĕринчен парăнса та макăрса ярасран аран тӳссе тăчĕ Касмухха. — Эпĕ... Ман ывăлăм... Ман пĕтĕм çемье аслă патшана хирĕç тăма мар, ăна çĕр çинчи турă вырăнне хисеплетпĕр, хамăра унăн чурисем тесе шутлатпăр. Пирĕн пĕтĕм пурнăç вăл ырă кăмăллинчен килет. Халь Элекçей киревсĕр хăтланни вăл айван та ăссăрринчен, кăмăлĕ çемçипе çынна сăлтавсăр щелленинчен сиксе тухрĕ. Уншăн ăна саламатпа çунтарма тивĕç.

Касмухха та полицейскисем майлă кайса ӳкнине ăнланчĕ Энтрей. Кăмăлĕ ăна хирĕç çĕкленчĕ. Тепĕр хут ислетесрен хăранипе çеç ним шарламасăр выртрĕ.

Энтрей хутне кĕнипе полицейскисем аллине каялла çыхнăшăн Элекçей ӳкенмерĕ. Çакаççĕ теннне илтсен те шарт сикмерĕ. Ку чăн пулас ĕç пек туйăнмарĕ ăна. Ашшĕ хăйне ним вырăнне хумасăр полицейскисен умĕнче упаленни вара чун-чĕререн тарăхтарчĕ.

— Пирĕн аттемĕр — аслă патша умĕнче эпир ĕçпе, шухăшăмăрсемпе те айăпсăр. Куна эсир хăвăр та лайăх пĕлетĕр, Иван Митрăч! Шеллĕр, тархасшăн... Ĕмĕр-ĕмĕрех парăмра пулăп... — йăлăнчĕ Касмухха.

«Ĕмĕр-ĕмĕрех парăмра пулăп...» — ăшĕнче пăшăлтатрĕ Мошков.

Çакнашкал сăмахсене пуянран илтсе курманччĕ-ха вăл. Халь илтрĕ пулсан, унпа усă курма та май килĕ. Мошков хута кĕнĕн курăнма тăрăшрĕ:

— Эпĕ каçарма е айăплама та пултараймастăп, — терĕ вăл. — Ку пĕтĕмпех аслă начальниксемпе саккунсен ирĕкĕнче. Эпĕ хамăн сăваплă монарх умĕнчи тивĕçе çеç пурнăçлама тăрăшатăп... Анчах хисеплĕ ватă çын чĕркуççи çинче упаленни килĕшӳсĕр. Тăр та пӳлĕмрен тух. Пуçăннă ĕçе туса пĕтерме ан чăрмантар. Вăхăт çитсен хамах чĕнетĕп.

Касмухха ура çине тăчĕ. Чĕтреме чарăнаймасан та, пурнăç кукри-макрине чухлама хăнăхнăскер, хăрушлăх сирĕле пуçланине туйрĕ. Тата ытларах ĕненесшĕн:

— Ваше благороди, — йăпăлтатса чĕнчĕ вăл, — сăмах хушнăшăн ан çилленĕр те... Ăссăр ачасем ниçта та тухса тараймĕç ĕнтĕ, ытах эсир вĕсене хăвăрпа илсе кайăр. Аякри çултан килнине тата çав тери пархатарлă ĕç тунине кура кăштах хăналанма кăмăл тумăр-ши?

Стражниксен çăварĕнчен шыв киле пуçларĕ. Патшана хирĕç тăнăшăн айăплакан çын хăналама шутлани мĕне пĕлтерессе аван ăнланаççĕ вĕсем. Выçă куçĕсемпе начальник çине тинкерчĕç.

Мошков стражниксем мĕн шухăшлине сисрĕ, палăртасшăн çеç пулмарĕ.

— Ĕçкĕ-çикĕпе аппаланса вăхăта ирттерме килмен эпир. Ман протокол çырмалла.

— Çыр, çыр, Иван Митрăч... — тăна кĕре пуçланипе хăюллăнрах каларĕ Касмухха. — Ку ухмахĕсем çинчен протокол çырмасан, кам çинчен çырмалла тата? Ĕçки-çики тармĕ. Çĕр хамăрăн. — Мошков шарламарĕ. Касмухха, куна килĕшнĕ пек йышăнса, хĕрарăмсене çапла хушрĕ: — Праски... кин. эсĕ те... Ĕсĕклеме пăрахăр та сĕтел çине, ĕçме-çиме хатĕрлĕр!

Мошков, çамки çине тапса тухнă тарне шинель çаннипе шăлса типĕтсен, сылтăм чăмăрне уçрĕ. Ывăç тупанĕ çинче листовкăран çурăлса юлнă татăк кăна. Вăл эрленнипе тутине юн тухасла çыртрĕ: «Мĕнле-ха, листовка сулкаласа ун çывăхне пытăм? Вăл пĕтĕмпех те пĕтерме пултарнă. Вара ăна айăплама ним сăлтав та юлмастчĕ. Ухтарнăшăн та тем курмалли пурччĕ». Çавăнтах вăл листовка юлашки çине: «Тĕнчери пролетарисем, пĕрлешĕр!, «Хресчен юлташсем патне» тесе çырнине вуласан, тепĕр май шухăшласа, кăмăлне çавăрчĕ. «Анчăк çури аслă патша тытăмне хирĕç кавар тунине çирĕплетме çак та çителĕклĕ. Листовкăна алран туртса илме тапăнни ăна тата çирĕпрех ăйăплама май парĕ».

Мошков, сĕтел хушшине ларса, сумкинчен хутпа чернил кăларчĕ. Çырса пĕтерсен, пурне те кĕме хушрĕ. Малтанах вăл ухтарнă çĕрте кам-кам пулнине вуласа пĕлтерчĕ. Вара протоколĕ çине мĕн çырнине вулама тытăнчĕ: «Эпĕ, Хусан кĕпĕрнинчи, Шупашкар уездĕнчи пĕрремĕш стан уретникĕ Мошков Иван Дмитриевич, Ĕнел прихутĕнче вĕрентекен учителе — Андрей Семенович Куракова ухтарнă вăхăтра çӳлĕк çинче выртакан пĕр кĕнеке хушшинче аслă патшана хирĕç кавар туса чăваш чĕлхипе çырнă, типографинче пичетленĕ листовка тупрăм. Кураков, ăйăпран хăтăласшăн хирĕç тапăнса, листовкăн пысăк пайне çурса илсе çăтса ячĕ. Тухса тарас шухăшĕпе мана хырăмран тапса йăвантарчĕ. Стражниксем ĕлкĕрсе тытнипе тараймарĕ. Çакăнта çырнисем тĕрĕссине çӳлте асăннă пунеттейсем ал пусса çирĕплетеççĕ...»

— Суя ку! Эпĕ тарма шутламан! Эпĕ мар, хăвăр çапăçу тапратса мана хĕнерĕр!

— Çăварна хупла, ачăк çури! — Энтрее хăтăрса пăрахрĕ Мошков. — Кăмăла кайрĕ пулсан татах хушса парăп! Ырă çыншăн чăмăра шеллесе тăмăп! Çакна çеç ан ман: ĕнтĕ эсĕ мĕн шухăшланипе шухăшламаннине никам та ыйтмĕ. Унсăрах паллă. — Çавăнтах стражниксене хушрĕ: — Протокол çине ал пусăр!

Икĕ стражникĕ те пырса ал пусрĕç.

— Килĕр, ал пусăр! — ыттисене хушрĕ Мошков. Энтрее, куçне илмесĕр пăхса выртаканскере, десятскисем ал пусас çук пек туйăнчĕ. Иккĕшĕн те ачисем шкула çӳреççĕ-çке. Вĕсене хут вĕрентесшĕн Энтрей мĕн чухлĕ вăй хунине аван пĕлеççĕ. Уншăн ăна яланах тав тунă. Çитменнине, протокол çине, тарма хăтланнă тесе, суйса çырнине те илтрĕç. Десятскисем Энтрей шанăçне тӳрре кăлармарĕç. Сĕтел патнелле утрĕç. Вара Энтрей тӳсеймерĕ:

— Нивушлĕ эсир уççăнах суйса çырнине чăн туса ал пусăр?.. Е эпĕ тарма хăтланманнине, çапăçма уретник пуçарнине хăвăр курмарăр-и? — терĕ.

Десятскисем аптраса тăчĕç. Учителĕн тĕрĕс сăмахĕ вĕсен чĕрине кайса тиврĕ, анчах ку вăраха пымарĕ. Мошков тепĕр хут чĕнсе ал пусма сĕнни вĕсем иккĕленнине сирчĕ. Харпăр хăй умне инкек тухасран хăрани, ĕмĕртенпех тӳре-шарасен умĕнче пуç тайса, хушнине пĕр сăмахран итлеме хăнăхни çын çине çынла пăхас шутлă кăмăлне сӳнтерчĕ. Куçĕсене Энтрейрен пытарса, сĕтел умне пычĕç те, протокол çине пĕри — хĕрес палли, тепри чĕлĕм чăпăкĕ майлă ӳкерчĕк туса хучĕç. Вĕсем çĕр е урăх япала халăхпа валеçнĕ чухне шăписем çине яланах çак паллăсене картса тунă.

Энтрейĕн этеме хисеплесе ырă сунас туйăмĕ сĕвĕрĕлчĕ. Ăна пăшăрхантаракан сăлтав татах тупăнчĕ. Мошков Касмуххана ал пусма хушрĕ.

— Петр Константинович, нивушлĕ эсир те ал пусатăр? — паçăрхи пек паттăрланса мар, айăпа кĕнине каçарттармалла, ачи ашшĕнчен пил ыйтакан сасăпа чĕнчĕ Энтрей. 

Касмухха чĕри Энтрее шеллесе тапма пуçларĕ. Вăл ăна хисеплесе ырă сунман-и?.. Тăватă çул хваттерте пурăннă хушăра ăна хăй ачипе танах юратнă. Килĕнче çав тери ăслă та чаплă учитель пурăннăшăн мăнаçланнă та. Энтрей вĕсем патĕнче хăйне ялан сăпайлă тытнă. Элекçее хут вĕрентме тăрăшнă. Анчах тӳре-шарасен умĕнче чĕркуççи çине тăма, хăй ăраскалне çăласшăн такама та сутма хăнăхнă йăли этемле чун-чĕринчен хăватлăрах пулчĕ. Çитменнине, протокол çинче ывăлĕн ятне асăнманни те Касмуххана усал ĕç тăвас енне çаврăнма пулăшрĕ. Вăл сĕтел патнелле утрĕ.

— Атте, атте! Мĕн тăватăн эсĕ! — пăшăрханчĕ ку таранччен ним шарламасăр выртнă Элекçей.

Касмуххана çурăмĕнчен çĕçĕпе чикнĕнех туйăнчĕ. Вăл çӳçенсе илчĕ, пуçне тата аяларах усрĕ.

Мошков Энтрее ал пусма хушрĕ. Лешĕ килĕшмерĕ. Мошков ирĕксĕрлемерĕ. Ĕçе пĕтерме васкарĕ. Çакна çеç асăрхаттарчĕ:

— Эсир протокол çине ал пусманни, листовка туртса илме тăни ăнсăртран тухнă япала мар. Çак ĕнтĕ мĕн тумаллине малтанах тĕплĕ шутласа хунă айăплă çын иккенне пит аван çирĕплетет. Кутăнланни пурнăçăра ытларах йывăрлатни кăна. Тата мана ытлашши чăрмав кӳретĕр. Эпĕ çапах ӳпкелемĕп. Ман ĕçĕ çав. Вăхăт килсен, пурне те тĕплĕрех ăнлантарса парăп. Вара хăвăрах мĕн мыскарине чухлăр.

Суйса çырнă хут çине хăратса ал пустарнине Энтрей тăрă шыв çине кăларасшăнччĕ — усси пулас çуккине пĕлсе шарламарĕ.

Мошков Энтрей ал пусманни çинчен тепĕр протокол çырчĕ те каллех пурне те ал пустарчĕ. Староста икĕ протоколĕ çине те пичет хучĕ.

Уретник ĕçе вĕçленĕ хыççăн Касмухха, ĕлĕкхи пекех ятран чĕнсе, апатланма сĕнчĕ:

— Иван Митрăч... Ĕнтĕ сĕтел хушшине ларăр... Ман çăкăр-тăвара тутанса пăхăр... 

Паçăрах ĕçесшĕн çуннипе полицейскисем икĕ десятские Энтрейпе Элекçее сыхлама тăратрĕç те хăйсем сĕтел хушшине ларчĕç. Касмуххапа Праски вĕсене сăйлама тытăнчĕç.



II


Икĕ ещĕк çине виçĕ хăма хурса тунă кравать, пĕчĕк сĕтелпе хыçсăр пукан вырнаçнă пӳлĕме лампăн тĕксĕм çути сарăлнă. Пукан çинче Натюш сӳс арласа ларать. Арласах килмен пирки пулмалла, йĕки лӳпперрĕн пĕтĕрĕнет, хăй час-часах тунсăхлăн та ыйхăллăн анаслать.

Прахăр кĕчĕ те, сăхманĕ çумне çыпçăннă вĕтĕ юра силлекелесе:

— Куç курми тăман тухнă, — терĕ.

— Урăх ним сас-хура та илтĕнмест-и?

— Халлĕхе çук...

— Ытла та нумай тăчĕç, — çуйланарах асăрхаттарчĕ Натюш.

— Вăхăт çитсен таврăнĕç-ха. Эсĕ унччен выртса кан. Таврăнсан хамах вăратăп, — ăшпиллĕн хушрĕ те Прахăр сăхманне хывса йăрхаха çакрĕ.

— Чăнах, эпĕ кăштах çывăрам-ха.

— Вырт, вырт!

Натюш кĕнчелеççине кĕтесе тăратрĕ. Çăматтине хывса кăмака çине лартрĕ. Вара турăш умне тăрса сăхсăхрĕ те кравать çине выртрĕ. Часах çывăрса кайрĕ. Прахăр самай вăхăт хĕрĕ çине пăхса тăнă хыççăн, çепĕç куçĕпе ырă каç сунса, тума пуçланă çăпатине кравать айĕнчен туртса кăларчĕ. Пукан çине ларса тирме тытăнчĕ. Аллăра ĕнтĕ вăл. Ватăлнăçемĕн пурнăç тарăнрах йĕрсем хăвармалла.

Прахăршăн йăлтах урăхла килсе тухрĕ. Юлашки виç-тăватă çул хушшинче ун пĕр кăвак çӳç пĕрчи те хушăнмарĕ. Пит-куçĕнче халиччен палăрнă пĕркеленчĕксем те куçа ытлашши курăнми пулчĕç. Хĕн-хурпа нуша пирки авăннă çурăмĕ тӳрленчĕ. Куçĕнче хăйне хăй шанни, хăюлăхпа хаваслăх çути вылять. Кунашкал телейлĕ сиплĕхе ăна, чи малтан, хĕрĕ — Кĕтерук кăтартрĕ. Вăл виçĕ çул каярах иккĕмĕш ачине ывăл çуратнипе Прахăр çемйине ĕмĕр тăршшĕпе «чăх-чеп ĕрчетекен» тесе мăшкăлланă намăслăхран хăтарчĕ. Кĕçĕн хĕрĕсене ирĕклĕн те çăмăллăн сывлама, пархатарлă мал ĕмĕтпе пурăнма май пачĕ.

Прахăрăн савăк шухăшĕсене мăрьери çил ачи асар-писер ӳлени татрĕ. Вăл чӳрече умĕпе лавсем иртсе кайнине илтсе юласшăн çăпата тирме пăрахсах чăлхине чанк тăратрĕ. Ахăракан çил-тăвăл шавĕ витĕр лавсен сассине уйăрса илме çукран тӳсеймерĕ, сăхманне тăхăнса кил хушшине тухрĕ. Хапхана шакканине илтсен, хавшаса ӳкрĕ. «Инкек çил-тăманĕ темерĕн! Темле тимлесен те сисмесĕр юлăн». Хапхана тата хытăрах шаккама тытăнчĕç. Прахăр пӳлĕмне чупса кĕчĕ, сасартăк чĕннипе хĕрне шарт сиктересрен хăраса:

— Натюш... — терĕ çепĕççĕн.

Натюш çав самантрах вăранса куçне уçрĕ. Ыйхи йăлтах сирĕлеймен пирки тăна кĕреймесĕр:

— Мĕн терĕн эсĕ, атте? — тесе ыйтрĕ.

— Таврăнчĕç...

Натюш ыйхи вĕçрĕ. Вăл вырăн çинчен сиксе тăчĕ.

— Ăçта вĕсем?

— Урамра, хапха умĕнче. Пыр, хĕрĕм... Эпĕ вĕсен хапха уçса кĕртме каятăп...

— Халех, атте... — Натюш васкаса çăматтине тăхăнчĕ. Хĕрĕ хыççăн Прахăр та пӳлĕмрен тухрĕ.

Ĕнтĕ хапхана шаккани çеç мар, урам енче çиллес калаçнă сасăсем те илтĕнчĕç.

— Мĕн вăл, вилнĕ-и?! Хăçантанпа шаккатпăр, çаплах тухса уçмасть!

— Дворнике мĕн — çывăрса пултăр, урăх ним те кирлĕ мар ăна!

Прахăр хапхана уçрĕ.

— Мĕн эсĕ? Ма çак тери шаккаттаратăн.

— Каçарăр, Иван Митрăч... Кăштах сĕнк пулнă та тăм туйман. — Айăпа кĕнĕ çынла хуравларĕ пулин те, Прахăр Мошков ятланине чĕрене илмерĕ. Вăл кунашкал ятлаçнине нумай куркаланипе хăнăхса та çитнĕ. Уретник ӳсĕрри те тĕлентермерĕ ăна. Полицейскисем ялтан урă таврăннине курман вăл. Пĕр лавпа кайнăскерсем икĕ лавпа таврăннине асăрхасан, Прахăр пуçне сасартăках çӳйлă шухăш пырса кĕчĕ: «Пĕри кам лаши-ши? Кама, мĕн тума тытса килчĕç-ши? Малти лавĕ хапхаран кĕнĕ чухне, ку лав çинче Касмухха ларса пынине палласан, Прахăр тĕпчевлĕн шухăшларĕ: «Кăна мĕн ĕçпе çаклатса килчĕç? Тĕмшерте мĕн инкек-синкек сиксе тухнă-ши?» Тепĕр лашине креслă çыхнă çуна кӳлнĕ. Ун çинче икĕ стражник ларса пыраççĕ. Çуна тĕпĕнче икĕ çын выртни палăрать. Тем пек тинкерсе пăхсан та, Прахăр вĕсене палласа юлаймарĕ. Малти лавне сарай айне кĕртсе тăратрĕç. Иккĕшне арестленĕ çынсене хупакан пӳрт умне чарчĕç. Прахăр çывăхарах пырса пăхасшăнччĕ, уретник сарай айĕнчи лашана тăварма хушни чăрмантарчĕ.

Прахăр лаша тăварнă хушăрах дежурнăй стражник тухнине, халь çеç илсе килнĕ çынна арестленисене хупакан пӳрте кĕртсе тул енчен питĕрсе илнине аванах курчĕ. Мошков сассине те илтрĕ:

— Ĕнтĕ килелле уттарăр та лайăхрах канăр? 

Уретник ку сăмахсене хăйпе пĕрле килнĕ стражниксене каланине тавçăрма та Прахăра йывăрах пулмарĕ. Лешсем çав самантрах хапха патнелле утрĕç.

Каллех Мошков сасси илтĕнчĕ: 

— Петр Константинович, ман пӳлĕме ăтьăр-ха. Кăштах калаçкаласа ларар.

Тулта Прахăр пĕчченех юлчĕ. Çил-тăман, тата вăйлăрах ахăрма тапратса, çывăхри япаласене те куçран пытарчĕ. Прахăр, полицейскисен лашине тăварса витене хупсан, Касмухха лашине сарайне кĕртсе тăратрĕ. Чĕри çеç хумханма чарăнмарĕ. «Камсене тытса килчĕç-ши?» Ытах тесен кăна пĕлме те май пур. Арестленĕ çынсене хупакан пӳртĕн пĕртен-пĕр чӳречи сарайнелле тухать. Çав чӳрече умне пырса, вĕсем камне ыйтмалла çеç. Анчах Прахăра ку çеç çырлахтармасть. Вăл вĕсене мĕншĕн тытса килнине пĕлесшĕн. Çине тăрсан кăна та пĕлме пулĕ. Арестленĕ çынсем çухалнă, вăй-хал арканнă, пĕр-пĕринпе паллашнă хушăра урăх чухне калас шутлă мар сăмахĕсене те персе янине сахал илтмен вăл. Тата итлесе тăма та чăрмав çук. Чӳрече кăкăр çӳллĕшĕнче çеç, пĕр куçĕ ваннă. Прахăр, чӳрече умне пырса, хăлхине чăнк тăратрĕ...

Мошков Касмуххана хăй кабинетне ертсе кĕчĕ. Вут нумай хутнăран тата эрех ытла та пĕçертнĕрен уретник вĕри мунчари пекех туйрĕ, çĕлĕкĕпе сумкине хывса, пукан хыçне çакрĕ. Шинельне стена çумĕнчи пукан çине пăрахрĕ. Касмуххана та кĕрĕкне хывма хушрĕ. Лешĕ килĕшмерĕ. Вара сĕтел умĕнчи пукан çине йывăррăн ларчĕ те, кĕсйинчен енчĕк кăларса, чикарккă чăркама тытăнчĕ.

— Петр Константинович, тархасшăн, лар!.. Касмухха, Мошков сĕннине ырра хурса е парăнса мар, текех ура çинче тăма вăй-хăват çукран ларчĕ. Килте чухне вăл ĕç ăнăçлă иртессе ним иккĕленмесĕр шаннăччĕ. Ахальтен мар Мошков протокола Элекçей ятне кĕртмерĕ. Халичченхи майлă кăмăллăн сĕтел хушшине ларса, унăн çăкăр-тăварне, эрех-сăрине тăраниччен ĕçсе çирĕç. Кĕсйине вунă тенкĕ янине те аванах йышăнчĕ. Çавăнпа та Касмухха Элекçее килех хăварасса кĕтнĕччĕ. Анчах уретник Элекçейпе Энтрее çеç мар, хăйне те тытса килчĕ. Касмухха полицейскисем сутăнчăк çынсем иккенне пуçламăш хут курнипе çухалса кайнăран тата чĕрине калама çук пысăк хуйхă минретнипе пуçне чикрĕ.

Мошков, умĕнче çын ларнине йăлтах маннă пек, урăх пĕр сăмах чĕнмесĕр, ун çине çаврăнса та пăхмасăр чикарккине тивертсе, пукан çинчен тăчĕ. Хаяр табак тĕтĕмне пĕрлеттерсе уткалама пуçларĕ. Тайкаланса ӳкесрен чарăна-чарăна тăрса ирттерчĕ. Туртса пĕтерсен, чикарккă тĕпне çĕре пăрахрĕ те ăна сăран аттипе сăтăркаласа сӳнтерчĕ. Вара каллех пукан çине пырса ларчĕ. Ĕнтĕ çынна ним вырăнне хуман куçĕпе Касмухха çине шăтарасла пăхрĕ. Хăй тĕллĕн пек мăкăртатса илчĕ:

— Çапла тетĕн, эппин?..

Касмухха сисчĕвленсе пуçне çĕклерĕ. Хăйсене мĕншĕн илсе килнине, ывăлне мĕн тума шутланине каласа парасса кĕтрĕ.

Лешĕ ним пулман майлах кулкаласа сăмах пуçарчĕ:

— Ну, Петр Константинович, мĕнле, çул çинче шăнмарăн-и?

Касмухха тӳсеймерĕ, ассăн сывласа ӳпкелерĕ:

— Çук, шăнмарăм. Эсир ырă кăмăллипе вут çине пăрахнă пекех çунатăп. Мана çак тери хисеп кăтартасса тĕлĕкре те курманччĕ. Хам ăспа, ку тарана çитсе сире сахал усă кӳмен, малалла тата ытларах усă парăп тесе пурăнаттăм. Эсир тав тăвас, тус-йышлă пурăнас вырăнне ман мăя йăлмак тăхăнтаратăр. Пурантармалли çеç юлнă ĕнтĕ...

Мошков Касмуххана пӳлмерĕ. Чĕлхинче мĕн пуррине каласа пĕтерсен хăех чарăнасса шанчĕ. Тата çакна та манмарĕ: айăпланакан çын хăйне хăй чухлаймасăр сăмах персе янипе тăрă шыв çине те часах тухĕ. Ун йышши çынна тем тума та май килет. Касмухха, чăн та, ăсне мĕн килнине каласа пĕтерчĕ те чарăнчĕ. Мошков пит-куçĕнчи кулă сӳнчĕ.

— Мана ӳпкелеме мĕнле хăятăн эсĕ! Сан мăйна эпĕ йăлмак тăхăнтарнă тесе кам каларĕ? Е аслă патшана хирĕç кавар тума эпĕ хушрăм-и сире! Е ывăлна, Кураков хутне кĕрсе, ман çине тапăнма эпĕ хистерĕм-и? Ку киревсĕр ĕçсем иксĕмĕр умра çеç сиксе тухнă пулсан татахчĕ. Ун чухне кирек мĕнле шухăшлама та юратчĕ. Чĕр-чĕлĕхсем ытла та йышлă. Эпĕ сире шеллесен те, вĕсем сире каçармĕç. Аслăрах вырăнтисене каласа парĕç те, хамăн та пĕтнĕ пуçĕ çав пулĕ. Ăхă, тейĕç хайхи начальниксем, эсĕ патшана хирĕç тапăннă тăшмансене айăпласран хăтарнă, вĕсен вырăнне ху тĕрмене кĕрсе лар, ху каторгăна кай тейĕç. Нивушлĕ ĕнтĕ ман сан ывăлушăн каторгăна каяс. Вăт, хăвах каллĕ-маллĕ шухăшла, ман мĕн тумалла ĕнтĕ?

— Эпĕ йăлтах анрана тухнă. Шухăшлама та, сирĕнпе мĕнле калаçмаллине те пĕлместĕп...

— Ĕненетĕп, Петр Константинович... Çавăншăн ним те пытармастăп, сирĕн ĕç чăннипех япăх. Пусма вырттарнă выльăхăннипе пĕрех. Ку ĕç пысăкрах начальниксен аллине лексен, ывăлна çакмасан та ĕмĕрлĕхе каторгăна яраççех. — Мошков сывлăшне çавăрмалла чарăнса Касмухха çине тинкерсе пăхрĕ те лешĕ ни вилĕ, ни чĕрĕ ларнине курса рехетленчĕ, сассине çемçетрĕ. — Ырă тунисене тата иксĕмĕр хушăри тус-йышлăха маннă пек шутласа кăлăхах ӳпкелетĕн. Çук, Петр Константинович, эпĕ пурне те астăватăп. Апла çеç те мар, эпĕ сире, ывăлупа иксĕре, тĕпсĕр шăтăкран туртра кăларасшăн. Анчах ку йăлтах хăвăртан, хăвăра хăвăр мĕнле тыткаланинчен килĕ.

Касмухха кăштах чĕрĕленчĕ. Ун чĕрине, тумлам çеç пулсан та, шанчăк пырса кĕчĕ. Мошков сăмахĕнчен вăл полицейскисене сутăн илме май пуррине туйрĕ.

— Эпĕ сирĕн ирĕкре, Иван Митрăч... Инкек-синкеке ăнăçлă ирттерсен ним те шеллемĕп.

— Петр Константинович, — ĕçе тӳртĕн тытăнчĕ Мошков, — ним пытармасăр каласа пар. Кураков патне кам пыратчĕ? Тата хăй кам патне çĕретчĕ? Кампа тус-йышлăччĕ вăл? 

Касмухха шухăша кайрĕ. Уретник мĕн шутланине тавçăрнăн туйăнчĕ ăна. Каласа парас кăмăл килчĕ. Энтрей патне çын пынине е хăй кам пăтне те пулин çӳренине аса илеймерĕ. Энтрейĕн мĕнпур кăмăл-шухăшĕ те чăваш ачисене хут вĕрентесшĕн, чăвашсене çутта кăларасшăн çуннине аван пĕлет вăл. Тĕмшер прихутне кĕрекен сакăр ял валли шкул уçсан, чăвашсем ачисене хут вĕренме ярасшăн мар пирки чиркӳ хуралçисен пĕчĕк пӳрчĕ те пушахчĕ. Энтрей пилĕк çул хушши тăрăшса ăнлантарниле халĕ икĕ сменăра хĕрĕх ача вĕренет. Энтрей хăй тăрăшнипех çул иртнĕ çамрăксем хушшинче хутпĕлменлĕхе пĕтерес шутпа шкул уçрĕ те нумай çамрăксене вулама тата çырма вĕрентсе кăларчĕ. Вăл кун каçиччен шкулта ĕçленипе ывăнса таврăнатчĕ те ачасен тетрадьне тĕрĕслетчĕ. Касмуххасем çывăрма выртсан та ĕçлетчĕ, ирхине вĕсемпе пĕрлех ыйхăран вăранатчĕ.

— Ма ним те шарламастăн? — Касмухха шухăшне татрĕ Мошков.

— Эпĕ çакна çеç калама пултаратăп, Иван Митрăч: Андрей Семенович патне никам та пыман, хăй те никам патне тухса çӳремен. Ир тăратчĕ те шкула каятчĕ. Таврăнсан васкаса апат çиетчĕ те ĕçе тытăнатчĕ. Яла çӳреме унăн вăхăт та пулман.

— Çапла-и вара, Петр Константинович... Лайăхрах аса илме тăрăш-ха. Кам та пулин пыркаланă-и, тен? Хăй те çынсем патне çӳрекеленĕ, тен?

— Турă умĕнчи пекех суймастăп, Иван Митрăч, Андрей Семенович патне, чăн та, никам пыман, хăй те ниçта тухса çӳремĕн. Эрнере пĕр кун, шăматкун кăна, Аманике, ашшĕ-амăшĕсем патне каятчĕ.

— Шел, шел... Петр Константинович... — сассине хăпартрĕ Мошков. — Кураков патне кам пынине, вăл ăçта çӳренине, кампа тус-йышлине кăлăхах курман эсĕ... Куна эпĕ ахальтен мар, хăвăра ырă сунса, ăраскалăрсене çăмăллатас шутпа ыйтрăм. Кураков камсемпе явăçса пурăннине пĕлни сирĕн айăпсене сирме пулăшĕччĕ.

Касмухха уретник çине тĕпчевлĕ те тĕлĕнсе пăхрĕ.

— Мĕнле апла?...

— Çаплах, Петр Константинович... Эсĕ пĕчĕк ача мар, хăвах ăнланмалла. Аслă патшана хирĕç кавар тунă çĕрте Кураков пĕччен марри таçтанах паллă. Ахаллĕн типографинче пичетлесе кăларнă листовка ăçтан тупнă вăл? Е хăй пичетленĕ тесшĕн-и эсĕ? Тем кала та, Петр Константинович, унăн шайкки пурах. Эсĕ Кураков патне никам та пыман, хăй те ниçта тухса çӳремен тесе сӳпĕлтететĕн. Апла тесен, ун тус-йышĕсĕм камне хам каласа парăп: эсĕ тата сан ывăлу! — Мошков шĕвĕр пӳрнипе Касмухха çине юнавлăн тĕллерĕ. Лешин сăн-питне кĕл тĕсĕ çапнине асăрхасан, касса татнă пек çирĕплетрĕ: — Ия, ия, хисеплĕ Петр Константинович! Кураков патне урăх çын пыман тесен, ӳн шайккисем эсир пулатăр! Мĕнпурĕ те ывăлу, Кураков хутне кĕрсе, ман çине тапăнни тата эсĕ кутăнланни çинчен тепĕр протокол çеç çырмалла. Вара нихçан та киле таврăнаймăн... Нихçан та сар хĕвеле кураймăн...

Касмухха хăраса кайрĕ. Ăна патшана хирĕç кавар тунă тесе айăплаççĕ. Полицейскисем тем те тăвĕç. Вĕсем тĕрĕс мар ĕçленине кама каласа ĕнентерĕн? Полицейскисем ирсĕр ĕç тунине Касмухха ку тарана çитсе ытти çынсем патĕнче çеç курнăччĕ, Халь инкек хăй умне сиксе тухрĕ те, мăйĕнчен мăка çĕçĕпе сĕрнĕнех туйăнчĕ. Вăл макăрса ярасран аран тӳссе йăлăнчĕ:

— Иван Митрăч, тархасщăн, ĕнен... Эпир ывăлăмпа Андрей Семенович шайккинче тăма мар, унăн ĕçĕ-пурнăçĕпе те пачах интересленмен. Эпир ăна хваттерте ашшĕпе-амăшне хисепленĕрен, вĕсемпе çăкăр-тăварлă пурăннăран кăна усранă. Çавăнпа эсир халь пире айăплани питех те тĕрĕс мар...

— Э-э, Петр Константинович! — Касмухха хутне кĕнĕн çав-çавах вăлтса та хистесе каларĕ Мошков, — мĕн тĕрĕссипе тĕрĕс маррине тиркештерекенсем эпир мар. Ун ятне çӳлти турă пур... — Мошков шĕвĕр пӳрнипе маччаналла тĕллесе кăтартрĕ. — Эпир иксĕмĕр çылăхлă çĕр çинче пурăнатпăр. Кунта акă ăçта тĕрĕслĕх! — Мошков йывăр чăмăрне çӳле çĕклерĕ те сĕтел çине антарса кĕрĕслеттерчĕ. — Камăн чăмăрĕ пысăкрах та çирĕпрех, камăн кĕсйи тачкарах — тĕрĕслĕх те çавăн ирĕкĕнче. Пурнăç тени, Петр Константинович, вĕçĕ-хĕррисĕр кĕрешӳ. Тĕрĕслĕх яланах çĕнтерекенсен ирĕкĕнче... Аса ил-ха, сан ывăл Сантăр хĕрне вăрланăччĕ. Çавна пĕлсен, Сантăрпа арăмĕ мункун çитнĕ пекех хĕпĕртенĕччĕ. Урăхла пулма та май çук. Вĕсен хĕрне ялĕпе пĕр чаплă... çук, ялĕпе мар, прихучĕпе чаплă каччă ăмсанса вăрланă-çке. Анчах нкĕ пуçсăр каччă пынă та пĕтĕм вулăс халăхĕ кулмалăхне хĕре тытса илсе кайнă. Тĕрĕслĕх те çав пуçсăрсен, чăмăрĕ пысăкраххисен, ирĕкĕнче юлчĕ. Сирĕн хальхи ĕç-пуçсем ун чухнехинчен çĕр хут кăткăс та хăрушă. Мана, Иван Дмитриевич Мошкова, ĕнен, çăлăнма пĕр май çеç. Сирĕн вырăна урăххисене тупмалла... Акă ĕнтĕ, тĕрĕссипе тĕрĕс марри ăçтине хăвах тĕплĕн шухăшласа пăх та... вара Кураков патне кам пынине те аса илĕн.....

Мошков пĕр ирсĕр ĕçе сӳнтерсе, теприне тума шутланине Касмухха тавçăрчĕ. Ку ĕçе ăна та хутшăнтарасшăн. Мĕнех вара? Харпăр хăйĕн пурнăçĕ çыннăннинчен хаклăрах. Тĕнлĕнрех ĕненесшĕн çеç Касмухха малтанхи сăмахне печĕ: 

— Çук, Иван Митрăч, ниепле те аса илейместĕп.

— Ахă, ниеиле те аса илейместĕн апла?.. Кураков патне кам пынине хам тĕшмĕртсе парасса кĕтетĕн-и?.. Ырă сунакан тус-йышшăн эпĕ куна тума та хатĕр: Николай Степановичпа Ваçли пыркаламастчĕç-и?

— Çук, вĕсем нихçан та пыман!

— Хисеплĕ Петр Константинович, çирĕплетме ваçкиччен каллĕ-маллĕ шухăшласа пăхмаллаччĕ. Пире «çук» тени çырлăхтармасса ăнланма вăхăт. Сăмах ывăлупа иксĕрĕн ăраскалăрсем пирки пырать. Çавăншăн аса илме сĕнетĕп. Тен, Кураков патне пынă çеç мар... Чăлана питĕрĕнсе ларса та калаçнă?..

— Иван Митрăч, ан çиллен те... Курман-пĕлмен япалана курнă-пĕлнĕ пек епле тăвас ман? Ку вара турă умĕнче суйни пулĕччĕ...

— Турă умĕнче суйни пулĕччĕ... — Тарăхнăн хăлаçланса илчĕ Мошков. Унтан, кăкăрĕпе сĕтел çине выртса, Касмухха енне ӳпĕнчĕ те сассине пĕчĕклетрĕ, — Иçмасса, сан пуплес марччĕ, ман илтес марччĕ. Турăпа патша мĕн-мĕн тума хушмаççĕ пире? Эпир пурпĕр тăватпăр. Эсĕ, ахăртнех, çак сăмахсене мĕнпе çирĕплетсе парăн тейĕн. Мĕнех, çирĕплетсе пама та пулать. Сана эрехпе суту-илӳ тума юрать-и? Юрамасть. Эсĕ тăватăн-и? Тăватăн. Мана, шинкарсене тытма хушман-и? Хушнă. Эпĕ сана тытса суда пама мар, пехиллесех ирĕк панă. Сана çĕр общинин хресченĕсене суйма, çаратма юрать-и? Юрамасть. Эсĕ çав-çавах суятăн, çав-çавах çарататăн. Сана... — «Турра ĕненекенсемпе чиркĕве çаратса пурăнма юрамасть», — тесшĕнччĕ Мошков, ытлашши пуласран шухăшне татрĕ те тӳрленсе ларчĕ. — Эй, мĕн халапласси пур вара... Эпир пурсăмăр та çылăхлă этемсем...

— Ку урăх шут, Иван Митрăч...

— Урăх мар, Петр Константинович... Çав шутах кĕрет. Паçăр мана тус-йышлăха маннă тесе ӳпкелерĕн. Тĕрĕссипе, эпĕ иксĕмĕр тус-йышлине чĕрере тытнипе сире пăтăрмах кӳрекенсене манман. Асту-ха, кам намăса кĕртнĕччĕ сире? Халь эсĕ çине тăрсах хута кĕрекен Николай Степановичпа Ваçли марччĕ-и? Сан кинӳ пулас хĕре çавсем туртса илсе пĕтĕм прихут умĕнче... çук, пĕтĕм вулăс умĕнче, никам курман намăса кĕртменччĕ-и? Николай Степановичĕ тата... Нумай та пулмасть хутаç çакса çӳренĕскер, çын укçипе пуйрĕ те халĕ сан йышшисем çине сурать кăна! Нивушлĕ эсĕ ăна çаплах хисеплетĕн? Нивушле сан чĕрере ăна курайманлăх ним чухлĕ те юлман? Апла тесен сана пуçĕпех ăнланмастăп! — Мошков самант хушши чĕмсĕрленсе ларчĕ. Вара тата тимлерех пуçларĕ: — Е Макçăм сана намăса кĕртмен-и? Аса ил-ха, юмăç карчăкăн пир-авăрне санран кам туртса илнĕчче? Макçăм мар-и? Ку икĕ килĕ те саншăн тăшмансем... Эсĕ ăсран тухнă этемле урăх шут çинчен сӳпĕлтететĕн... Чăнах, пăхатăп та сан çине йăлтах тĕлĕнетĕп. Халь эсĕ арçын пек мар, хĕрарăм пек курăнатăн... Э-э, мĕн пуплесси пур вара... Тепĕр тесен, пĕтĕмпех сан ĕç! — Мошков аллине сулчĕ те пукан çинчен йывăррăн çĕкленчĕ. — Катогрăна мана мар, ывăлупа иксĕре ăсатĕç. Эпĕ сире ырă сунса çеç çăлăнмалли май тупса парасшăнччĕ. Килĕшмесен — хăвăн ирĕк. Кайран ан ӳпкелеш!..

Мошков сĕтел патĕнчен хăпса чикарккă аврама тытăнчĕ. Сăмахĕсем Касмухха чĕрине тивнине шанать вăл. Çавăнпа та ăна хăй тĕллĕн шухăшлама, хăюлланса килĕшме ирĕк пама тĕвтурĕ.

Мошков астутарнисене Касмухха хăй те асран яман.. Ахальтен-и вăл Çтаппана тĕп тунишĕн, ывăлĕ тĕрмерен хăраса таçта çухалнишĕн, Анука Михха мăшкăлланă тенине илтсен те, тем пекех савăннăччĕ. Анчах савăнăçĕ вăраха пымарĕ. Тепĕр кĕркунне Микула яла таврăнчĕ те суту-илӳ тума пуçăнчĕ. Унтанпа ялта пуринчен вăйлă сутăçа тухрĕ. Касмухха курайманлăхне ирĕксĕрех шала ячĕ. Микулапа тĕл пулсан, çĕлĕкне илсе пуç тайрĕ.

Мошков каллех сĕтел хушшине пырса ларчĕ. Касмухха тепĕр майлă шухăшласран хăранă пек, васкаса хут кăларчĕ те çырма тытăнчĕ. Аранах курайман икĕ çынна — Микулапа Ваçлие — тавăрма май килчĕ. Вăл парăнса та тăрăшса ĕçленине начальниксем те йӳпсемесĕр хăвармĕç. Мĕншĕн Мошковăн та станувуя тухасси çинчен ĕмĕтленме юрамасть? Огуречников станувуя тухнă-çке? Шутласан, вăл ăсĕпе, пултарулăхĕпе те уйрăлсах тăмасть. Мошковăн та телей хĕвелĕ ăшшăн пăхĕ-ха. Çак ĕçе çеç никам сӳтейми тĕвĕлемелле. Вăл йывăр çăк йăтнă чухнехи пек йĕп-йĕпе тара ӳксех çырса пĕтерчĕ. Ручкине хучĕ, çамки çине тапса тухнă тарне мундир çаннипе шăлса илчĕ те, çăмăллăн сывласа:

— Вăт, майлашрĕ те... Ĕнтĕ, Петр Константинович, ал пус та ĕçĕ пĕттĕр! — терĕ.

Тепĕр чухне пулсан, Касмухха протокол çине мĕн çырнине вуласа пама ыйтĕччĕ. Халь ыйтса-туса тăмарĕ. «Çынна хуть пайăн-пайăн таткаласа сут, хуть пĕтĕмĕшпех — çылăхĕ пĕр», — тесе шухăшларĕ те икĕ саспаллипе «К.П» çырса хушрĕ.

— Маттур, маттур, Петр Константинович! Эсĕ хăвăра çăлăнма май пуррипе усă курасса шаннă эпĕ. Ывăлун çеç ал пусмалли юлчĕ. Вара сире пĕр минут та тытса тăмастăп! — рехетленсе каларĕ те Мошков сĕтел çинчи шăнкăравне илсе шăнкăравларĕ. Дежурнăй стражник кĕрсен: — Арестленĕ Алексей Касмуххаева илсе кĕрĕр! — тесе хушрĕ....

Энтрейпе Элекçее хĕл хута хутман, тулти пекех çивĕ те тĕттĕм пӳрте хупрĕç, пĕр-пĕрне çывăхран та курма çук. Пуринчен ытла ванчăк чӳречерен ӳлесе кĕрекен çил ăшчик витĕр тухасла алхасать. Самай вăхăт ним шарламасăр сиккелесе ăшăнма тăрăшнă хыççăн Энтрей сăмах пуçарчĕ:

— Юрать-ха, ал-урасене салтрĕç. Унсăрăн çакăнтах хытса выртаттăмăр.

— Пирĕн ĕç-пуçсем чаплах мар иккен! — салхуланса хуравларĕ Элекçей.

— Эсĕ ахалех ман хута кĕтĕн...

— Мĕнле ахалех? — ăланаймарĕ Элекçей. Кăмăлĕнче мĕн пуррине кăларса хума васкарĕ. — Эпĕ каярах юлса хута кĕнĕшĕн хама хам ӳпкелетĕп. Вĕсем ,сана чăлаха хăварма пултарнă. Казак-стражник тавраш текенсем никама шеллеменнине, вĕсен намăс та, çылăх та çуккине пурте пĕлеççĕ.

— Ку тĕрĕсех, Элекçей... Эсĕ ырă тунине ĕмĕрне те манассăм çук. Çапах та упранмаллаччĕ. Патшана хирĕç кавар тунă тесе, вĕсем сана та айăплама пултараççĕ. Ку вара ытла та хăрушă вĕçленĕ.

Тĕлĕнмелле, Энтрей сăмахĕ Элекçее хăратса пăрахас вырăнне тата ытларах интереслентерчĕ. Килте чухне, Мошков калаçăвĕнчен Энтрее халăх хушшинче çӳрекен халапри пек пăлхавçă тесе айăпланине илтсен, Элекçей пуçне темле çуйлă шухăш пырса кĕнĕччĕ. Тĕплĕрех ăнланасшăн пулса, çул çинчех ыйтса пĕлесшĕнччĕ. Икĕ стражник пурри кансĕрлерĕ. Халь иккĕшĕ çеç те, хăюллăнах ыйтрĕ:

— Нивушлĕ эсĕ?..

— Мĕн эсĕ? — Элекçей шухăшне каласа пĕтеричченех хирĕç чĕнчĕ Энтрей. 

— Нивушлĕ эсĕ, чăн та, патшана хирĕç кавар тунă?

— Çук, уретник шутласа кăларнă халап çеç вăл.

— Апла тесен, сан аллуна леш хут ăçтан лекнĕ? Элекçей ĕненменни Энтрее пăшăрхантарчĕ. Вара вăл пĕтĕмпех тĕрĕссине каласа пама шут тытрĕ.

— Ку хут чăннипех те ман пуçа пĕтерме пултаратчĕ. Пĕррехинче шкултан таврăннă чухне, сирĕн лавккаран иртсен, сасартăк хыçра хама чĕннине илтрĕм. Çаврăнса пăхрăм та Энĕшкасси тимĕрçи Саначин тăра парать. Вăл ман куç умĕнчех темскер пĕшкĕнсе илчĕ те: «Андрей Семенович, кунта хут татăкĕ выртать, эсир ӳкерсе хăвармарăр-и?» — терĕ.

Ман хул хушшинче ачасен тетрачĕсем пурччĕ. Вĕсене тĕрĕслесе пăхрăм — пурте вырăнта. Сехметех аташтарчĕ-и, тен, çул çинче мĕнле хут выртма тата асăрхамасăр мĕнле иртсе кайма пултарнине пĕлес килчĕ. Эпĕ Саначин патне пытăм. Вăл мана саламларĕ те тупнă хутне тыттарчĕ. Пăхатăп — пăлхавçăсем патшана хирĕç çырнă листовка. Эпĕ Саначин халь çеç пĕлтернине те мантăм: «Ку хута ăçтан тупрăр эсир?» — терĕм, Саначин ман çине тĕлĕнсе пăхрĕ. «Каларăм-иç, Мантăр та-и?.. Çул çинче темле хут татăкĕ выртать. Ман умран эсир иртсе кайрăр та, ӳкерсе хăвартăр пулĕ терĕм», — терĕ.

Эпĕ Саначин хут вĕренменнине мансах: «Мĕн çырнине вуларăр-и эсир?» — тесе ыйтрăм. Саначин пĕççине çапса илчĕ: «Эсир шӳтлетĕр курăнать! Хут çине мĕн çырнине епле вулас ман? Эпĕ кушак çури пекех суккăррине пурте пĕлеççĕ-çке. Вăт, хут татăкĕ вырăнне хĕртнĕ тимĕр тупăнсан, сăмах урăхчĕ. Мăлатукпа миçе хут шаккасан унтан пуртă е урăх япала тухассине ним йăнăшмасăр каласа парăттăм. Хут çине çырнине вуласси маншăн кăрккана шывра иштерессипе пĕрех», — терĕ. Вара шăпланчĕ, теме кĕтнĕн самай хушă хускалмасăр тăчĕ. Ырă сунса хăварчĕ те хăй çулĕпе утрĕ. Эпĕ хваттере таврăнтăм та, чăлана питĕрĕнсе, темиçе хут та вула-вула, листовка çине патшана, вăрçа, пуянсен, пуринчен ытла Михха йыснан, киревсĕр ĕçĕсене тăрă шыв çине кăларса çырнине ăнлантăм. Паллах, çав хут çине çырнипе килĕшмерĕм. Миллионшар чухăнсем хура тар юхтарса та паян пурăнмалăх çăкăр тупайманнине эпĕ нихçан та тĕрĕс тесе шутламан. Çав пурнăçа пĕтерме кирлине те уççăнах каланă. Анчах этемлĕхе çăмăллăх кӳме улпут-хуçасене тĕп туса, пурнăçа ирĕксĕрлесе юсамалла тенине яланах хирĕçленĕ. Пуянсем пуç пулмасан, патшалăх тăтăркăçĕ саланĕ. Раççей, йĕркесĕрлĕхе, анархие путăнса, хăй валли вилĕм тупĕ. Эпĕ вăрçăра та Раççей Японие çĕнтерессишĕн тăратăн. Япони çĕнтерни пирĕн ята çĕртĕччĕ. Листовкăна та полицине кайса парас шухăш пурччĕ. Çынна сутакан ятне илтес килмерĕ. Çурса тăкма темле, хам та ăнланса илеймен вăй-хăват тата малалла мĕн пуласса пĕлес килни тытса чарчĕ. Чăвашла ăста çырнă, типографинче пичетленĕ листовка Тĕмшере килсе ӳкни ман пуçăмра тĕрлĕ ыйту хускатрĕ: «Кам ячĕпе пăрахса хăварнă-ши? Эпĕ курмасăр иртсе кайнă япалана тимĕрçĕ мĕнле курчĕ-ши? Шăп çав самантра вăл унта пулни ăнсăртран-ши?» Паллах, ку ыйтусем çине татăклă хуравлама ман ăстăн та, тавçăру та çитеймерĕ. Çакă çеç паллă пек пулчĕ: листовкăна Тĕмшерте тупнăскер — ăна çыракансемпе салатакансем те ытла инçех мар. Патшана хирĕç кĕрешес ĕçе чăвашсене хутшăнтарма тăрăшакан ушкăн та çывăхрах. Кун хыççăн листовка ман çул çине пырса ӳкнинчен те тĕлĕнмелле мар пек туйăнчĕ. Ахăртнех, вуласа пăхĕ те унта мĕн çырнине халăх хушшинче ăнлантарса парĕ тесе шутларĕç-и, тен! Эпĕ хам çул çинче çавăн пек листовкăсем татах тупăнасса, вĕсен хуçисемпе тĕл пуласса кĕтрĕм. Вара вăрттăн ĕçлекен ушкăн ăçтине, унта кам-кам тăнине пĕлессе шантăм. Вĕсене сутас шутпа мар, вĕсемпе кĕрешсе, Раççее тĕлсĕр çыра тĕксе ярасран сыхлас тесе кăна.

Çакнашкал шухăш-кăмăлпа эпĕ листовкăна кĕнеке хушшине пытарса хутăм та малалла мĕн килсе тухасса кĕтме тытăнтăм. Кун хыççăн кун иртрĕ. Ман çул çине урăх нимле листовка та тухса выртмарĕ. Хам пата пырса сăмах хускатакан та пулмарĕ. Астăватăп, чиркĕве кайсан, хуралçăсен пӳртĕнче Саначин ик-виçĕ хут та ман çывăха пычĕ, анчах ним те шарламарĕ. Кайран пĕтĕмпех шкул ĕçне путнипе листовка çинчен йăлтах манса кайнă...

Çакна итлесе тăракан Прахăр аресленĕ çынсене хупакан пӳрт патнелле такам çывхарнине курчĕ те, чӳрече умĕнчен хăпса, сарай айнелле кĕрсе çухалчĕ. Дежурнăй стражник çăра уçса кĕчĕ, хупнисенчен пĕрне илсе тухрĕ.

Мошков пăтранчăк куçĕпе Элекçее пуç тӳпинчен пуçласа ура тупанне çитиех сăнаса пăхрĕ те, ашшĕпе хирĕç тăракан пукан çине кăтартса, ларма хушрĕ.

— Эпĕ ура çинче те тăма пултаратăп! — Энтрей каласа панин тыткăнĕнчен халь те хăтăлайман пирки никама парăнманла хирĕç тавăрчĕ Элекçей.

Мошков тилĕрсе кайрĕ, анчах ăна палăртмарĕ.

— Мĕнех, ура çинче тăрассу килсен, хăвăн ирек. Çамрăк-ха, ывăнмăн. Аçу-аннӳне хисепленĕрен çакна астутарам: пуçна çиес хăрушă çул çине тăнă эсĕ...

— Мĕнле хăрушă çул çине тăнă вара эпĕ?

— Мĕнлине тавçăрмастăн эппин?.. Юрĕ, ăнлантарма та ӳркенместĕп. Эсĕ, таса Раççейри аслă патшан вилĕмле тăшманĕ хутне кĕрсе, ман çине тапăнтăн. Ку ĕнтĕ эсĕ те патшалăх тăшманĕпе пĕр каварлине пĕлтерет. Санашкал этемсемшĕн икĕ çул çеç: е мăйкăч тăхăнтарса такан çине çакĕç, е ĕмĕрлĕхе Çĕпĕре, каторгăна ăсатĕç!

Энтрей сăмахне илтнĕ хыççăн уретник юнавлăн асăрхаттарни Элекçей сехрине хăпартрĕ. Хăй ним чул та айăплă маррипе çеç çухалмасăр татса хучĕ:

— Эпĕ Андрей Семеновичпа пĕр каварлă тени пĕртте тĕрĕс мар. Пирĕн килте ĕмĕрне те харкашу-çапăçу пулман, çавăнпа та эсир Андрей Семеновича хĕненине курсан, чун тарăхрĕ. Эпĕ мĕнпурĕ те, киревсĕр çапăçăва пĕтерсе, куç умĕнчех çынна ватма, хĕнесе тăкма парас мар терĕм.

— Ав, мĕнле иккен... — йĕрлешкелесе илчĕ те Мошков сассине хăпартрĕ: — Çук, кăвакарчăнăм... Эсĕ айăплă маррине тăм пуç çеç ĕненĕ. Пирĕн шутпа, аслă патша саккунĕсем тăрăх эсĕ — таса Раççейшĕн чи хăрушă тăшман. Çакса вĕлермесен, ӳксе пуççап!

Касмухха, куçне хĕскелесе, Элекçее парăнма, сассине, калаçăвне улăштарма хушрĕ. Лешĕ ăна сисмерĕ, хăйĕннех печĕ.

— Сирĕн шутпа е саккунсем тăрăх темле те... Хамăнне лайăх пĕлетĕп. Эпĕ, чăн та, лăпкă та тӳлек пурăнакан килĕн чысне упрама тăрăшрăм кăна.

— Юрĕ! Пушă халап çапса ларнипе çитĕ! — тарăхнăн та хута кĕнĕн эхлетрĕ Мошков. — Эпĕ хăвăра лайăх тăвасшăн каларăм. Уйламасан, айăпĕ манра мар. Ĕнтĕ сире тĕрмене ăсатмалли çеç юлчĕ. Унта, следователь аллине лексен, патшана хирĕç кавар туни мĕн тутине чухлăр-ха!

— Элекçей! — юлашкинчен тӳсеймерĕ Касмухха, эрленсе чĕнчĕ. — Тархасшăн, хирĕçме пăрах. Иван Митрăч хуна шеллесе тăн парать!

— Эпĕ халь те хирĕçместĕп. Тĕрĕссине çеç калатăп.

— Сан тĕрĕслĕхӳ çине сурсан та çылăхмар! — вĕчĕрхенсе ал сулчĕ Касмухха. — Эсĕ çакна ăнланма тăрăш: сăмах хăрушă инкекрен хăтăласси çинчен пырать.

— Ан тĕлĕнтер, атте, эпĕ нимшĕн те айăплă мар пулсан, мĕнле инкекрен хăтарасси çинчен сăмах пытăр? Иван Митрăча кӳрентернĕ тесен, пуç тайсах каçару ыйтма та хатĕр. Килте чухне, чăн та, ытлашширех хăтлантăм-и, тен... Ыттине, эсир мĕн каласшăннине, пуçĕпех ăнланаймастăп.

— Кутăна пеме пăрах тенĕ сана! — сăмаха хутшăнчĕ Мошков. — Ăнланмасăр тăма пĕчĕк ача мар. Эсĕ те Кураковпа пĕрле аслă патшана хирĕç кавар тунине çирĕплетме тепĕр протокол çеç çырмалла. Çав çынсемех ал пусĕç те, сана çутçаналăкпа сывпуллашма тивĕ. Ку таранччен унашкал протокола аçупа аннӳне хисепленĕрен, çамрăк арăмна шелленĕрен çырмарăм. Саншăн вĕсем ним те мар иккен...

Элекçей Мошковпа ашшĕ систерсе калаçнине туя пуçларĕ. Тĕплĕрех пĕлесшĕн пулчĕ.

— Юрĕ, сире кӳрентерес мар, хама эсир шутлакан хăрушлăхран хăтарас тесен мĕн тумалла ман?

— Ку вăт ĕçлĕ ыйту. Куншăн ырлама та тивĕç» — сасартăках чĕрĕленсе сассине çемçетрĕ Мошков. — Кураков пĕчченех пулнине, эсир, пĕр пӳртре пурăннăскерсем, ун шайккинче тăманнине никам та ĕненмĕ. Унпа пĕрле сире те айăпласран сирме пĕр май çеç: хăвăр вырăна урăх çынсене тупса памалла.

Элекçее ăнланнă пек туйăнчĕ. Çав самантрах вăл Энтрей сăмахне аса илчĕ те ăна çăлма та май пур пек шутларĕ. Листовкăшăн Энтрей мар, Энĕшкасси тимĕрçи айăплă-çке. Ан тив, явапне те вăл тыттăр!

— Урăх çын тупмалла терĕр-и-ха?

— Çапла...

— Кунашкал çын пур.

— Кам?

— Энĕшкасси тимĕрçи Саначин!

Элекçей Энтрейрен мĕн илтнине веçех каласа пачĕ.

Мошковăн хура чунĕ вĕçсе каяс майлах савăнчĕ. Вăл патшана тапăннă çынна тӳртен тытрĕ çеç мар, кĕтмен çĕртен ун шайккинче кам тăнине те пĕлчĕ. Иккĕн çĕрте виççĕшне, тăваттăшне хутшăнтарма та çăмăлрах. Тен, вăл чăвашсем хушшинче тахçантанпах вăрттăн ĕçлекен ушкăна тăрă шыв çине туртса кăларĕ те хисеп те чап курĕ.

— Куна ăçтан пĕлетĕн эсĕ? — тĕпчерĕ Мошков.

— Ун çинчен мана Андрей Семенович хăй каларĕ.

— Хăçан? Ăçта?

— Аресленĕ çынсене хупакан пӳртре. Хăвăрах куратăр ĕнтĕ, Иван Митрăч, эпир те, Андрей Семенович та айăплă мар. Пире виçсĕмĕре те кăларса ямалла та Энĕшкасси тимĕрçине илсе килмелле. Тен, вăл сире листовка ăçтан тупăннине те кăтартса парĕ.

Элекçей вĕрентсе калаçни Мошкова вĕчĕрхентерчĕ. Çапах та хăйне хăй кăмăллă тытма тăрăшрĕ.

— Юрĕ, ун çинчен кайран пуплĕпĕр. Халь пĕлтерни сире хăтарма та лайăх пулăшĕ. Портокола çырса хурам-ха. — Мошков хут кăларса çырчĕ. Элекçей ним турткаланса тăмасăрах алă пусрĕ. — Маттур, маттур, Алексĕй Петрович! Май килсен, ку хут сирĕн ăраскалăрсене çăмăллатас çĕрте усă кӳрĕ! Çапах та халех кăларса яма сăлтав çителĕксĕр. Малтан Кураков шайккине тупса палăртмалла.

Мĕн пĕлнине каласа панă, ал пуснă хыççăн Элекçей тухса кайма май килессе шаннăччĕ, анчах уретникăн юлашки сăмахĕсем ăна шалтах тĕлĕнтерсе ячĕç. 

— Тата мĕнле шайккăсем кирлĕ сире? — ыйтре Элекçей.

— Çавнашкаллисемех, Алексей Петрович... Кăларса яма Кураковăн пĕр шайккине çеç тупни çителĕксĕр. Ун шайккинче сирĕнсĕр пуçне те сахалах пулман-тăр. Кураков тата кампа тус-йышлине, ун патне кам пынине, хăй камсем патне çӳренине кăтартса парасчĕ.

— Андрей Семенович никампа тус-йышлине те пĕлместĕп. Пирĕн патăмăрта чухне ун патне никам та пыман.

— Алексей Петрович, çирĕплетсе калама ан васка-ха. Малтан ваттисем ăс панине тăна хыв та шухăшласарах калаçма тăрăш.

Касмухха та хăйсене кăларса ярасса кĕтнĕччĕ. Уретник урăх шутлине сиссен, питех те тарăхрĕ. Анчах хирĕçес те йăлăнас вырăнне, ун хутне кĕрсе, ывăлне хистеме тапăнчĕ:

— Элекçей, Иван Митрăч тĕрĕсех астутарчĕ, эсĕ, чăн та, каллĕ-маллĕ шухăшласа пăх-ха!

— Мĕн çинчен? — ыйтрĕ Элекçей. Мошков, вăрттăн çыртма хатĕрленнĕ хаяр йытă пек, хуллен те йăрăсла сасăпа малалла каларĕ:

— Энĕшкассинчи Николай Степановичпа Макçăм Ваçлийĕ Кураков патĕнче час-часах пулкаламастчĕç-и? Кала-ха.

— Çук, вĕсем Андрей Семенович патне нихăçан та пыман! — татса хучĕ Элекçей.

— Алексей Петрович, паçăрах асăрхаттартăм, çирĕплетме ан васкăр-ха. Тен, вĕсем пынă та? Аса илни хăвшăн аван...

— Иван Митрăч, турă ырлăхĕпе эпĕ хамăр киле кам кĕрсе тухнине ахалех астăватăп.

— Апла иккен... Эсĕ пурне те астăватăн... Юратнă хĕрне тытса илнине çеç маннă.

— Çук, манман.

Мошков çамрăкăн чĕре суранне тивертнине сисрĕ, татах ыраттарса, хăй майлă çавăрма васкарĕ.

— Çавна та маннă пулĕ тесе пăшăрханнăччĕ. Чĕререн яман иккен. Мухтава тивĕç, анчах асра тытни çеç сахал. Хăвна ху арçын шутласан, хур кӳрекене тавăрмалла. Тата хальхи пек майлă саманта урăх нихăçан та тупайман. Ку хăвăра та вилĕмрен хăтарĕ.

Элекçей ăна киревсĕр ĕçе хутшăнтарма тăрăшнине ăнланма пуçларĕ, мĕн тавçăрайманнине ыйтса пĕлме шут тытрĕ.

— Вара мĕн тумалла-ха ман?

— Ытлашши нимех те мăр, Алексей Петрович, — ĕç ăнса пынине сиссе хавхаланчĕ Мошков. — Эпĕ Николай Степановичпа Василий Максимович Кураковпа пĕрле аслă патшана хирĕç кавар туни çинчен пĕчĕк протокол çырăп та, эсĕ алă пусăн. Пурĕ те çавă çеç. Вара киле вĕçтерĕр!

Ĕнтĕ Элекçейшĕн йăлтах паллă. Ăна Микуласене тавăрма çеç мар, сутăнчăка тухма сĕнеççĕ. Пăсăлсах çитеймен çамрăк чĕри килĕшесшĕн пулмарĕ.

— Унашкал протокол çине ал пусмастăп эпĕ! Кĕтмен сăмăх Мошкова çамкинчен чулпа шаплаттарнăн туйăнчĕ. Вăл куçне чарса пăрахрĕ, сассине улăштăрчĕ.

— Мĕн терĕн эсĕ?!

— Кунашкал протокол çине ал пусмастăп терĕм! — тата хытăрах çирĕплетрĕ Элекçей.

Ывăлĕ хирĕçме хăтланни Касмуххана хăратса пăрахрĕ.

— Элекçей, кирлĕ мара ан калаç, ал пус! — тарăхуллăн йăлăнчĕ вăл.

— Атте, эсĕ мана киревçĕр ĕç тума хушни питех те тĕлĕнтерет!

— Пирĕн иксĕмĕрĕн киревсĕрпе киревлĕ ĕçне тиркештерсе тăма вăхăт çук. Хамăрăн мăя йăлă тăхăнтарнă, пурантармалли çеç. Николай Степановичсене шеллени пушшех вырансăр. Пирĕн киле вăрă-хурахла пырса сан хĕре камсем тытса илчĕç? Çавсем! Е мана сахал намăса кĕртнĕ-и вĕсем? Çаксене пурне те мантăн-и вара? Е чĕрӳнте пĕр чĕптĕм курайманлăх та юлмарĕ-и?

— Атте, паçăрах каларăм, эпĕ хама намăса кĕртнине, тен, нихçан та манаймăп, çапах та тавăрас кăмăл тахçанах сирĕлнĕ. Апла çеç те мар, пурăна киле эпĕ Николай Степановича хисеплекен, унăн паттăрлăхĕ умĕнче пуç таякан пултăм. Елĕкрех эпир ăна кĕлмĕç тесе мăшкăллаттăмăр, халь ун патне хамăр кивçене каятпăр... — Мошков итлесе ларнăçемĕн ытларах та ытларах тилĕрнипе питçăмартийĕ турткаланма пуçларĕ. Элекçей кăна асăрхамасăр малалла каларĕ: — Маншăн ку ĕç икĕ хут та киревсĕр: ним айăпсăр çынна сутнипе эпĕ ĕмĕрлĕхе хам чыса çухатăп. Тата... тахçанах вилнĕ хĕре халь те асра усранă пек хăтланнипе Анукран пĕрре те кая мар мăшăрăма хур кӳрĕп. Çук, атте, çилленсен те, эсир хушнине тăваймастăп. Кунашкал ĕçе сутăнчăксем туччăр.

Мошков, ывăннă лаша пек хашкаса, ура çине тăчĕ. Йывăр чăмăрĕпе сĕтеле çапрĕ.

— Ахă, эсĕ сутăнчăк мар, тӳрĕ çын иккен?! Сирĕн ĕçе çакăнпа вĕçлĕпĕр те. Каторгăна каяс çулăрсем такăр пулччăр!

Элекçей ытла та хĕрӳлленнĕрен хăраса ӳкес вырăнне пушшех хăюланчĕ, ĕнтĕ вăл çине тăрсах хăй хутне кĕме шут тытрĕ.

— Иван Митрăч, питех ан хăратăр-ха... Пире каторгăна ярасси пăхса курăнмасть... Эсир вăт, ывăлне тытса хупнине пĕлсе, Семен Матвеевич кунта килсен; мĕн калăр? Ун куçĕ умне мĕнле курăнăр? Ыран Михаил Петрович пултăрĕ çинчен ыйтсан, мĕн тăвăр? Эсир мĕн, пуç тайĕç тетĕр-и? Хăвăра ырă сунса калăтăп: Андрей Семеновича тытса хупнине никам курман-пĕлмен чухне ун çинчен çырнă хут таврашне пĕтерĕр те пире кăларсă ярăр. Эпир те пархатарсăр ĕç çинчен манма тăрăшăпăр. Килĕшмесен — сыхланăр. Сирĕн çӳçпуçна вирелле тăратакан сăмах калама та хăю çитерĕп!

Энтрейĕн пуян ашшĕпе хăватлă йыснăшĕ пуррине, вĕсене çиллентерни ахаль иртес çуккине аса илтерни Мошкова тара ӳкерчĕ. Чапа тухас тата тавăрас кăйăл-шухăшĕ хыççăн кайнипе çеç кун çинчен йăлтах маннăччĕ. Энтрее арестленĕшĕн Огуречников мĕн каласси те йаллă мар. Енчен Элĕкçей çак шухăш çинче чарăннă пулсан Мошков, унпала килĕшсе, вĕсене кăларса та ярĕччĕ-и, тен. Анчах Элекçей хăратма тăрăшни унăн çемĕçме хăтланнă кăмăлне сирме пулăшрĕ.

— Мĕн терĕн эсĕ? — кăшкăрса пăрахрĕ Мошков. Касмухха, ахаль те йĕп çинчи пек лараканскер, ывăлĕ кирлĕ мар сăмахпа пĕтĕм ĕçе пăснине ăнланчĕ.

— Элекçей, Элекçей, мĕн айкашатăн? Шăлна çырт, тархасшăн! — йăлăнчĕ вăл.

— Çук, çыртмастăп! Эпĕ унран ним чухлĕ те хăрамастăп! Куç умĕнчех тӳртен калатăп: вăл Андрей Семеновичпа Николай Степановича пĕтерме шут тытнă та пире ухтарнă чухне листовкăна хăй кĕсйинчен кăларса кĕнеке ăшне хучĕ. Вара тупанçи турĕ. Куна эпĕ хам куçпа куртăм. Çапăçма та хăй пуçарчĕ.

Мошков кĕтмен çĕртен пукан çине лак! ларчĕ те пĕтĕм ӳт-пĕвĕпе чĕтренсе ахăрса ячĕ.

— Вăт паттăр... Вăт шăхлич!.. Манне, Иван Дмитрич Мошков, çӳçне вирелле тăратма шутланă... Эпĕ листовкăна хам кĕсъерен кăларса хунă,тет!... Вăт паттăр... Вăт шăхлич... Кунашкал ăслă пулма кам çуратса ӳстернĕ сана?! Вăт мыскара... — Сасартăках вăл ахăрма чарăнчĕ, шур куçне кăларчĕ. — Ав, мĕнле анчăк çури эсĕ?! Мана, Иван Дмитрич Мошкова, уретнике вăрттăн çыртма шутланă?.. Санашкал тăм пăшала чĕрне хушшине хĕссе куркаланă эпĕ. Эсĕ пуринчен те тăмсайраххи. Темиçе минут каярах листовкăна Энĕшкасси тимĕрçи тупса панă тесе кам каланăччĕ? Эсĕ марччĕ-и? Е листовка ăçтан тупнине çырнă протокол çине чĕрчĕлĕхсем ал пусса, староста пичет хурса çирĕплетни ниме те пĕлтермест тетен-и? Çук, эсĕ кулăшла тăм пуç çеç мар. Хăрушă тăм пуç. Сана тăна кĕртме, çынсен çӳçпуçне вирелле мĕнле тăратмаллине вĕрентме шăп вăхăт. Сана Çĕпĕре ăсатмасан, самсана йытта касса парам. Пурĕ те эсир, аçупа иксĕр, Кураковпа пĕрле патшана хирĕç кавар туни, сирĕн килте каварçăсен вăрттăн йăви пулни çинчен тепĕр протокол çеç çырмалла. Вара киле нихçан та таврăнăймăр! — Мошков шăнкăравне шăнкăравларĕ — пӳлĕме дежурнăй стражник кĕрсе тăчĕ. — Сивĕ çĕре хупăр вĕсене! Ал-урисене çыхăр! Хытăрах çыхăр!

Касмухха чĕркуççи çине персе анчĕ.

— Иван Митрăч, тархасшăн, турă пулăр... Чăн та, ухмах ачашăн пуçа ан çийĕр... Вăл эсир хушнине пĕтĕмпех тăвĕ! — Касмухха хăй ывăлĕ енне çаврăнчĕ. — Путсĕр ача... Мĕн турăн ĕнтĕ?... Иксĕмĕре те пĕтертĕн. Çемьене тăлăха хăвартăн. Сана çуратса ӳстернĕ аçу чĕркуççи çинче йăлăнать: хамăра хĕрхен, Иван Митрăч каланине тăна хур.

Элекçей хăраса ӳкрĕ. Ашшĕ хайне хай ним вырăнне хумасăр тыткаланине пĕр каçра икĕ хутчен курчĕ вăл. Тата кам пирки пулчĕ ку? Ассăр ывăлне ашшĕ вилĕмле инкекрен хăтарас пирки. Элекçей уретник чăнласах пĕтерме пултарассине ăнланса илчĕ. Мошков калашле, уншăн тепĕр протокол çырасси нимех те мар. Тата камсене çăласшăн пуçне чул айне хума шутланă-ха вăл, хăйне хур кӳнĕ çынсене çăласшăн мар-и? Кун хыççăн Элекçей Микулапа Ваçлин айăпĕсене юриех пысăклатма, вĕсене çилленнипе, курайманлăхне çĕнĕрен чĕртме тăрăшса, ырă кăмăлне сирчĕ.

— Юрĕ, ал пусса парăп эппин...

Мошковăн пăтранчăк куçĕнче рехетленнĕ хĕлхем выляса илчĕ. Элекçейĕн хиреç тăрас шутлă вăй-халĕ арканнине ĕненчĕ вăл, малалла ĕç çу сĕрнĕ пекех пырасса шанчĕ. Дежурнăй стражнике, пуçĕпе сĕлтсе, тухма хушрĕ те ăшпиллĕ сăмах çине куçрĕ:

— Петр Константинович, ура çине тăр! Сирĕн пек хисепле чăваша чĕркуççи çинче упаленни килĕшӳсĕр. Çӳлти турă пĕлет, — Мошков сăхсăхрĕ, — эсĕ кунашкал мĕскĕнленнине курасшăн марччĕ. Уншăн эпĕ айăплă мар. Ăна тек аса илмĕпĕр. Турă ырлăхĕпе ĕç ăнăçлă вĕçленĕ.

— Тавтапуç, Иван Митрăч. Эсĕ ырă тунине ĕмĕрне те манмăп, — терĕ Касмухха, чĕркуççи çинчен çĕкленсе, хăй вырăнне ларчĕ.

Мошков, Касмухха хутне кĕрсе, Элекçее хăтăранçи пулчĕ:

— Куратăн-и ĕнтĕ, аçуна мĕн таран пысăк хуйхă кӳтĕн... Мана та сахалах тарăхтармарăн. Çак пĕтĕмпех эсĕ айван ăслинчен килсе тухрĕ. Пĕр сăмахранах килĕшнĕ пулсан, ĕç тахçанах вĕçленĕччĕ. Эсир те паçăрах килтеччĕ. Малашне ăспарах хăтланма тăрăш. Хăвăнтан аслисемпе нихçан та ан хуравлаш. Лар! — Элекçей никам çине пăхма вăтанса ларчĕ. Пуçне усрĕ. Уретник протокол çырсан, вăл унта мĕн çырнине вуламасăрах ал пусрĕ. — Вăт, урăх ним те кирлĕ мар. Çакна асăрхаттармалли çеç юлчĕ: кунта мĕн курни-илтнине манма тăрăшăр. Хăвăр патăрта чухне калашле, Андрей Куракова арестлени çинчен те шăла çыртăр. Унсăрăн хăвăрах йывăр килĕ. Çавна яланах асра тытса тăрăр.

— Укшăн ним те ан шухăшлăр, Иван Митрăч. Пирĕн çăвартан сăмах тухмĕ.

— Ĕненетĕп, ĕненетĕп, Петр Константинович... Ĕнтĕ киле кайăр... Хам пата хăнана илсе кĕменшĕн ан çилленĕр. Вăхăчĕ çавнашкал пулчĕ-ха...

— Эпир хăнана кĕресси тармĕ-ха, Иван Митрăч... Хă-вăр унталла пырсан, пирĕн кил тĕлĕнчен иртсе ан кайăр. Сăмахран, акă, вырсарникун, çăварни эрнине ăсатма арăмупа иксĕр пырăр.

Çакнашкал пĕр-пĕринпе хисеплĕн калаçкаланă хыççăн Касмуххапа ывăлĕ тухса кайрĕç.

Мошков чĕтрекен аллисемпе протоколсене чи хаклă япала пек тыткаласа хавхаланчĕ. Аранах телей шăпи тухрĕ. Вăл патшана хирĕç тунă кавара тăрă шыв çине кăларчĕ çеç мар, хăй курайман çынсене те тĕп турĕ. Вĕсене паянах решеткене хупĕç. Касмуххапа ывăлĕ суя кăтартнине никам та тавçăрса илеймĕ. Хăйсем вĕсем пĕр хут суйнă сăмахĕнчен каялла чакмĕç. Мошковăн ӳсĕрпе йывăрланнă пуçĕ усăнать, ыйхă выртма хистет. Ĕç ăнăçлă иртнĕ хыççăн кăшт сыпсан та чармĕччĕ. Пуçăннă ĕçе вĕçне çитерме хăнăхнăскер, илĕртӳллĕ кăмăл-шухăшне парăнмарĕ. Тата çакна та лайăх чухлать вăл: айăплă çыннăн ăшĕнче мĕн пуррине унăн тăнпуçĕ сапаланнă самантра çеç, вăл следователĕн усал чеелĕхне ăнланса иличчен çеç пĕтĕмĕшле вăлтса пĕлме май пур. Вăхăт иртсен, айăплă çын тунма пуçăнать. Мошков шăнкăравне шăнкăравларĕ те арестленĕ Куракова илсе кĕме хушрĕ.

Уретникпе станувуй кабинетне уйăракан стена çумĕнчи шкап хыçне вырнаçнă Натюша ĕмĕр тăршшĕ тăнăн тунăнчĕ. Мошковсем Тĕмшертен таврăннăранпах ним хусхалман пирки унăн пĕтĕм ӳп-пĕвĕ, ура сыпписем сарлатакан пулчĕç. Сак самантра шкапа вырăнтан сиктерсен, вăл кĕрĕсех ӳкĕччĕ. Натюш хускалса ӳт-пĕвне кантарма мар, кăкăр туллин сывлама та хăрарĕ. Çитменнине, ăна хăваласа кăларасшăн пекех, Мошков каллех табак туртма тытăнчĕ. Хаяр та йӳçĕ тĕтĕм Натюш карланкине тӳсме çук кăтăклантарчĕ. Юлашкинчен вăл тӳсеймерĕ, çăварне кĕпе çаннине тĕркелесе тултарчĕ те ӳсĕрсе ячĕ. Çак янăравсăр сасă тĕпсакайĕнчен тухнă пек çеç илтĕнчĕ пулин те, Натюшшăн аслати авăтнăн туйăнчĕ. Сехри хăпнипе чĕри уксахласа тапма пуçларĕ.

Мошков тейле Сасса илтсе чарăнчĕ. Йĕри-тавра пăхкаларĕ. Анчах ялан питĕрĕнсе тăракан пӳлĕмре çын пулма пултарасси пуçне пырса кĕменнине иӳпсемерĕ. Энтрее илсе кĕни те ун шухăшне урăх май çавăрчĕ.

Энтрей шăннипе те нервисем хускалнипе сиксе чĕтрет. Мошков ун çине тинкерсе пăхрĕ те, тути-çăварĕ шыçса тăртаннине, куç айĕсем хуралнине курсан, кунашкал ĕçе çак тери таса тума хăй çеç ăста пек шутласа, ăшĕнче хавассăн кулса илчĕ. Аллине салтма хушрĕ. Ырă кăмăллă çын пек курăнма тăрăшса:

— Андрей Семенович, тархасшăн, ларăр! — терĕ. Арестленĕ çынсене хупакан пӳртре ытла та нумайччен уткаласа ывăннă урисене кантарасшăн тата нервисене лăплантарасшăн Энтрей ларчĕ. Çав самантрах пуçне тĕпчевлĕ те çуйлă шухăш пырса кĕчĕ: «Элекçейпе ашшĕ ăçта?» Энтрей кунта кĕрсенех вĕсемпе тĕл пуласса е арестленĕ çынсене хупакан пӳрте илсе пырасса шаннăччĕ. Лешсем пуçĕпех çук иккен. «Киле ямарĕç-ши?» Ку тавçăру Энтрей чĕрине кăштах йăпатрĕ. Касмуххапа ывăлĕ ахалех инкеке çакланни питех пăшăрхантарнăччĕ ăна.

— Андрей Семенович, — паçăрхи пекех ырă кăмăллă курăнма тăрăшса, çемçен чĕнчĕ Мошков, — пĕтĕм чĕререн калатăп: пирĕн хушăра киревсĕр сас-хура сиксе тухнăшăн тарăхатăп. Сирĕн патăрта патшана хирĕç çырнă листовка тупăниччен сылтăм аллăм хăрса ларнине тӳсме çăмăлрахчĕ. Анчах ним тума та çук. Ирсĕр листовка сирĕн патăрта тупăннĕ. Çитменнине, эсир ăна туртса илме тапăнтăр. Çапах та эпĕ хута кĕме хатĕр. Петр Константиновичпа ывăлне ирĕке янă пекех, сире те кăларса яма хатĕр.

— Вĕсем киле кайрĕç-и?

— Ия, Андрей Семенович. Ĕнтĕ сирĕн черет. Çакна çеç астутаратăп: ку вара пĕтĕмпех хăвăра мĕнле тыткаланинчен килĕ!

— Апла мĕн тумалла ман?

— Ытлашши нимех те мар, Андрей Семенович. Мĕн-пурĕ те çакна çеç кăтартса парăр: листовка ăçтан тупрăр тата кампа çыхăну тытнă эсир?

Энтрей уретнике ăнланчĕ. Халь çеç çемĕçме хăтланнă кăмăлĕ хытрĕ.

— Кун çинчен нимĕн те илтеймĕр.

— Мĕншĕн?

— Эпĕ никампа та çыхăну тытман. Листовка пирки те айăплă мар.

— Ăнланатăп, Андрей Семенович... Аван ăнланатăп... — кăмăлĕ тилĕрме хăтланнине пытарса каларĕ Мошков. — Эсир пĕрле ĕçленĕ, пĕр шухăш-кăмăлпа пурăннă. Хăшĕ те пулин çаклансан, ыттисене сутмалла мар тесе тупа тунă. Ирĕкре чухне ку, чăн та, пĕр-пĕрне хисеплеме пулăшакан сăлтав-и, тен? Пирĕн аллă çаклансан, кунашкал сăмах пĕçерни ниме те пĕлтермест, инкекрен урăх ним те кӳмест. Халь сирĕн хăвăр пирки çеç мар, аçупа аннӳ çинчен те шухăшламалла. Эсир — хут вĕреннĕ çын, учитель.

— Атте-аннене нихçан та курман хуйха ӳкернĕшĕн питех пăшăрханатăп, Мана мĕн кĕтнине тавçăратăп, хама та шеллетĕп, пурпĕр ним те калаймастăп, мĕншĕн тесен хам та ним те пĕлместĕп.

Мошков хăй сассине хăпартрĕ:

— Ахă, кăмăлпа каласа парасшăн мар эппин?.. Юрĕ тейĕпĕр. Тата тепĕр сăмах, листовка ăçтан тупрăр?

Энтрей листовка пуррине тунма май çуккине аван чухлать. Татăкĕ уретник аллине çурăлса юлнă. Ун пирки протокол çырса чĕрчĕлĕхсене ал пустарнине те астăвать. Çапах та тимерçе сутасшăн мар вăл. Ан тив, тимĕрçĕ листовкăна ăнсăртран тупрĕ-и, ăнсăртран мар-и, вăл революциллĕ организаципе çыхăннă-и е çыхăнман-и — ăна уретнике сутнипе пурпĕр çăмăллăх килес çук. Тимĕрçе инкек кăтартни çеç.

— Листовкăна эпĕ ăнсăртран тупрăм, — çирĕппĕн хуравларĕ Энтрей.

— Ахă, ăнсăртран тупрăр иккен? Интереслĕ, ăçтан тупрăр вара?

— Шкултан таврăннă чух çул çинче тупрăм.

— Çул çинче тупрăр иккен? Мĕн, пĕлĕт çинчен персе аннă-ши е çил вĕçтерсе пырса пăрахнă-ши? — Мошков сассинче уççăнах йĕлпĕрсе кулни палăрчĕ.

— Кун çинчен те ним калаймастăп. Ăçтан пырса выртнине курман.

Мошков шур куçне кăларчĕ. Чăмăрĕпе сĕтеле кĕрĕслеттерчĕ:

— Господин Кураков, сирĕн чыс та, намăс. та çук. Анчах уссăрах хăтланатăр. Лястовкăна сире Энĕшкасси тимĕрçи Саначин панине эпир аван пĕлетпĕр! — Энтрей минресе кайрĕ. Мошков çаплах чарăнмарĕ: — Тĕрĕс сăмахăн суйи çук-и? Çавăнпа чĕлхĕре çыртрăр-и?

Энтрей тăна кĕчĕ, çапах та Элекçей сутăнчăкне ĕненес килмерĕ унăн: «Çын тени мĕнле майпа çав териех сипетне çухатĕ? Уретник вăлтса пĕлесшĕн кăна каламарĕ-ши?» Энтрей хăй тавçăрнине тĕрĕслесшĕн хăюллăн хуравларĕ:

— Эсир кирек мĕн шутласан та, эпĕ çакна çирĕплетсе калатăп: листовкăна мана Энĕшкасси тимĕрçи те е урăххи те паман. Эпĕ ăна чăннипех çул çинче ăнсăртран тупнă.

Энтрей туннăçемĕн вăл патшана хирĕç кавар тунă Çынсенчен пĕри иккенне Мошков тата ытларах ĕненчĕ. Листовка ăçтан тупăнни пирки калаçса вăхăта ирттересшĕн пулмарĕ. Энтрей суйнине тӳртен тăрă шыв. çине кăларма шутларĕ:

— Ăхă, листовкăна ăнсăртран тупрăр иккен. Апла тесен, арестленĕ çынсене хупакан пӳртре тата мĕнле тĕрĕслĕх çинчен сӳпĕлтетрĕр? Е куна та тунас тетĕр-и?.. — Энтрей хирĕç чĕнмерĕ, Элекçей сутнине йăлтах ĕненчĕ. — Шарламастăр-и? Юрĕ, калаçас килмесен, чĕрчĕлĕхсем кăтартнине вуласа парăп.

— Кирлĕ мар, ан вулăр! — тарăхса эхлетрĕ Энтрей. Çак айăпланине йышăнни пулчĕ. Мошков вăр-варах кăмăлне çемçетрĕ:

Паçăрах астутартăм, тунни пулăшас çук. Пытармасăр кăтартса пани авантарах.

Элекçей сутнă хыççăн листовкăна тимĕрçĕ тупса панине тунни ниме те пелтермессе Энтрей аван ăнланчĕ. Çавăнпа вăл тепĕр хут кĕскен каласа пачĕ те Мошков çырлахасса кĕтрĕ. Лешĕ малалла тĕпчерĕ:

— Эсир кавар тунă çынсенчен пĕрине палăртма пулăшни савăнтарать мана. Ку сире ирĕке кăларассине пĕр утăм çывăхарах илсе пычĕ. Анчах çав тери пысăк айăпа, сирĕн çинчен сирсе, тимĕрçĕ çине тиеме унăн ĕнси çӳхерех. Вăл кунашкал йывăр çăка пĕччен йăтма вăй-хăват çитереймĕ. Вăт, хăвăрах шухăшласа пăхăр ĕнтĕ, тата кам çине тийĕпĕр?

Мошков тимĕрçĕ çинчен пĕлнипе çеç çырлахманни Энтрее тарăхтарчĕ. Вăл, кăмăлне хытарса, хăюллăн хирĕç тавăрса хучĕ:

— Çавна тĕллесе пама пултараймастăп. Эпĕ нимле кавара та хутшăнман. Никампа та çыхăну тытман.

— Çапах та шухăшласа пăхăр-ха... Тен, аса илĕр?...

— Урăх ман шухăшламалли, аса илмелли те çук... Мĕн пулни-пĕлнине пĕтĕмпех каласа патăм.

— Эсир, çамрăксем, айван та сĕмсĕркке çав! — хута кĕнен курăнма тăрашса, сăмăхне малалла тăсрĕ Мошков. — Сирĕншĕн ашкăнасси, усал ĕç тăвасси нимĕн те мар. Явап тытма вăхăт çитсен, хăвăра çăлма май тупаймастăр. Мĕн тăвас тетĕн, аçу-аннӳне хисепленĕрен, хăвăра вĕреннĕ çын тесе шелленĕрен, инкекрен хăтармалли май тупма та хатĕр эпĕ. Аса илĕр-ха, сирĕн пата Энĕшкасси çыннисем — Николай Степановичла Василий Максимов — çӳреместчĕç-и? Листовкăна тимĕрçе çавсем паман-и?

Энтрей сисчĕвленчĕ: «Николай Степановичпа Василий Максимовичăн мĕн ĕç кунта? Е мана аташтарасшăн-и вăл?» Чĕмсĕрленсе ларнипе те инкек сиксе тухасран хăранă пек, Энтрей Мошков шухăшне сирме васкарĕ:

— Энĕшкасси тимĕрçине кам листовка панине е вăл, чăн та, çул çинче тупнине те ĕнентерейместĕп, ун çинчен ним те пĕлместĕп. Николай Степановичпа Василий Максимовича хутшăнтарса сăмах тунине хирĕç çакна калатăп: вĕсем ман пата нихçан та пыман. Хам та кайман. — Тĕрĕсех, Энтрей Тĕмшер шкулне килнĕ çул вĕсем Микулапа чиркӳ хуралçисен пӳртĕнче тĕл пулса паллашнă хыççăн çул иртнĕ çамрăксене хут вĕрентесси çинчен темиçе хутчен те калаçнăччĕ. Ку çынсене хут вĕрентме вăл ытларах Микула сĕннипе тытăннăччĕ. Анчах Энтрей ун çинчен шарламарĕ. — Ытах çакна çирĕплетме хатĕр: Николай Степанович патшана хирĕç кавар туса листовкăсем саракан этем мар. Вăл монархист. Пирĕн прихутра унран ытла тĕнпе патшана парăннă çын урăх тупаймăр. Василий Максимович текеннине пĕр виçĕ çул каярах, çул иртнисене хут вĕрентекен шкула çӳренĕ чух, курнăччĕ.

— Андрей Семенович, ырă çыннăм... Эсир мана ăнланмастăр иккен?.. Вăхăта пушă ирттерер мар. Тепĕр тесен, эсир Николай Степановичсемпе пĕрле пулнине каласа паманни нимех те мар. Вĕсем патшана хирĕç кавара хутшăннине эпир унсăрах аван пĕлетпĕр. Эпĕ сире ырлăх тăвасшăн. Каторгăна çакланасран хăтăлма пĕр май çеç: листовкăна Николай Степановичсем панине сире тимĕрçĕ каласа панă. Эсир вăхăт çуккипе пире çийĕнчех евитлеймен. Пурăна киле ун çинчен йăлтах маннă. Вăт çакнашкал сăмахсене протокол çине çырăпăр та, ĕçĕ пĕтсе лартăр. Энтрей мĕнпур ырă кăмăл-шухăшĕпе хĕрӳленсе кайрĕ:

— Аранах ăнлантăм. Эсир хама çăласшăн ним айăпсăр çынсене сутма хушатăр!

— Андрей Семенович, тархасшăн, ан сӳпĕлтетĕр. Эсир тӳрĕ е сутăнчăк çынне леш тĕнчере тишкерччĕр. Ку тĕнчере хăвна ху упрани паха. Пурăнас кунçулăр пур çĕртенех ма тупăка кĕрсе выртас?

— Ан тив, кирлĕ пулсан, чĕрĕллех тупăка тĕркелесе чикĕр! Эпĕ пурĕпĕр эсир хушнă пек киревсĕр ĕç тума килĕшместĕп!

Мошков кăмăлĕ те тилĕрчĕ. Энтрее хăй ирĕкне парăнтарасшăн çеç çиеле кăлармарĕ.

— Андрей Семенович, никама та сутмастăп... Нимле киревсĕр ĕç те тумастăп тесе айвансене. е ухмахсене чавса тăршшĕ лартасшăн çеç калаççĕ. Харпăр хăй пурнăçĕ çыннăннинчен хаклăраххине тăм-ухмах та чухлать. Николай Степановичсем çинчен вĕсене айăпласшăн юри сăмах хускатнă тесе ан шухăшлăр. Ун пирки эсир кăтартни кирлĕ те мар. Вĕсем айăплине икĕ чĕрчĕлĕх çирĕплетсе ал пусни çителĕклĕ. Çав чĕрчĕлĕхсем кăтартнă тăрăх, Николай Степановичпа Василий Максимович сирĕн çума хăйсем çыпçăнма хăтланнă. Эсир килĕшменнипе, сире тавăрма шут тытса, листовкăна юри тыттарнă.

Энтрей тем пекех пăлхансан та, тем пекех вĕчерхенсен те, сасартăк ыйтса пĕлме шут тытрĕ:

— Тĕлĕнмелле, ку хыпарсене кам каласа панă сире? Мошкова Энтрей парăннă туйăнчĕ. Тата кунти сăмах ниçта та тухас çуккине шаннипе:

— Эсир манран патшалăхшăн пит пысăк йăрăса вăлтасшăн. Урăх çын умĕнче шарлассăм çукчĕ. Сире çăлăнма май туса парасшăн пытармăп: Петр Константиновичпа ывăлĕ каласа пачĕç. Ĕнтĕ сирĕн çеç ал пусмалли юлнă. Вара ирĕкре пулатăр! — терĕ.

— Çук! — терĕ Энтрей, темле ирсĕр япала çыпçăнасран хăранă пек.

— Мĕн çук?

— Çакса вĕлерсен те кунашкал ĕçе хутшăнассăм çук! Шел, Касмуххасем çакăнта, ман куç умĕнче, мар. Эпĕ вĕсем çине чун-чĕререн кураймасăр сурăттăм! Ĕнтĕ пахаçсем патĕнче пурăннăшăн та ӳкĕнетĕп.

— Çитет! — тӳсĕмлĕхĕ пĕтнипе хаяррăн кăшкăрса пӳлчĕ Мошков. — Ырă тума тăрăшнине йышăнмасан, хăвăра хăвăр ӳпкелĕр. Çак самантран пуçласа сире аслă патшан тăшманĕ шутласа кăна калаçăпăр! — Шăнкăравне шăнкăравларĕ. Дежурнăй стражник кĕрсен, хыттăн хушрĕ: — Аллине каялла çыхăр та сивĕ пӳрте хупăр!

Мошков пĕчченех юлчĕ. Энтрей килĕшменни кăмăлне пăсрĕ пулин те, тĕпчев ăнăçлă иртрĕ. Листовкăна тимĕрçĕ панине Энтрей хăй те тунмарĕ. Çак ĕнтĕ вăл пĕччен маррине йăлтах çирĕплетет. Акă, тимĕрçе тытса килĕç те, лайăхрах тĕпчесен, ытти тус-йышсене те тупса парĕ. Лешсем, хайсен енчен, теприсене сутĕç. Вара Мошков, çăмхана сутнĕ пекех, çынсен чĕлхисене уçса, аслă патшана хирĕçле ĕç тăвакан ушкăна тăрă шыв çине кăларĕ. Кун çумне Микулапа Ваçлине çыхма та ансат. Икĕ чĕрчĕлĕх кăтартса пани те çителĕклĕ. Ан тив, Энтрей хирĕçтĕр. Ăна никам та ĕненмĕ. Айăплă çынсем тус-йышĕсене сирсе хăварма тăрăшнине пурте пĕлеççĕ. Кĕçех вăл Микулапа Ваçли килне пырса кĕрĕ те пĕтĕмпех пуçхĕрлĕ тăратĕ. Курайман тăшмансене çапса хуçнинчен пысăк савăнăç тата мĕн пултăр! Анчах станувуй çыварнă хушăра Мошкова та канса вăй-хăват хушма вăхăт. Вăл çырнă хучĕсене сĕтел сунтăхне питĕрсе тухса кайрĕ.



III


Натюш шкап хыçĕнчен тухрĕ те йăванса каясран стена çумне тайăнчĕ. Ури-алли, ӳт-пĕвĕ ывăнса хытнăран çеç мар, чунĕ ытла тарăхни шалтах халтан ячĕ. Çут тĕнчере мĕнешкел ирсĕр çынсем пуррине пуçламăш хут пĕлнипе унăн çамрăк та таса чĕри хĕскĕчпе хĕстернĕн ыратрĕ. Тата ку ирсĕр этемсем камсем-ха? Прихучĕпе хисеплĕ шутланакан Касмуххапа ывăлĕ хăйсен пуçĕсене çăласшăн айăпсăр çынсене сутрĕç. Натюш кăштах каннă хыççăн алăк патнелле тĕнкĕлтетрĕ. Уретник яланхи пекех алăка питĕрсе хăварнă. Натюш Саначин туса панă çăраççипе уçса тухрĕ те хăйсем пурăнакан пӳлĕме васкарĕ. Кунта ăна ашшĕ çуйлăн кĕтсе илчĕ.

— Мĕн хыпар?

— Ай, атте, инкек! Касмуххапа ывăлĕ Микула пиччепе Ваçлине сутрĕç!

Натюш шкап хыçĕнче тăнă çĕрте мĕн илтнине кĕскен каласа пачĕ. 

Прахăрăн йывăр ĕçпе пиçнĕ шăнăрлă алли чăмăрланчĕ. Касмухха çакăнта пулсан, ăна халех çапса ӳкерĕччĕ вăл. Умĕнче хĕрĕ çеç тăнипе çиллине шăмарасшăн:

— Вăт ирсĕрсем! Вăт пахăçсем! — тесе эхлетрĕ. Арестленĕ çынсене хупакан пӳртĕн чӳречи умĕнче тăнă çĕрте хăй мĕн илтнине каласа парсан, хĕрне хушрĕ: — Пыр, хăвăртрах пĕлтер. Кĕçех тул çутăлĕ те, станувуй ыйхăран вăранĕ. Вара кайма хĕнтерех.

Çенĕкре ним сас-чӳ çук. Энтрее хупма кайнă дежурнăй стражник таврăнайман-ха. Кил хушшинче те шăпах. Çĕрле алхаснă çил-тăман ире яхăн лăпланнă. Натюш хыçалти калинккерен чупса тухрĕ. Урам хушши чĕрĕле пуçланă. Инçетри ялсенчен утă е вутă кӳме каякан лавсем Атăлкассн витĕр тĕрлеттерсе иртеççĕ. Вĕсене каç çула шăлса хăварни те чараймасть. Кашниех, çуркунне çывхарса килнĕ май, Атăл çулĕ ваниччен йăлăм енче мĕн пуррине турттарса таврăнма васкать.

Натюш, утнă çĕрте утса, чупнă çĕрте чупса, пысăк магазин айккинче ларакан йывăç кил-çурт тĕлне çитрĕ те чӳречерен виçĕ хут шаккарĕ. Вара хапха умне пычĕ. Кĕçех кил хушшинче юр кăчăртатнипе пĕрле арçын сасси илтĕнче:

— Кам унта?

— Эпĕ, çармăссен енчисем, — хуллен хуравларĕ Натюш.

Сăлăпа катернĕ сасă илтĕнчĕ. Хапха уçăлсан, Натюш вĕлт çеç кĕрсе çухалчĕ.

— Натюш... — Муравьев ал парасшăнччĕ, хĕр пăлханнине сиссе тытăнса тăчĕ.

— Захар Павлович, — чĕнчĕ Натюш, — пысăк инкек.

— Мĕнле инкек?

Натюш мĕн илтни-курнине кĕскен каласа пачĕ. Юлашкинчен хăраса ӳкнине пытармасăр хушса хучĕ:

— Мĕн курăпăр ĕнтĕ?

— Нимех те мар, Натюш... Сехмет хăрушă та, пихампар ырă, теççĕ. Инкек пире çакланмасăрах иртĕ... —

Муравьев, кунашкал хуравласа, хĕре çеç мар, хăйне те лăплантарма тăрăшрĕ. Листовка ăнсăртран Кураков аллинче тупăнни, ку ĕçе Микулапа Ваçлие хутшăнтарма тăрăшни чăннипех те пысăк хăрушлăхне пĕлтерет. Муравьев, хăйне хăй алла илсе, малалла тата тăнăçлăрах каларĕ: — Хыпар илсе килнĕшĕн тавтапуç. Эсир мĕн таран кирлĕ те пысăк ĕç тунине халлĕхе хăвăр та чухлаймастăр. Вăхăт çитсен, сана ун çинчен юлташсем ăнлантарĕç. Халь кайăр та асăрхама тăрăшăр. Ытти пирки ним те ан пăшăрханăр.

Натюш кăмăлĕ уçăлчĕ. Самантлăха хăрушлăх çинчен те манса кайрĕ. Ăна асран кайман каччи тав турĕ. Хăю çитсен, шухăшласа тăмасăрах ун аллине тытса чăмăртĕччĕ. Яланхи пекех сăмах та чĕнеймесĕр уйрăлчĕ.

Тепĕр самантран Муравьев та çула тухрĕ. Çивĕч урхамахĕ ăна кĕçех Энĕшкассинчи чул юпаллă, сăрлă пысăк хапха умне илсе çитерчĕ. Хапха питĕрĕнсех тăнипе Муравьев шашулккана тăватă хутчен шаклаттарчĕ. Вăхăт нумай та иртмерĕ — шал ,енчен арçын сасси илтĕнчĕ:

— Кам унта?

— Эпĕ, йăлăм енчисем.

Халха уçăлчĕ те Муравьев кил хушшине кĕчĕ.

— Наум пичче, салам!

— Салам, салам, Захар Павлович! — хуравласа хапхана хупрĕ Наум. — Урхамаха тăварас-и?

— Тăварас мар. Сарай айне тăратса, мĕнпе те пулин вит кăна. Эпĕ нумай тăмастăп, каятăп!..

— Юрĕ, эппин.

— Кил хуçи арăмĕ çывăрать-и?

— Захар Павлович, кирлĕ мара калаçатăр! Пирĕн кил хуçи арăмĕ ку вăхăтчен хăй ĕмĕрĕнче те çывăрса курман. Выльăх-чĕрлĕхе апатлама та ĕлкĕрнĕ вăл, халь пир тĕртет.

Муравьева çирĕм ултталла çитнĕ, шурăмпуç çăлтăрĕ пек таса та савăнăçпа тулли пит-куçлă çамрăк хĕрарăм кĕтсе илчĕ.

— Килех, Захар Павлович!

— Мĕнле пурăнатăр, Анна Александровна!

— Питĕ аван... — тăванла ал тытрĕ те Анук ыйтса пĕлме васкарĕ: — Çак тери ир мĕн хăваласа килчĕ сире?

— Усал хыпар, Анна Александровна.

Анукăн илемлĕ сăн-пичĕ çине çуйлă тĕç çапрĕ, сасси сисчĕвленчĕ:

— Мĕнле усал хыпар?

— Кĕçĕр Тĕмшер учительне, Андрей Куракова, арестлесе Атăлкассине илсе пынă.

Анук чи малтан çакна ăнланчĕ: Энтрей йышши пуян та хăватлă çын ачине арестлеме хăйрĕç пулсан, революциллĕ юхăм сарăлса пынинчен хăраса ӳкнĕ тӳре-шарасем пысăк ĕç тума шутланă. Çапах та ытлашши шарт сикме сăлтав çук. Энтрей революциллĕ организаципе çыхăнман, либералла шухăшсемпе арпашнă çын кăна.

— Мĕн ĕç пирки арестленĕ-ши ăна? — тăнăçлăн ыйтрĕ Анук.

— Ун хваттерне ухтарнă, листовка тупнă.

— Листовка?

— Ия, Анна Александровна. Çитменнине, Касмухха ывăлĕ листовкăна Энĕшкасси тимĕрçи тупса панă тесе уретнике пĕлтернĕ, тет.

Анук, Энтрее революциллĕ юхăма хутшăнтарма шут тытнă май, ун кăмăл-шухăшне тĕпчесе пĕлесшĕн тимĕрçĕ урлă листовка тыттарнине аса илчĕ. Кун хыççăн вĕсем Энтрей тимĕрçĕпе калаçу хускатасса кĕтрĕç. Тимĕрçĕ çавăншăн ик-виçĕ хут чиркĕве кайса Энтрей çывăхне пынă, Лешĕ ним те йӳпсемен пирки ăна хутшăнтарас шухăша сирме тивнĕ. Энтрей листовка пирки сас-хура туманран ăна пĕтернĕ тесе пурăннă. Çук иккен. Тимĕрçе тытса хупас хăрушлăх сиксе тухнă. Анук çуйланнипе ăнланса юлайман пек тепĕр хут ыйтрĕ:

— Апла тесен, Андрей Семеновича листовкăна тимĕрçă пани полицейскисене паллă-,и?

— Паллă, Анна Александровна.

— Тĕлĕнмелле, Элекçей ăçтан пĕлме пултарнă ăна?

— Андрей Кураков арестленĕ çынсене хупакан пӳртре ларнă çĕрте каласа панă терĕç.

— Пĕтĕмпех çырса хунă пек тĕрĕленнĕ. Пĕри каласа панă... Тепри сутнă... Этемлĕх чысĕпе сутă тăвакансем темерĕн!..

— Чи хăрушши ку мар-ха, Анна Александровна. Мошков, Николай Степановичпа Василий Максимович та Кураковпа пĕрле патшана хирĕç кавар тунă пек кăтартса, протокол çырнă. Касмуххапа ывăлне ал пустарнă.

Анук сехри хăпнипе шурса кайрĕ. Ури айĕнче хăма мар, тĕпсĕр шăтăк пекех туйăнчĕ ăна. Сикесрен хăтăлма май шыранăн хăрах аллипе пир тĕртекен станран тытрĕ. Чĕри татăлса ӳкесрен тепĕр аллине кăкăрĕ çине хучĕ. Хăйне Элекçей вăрласа кĕлете хупсан, упăшкине вут тивертнĕ тесе айăпланă вăхăтра та кунашкал хăраманччĕ-и, тен. Ун чухнехи инкек вĕсемшĕн çеçчĕ. Халĕ революциллĕ юхăма хутшăннă тус-йыша та тивме пултарать.

Муравьев Анук пăлханнине мĕнле те пулин сирсе ярасшăн пулчĕ:

— Анна Александровна, усал хыпар илсе килнĕшĕн, тархасшăн, ан çилленĕр... 

Анук лăпланчĕ. Пит-куçĕ хĕрелсе кайрĕ. «Захар Павлович мĕн шухăшларĕ-ши? Эпĕ хăравçине ыттисем пĕлсен, мĕн калĕç?» Вăл, хăйне хăвăрт алла илсе, Муравьева пӳлчĕ:

— Уссăрах пăшăрханатăр, Захар Павлович. Эсир усал хыпар çеç мар, кирлине те илсе килтĕр. Эпир тăшмансем мĕн тума шутланине чухлатпăр. Çакă — пирĕн çĕнтерӳ. Уйăпа манран, Микуларан тата вĕçне çитичченех пирĕнпе пĕрле кĕрешме хатĕр тус-йышсен ячĕпе тав ту. Тата çакна асăрхаттар: сисчĕвлĕрех пулччăр. Кирлĕ-кирлĕ маршăнах пуçа инкеке ан чикчĕр.

— Калатăп, Анна Александровна, калатăп! — Анук кăмăлĕ çĕкленнине сиссен, Муравьев та чĕрĕленсе хуравларĕ.

— Чăвашсен йăлипе, ырă хыпар илсе килнĕ çынна хăналама тивĕç! — терĕ те Анук хăй çути çук пӳлĕме васкаса кĕчĕ. Унтан кăкшăмпа сăра илсе тухрĕ. Муравьева тултарса пачĕ.

— Тавсъе, Анна Александровна!

— Тавах та, курман, Захар Павлович! — Муравьев аллинчен çăра куркине тытса татах сĕнчĕ. — Кăштах çырт-калама. кăмăл тумăр-и?

— Тавтапуç, Анна Александровна. Апатланма ир-ха. Тата каялла таврăнма васкатăп. Унта кашни минутрах çĕнĕ сас-хура сиксе тухма пултарать. Эппин, чипер юлăр-ха.

Анук текех чарса тăмарĕ. Пĕччен юлсан, çилли вĕресе хăпарчĕ. «Вăт им-юмсем! Вăт ие çăпатисем! Вĕсем ман çамрăк пурнăçăма чут çеç пĕтерсе лартмарĕç. Халь каллех пирĕн çул çине тăчĕç». Анчах кун çинчен шухăшласа тăма вăхăт çук. Инкеке сирмеллех. Упăшки патне кайсан, мĕн тумаллине кăтартса парĕччĕ. Вăл Энешкассинчен çирĕм çухрăмра. Унта çитсе киличчен полицейскисем тимĕрçĕпе Ваçлие арестлĕç. Ĕç йывăрлăхне Анукăн хăй пуçĕ çине илме тивет. Упăшки ахаль-и ăна хăй тĕллĕн шухăшлама, ĕç тума та вĕрентнĕ.

Анук ывăлĕн пӳлĕмне кĕчĕ. Лешĕ, кун каçиччен урамра выляса ывăннăскер, ним туйми çывăрать. Çурма тĕттĕм пӳлĕмре Анук ывăлĕн пуçелĕк çине сапаланнă ылтăн çӳçĕпе ытарайми пит-куçне курса савăнчĕ. «Папаçăм... Хуйхă-суйхă мĕнне пĕлмен чухне тăнăçлăн та тутлăн çывăр-ха», тесе пăшăлтатрĕ те ăна чуптурĕ. Марьепе Анахвис те çак пӳлĕмре. Анук вĕсен кравачĕ патне пычĕ. Икĕ тăван: пĕри вунçичĕ çула çитнĕ хĕр, тепри ултта пуснă хĕрача — ыталанса выртаççĕ.

— Марье... — ун ыйхине татас килместчĕ пулин те, пăшăлтатса чĕнчĕ Анук.

Çамрăк хĕр сасартăках вăранса куçне уçрĕ.

— Мĕн тăвас, аппа?

— Хуллен калаç... Анахвисе ан вăрат... — астутарчĕ Анук.

— Çук, вăл вăранмасть-ха, — пăшăлтатрĕ Марье те, йăмăкĕн ытамĕнчен хуллен вĕçерĕнсе.

— Ман пата пыр. .

— Халех, аппа...

Анук малти пӳлĕме таврăнчĕ. Кĕçех Марьĕ те çитрĕ.

— Тумлан хăвăртрах! — хушрĕ Анук. — Малтан Ваçли кум патне вĕçтер. Унтан — Кĕтерук аппу. патне. Халех кунта килччĕр!

Çак вăхăтра, васкамалли ĕçех çукран, ял тул çути киличчен çывăрнипе, Марье урам хушшинче никампа тĕл пулмасăр чупрĕ. Уйкаса тухсан çеç сывлăш çавăрмалла утма пуçларĕ. Ваçлипе курнăçасси ун чĕрине яланах хумхантарнă. Кĕтерука Якур вăрлани ултă çул иртнĕ ĕнтĕ. Ваçлипе иккĕшĕн хушшинчи телейсĕр юрату халь те сӳменнине Марье çеç мар, прихучĕпех пĕлеççĕ. Ахальтен-и варлă пурăнакан хĕрпе каччăна та «Ваçлипе Кĕтерук пек юратаççĕ» тесе калаççĕ. Иртнĕ кĕркунне Ваçли прихутут çынсене тепре тĕлĕнтерчĕ. Вăл юмăç карчăк пурăннă вырăна йышăнчĕ те кил хушшинче ларакан ĕмĕрхи хурана касса йăвантарчĕ. Ку хурăн кутĕнче лăп-лап_пурăннине ĕненнĕрен ял çыннисем Ваçлие хутлатса пăрахасса кĕтрĕç. Яла та инкек-синкек тивесрен хăранипе ăна питлекенсем те тупăнчĕç. Ваçли, çын сăмахне йӳпсемесĕр, пĕчĕк пӳрт, çенĕкпе кăшт-кашт сарай туса лартрĕ те ашшĕнчен уйрăлса тухрĕ. Çак каллех çынсем хушшинче тĕрлĕ сăмах хускатрĕ. Хăшпĕрисем: «Авланманшăн ашшĕ хăваласа кăларнă», терĕç. Теприсем: «Кĕтерука качча илтерменшĕн ашшĕне çилленсе, хăй ирĕккĕн уйрăлнă», тесе çирĕплетме хăтланчĕç.

Марье салхуллăн та ыррăн варкăшакан чĕрине лăплантараймасăрах çенĕке шаккарĕ. Нумаях та кĕтме тивмерĕ, çенĕкре арçын сасси илтĕнчĕ:

— Кам унта?

— Шалтикассем...

Ваçли те çенĕк алăкне пăлханса уçрĕ. Марьене е Прахăрăн ытти хĕрĕсене курсан, телейлĕ кунсене аса илнипе чĕри яланах хускалать. Ваçли, Марьене пӳрте чĕнсе, унпала иртсе кайнă пурнăçĕсем тата темтепĕр çинчен калаçса кăмăлне йăпатасшăнччĕ. Вăл пысăк ĕçпе çеç килме пултарнине манманран илĕртекен кăмăл-шухăшне сирчĕ. Ĕçченле сассине тупрĕ. 

— Мĕн хыпар?

— Анук аппа хăвăртрах пыма хушрĕ! — терĕ те Марье каялла тухса чупрĕ.

Вăл йыснăшесем патне çитнĕ çĕре Кĕтерук урай шăлать. Хуняшшĕпе хунямăшĕ те вăраннă. Пĕри кăмака çинче выртнă çĕртех чĕлĕмне паклаттарать, тепри ушупуççи сакки çинче нӳхĕт табак шăршласа ларать. Марье телейĕшĕнех-и, тен, йыснăшĕ икĕ çулхи ывăл ачипе юнашар харлаттарса çывăрать.

— Кам килчĕ çавăнта? — ыйтрĕ Марине, пӳрте çын кĕнине сиссе.

— Эпĕ-ха ку... Марье... — йыснăшне вăратасран хуллен хуравларĕ хĕр.

— Çав тери ир мĕн хăваласа килчĕ сана?

— Сире курас килнипе вĕçтерсе çитрĕм, — терĕ Марье, аллипе паллă туса, аппăшне Анук патне кайма хушрĕ. Суккăрланнă ваттисем умĕнче час-часах çакнашкал калаçнипе Кĕтерук ăнланчĕ. Кумăшĕ ирех ахальтен чĕнменнине тавçăрнипе васкаса тумланчĕ. Марье аппăшĕ вырăнне урай шăлма тытăнчĕ.

— Кин... — куçĕ курман пирки пӳртре хăшĕ юлнине чухлайман енне чĕнчĕ Марине.

— Аппа тула тухрĕ-ха.

 Марине хăй тĕллĕн темĕн мăкăртатса илчĕ.



IV


Марье хыççăнах Анук та тумланса кил хушшине тухрĕ.

— Наум пичче, ăçта эсĕ?

— Кунтах-çке! — сарай айĕнчен сасă пачĕ Наум.

— Малюка хăвартрах кӳлĕр-ха!

Микула витинче Малюк ятлисем пĕринчен теприне уйăрса илмелле мар пĕр тĕслĕ, пĕр кӳлепеллĕ, чаплă икĕ урхамах пур. Наум вĕсем пĕрерĕн-пĕрерĕн урама кăларса вылятнипе Микулан чи çывăх çыннисем те унăн кунашкал урхамахсем пуррине пĕлмеççĕ. Вĕсене васкавлă чухне çеç кӳлни Наума шухăша ячĕ: «Ăçта кайма пуçтарăнать-ши?» Ыйтма çеç хăймарĕ. Хуçисем мĕн тума, ăçта кайнине пĕлмелли ун йăлинче çук.

— Халех кӳлетĕп!

— Иксĕмĕр кӳлетпĕр, Наум пичче. Пыр, урхамаха çавăтса тух. Эпĕ лаша таврашне илсе килетĕп! — терĕ те Анук сарайне чупса кĕчĕ. Стена çумĕнчи йăрхахра çакăнса тăракан лаша таврашĕсене йăтса, хыçлă пĕчĕк çуна патне пырса тăчĕ.

Йĕпкĕн хура, сарлака кăкăрлă та чари патнелле çинçе, йĕтĕр пек çаврака урхамаха Наум чĕлпĕр вĕççĕн çавăтса тухрĕ. Пĕр кана вылятмасăр турта хушшине кĕртме май çуккипе ирĕк пачĕ. Урхамах, вĕçерĕнсе каяс пек, малалла ыткăнчĕ. Çăварлăх каснине туйса, айккинелле вирхĕнчĕ, Наум тавра пăр-пар чупса çаврăнчĕ. Чĕвен тăчĕ. Вырăнтах ташланă пек, тĕпĕртетсе малти урисемпе кукалерĕ, тулхăрчĕ, кĕçенчĕ.

Çак хушăра пӳрте Ваçли килсе кĕчĕ. Никам кĕтсе илменнипе кил хуçи арăмĕ урăх пӳлĕмре пек шутласа:

— Кума... — тесе чĕнчĕ. Хирĕç сасă пулманран, пӳртре çуккине тавçăрса, пукан çине ларчĕ.

Вăхăт нумай та иртмерĕ — Кĕтерук персе çитрĕ. Ваçлие курсан, пер тĕлĕннипе, пĕр савăннипе алăк патĕнчех чарăнса тăчĕ. Йĕкĕт те сасартăк сăмах хушаймарĕ. Куçĕсем тĕл пулса пĕр-пĕрин çине ӳпкевлĕн те çепĕççĕн пăхрĕç.

— Турă çырлахтăр... Эсĕ те кунта-çке?.. — ăнланса сăмах пуçарчĕ Кĕтерук.

— Мĕнле пурăнатăн? — пырса ал тытрĕ Ваçли.

— Аван-ха. Мĕн шыраса ирех çӳретĕн?

— Эпĕ мĕн шыраса килни темех мар-ха. Санă курнăшăн савăнатăп. Юратакан чĕресем ытларах каçпа курнăçаççĕ текенччĕ. Эпир иксĕмĕр ирпе, шурăмпуç килес умĕн, тĕл пултăмăр...

Вĕсене малалла калаçма май килмерĕ, Анук кĕрсе чăрмантарчĕ.

— Хаклă кумасем... Эсир çитнĕ те-çке!..

— А-яй вашаватлă кил хуçи эсĕ! Хăнасене чĕнтернĕ те ху таçта çӳретĕн!

— Эпĕ иксĕре улах туса парас терĕм! — шӳтлесе илчĕ те Анук сассине улăштарчĕ. — Хаклă кумасем.., Эпĕ сире пысăк ĕçпе чĕнтертĕм.

— Мĕн аплах? — сисчĕвленсе ыйтрĕ Ваçли.

— Каç Тĕмшер учительне арестленĕ.

— Ан калаç!..

— Куракова арестлени темĕх марччĕ... Унпа пĕрле Касмуххапа ывăлне тытса кайнă пулнă. Лешсем вара..., Кураков патшана хирĕç кавар тунă çĕре Ваçли кум та хутшăннă тесе кăтартса панă. — Тус-йышĕсем ытларах хумханасран Микулана та явăçтарни çинчен шарламарĕ Анук.

— Мĕн сăлтавшăн, мĕн çитменшĕн сутма хăйнă вĕсем? — тарăхрĕ Ваçли.

— Ун çинчен вакласа тăма вăхăт çук, Ваçли кум. Сан ялтан çухалмалла. Кĕчĕерти хысна çуртне кай. Унта, стрелокра, Кăрмăшкасси тутарĕ Ганият Гимаев ĕçлет. Çитсен çапла ыйт: «Сан обходра делянка сутлăх пур-и?» — те. Вăл санран: «Мĕнле йывăç ӳсекен делянка кирлĕ?» — тесе ыйтĕ. Эсĕ: «Авăс ӳсекен делянка», — те. Вара вăл сана йышăнса пытарĕ. Çуй-шав иртсе кайсан, мĕн тумаллине каярах пĕлтерĕпĕр.

— Вăт ирсĕрсем! Суйма мĕнле хăйнă вĕсем? Эпĕ Кураковпа çыхăну тытма мар, ăна хăçан курнине те астумастăп! — чим калама алтраса мăкăртатрĕ Ваçли.

— Кум, лăплан. Халлĕхе ытлашши пăлханма сăлтав çук. Тата саншăн ялтан тухса каясси нимех те мар. Ахаль те кашни кун сунарта çӳретĕн. Çармăссен вăрманĕнче тĕрлĕ чурăс кайăк нумай теççĕ. Вăт, кăштах сунарта çӳресе кур.

— Эсĕ, кума, шӳтлессипех!

— Пăшăрханма та кирлĕ мар. — Анук Ваçлие ыталаса чуптурĕ. — Ĕнтĕ кай. Эпĕ те васкатăп. — Ваçли йĕнчесе тăнине асăрхасан: — Кума, эсĕ ма сывпуллашмастăн? Атя, ашшĕ-амăшĕ, савнă хĕрĕ вырăнĕнчĕ пулса ăсат. Манран вăтанатăп тесен, эпĕ пăхмăп, — терĕ те Анук çаврăнса тăчĕ.

Çак самантра Кĕтерука Якур вăрласа Ваçлирен уйăрнă чухнехинчен те йывăртарах пек туйăнчĕ. Упăшкинчен сивĕнсе хăй тĕллĕн кăмăл-шухăшпа çеç пурăнма хăнăхнă хушăра вăл Ваçлипе сайра хутра тĕл пулса чунне йăпататчĕ. Ĕнтĕ ку та çухалать. Ваçлипе урăх хăçан курнăçма май килессине ăраскал кăна пĕлĕ. Вăл хуравлама, ним тума аптрарĕ.

Вăрттăн ĕçлеме куçасса кĕтнĕччĕ тата çак саманта курма хатĕрленнĕччĕ пулин те, вăхăт çитсен, Ваçлин кăмăлĕ йăшрĕ.

— Кĕтерук, сывă пул! — аллине тăсрĕ вăл.

— Çулу телейлĕ пултăр, — хурлăхлăн хуравларĕ Кĕтерук.

Ваçли кайсанах, Анук Кĕтерука ăнлантармă тытăнчĕ.

— Кума, тăхта... пĕччен ан хуйхăр. Халь çакна каласшăн сана... 

— Итлетĕп, кума, — хăйне алла илчĕ Кĕтерук.

— Тимĕрçĕ ăраскалĕшĕн те хăрушлăх çитнĕ. Кураков патĕнче листовка тупнă. Касмуххапа Элекçей листовкăна Саначин тимĕрçĕ панă тесе кăтартнă.

Кĕтерук чĕри çуйланчĕ.

— Турă çырлахтăр, кума, мĕн куратпăр ĕнтĕ?

— Ан хăра, кума... Темех мар... Пире куçа хупса шыраççĕ. Эпир вĕсене хĕвел çинчи пек куратпăр. Пуринчен ытла вĕсем мĕн шухăшланине пĕлетпĕр. Анчах хăрушлăха вăхăтра сирни тата лайăхрах. Тимĕрçе те пытармалла. Халех ун патне чуп та Ваçли кайнă çĕре ăсат. Стрелок патне çитсен, вăл та Ваçли кум сăмахнех калатăр. Ăнлантăн-и?

— Ăнлантăм.

— Вăт пулчĕ те... Ĕнтĕ иксĕмĕр пĕрле тухатпăр. — Анук, сар кĕрĕкне тăхăнса, пилĕкне пиçиххи çыхрĕ. Шаль тутăрĕ пĕркенчĕ, алса тăхăнчĕ.

— Эсĕ ăçта кайма пуçтарăнатăн тата?

— Микула патне кайса килесшĕн-ха, — ытлашши хумхантарасшăн мар чăннине пĕлтермерĕ Анук.

— Манран салам кала эппин.

— Тавтапуç, кума.

— Эпĕ йăлтах маннă, кума... Тимĕрçĕ патне пушă алпа пыма аван мар. Хачă парса яр-ха. Хăйраттарса килем.

Анук ăна хачă тупса пачĕ те кил хушшине тухрĕ, хатĕрлесе тăратнă çуна çине вырнаçса ларчĕ. Хапха уçалнă-уçăлман урхамах çил-тăвăл пек сирпĕнчĕ.

Икĕ çул вĕренсе класлă общество, класлă кĕрешӳ мĕнне ăнлансан, ашшĕне, йăмăкĕсене революциллĕ юхăма хутшăнтарнă хыççăн Микула Кĕтерука Энĕшкасси тимĕрçипе, Аркадий Яковлевич Саначинпа çыхăнса, унăн кăмăл-шухăшне пĕлме, ăна хăйсем май çавăрма хушнăччĕ. Социалла лару-тăру енчен тата хăйне хăй пурнăçра мĕнле тыткаланинчен Саначин революцилле кĕрешĕве йышăнмалла çын пирки иккĕленмерĕç. Вăл, ытти хăшпĕр тимĕрçĕсем пек, çынсене тара тытса ĕçлеттерсе пуясшăн тăрăшман. Чухăнраххисене укçасăр та ĕçлесе панă. Ытти ялсенчен илсе пынă ĕçсем те ăна чи кирлĕ çаплăк хушмалăх çеç пулнă. Пĕр пĕчĕкрех шурă пӳртпе çенĕкрен, кил хушши тавра хăлтăр-халтăр хуралтăран, иĕр качакапа мăшăр сурăхран, мăшăр хурпа темиçе чăхран пуçне унăн урăх ним те çук. Мĕнпур тумтир таврашĕпе пӳртри япалисем пĕр лав çине тиеме те çитмен.

Саначина çавăрма тăрăшнă çĕрте йывăрлăх пуррине те асăрхамасăр хăвармарĕç. Вăл арçын. Хĕрарăма чура вырăнне çеç шутланă саманара ăна çавăрма Кĕтерука хушрĕç. Вăрттăн ĕçлекен социал-демократла рабочи партин. организацийĕ кунпала Кĕтерукăн пултарулăхне çеç мар, хĕн-хур айĕнче нуша тӳссе пурăнакан, анчах кăмăл-шухăшĕ енчен ирĕке тухнă чăваш хĕрарăмĕ мĕн таран пысăк та пархатарлă ĕç тума пултарнине палăртаçшăн пулчĕç.

Тимĕрçĕпе çыхăнма Кĕтерука çакă та пысăк чăрмав кӳчĕ. Вăл тимĕрçĕ лаççине шутланă вăхăтра çӳреймен. Тӳрех килне кайма арăмĕнчен шиклĕ.

Çапла ĕнтĕ, ĕç хушнăранпа самай вăхăт иртсен, вĕсем Атăлкасси пасарĕнчен киле тухма хатĕрленнĕ самантра тĕл пулчĕç.

— Аркади пичче, эсĕ киле каясшăн-и? — куларах та хаваслăн ыйтрĕ Кĕтерук.

Халиччен хире-хирĕç тăрса калаçман хĕрарăм пуçарса чĕнни Саначина тĕлĕнтерсе ячĕ. Анчах çын çине ялан ырă сунса пăхма хăнăхнă кăмăлĕ часах уçăлчĕ.

— Эпĕ киле каяссипе каймасси мĕн тума кирлĕччĕ сана?

— Хампа пĕрле илсе каяс тетĕп.

— Килĕшме те юратчĕ... Карчăкран туртса илесрен хăратăп...

— Кăмăл тусан, ма туртса илес мар? Тимĕрçи аван эсĕ... Тата арçынни те маттур курăнать.

— Куна терĕсех каларăн вара. Ватăлни çеç пĕтерет. Пĕр вăтăр çул каярах Энĕшкассинче манран чаплă каччă çукчĕ.

— Ман хĕр ĕмĕрĕ иртни те нумай вăхăт ĕнтĕ. Иксĕмĕр эпир тантăшпа пĕрех.

— Апла тесен килĕшетĕп,

Вĕсем Атăлкассинчен тухрĕç. Саначин çав-çавах шӳтлĕ те йĕплĕ сăмахсемпе перкелешрĕ. Кĕтерук юлашкинчен чăнласа калаçма шут тытрĕ.

— Аркади пичче, — евĕклĕн чĕнчĕ вăл, — ытла та тĕлĕнмелле,.. Акă, эпир шӳтле калаçса пыратпăр. Пире куракансем е арăму пĕлсен, пуçĕпех урăхла шухăшлĕç. Ют арçынпа хĕрарăм мĕн тесе пасартан иккĕшĕ çеç таврăнаççĕ тейĕç. Пурнăçри йăла тени мĕншĕн çавнашкал-ши?

— Эсĕ, мĕн, ку тарана çитсе те хĕрарăм хĕрарăм иккенне, арçын арçын иккенне чухлайман-и? — ахăлтатса илчĕ Саначин.

— Апла иккен... Ют арçынпа ют хĕрарăм хушшинче пахăçла туслăхран урăх нимле туслăх та пулас çук-мĕн...

Саначин Кĕтерук шӳтлемесĕр калаçнине сисрĕ, кирлĕ-кирлĕ мара сӳпĕлтетнипе тӳрĕ те чыслă хĕрарăма хур кӳресрен асăрханса, сассине улăштарчĕ.

— Куншăн эпĕ айăплă мар, Кĕтерук. Пурте çавнашкал шутлаççĕ.

— Çав тĕрĕс-и вара?

— Тĕрессипе тĕрĕс маррине тишкермеллисем эпир мар. Пĕтĕм тĕйче çавăн çинче тăрать!

— Апла тесен, кунашкал тĕнче кайман пĕр пуса та тăмасть! — Ытла та кĕтмен сăмах илтнипе Саначин ним шарлама аптрарĕ. Кĕтерук, хăйпе хăй калаçнă пек, шухăшне малалла тăсрĕ: — Тĕлĕннипе йăвансах кайăн. Хĕрарăм вăл — хĕрарăм, çавăнпа арçынпа пĕр тан мар. Арçын вăл — арçын, çавăнпа хĕрарăмпа пĕр тан мар. Арçын вăл — арçын, çавăнпа хĕрарăмăн хуçи, улпучĕ. Хĕрарăмăн хăйнеçемĕн кăмăлĕ, ĕçĕ — нимĕн те пулмалла мар. Унăн мĕнпур тивĕçĕ — арçынна пăхасми. Çакна çеç пĕлесчĕ ман: кунашкал киревсĕр пĕртансăрлăх ăçтан сиксе тухнă-ши?.. Арçын хĕрарăма пусмăрта усрас йăлана кам кăларнă-ши? Эпир пулмасан, эсир, арçынсем, мĕн тăвайрăттăр-ши? Акă, арăмнах илер-ха: вăл хăш енчен санран начар вара? Е вăл иксĕрĕн пурнăçăрта сиксе тухакан инкек-синкеке, нушана санпа пĕр танах тӳссе ирттермест-и? Эсĕ юман пек сывлăхли тата сан ĕçри ăнăçусем арăму тăрăшнинчен, вăл сана хисеплесе пăхнинчен килмест-и? Арăму сан сывлахна, пурнăçна упрама тăрăшмасан, мĕн курăттăн-ши? Килсĕр йытă пек çапкаланса çӳремĕттĕн-ши? Тĕрĕссипе каласан, Аркади пичче, арçын хĕрарăма ним вырăнне хуман тĕнчере чухăн арçынсене те ним вырăнне шутламаççĕ. Çавăнпа вăл этемлĕхшĕн юрăхсăр тĕнче.

Саначин Кĕтерук çине чăр! пăхрĕ. Чĕре тĕпĕнче пытанса пурăнакан, халиччен ăнланса илеймен кăмăл-шухăш чĕрĕлнĕн туйăнчĕ.

— Мĕн тĕрĕн эсĕ?..

— Хĕрарăмпа чухăн çынсене çын вырăнне хуман тĕнчене пĕтермелле терĕм.

Саначин чĕри шартах сикрĕ. Саманана вăл та килĕштермест, çапах та кунашкал хăюллă шухăш ун пуçне пырса кĕмен. Пуянсем чухăнсен ĕнсине хырса пурăнас йăла ĕмĕр-ĕмĕрех тăсăлас пек суннă. Ку сăмахсене Кĕтерук вырăнне арçын каланă пулсан, вăл хирĕç тавăрса хурĕччĕ-и, тен. Халĕ хăйне хăй алла илме ĕлкĕрнĕ май, умĕнче тĕттĕм чăваш хĕрарăмĕ тăнине аса илчĕ те сасăпах кулса ячĕ:

— Ай, Кĕтĕрук, вар-хырăм ыратмаллах ан култар., Кĕтерук тимĕрçĕ мĕншĕн ахăлтатса кулнине ăнланчĕ.Ун сăмахĕ тимĕрçĕ чĕрине тиврĕ иккен. Анчах Кĕтерук хăй сассине ним те улăштармарĕ:

— Аркади пичче, ан тĕлĕнтер! Эсĕ çак тери кулмалăх мĕн каларăм вара элĕ?

— Ай, Кĕтерук... — çав-çавах кулма чарăнаймарĕ Саначин, — эсĕ тĕнчене мĕнле пĕтернине курасчĕ ман!

Тимĕрçе чи кирлĕ сăмах калас самант çитсен, Кĕтерук каллĕ-маллĕ пăхкаласа илчĕ те темиçе çын хуса çитме пуçланине асăрхарĕ. Хăйсем тĕллĕн çеç калаçса каясшăн васкасарах утрĕ.

— Аркади пичче... — шарламасăр пырсан-пырсан сăмах пуçарчĕ Кĕтерук. — Эпĕ тĕнчене мĕнле пĕтернине курасчĕ терĕн-и?

— Ия çав... Мыскараран та мыскара пулĕччĕ вара ун чухне! 

— Аркади пичче, ахалех кулатăн. Эпĕ тĕнчене хам тĕллĕн пĕтересси пирки пĕр сăмах та шарламарăм-çке. Ана пĕтерме пĕччен хĕрарăм мар, пĕччен арçын та вăй çитерес çук. Вăт, çав ирсĕр саманана пĕтерме май пурри çинчен итлеме кăмăл тусан, ним ӳркенмесĕрех каласа парăп.

Саначин каллех чарăнса Кĕтерук çине чăр! пăхрĕ. Темĕн хуравласшăнччĕ. Кĕтерук евĕклĕн сĕнсе пӳлчĕ:

— Аркади пичче, кайрăмăр! Утнă çĕрте те калаçма пулать — Саначнн утма пуçласан, Кĕтерук тепĕр хут астутарчĕ: — Çапла, Аркади пичче, итлеме шутласан, ним ӳркенмесĕр каласа парăп.

Саначин Кĕтерук сăмахĕнче халиччен чухламан темле вăй пуррине туйрĕ. «Хаваспах итлетĕп», — теесси те килчĕ. Хĕрарăма хисепе хума хăнăхман йăли тытса чарчĕ. Вăл шутлеме хăтланчĕ:

— Хăлхана тăратрăм. Ылхавлă саманана ху тĕллĕн çеç улăштараймасан, эсир, хĕрарăмсем, пĕрле пухăнса улăштаратăр-и?

— Хĕрарăмсенчен кулмасăр сан чĕлхӳ çаврăнмасть иккен, — ӳпкелерĕ Кĕтерук.

— Кӳрентĕн-и? Эпĕ санран кулмарăм-иç! — хăйне тӳрре кăларасшăн пек хуравларĕ Саначин.

— Çук, кӳренмерĕм, Аркади пичче. Хăшпĕр арçынсем хăйсене çеç юратни тата айван тăнпуçли кăна тарăхтарать.

Кĕтерукăн юлашки сăмахĕсем Саначин мăнкăмăллăхне пырса тиврĕç.

— Эпир, арçынсем, айван тăнпуçлă-и?

— Урăхла хаклама та май çук, Аркади пичче. Хĕрарăма шутламан çын çын-и вăл? Анчах уншăн эсĕ тесан йышши ытти арçынсем те айăплă мар. Уншăн этемлĕхе пуянпа чухăна, улпутпа чурана уйăрса хунă самана айăплă. Ку саманара Михха йышши сĕлĕхсене пурăнма çеç пархатарлă. Вĕсем хĕрарăма çеç мар, арçынна та чура вырăнĕнче усраççĕ. Эсĕ Михха умĕнче хăвăн тивĕçлĕхне кăтартма пикен-ха — сана çав самантрах вырттарса хурăн хуллипе ислетĕç. Сахал тесен, Çĕпĕре, каторгăна ăсатĕç. Пупсем те тӳре-шарасемпе пĕр кăмăллă ĕçлеççĕ. Аса ил-ха, чиркӳре вĕсем пире яланах йăваш пулма та турăпа патшана пăхăнса пурăнма чĕнеççĕ. Пурăннă чухне мулшăн тăрăшма хушмаççĕ. Виçĕ хăма хушшине выртсан тин кирлĕ мула пухма сĕнеççĕ. Хăйсем пылпа çу çинче ишеççĕ. Куна пурте пĕлеççĕ ĕнтĕ. Вăл шутра эсир те, арçынсем, пĕлетĕр. Çав тĕрĕссĕрлĕхпе кĕрешес вырăнне килте хĕрарăмсемпе çапăçатăр, хĕрарăм кăштах ирĕккĕн сывласа курасран хăратăр. Çитменнине, хăвăр хĕрарăмсенчен те мĕскĕнрех. Станувуй, уретник, стражник, старшина, староста — пурин умĕнче те этемлĕх сăн-сăпатне çухатсах пилĕке хуçатăр. Тĕрĕссипе, пире чурара усракансен йышĕ пысăках та мар. Акă, хамăр таврари пурнăçах илер. Миххапа ун йыттисем вуншарăн çеç шутланаççĕ. Эпир — пиншерĕн. Раççей талккăшпех çавнашкал. Вăт, эсир, арçынсем, хĕрарăмсемпе çапăçиччен пĕрлешсе пĕр чăмăр пуласчĕ те пире чурара усракан мул хуçисене хирĕç тарасчĕ.

Вĕсене çĕнтерсе ирĕке тухăттăр, хĕрарăм çине урăхларах пăхакан пулăттăр.

Кĕтерукăн хăюллă та чуна килентерекен сăмахĕсем итленĕçемĕн Саначин шухăш-кăмăлне йăлтах тыткăнларĕç. Халь ĕнтĕ унпа юнашар чăваш хĕрарăмĕ, ялти чи путсĕр çын арăмĕ мар, халиччен тĕл пулман ăслă та вăй-хăватлă, чĕринче этемлĕх тивĕçне упракан çын утса пынăн туйăнчĕ.

Кĕтерук куç айĕн сăнаса пынă май тимĕрçĕн кăмăлĕ улшăннине сисрĕ, çавна витĕмлĕрех ĕненесшĕн сасартăк чĕмсĕрленчĕ, утăмне васкатрĕ. Анчах нумай та каяймарĕç. Саначин тем çухатнăн ĕшенсе ӳкрĕ.

— Ма чарăнтăн?

— Хĕрарăм сӳпĕлтетни йăлăхтарса çитерчĕ пулĕ терĕм-çке-ха.

— Хальхинче вĕçне çитиех итлеме хатĕр.

— Апла тесен, Аркади пичче, хăшпĕр ырă çынсем вĕрентнĕ тăрах, рабочисемпе хресченсем пĕрлешсе кĕрешĕве тухсан, мул хуçисемпе çĕр улпучĕсен... патшан тытăмне сирпĕтме... çĕр çинче ĕççыннисен тытăмне тума пулать.

Саначин чĕри картах турĕ. Вăл каллĕ-маллĕ пăхкаларĕ. Çынсем илтсен, тем курса ларăн. Тĕрĕсех, таçти хуласенче патша саккунĕсене пăхăнса пурăнма шутламан çынсем пур, вĕсем патшана вырăнтан сирпĕтесшĕн кĕрешеççĕ тенĕ хыпар тимĕрçĕ хăлхине пырса кĕнĕччĕ, анчах чĕрене питех тивменччĕ. Халь ун çинчен хăюллă та куçкĕрет каланнне илтсен, хăраса ӳкрĕ, çапах та сассине пĕчĕклетсе ыйтрĕ:

— Унашкал çынсем камсем вĕсем?

— Вĕсем, Аркади пичче, заводсенче, фабрикăсенче ĕçлекенсем...

Саначин Кĕтерук ăçтан пĕлме пултарнине пĕлесшĕнччĕ, Ытла та ерипен утнине кайра пыракан çынсем çитсе чăрмантарчĕç.

Киле таврăнсан, Кĕтерук кун юлашкине ытла та канăçсăрланса ирттерчĕ. Ан тив, Саначин тимлесе итлерĕ, килĕшрĕ пек курăнчĕ те, пурпĕр çын ăшне кĕрсе, вăл мĕн шутланине чухлама хĕн. Е ют çынсене шăтсан?.. Пĕтнĕ пуçĕ çав вара. Кĕтерук Саначинпа иккĕшĕ мĕн калаçнине никама та пĕлтерме юраманнине асăрхаттарма ĕлкĕрейменшĕн те пăшăрханчĕ.

Ирхине ирех хачă илсе тимĕрçĕ лаççине вĕçтерчĕ.

— Аркади пичче, турă пулăштăр!

Хĕрӳ ĕç вăхăтĕнче тимĕрçĕ кунашкал саламлакансене хирĕç çаврăнса пăхмасăрах хуравлаканччĕ. Халь ытла та çывах та килентерекен саса илтеннипе ĕçлеме те чарăнчĕ. Алăк умĕнче Кĕтерук тăнине курсан савăнса кайрĕ. Тĕрĕссипе, кĕçĕрхи çĕре вăл та çывăрнă-çывăрман ирттернĕ-çке. Кĕтерук сăмахĕсем ун чĕрине, тăнпуçне йăлтах хускатрĕç. Çĕр хута мĕн-мĕн шухăшламарĕ-ши вăл? Çынсем хуса çитнипе Кĕтерука вĕçне çитиех калама май килменшĕн тарăхрĕ. Тепĕр хут тĕл пулма ĕмĕтленчĕ. Çавăнпа ĕнтĕ:

— Тавтапуç, Катерина Прохоровна... Ир çӳрекен хĕрарăм кам-ши тетĕп? Эсĕ-çке вăл! Мĕн ĕçпе-ши? — терĕ.

Кĕтерук чĕри савăккăн тапма пуçларĕ. Ун сăмахĕсем тимĕрçĕ кăмăлне тивмесĕр иртмен иккен. Ахальтен-и вăл Кĕтерука ятран çеç мар, ашшĕ ячĕпе те чĕнчĕ. Арçынсем хĕрарăмсене кунашкал хисепленине Энĕшкассинче урăх никам та курман-и, тен.

— Хачă хăйраттарма килтĕм-те... — хумханнине пытарса хуравларĕ Кĕтерук.

— Аван, аван... Акă, Хветĕр ĕçне туса пĕтерĕп те сан хаччуна хăйрама тытăнăп.

Алăри ĕçне палăрмаллах васкаса вĕçлесен, Саначин арçынна кăларса ячĕ те, Кĕтерук хаччине илсе, стан çине хăнарса ларчĕ. Кĕтерук хăйра аврине тытса çавăрма пикенсен, ăна чарчĕ.

— Катерина Прохоровна, ан васка-ха, ĕлкĕрĕпĕр.

— Мĕн тата? — ним ăнланман пек ыйтрĕ Кĕтерук.

— Акă мĕн, Катерина Прохоровна... Эсĕ ман чĕрене вут тивертрĕн те, ниçта кĕрсе кайма аптратăп. Йăлтах çунса пĕтме ан пар.

— Вут тивертрĕн?!. Ай, Аркади пичче, пурнăçу, чăн та, чаплах мар иккен. Анчах унашкал вут-кăвара сӳнтерме ман йышши вăй-хăват çитерейрĕ-ши?

— Хăвăн çитмесен, ăнлантарса пар: вăл вăй-хăвата ăçтан шыраса тупмалла?

— Халăхра шыра, Аркади пичче... Халăх ура тапсан — çĕре кисрентерет, вĕрсен — çил-тăвăл кăларать тесе ахаль-тен каламан.

Кĕтерук ытарлă калаçни Саначина çырлахтармарĕ.

— Çутçанталăкра аллă пилĕк çул пурăнатăп ĕнтĕ, Халăхра эсĕ асăннă вăй-хăват пуррине курмарăм. Çавăнпа вĕсем ман чĕрене вут тивертме те, сӳнтерме те пултараймĕç. Эсĕ, ним мар чăваш хĕрарăмĕ, тивертрĕн. Кала, çав вăй-хăвата кам пачĕ сана? Унашкал çынсем пурри çинчен систертĕн,. тупсăмне тупса памарăн.

Кĕтерук шӳтлеме чарăнчĕ, сассине те улăштарчĕ:

— Ăна халлĕхе сана пĕлмесен те пырĕ. Иксĕмĕр хушăмăрта хускалнă сăмахсене малалла тăсас тесен, çакна асăрхаттарас килет: эсĕ манран мĕн илтнине ăша ярса пурăнайăн-н? Ял çине кăлармăн-и?

— Ан хăра, Катерина Прохоровна. Тĕрĕсех, тепĕр чух эпĕ шӳтлеме те сӳпĕлтетме юрататăп. Кирлĕ чухне чĕлхене çыртма та пултаратăп. Санран мĕн илтнине ял çине кăлармăп тесе тупа тăватăп. Хам сăмах çине тăмасан, маншăн ыранах хĕвел ăн пăхтăр!

— Ĕненетĕп, Аркади пичче. Татах калаçма та хатĕр. Лаççа çынсем килсе кансĕрлесрен çеç пăшăрханатăп.

— Уншăн ним те ан шухăшла, Катерина Прохоровна, — терĕ те Саначин, стан çинчен анса, лаç алăкне кĕле хурса лартрĕ. Ĕнтĕ никам та кĕреймĕ?..

Çак вăхăтран пуçласа Кĕтерук хăйне вĕрентнине тимĕрçе вĕрентме тытăнчĕ. Саначин арăмĕпе калаçса килĕшсен, вĕсен килне тăван пек пырса çӳрерĕ. Çапла Саначин маттур агитатор пулса тăчĕ. Лаççа пухăнакан вуншар чăваш хушшйнче, упранса та сисчĕвлĕн, тĕрлĕ юмах ярса кăтартнă пек калаçса, патшапа унăн стройне хирĕçле, Японипе вăрçасси мул хуçисене çеç кирлине тăрă шыв çине кăларакăн шухăшсене сарчĕ. Пурăна киле лаççа ĕçпе çеç мар, ун халапĕсене итлеме пыракансем те нумайлăнчĕç. Ун урлă революциллĕ юхăма хутшăннă ытти хăшпĕр çынсем те çыхăну тытрĕç. Саначин революцишĕн кирлĕ çын пулни, вăл ытла та тăрăшни, хăрамасăр ĕçлени Кĕтерука яланах савăнтарнă... Халĕ, ав, çав çыншăн пысăк хăрушлăх персе çитнĕ.

Кĕтерук, шухăшланă пекех, Саначина лаçра тĕл пулчĕ те, çуйлă кăмăлне пытарса, яланхи майпах хаваслăн саламларĕ:

— Аркади пичче, турă пулăштăр!

— Тавтапуç, тавтапуç, Катерина Прохоровна! Тул çуталнă-çутăлманах мĕн хăваласа килчĕ сана?

Кĕтерук çăл патĕнче хĕрарăмсем пухăнса тăнине аса илчĕ те вĕсем илтесрен сассине пĕчĕклетрĕ:

— Ытла та пысăк ĕç, Аркади пичче.

— Мĕнле ĕç? — сисчĕвленсе ыйтрĕ Саначин.

— Кĕçĕр Тĕмшер учительне — Куракова тытса кайнă. Хваттерне ухтарнă чухне ăна эс панă листовка тупнă.

— Мĕнлĕ, ара... Эпир вăл листовкăна пĕтернĕ тесе шутланăччĕ-çке?

— Упранă иккен. Ун çинчен калаçма вăхăт çук. Полицисем вăл листовкăна эсĕ панине пĕлеççĕ. Çавăнпа сан Энĕшкассинчен халех каймалла. — Кĕтмен хыпар çухатса янипе Саначин ним чĕнеймесĕр тăчĕ. Кĕтерук тата тимлĕрех хушрĕ: — Аркади пичче, вăхăта ан ирттер. Лаççа хуп та вĕçтер!

— Ăçта? — юлашкинчен пăлханса ыйтрĕ Саначин.

— Çармăссен енче Кĕчĕер хысна çурчĕ пур тенине илтнĕ-и?

— Илтнĕ. Вара?..

— Сан çавăнта стрелокра ĕçлекен тутарпа — Ганият Гимаевпа тĕл пулмалла. — Кĕтерук Анук ăнлантарнă парольне те каласа пачĕ.

— Ытла аван мар килсе тухрĕ...

Тимĕрçĕ кăмăлĕ пăсăлни Кĕтерука шухăша ячĕ. «Арăмĕпе уйрăлнă чухне хăйне хăй мĕнле тыткалĕ, мĕн курĕ вăл?»

— Аркади пичче, ытлашши ан пăшăрхан. Хамăр мĕнле ĕçе хутшăннине тата пире мĕн кĕтнине малтанах пĕлнĕ. Паянхи инкек ытти чухне те сиксе тухма пултарнă. Хăвна хăв алла ил те васка! — Саначин лăплана пуçланине сиссен, Кĕтерук тимĕрçĕ кăмăлне çĕклесшĕн хаваслă сасă çине куçрĕ: — Унта эсĕ пĕччен пулмăн. Тус-йышсем тупăнĕç.

— Кам-ши?

— Ваçли.

— Ваçли?.. Вăл мĕн?..

— Вăл та сан йышши сунарçах. Çармăссен ращинче чурăс кайăксем нумай, теççĕ. Вăт, тытăр вĕсене. Малалла мĕн тумаллине каярах пĕлтерĕпĕр. Халь васка. Наталле аппана йăпатса хăварма тăрăш. Ăçта кайма шутланине каламасан та юрать.

— Ăнланатăп. Катерина Прохоровна...

Уйрăлас самант çывхарсан, Кĕтерук кăмăлĕ улшăнчĕ, каçарттарас шухăш пырса кĕчĕ.

— Аркади пичче... — салхуллăн чĕнчĕ вăл, — пурăннă, пĕрле ĕçленĕ хушăра тепĕр чухне сирĕн умра вырăнсăр та сӳпĕлтетрĕм-и, тен... ан çиллен...

— Катерина Прохоровна... Çилленме мар... Эсĕ куçа уçнине нихçан та манас çук. Ун чух санпа курнăçман пулсан, тĕпсакайĕнчи пекех ним курмасăр-пĕлмесĕр ĕмĕрĕме ирттереттĕм. Пуриншĕн те тавтапуç.

Кĕтерук Саначина ыталаса чуптурĕ те урăх пĕр сăмах хушмасăр лаçран тухрĕ.

Тулта вăл кăмăлне хытарма самантлăха чарăнса тăчĕ. Çăл шывĕ патĕнче çав-çавах хĕрарăмсем нумай. Вĕсен умĕнчен куççуллĕ куçпа мĕнле иртĕн? Тĕпчевлĕскерсем асăрхасан тем калĕç. Кĕтерук пит-куçне шăлса типĕтрĕ те хĕрарăмсем патне çитсен, шӳтле сассипе:

— Халап çаптарма турă пулăштăр сире! — терĕ.

— Тавтапуç!

— Эсĕ мĕн, лаçра улах чухне тимĕрçĕ пиччене çавăрма килтĕн-и?

— Çавăрайрăн-и? — илтĕнчĕç шӳтле сасăсем. Кĕтерук хĕрарăмсенчен юлмарĕ:

— Çавăраймарăм çав. Ватăлтăм, тет. Ют хĕрарăмпа çыхланма мар, хам карчăк та пăхми пулчĕ, тет.

Хĕрарăмсенчен иртсен, Кĕтерук йăлтах хăйне хумхантаракан шухăш çине куçрĕ.

Пĕччен юлсан, Саначин пĕр самант хушши лаçри япалисем çине тинкерсе тăчĕ. Ăна арăмĕнчен уйрăласси çеç мар, ĕмĕр тăршшĕпе тыткаланă япаласенчен, лаççинчен, ялйышран уйрăласси те хурлантарать. Энĕшкассине вăл вăтăр çула çитнĕ вăйпитти çын килнĕ. Ун чухне кунта лаç та çукчĕ. Çирĕм пилĕк çул ырми-канми ĕçленипе лаçне, ĕçре мĕн кирлине: сунталне, вĕркĕчне, мăлатукĕсемпе хĕскĕчĕсене сутăн илсе е хăй аллипе туса çитернĕ. Çавăнтанпа кашни ир вăл лаççа килсе вучах тивертнĕ те ĕçе пуçăннă. Ĕçре кун иртнине сисмесĕр каç тунă. Энĕшкассинче вăл шина хуман кустăрма, вăл туптаман суха тимĕрĕ çук. Кашни килтех вăл тунă пуртă, тимĕр сенĕк, тимĕр кĕреçе, ухват, турчка тата тем чухлĕ çавăн йышши япаласене курма пулать. Ĕнтĕ пĕтĕмпех хăварма тивет. Нумай вăхăта-ши? Саначин полицейскисем килессе аса илсе тăна кĕчĕ те вучахне сӳнтерчĕ, инструментсене тирпейлĕн пухса хăварчĕ.

Наталле, упăшки халех ĕçрен таврăнасса кĕтменскер, тĕлĕнсе ӳкрĕ.

— Мĕн эсĕ, япала манса хăвартăн-им?

— Çук...

Наталле ĕç вăхăтне ма пушăлла çӳресе ирттеретĕн тесе ӳпкелесшĕнччĕ, упăшки сассинче салхулăх пуррине тата сăнĕ те улшăннине асăрхасан:

— Аркади, чирлемен-и эсĕ? — терĕ.

— Эпĕ хурçă пекех сывă... Ман... вăхăтлăха килтен çухалмалла...

Наталле упăшки мĕнле ĕçе хутшăннине аван пĕлет. Вăл хушнă пĕчĕкрех ĕçсене хăй те туса курнă. Çапах та çухалмалла тенине ăнланса илеймерĕ.

— Аркади, култарса ан тăр! Мĕн çитменшĕн, ăçта тухса каясшăн эсĕ?

— Кĕçĕр Тĕмшер учительне стражниксем тытса кайнă... — Хăйне хăй тăнăçлă тыткалама тăрăшса хыпарларĕ Саначин.

— Турă çырлахтăр, тем курса ларăн. Çавăн чухлĕ тӳре те чаплă çынна та уяса тăмарĕç-и вара?

— Куракова тӳрĕ çын шутласа йăнăшнă эпир, Наталле. Вăл тӳрĕ çын мар, сутăнчăк. Ун тивлечĕпе пирĕн пата кĕçех стражниксем килсе кĕрĕç. Çавăншăн ман тухса кайма тивет.

— Ан калаç, Аркади... Учительпе мĕн ĕç сан?

— Çак инкеке курасшăнах-и, тен, эпĕ унпала пĕр ĕçпе çыхланнă çав. Нумаях та пулмасть ăна пĕр листовка панăччĕ. Вăл, анра пуç, листовкăна çак таранччен усранă. Апла çеç те мар-ха, листовкăна эпĕ тупса панине полицине шăтнă.

Наталле тинех хăрушлăха ăнланса илчĕ те, сехри хăпрĕ. Кайса ӳкесрен пукан çине ларчĕ. Чĕлхе çине малтан мĕн килнине персе ячĕ:

— Мĕн куратпăр ĕнтĕ?..

Арăмĕн сăмахĕсем Саначин чĕрине çурсах пăрахрĕç.

Ку инкекĕн пуçламăшĕ çеç-çке-ха. Стражниксем килсен, мĕн хăтланĕ?

— Наталле! — хăтăрса чĕнчĕ Саначин. — Эсĕ çак териех хăравçине тĕлленменччĕ те. Тĕрĕссипе, халлĕхе ытла хăрушши ним те палăрмасть. Пытанса пурăнма лекессе эпир кашни кунах кĕтнĕ. Вăл темех мар. Ĕнтĕ мана çакă пăшăрхантарать: стражниксем персе çитсен, мĕн айкашăн-ши эсĕ? Ахăртнех, тус-йышсем умĕнче ман пите тăлавар çакса ярăн!

Упăшки шанманни Наталле пит-куçне вут тивертрĕ. Чăн та, кунашкал килсе тухасса пĕлмен-им вăл? Малтанах пĕлнĕ вĕт. Çапах та упăшкине хăрушă çул çинчен пăрма мар, унпала пĕр кăмăл-шухăшлă пулма тăрăшнă. Халь хăраса ӳкни ытла та вырăнсăр, намăс та. Наталле хăйне йăлтах алла илме ĕлкĕрчĕ.

— Аркади, тархасшăн, ан çиллен... Темĕн чĕре хускалнине тӳсеймен енне ăссăрла калаçрăм. Ан иккĕлен, сан ятна çĕре ӳкермĕп.

— Паçăрах çапла каламалла... — кăмăлĕ уçăлнипе çепĕççĕн чĕнчĕ Саначин. — Нăйкăшма сăлтав çук, Тата кирлĕ те мар. Эпир ку çул çине куçа хупса тăман. Тен, уйрăласса та вăхăтлăха, ик-виçĕ кунлăха çеç уйрăлатпăр. Кирек мĕнле пулсан та, ман пурнăç хыпарне сана тус-йышсем пĕлтерĕç. Ĕнтĕ кайма вăхăт. Сунар сумкине апат-çимĕç чиккеле-ха!

Наталле васкаса çур çăкăр тата пысăк татăк сысна ашĕ чикрĕ. Саначин, лаççа кайнă тумне хывса, килте тĕртсе тунă пустав пиншакне тăхăнчĕ. Пилĕкне патронташ çыхрĕ. Апат-çимĕç тултарнă сумкăна çурăм хыçне çакса пăшалне йăтрĕ.

Çенĕке тухсан, Наталле тӳсеймерĕ, упăшкине ыталаса илчĕ. Тек курасса шанмасăр, куççульне ирĕк пачĕ. Макăрмасăр ирттерме те хĕн. Вĕсем пуçламăш хут вăхăтне-мĕнне пĕлмесĕр уйрăлаççĕ. Тата малашне мĕн курасси те паллă мар.

Саначин та хурланчĕ, анчах, кăмăлне ирĕке ямасăр, арăмне тимлесех йăпатрĕ:

— Ну... Çитĕ, çитĕ, Наталле... Паçăрах каларăм, нумаях çӳремĕп. Эсĕ кунта çирĕп тăр. Иксĕмĕрĕн пархатарлă пурнăçа хур ан кӳр...

Наталле хирĕç сăмах та чĕнмерĕ — карланкине йӳçĕ кумкка капланни чăрмантарчĕ.

Кил хушшинче Саначин йĕлтĕрне хул хушшине хĕстĕрчĕ те арăмне тепĕр хут чуптуса уйрăлчĕ.

Вăл час-часах пăшал çакса сунара çӳренипе Энĕшкассисем халь те çавнах шухăшласса шанать. Çапах та ял витĕр каймарĕ. Хĕрарăмсем кĕпе çума çӳрекен сукмак çине тухрĕ. Çăл патĕнче пĕр çын та çук. Саначин, Энĕшкассипе Тĕмшер ялĕсене уйăрса тăракан тарăн çырма тĕпне анса, йĕлтĕрне сырчĕ. Ирхи шăнпа хытнă юр çинче йĕлтĕр çăмăллăн шăвать. Ав, çырма пуçĕ те инçе мар ĕнтĕ. Саначин сасартăк чарăнчĕ. Вăл пыракан çул çине мулкач сиксе тухрĕ те, темрен хăранипе анранăскер, тарас вырăнне кайри ури çине ларса кăн-кан пăхкаларĕ. Ана тыгас тесен, авăрланă пăшалне хуллуççи çинчен илсе керĕслеттерме нимех те мар. Саначин пеме шутламарĕ. Хăй пурнăçне аса илсе шеллерĕ. «Эпĕ те мулкачпа пĕр тан. Мана та хаяр сунарçăсем ĕмĕрхи йăваран хуса кăларчĕç». Мулкача çул çинчен тартас тесе хьптăн кăшкăрчĕ:

Мулкач айккинелле ялт сикрĕ те куçран çухалчĕ.

Çырмаран тухсан, Саначин татах чарăнчĕ. Сылтăм енче Энĕшкасси ялĕнчен чăнкă сăртпа аракан çул курăнать. Сулахайра Атăлкассинелле каякан çул, айккииерех юр ирĕлнĕрен вырăнĕ-вырăнĕпе ула-чăлаланнă аслă улăх сарăлса выртать. Икĕ çулĕпе те марисен еннелле каякан лавсем пыраççĕ. Иккĕленмелли çук, лавсем хушшинче Энĕшкассисем е урăх ялтан Саначина паллакан çынсем пурах. Вăл никам куçĕ умне те курăнасшăн мар çулсăр-мĕнсĕрех васкарĕ. Энĕш юханшывĕ урлă каçса çеремлĕ вырăна кĕрсен, йĕлтĕрне хывса хул хушшине хĕстерчĕ. Кĕçех, Атăл урлă каçса, марисен улăхне кĕчĕ. Ĕнтĕ Элнет юханшывĕ патне çитесси те инçе юлмарĕ. Сасартăк хăва катисем хушшинче пăшал сасси илтĕнчĕ. Саначин шарт сикнипе мар, сунарçă чĕри хускалнипе чарăнчĕ. Кам, мĕнле кайăка пенине пĕлес килчĕ. Анчах хăва катисем кансĕрленипе таврара мĕн пуррине курма çукран тата пăшал пенĕ хыççăн урăх ним сас-чӳ те илтĕнменрен: «Аслă улăхра кам мĕн ĕçпе çӳренине ăçта пĕлсе çитерĕн?» — тесе шухăшларĕ.Сăртран ывăç тупанĕ çинчи пекех курăнса ларакан Энĕшкасси çине пăхрĕ те чĕри ыратса илчĕ. «Хăçан таврăнма май килĕ-ши? Кил-çуртăмра, тăван лаççăмра пулса савăнайăп-ши? Наталле хăйне мĕнле туять-ши?»

— Аркади пиччей, салам! — татрĕ тимĕрçĕ шухăшне арçын сасси.

Хăва катисем хушшинчен Ваçли мулкач йăтса тухнине курсан, Саначин хавасланчĕ.

— Эпĕ пăшал перекен кам-ши тесе тăратăп. Ватă хусах пенĕ иккен.

— Шăп çавă, Аркади пичче!

— Мăннине çаклатнă...

— Аптрамасть.

— Эпĕ те курнăччĕ. Таçтан сиксе тухса ман çул çинех ларчĕ.

— Тĕл пĕреймерĕн-и-мĕн?

— Пеме те шутламарăм. Шеллерĕм.

— Аркади пичче, ан култар-ха, мулкача шеллес пур — ма сунарта çӳретĕн?

— Эпĕ сунарта мар...

— Апла тесен ăçталла çул тытатăн?

— Кĕчĕере.

— Апла пĕрлех утăпăр.

— Ия. Иксĕмĕрĕн çул пĕрле терĕç мана. Вăт, çавăншăн, хама та усал сунарçăсем йăваран хăваласа янине аса илтĕм те мулкача пеме хĕрхентĕм.

Аркади пичче, хăвна мулкачпа танлаштарса питех йăнăшатăн. Мулкач чурăс кайăк. Эпир — пĕтĕм тĕнче уç-çине пĕлсе унпа усă курма пултаракан тăнлă-пуçлă çынсем. Çавăнпа килтен те усал сунарçăсем хăваланипе çеç мар, кĕрешĕвĕн меслетне улăштарма тухнă. — Саначин аванмарланчĕ. Çакна асăрхасан, Ваçли урăх сăмах çине куçрĕ: — Аркади пичче, хуллен утар. Кăнтăрла тĕлне çитсе, мулкач аш ăшалама ĕлкĕрес.



V


Энĕшкассинчен çирĕм çухрăмри Çимел ялне çитсен, Анук урхамахне упăшки кĕрекен хваттере тăратса хăварчĕ те пасара тухрĕ. Вăхăт халь те ир, пасар урамĕнче халăх лăк-тулли. Пуринчен ытла Микула лавкки умĕнче кĕпĕрленеççĕ. Кунта вĕсене Микула ăшпиллĕ те хаваслă калаçни çеç мар, пир-авăра ытти сутăçăсенчен пĕр-икĕ пус йӳнерех сутни илĕртсе пухнă. Анук, лавкка умне чышăннă хĕрарăмсен хушшинчен упăшки патне пыма май çуккипе, хыçалтан кайса çаврăнчĕ те лавкка алăкне шаккарĕ. Кĕçех Уçка сиксе тухрĕ. Кам тăнине курсан, пĕр тĕлĕнсе, пĕр хавасланса чĕнчĕ.

— Анук аппа...

— Микула пиччуна вăр-вар систер-ха! — Уçка мĕн те пулин калама ĕлкĕриччен хушрĕ Анук.

Микула алăкран васкаса тухрĕ. Ун куçĕ умĕнче — сивĕ çанталăка вăркăштарса килнипе пĕрлĕхен пек пит-куçлă, самантлăха та асран кайман, ытарайми арăмĕ. Ыталаса чуптăвĕччĕ вăл ăна. Эрне хушши курманнипе ытла та тунсăхланă-çке. Ахальтен çӳременнине аса илнипе чĕри туртăмне сирчĕ.

— Анук, мĕн çăмăлпа? — ыйтрĕ яланхи сасăпа.

— Иртнĕ каç стражниксем Тĕмшер учительне тытса кайнă.

Ку хыпар Микула чĕрине питех хускатмарĕ. Энтрей хăйсемпе нихăш   енчен те çыхăнманнине пĕлет вăл.

— Çавăншăн вĕçтерсе килтĕн-и?

 Анук упăшки çине кӳренерех пăхрĕ.

— Микула, ăнлананмарăм, мĕн каласшăн эсĕ?

— Çакна каласшăн, Кураков инкекĕшĕн васкамасан та пырĕччĕ. Çитменнине, эсĕ хăраса ӳкни палăрать.

— Тунмастăп, Микула... Халь те чĕтретĕп.

— Ку вара пачах ытлашши, Анук.

— Каласа парсан курăп-ха, ху мĕн хăтланăн? Микула пит-куçĕнчи кулăш сунчĕ. Хаваслă кăмăл-шухăшĕ хыççăн кайса, арăмĕ пысăк ĕçпе çеç килме пултарнине манса сӳпĕлтетнĕшĕн хăйне хăй ӳпкелерĕ. Анук самантлăха шарламасăр тăчĕ те:

— Ĕç Кураков пирки çеç пулсан нимех те марччĕ, — шухăшне малалла тăсрĕ вăл, — эпĕ ытлашшиех пăлханмăттăм... Ăна тытса кайни пире те тивет. Ун патĕнче Саначин панă листовкăнă тупнă. Кураков кун çинчен Касмухха Элекçейне каласа панă. Лешĕ — уретнике.

Хăрушлăх сиксе тухнине ĕненсен, Микула чĕри çуйланчĕ. Анчах арамĕ умĕнче палăртасшăн мар хăйне тăнăçлăн тыткаласа:

— Чăн та, ырă хыпар мар! Аркади пиччене çаклатса кайма пултараççĕ, — терĕ Микула.

— Уншăн пăшăрханмалли çук, Микула. Эпĕ ăна Кĕчĕере ăсатрăм.

— Питĕ аван тунă, Анук... — Наталле аппа килтех юлнă-и?

— Наталле аппа-и?.. — Çак сăмаха кĕтмен пирки Анук сасартăках хуравламарĕ.

— Наталле аппа килтех-и? — тепĕр хут астутарчĕ Микула.

— Килтех... — пĕлтерчĕ Анук. Микула мĕншĕн тимленине тавçăрнипе хăйне тӳрре кăларма хăтланчĕ: — Наталле аппана тивмĕç тесе шутларăм.

— Питех йăнăшатăн, Анук.

— Наталле аппана та... 

— Çапла, Анук... Ним иккĕленмелли те çук, ăна та тытса кайĕç, асаплантарса тĕпче пуçлĕç. Тимĕрçĕ арăмĕ тӳссе ним те шарламĕ тесе мĕнле шанас?.. Чи малтанах вăл Кĕтерук кума çинчен каласа парĕ. Çитменнине, Наталле аппа тата хăшпĕр юлташсене те пĕлет. Çапла вĕсене полици аллине çакланма май туса паратпăр. Уççăн та ирĕккĕн ĕçлесси пуçĕпех пĕтсе ларĕ.

— Турă çырлахтăр, куна мĕнле манса кайнă эпĕ... — тарăхрĕ Анук.

— Лăплан... Пирĕн ĕçре пăлханни çиен çеç кӳрет. Ĕлкĕрсен, полици аллине никама та лектерес марччĕ.

— Пурне те ăнланатăп, Микула. Халех каялла таврăнăп та Наталле аппана ăсатăп.

— Эпĕ те пыратăп.

— Сана яла таврăнма юрамасть.

— Мĕншĕн?

— Тархасшăн, каçар... Эпĕ пурне те каласа пама ĕлкĕреймен-ха. Уретник, Касмуххапа ывăлне хăратса, тата эсир ман пирки Касмуххасене хур кӳнине усаллăн аса илтерсе, Кураков патшана хирĕç кавар тунă çĕре Ваçли кумпа иксĕр хутшăннă тесе калаттарнă. Кун хыççăн полици сана та уяса тăмĕ.

Микула пĕр вĕриленсе, пĕр сивĕнсе кайрĕ. Кунашкал ирсĕр ĕç ăнсăртран сиксе тухасса кĕтменччĕ вăл. Анчах халь ун çинчен шухăшласа тăма вăхăт çук. Микулашăн çеç мар, çывăх тус-йышсемшĕн те вилĕмле хăрушлах çывхарнă.

— Ваçли кума хыпарларăн-и?

— Ăна та Кĕчĕере ăсатрăм,

— Маттур, маттур, чунăм... Ĕнтĕ киле вĕçтер те тимĕрçĕ арăмне вырнаçтар. Ĕлкереймесен, вăл сĕмленекен çынсене, пуринчен малтан Кĕтерук кумана, асатма тăрăш. Эпĕ полици танатине сирме тăрăшăп. Вĕсем, ыранах вуншар çĕрте листовка тупса, Тĕмшерте тупăннине манĕç. Васка, чунăм.

— Халех вĕçтеретĕп, Микула...

Вĕсем самантлăха чĕмсĕрленчĕç. Микула арăмне куçран пăхрĕ те:

— Полицейскисем сана та хускатма пултараççĕ... Хăраса ӳкмĕн-и? — Чĕри шартах сикнипе Анук чĕтресе илчĕ. Вăл, çынсене инкекрен хăтарма тăрăшса, хăй çинчен пĕрре те шухăшламан.. Микула тĕрĕсех асăрхаттарчĕ-çке: упăшкине айăплас япала ăна та уяса тăмĕç Анчах Анук, хăйне хăй алла илсе, чĕрине хытарчĕ.

— Çук, хăраса ӳкместĕп. Пирĕн çул тумхахлине эпир малтанах пĕлнĕ...

— Тĕрĕс, чунăм... Пирĕн çул тумхахлине эпир малтанах пĕлнĕ, — терĕ те Микула арăмне ыталаса илчĕ.

Анук пуçне упăшкин кăкăрĕ çине хучĕ, юратăвăн çепĕç туйăмне парăнса пăшăлтатрĕ:

— Чăнах, тем тумалла ĕнтĕ... Эсĕ таврăнасса кĕтсе мунча хутма хатĕрленнĕччĕ...

— Хатĕрленнĕ пулсан хутăр. Хăвăр кĕретĕр!

— Юрĕ-çкр, эппин.

Анук васкаса кайрĕ. Микула ăна куçран çухаличченех пăхса юлчĕ.

Канса тăнă урхамах çил-тăвăл кăларса чупасшăн тĕпĕртетет. Пасар урамĕнче халăх нумăй пирки Анук ăна ирĕксĕрлесе уттарать. Халăх хушшинчен тухса пĕтсен, тилхепине карт туртрĕ — урхамах аçа-çиçĕм пек тăпса сикрĕ. Тата çур сехетрен Анук килне персе çитрĕ.

— Яла стражниксем килнĕ сас-хура çук-и? — ыйтрĕ вăл хапхаран кĕнĕ-кĕменех Наумран.

— Илтĕнмерĕ.

Анук чĕри лăштах пулчĕ. Апла тесен, тимĕрçĕ арăмне ăсатма та ĕлкĕрĕ. Вăл Наума тепĕр урхамахне тăварса кӳлме хушрĕ те кĕрĕкне çыпçăннă юра силлесе тасатрĕ. Вара пӳрте кĕчĕ.

Ванюк амăшне хаваслăн кĕтсе илчĕ. Анук ывăлне чуп-турĕ, унтан Анахвисе те ыталаса ачашларĕ.

— Анне, эсĕ çав тери ир ăçта кайнă? — терĕ Ванюк. Ывăлне суйма тивесси Анука пăшăрхантарчĕ, анчах урăхла тума май çуккипе:

— Кӳрше кайса килтĕм, — терĕ.

 Пурне те тĕпчеме хăнăхнă ачи ĕненмерĕ.

— Ан суй, ан суй, анне! Эсĕ кӳрше кайнă чух нихçан та пысăк тутăр çыхмастăн.

Вăтаннипе пит-куçĕ çунсан та, Анук тĕрĕссине калаймарĕ. Ашшĕ патне кайса килнине пĕлсен, вăл тата ытларах тĕпчеме хăтланĕ, кăмăлне çырлахтармасăр та хăпмĕ.

— Ванюк, ывăлăм;.. Нивушлĕ эсĕ аннӳне ĕненмй пултăн? — ним тупса калама аптранă енне кӳреннĕ пек кăтартма тăрăшрĕ Анук.

Ванюк именчĕ. Шанмасăр сӳпĕлтетнипе амăшне пăшăрхантарчĕ.

— Ĕненетĕп, ĕненетĕп! — çепĕççĕн чĕвĕлтетрĕ вăл. Анук ывăлне ыталаса чуптурĕ, унтан Марьене хушрĕ:

— Кĕтерук аппуна чĕнсе кил-ха!

— Халех, Анук аппа! — килĕшрĕ çамрăк хĕр. Вăхăт нумай иртмерĕ — Кĕтерук персе çитрĕ.

— Кума, — терĕ Анук, — эпĕ халь çеç Микула патĕнче пултăм та, вăл Наталле аппана та ăсатма сĕнчĕ. Ку тĕрĕсех те... Уретник-стражниксем килсен, ăна та ирĕкре хăвармĕç. Асаплантарма пуçласан, чĕлхине çыртаймĕ. Наталле аппана та упăшкисем кайнă çĕре кăларса яр. Ытлашши япала илме хăтланнипе чăрманса ан тăтăр. Киле юлакан пурлăхĕ ниçта та çухалмĕ. Çул çинче ăна Наум пичче ӳрхамахпа хуса çитĕ. Вĕсем малалла мĕн тумаллине Наум пиччене ăнлантарăп...

Наталле Кĕтерука ытла та йăшнă кăмăлпа кĕтсе илчĕ. Упăшкипе сывпуллашнă чухне хăйне хай çирĕп тыткалас пек суккăччĕ. Пĕчченех юлсан, упăшки ăраскалĕшĕн мĕнешкел хăрушлăх сиксе тухнине тата вĕсем хăçан пĕрле пулăсси те паллă маррине тин ăнланса илнĕн кăмăлĕ хуçăлчĕ, икĕ куçĕнчен куççуль шĕпĕртетсе анчĕ. Ан тив, вĕсем ырми-канми ĕçленипе çеç ытлăн-çитлĕн пурăнатчĕç те, хăйсĕне хăйсем телейлĕ тесе шутланă. Темле инкек çаврăнса килсе иккĕшне уйăрчĕ, вĕсен ырă та шĕкĕр пурнăçне çĕмĕрсе тăкрĕ. Упăшки таçти çĕршывра, ют çынсем патĕнче мĕн курĕ-ши? Наталлен хăйĕн пурнăçĕ те упăшкине пăхса, ун валли ĕçлеме те канма майсем туса панипе çеç тулличчĕ-çке. Халь мĕнле куна-çĕре ирттерĕ вăл? Е чăн та стражниксем килсе асаплантарма тытăнсан? Вара мĕн каламалла?...

— Наталле аппа, пĕччен тунсăхламарăн-н? — терĕ шӳтлесерех Кĕтерук тимĕрçĕ арăмĕн кăмăлне уçасшăн.

— Çук. Çав тери савăнатăп. Халь тăрса ташлама та хатĕр!

Наталле ним пытармасăр ӳпкелени Кĕтерук чĕрине тиврĕ. Вăл, çапах та кăмăлне хытарса, витĕмлĕ те татăклă сасă çине куçрĕ.

— Тунсăхламанни аван, Наталле аппа. Салхуланма та кирлĕ мар. Ун çинчен тепĕр чухне кăлаçăпăр-ха. Халь сан хăвăн та килтен тухса шăвăнмалла:

— Ăçталла?

— Аркади пичче кайнă çĕре.

Упăшкипе пĕрле пулма май килнине пĕлсен, Наталле савăнма та хăтланчĕ. Кил-çуртне, япалисене пăрахса хăварма лекессине аса илсен, каллех хуйха ӳкрĕ.

— Эпĕ ниçта та хускалмастăп!

— Наталле аппа, питех лайăх ăнланатăп. Килтен тухса каясси тăвансем патне ĕçке çӳресси мар, Пурпĕр урăхла май çук. Стражниксенчен хăтăлни пахарах.

Стражниксем килме пултарасси çинчен паçăр упăшки астутарсан та Наталле хăранăччĕ, çапах та ăна питех чĕре патне илменччĕ. Кĕтерук сăмахне илтсен, йăлтах ăнланчĕ те пĕтĕм хăрушлăха туйрĕ. Сасартăках парăнас килмен енне çеç хирĕçем пекки турĕ:

— Мăн çума мĕн сăлтавшăн çыхланĕç вĕсем?

— Сăлтавне тупĕç, Наталле аппа. Сана тытса хупма Аркади пиччене айăплани, вăл çухални те çителĕклĕ... Хăвăн та каймаллишĕн ан пăшăрхан. Кил-çуртри япăласем çинчен те ан шухăшла. Пурте сыхă тăрĕ. Хупа пĕрле ним илмех те ан тăрăш. Кайнă çĕрте пурте пулĕ. Васка, Наталле аппа. Кĕçех стражниксем персе çитĕç. Хамăр улăх енне каçсан, сана урхамахпа хуса çитсе лартĕç.

Наталле урăх турткалашса тăмарĕ.



VI


Упăшкине илсе кайсан, Хĕветле сак çине ӳкрĕ те сасăпах макăрса ячĕ, ăна кура Праски те ӳлерĕ. Инкек-синкек килсе çапнине чухăн килĕнче тӳссе ирттерме йывăр. Пуян килĕнче тата йывăртарах иккен. Чухăн, нихçан тă савăк пурнăç курман, инкеше пурăнма пăхнăскер, ăна çăмăлрах тӳссе ирттерет. Вăл, кашни инкек хыççăнах хуçăлса ӳксен, нихçан та çурăмне туррĕн тытса кураймĕ. Пуяна вара, телейлĕ те савăнăçлă пурнăçа çеç хăнăхнăран, ăнсăртран сиксе тухакан инкек-синкек çĕçĕпе пырса чикнĕ пекех туйăнать. Праскипе Хĕветле те çавнашкалах, хуйхă-суйхă йăлтах пусарса ӳкернипе мĕн вăхăт макăрнине те, хапха уçăлса лав кĕнине те сисмерĕç. Касмуххапа Элекçей пӳрте кĕни те вĕсене усал-тĕселĕн туйăнчĕ.

— Мĕн çитменшĕн сĕрлетĕр!

Касмухха хăтăрса пăрахни хĕрарăмсене лăплантарчĕ: вĕсем пӳртре, чăн та, упăшкисем тăнине ĕненчĕç.

— Ах, Элекçей... — хурлăхлăн чĕнчĕ Хĕветле, макăрма чарăнса, — сана кашкăр сурăха тытнă пек илсе кайрăç те... Эсĕ таврăнасса шанманччĕ.

— Пирĕнпе темскер пулма эпир ăсран кайнă çынсем мар, — кăштах мăнаçланарах хуравларĕ Элекçей.

— Мĕн çуйхашатăн! Е кутран çапрĕç-и сана? — Праски çав-çавах макăрма чарăнайманнипе ятлаçрĕ Касмухха. — Станувуй патне илсе кайнăшăн макăрма мар, савăнмалла. Вăл пирĕншĕн тус-йышне ху та лайăх пĕлетĕн!

Хĕрарăмсем йăлтах лăплансан, Элекçей аса илчĕ:

— Атте, Çемен пиччесене пĕлтересчĕ. Ан тив, Андрей Семеновича çăлма тăрăштăр!

Касмухха, Мошков никама калама хушманнине астунипе, Элекçее чарасшăнччĕ. Энтрее тытса кайнине ашшĕсене систермесен пушшех аван мар пуласран хăрарĕ. Ку хыпар Çеменсен хăлхине пурпĕр кĕрессе ĕненет вăл. Вара пуринчен ытла Михха çилленĕ. Касмухха ывăлне урăх инкек сиксе тухасран сыхланас шутпа асăрхаттарчĕ:

— Çемене çакна калама ан ман. Пирĕнтен кĕтнĕ сăмаха ял çинче сарса ан çӳреччĕр. Уретник пĕлсен тем кăтартĕ..

Касмухха ĕнтĕ тӳре-шарасем енчен хăрушлăх сирĕлессе шанать, чĕри çаплах вырăнта мар. Халь ăна Энтрее çăлса хăварайманшăн ашшĕ-амăшĕсем çилленессĕн туйăнать. Тата вăл станра чухне Микулана тем таранах курайманла хăтланчĕ те тăна кенĕçемĕн канăçсăрланма тытăнчĕ. «Мошков мĕн сăлтавшăн ал пустарчĕ-ши? Каярах Касмуххана хăйне сиен кăтартасшăн мар-ши? Тата Микула пĕлсен те — тавăрасси паллах»: Çакăн хыççăн вăл Микула пуçĕпех пĕтни аванрах тесе шутларĕ. Айăпсăр çынна сутса ял умĕнче намăса кĕресси пăшăрхантармарĕ ăна. Хăй ĕмĕрĕнче вăл киревсĕр ĕç сахал туман. Пурпĕр куçран тĕкекен тупăнман. Турă умĕнче çылăха кĕнине те каçарттарма йывăр мар. Ун кăмăлĕ аслă. Касмуххан çак самантрах чĕре хусканăвĕ çинчен сӳтсе явас килчĕ. Анчах кампа-ши? Арăмĕ ăнланаймĕ. Кинне пушшех те шутламасть. Хĕрарăмăн çӳçĕ вăрăм та ăсĕ кĕске тесе ахальтен каламаççĕ-им? Ăна ăнланакан та пуп çеç. Çавăншăн тус-йышлă та вĕсем.

Касмухха йырса кĕнĕ çĕре пуп вырăн çинчех-ха. Чиркӳ старости килнине пĕлсен, тăрса тумланчĕ те кайри пӳрте тухрĕ.

— Мĕн çăмăлпа çак тери ир çӳретĕн?

— Пысăк инкек сиксе тухрĕ, пачăшкă. Кĕçĕр уретннк-стражниксем Андрей Семеновича тытса кайрĕç.

Пуп чĕри кăртах турĕ. Халлĕхе тĕплĕн ăнланаймарĕ пулин те, чиркӳ старости ырă хыпар илсе килменнине чухларĕ. Пăлхавлă самантра тӳре-шарасем çынна ахальтен хупмаççĕ. Учителе тапăнни пушшех аван мар. Вăл пурнăçра, ĕçре те пуп вĕрентнисене хисеплес çын. Уншăн пупа та сăмах тивĕ.

— Мĕншĕн?.. — ним калама аптранă енне ыйтрĕ пуп.

— Андрей Семенович патĕнче аслă патшана хирĕç çырнă хут тупнă терĕç.

— Турă çырлахтăр... Ку инкеке кĕтменччĕ! — ыратнине тӳсеймен пек йынăшса ячĕ пуп.

— Ан та калаç, пачăшкă... Шухăшласан, пуç çаврăнать, — пуппа килĕшрĕ те Касмухха хăй килĕнче тата Атăлкассинче мĕн-мĕн курни-илтнине хыпарларĕ. Ывăлĕпе иккĕшĕ Микулапа Ваçлие сутнине çеç пытарса хăварчĕ.

Касмуххана итленĕçемĕн пуп кăмăлĕ йывăрланса пычĕ. Энтрей чиркĕве пухăнакан чăвашсем хушшинче мĕн çинчен калаçнине аван пĕлет вăл, кун пирки унпа харкашнă та. Чăвашсен хушшинче кирлĕ-кирлĕ мар сăмахсене сарма чарас шутпа пуп Энтрей ахаль çын маррине тата унăн ашшĕ-амăшĕ, тăванĕсем пуянсемне астутарса парăнтарма хăтланнă. Энтрей пурпĕр пупа йӳпсемен, хăй кăмăл-шухăшĕ хушнă. пек пурăнма, ĕçлеме тăрăшнă. Пуп юлашкинчен тӳсеймен, Энтрейĕн халăх хушшинчи пуплевĕсем патша стройне сиен кӳни çинчен Огуречникова систернĕ. Çакăн хыççăн Энтрее ухтарма шут тунине те аван чухлать. Анчах чĕтреме чарăнаймасть. Энтрей патĕнче листовка тупнă тени вăл патша стройне сирпĕтесшĕн кĕрешекен ушкăнра тăнине палăртать. Пуп куна сирме мар, асăрхаса та юлайман. Социал-демократла рабочи парти организацийĕсем халăх хушшине листовкăсем сарни çинчен, çак хăрушлăха сирес тесен сыхă тăма кирлине архиерей сахал асăрхаттарман ăна. Сыхă тăрас вырăнне вăл, нумаях та пулмасть-ха, прихутри лару-тăрусем тăнăçлă тесе, чиркӳсен тытăмне çырса пĕлтерчĕ. Халь мĕн килсе тухрĕ-ха ĕнтĕ? Аслисем асăрхаттарнă хăрушлăх ун сăмси айĕнчех çуралса аталаннă. Вăл ним те курман, ним те пĕлмен. Куншăн ăна ырлас çук. Пупăн çак самантрах Атăлкассине кайса Огуречниковран тĕплĕнрех ыйтса пĕлес килчĕ. Васканипе ним тума çуккине аса илнĕрен тытăнса юлчĕ. Шухăшне вĕçлесен, Касмухха пуçне çавăракан ыйтăвĕ çине хуравланăн каларĕ:

— Çапла, Петр Константинович... Пирĕн тĕле, чăн та, инкек сиксе тухнă!

— Мĕн тăвăпăр ĕнтĕ?

— Мĕн тăвăпăр-и?.. — Касмухха сăмахнех тепĕр хут асăнчĕ те пуп кăштах йĕнчесе тăчĕ. Унтан çирĕппĕн татса хучĕ: — Эпир мĕн тăвасси паллă, Петр Константинович... Ĕненекенсене турăпа патшана пăхăнса та тӳлеккĕн пурăнма вĕрентме тăрăшăпăр. Ытти пирĕн ĕç мар, тӳре-шарасен ĕçĕ.

— Тĕрĕс, пачăшкă... Анчах учитель çукки çинчен ачасене мĕнле ăнлантарăпăр? Ăна тытса хупнине никама та шарлама хушмарĕç.

— Куракова арестленĕ чухне сирĕнсĕр пуçне тата çынсем пурччĕ-и?

— Старостăпа икĕ десятски пурччĕ.

— Апла тесен, Мошков айван ăслă уретник кăна. Вăл темиçе чĕрчĕлĕх умĕнче тунă ĕçе пытарса усрасшăн. Унтанпа Андрей Куракова тытса хупни çинчен пĕлменни прихучĕпе пĕр çын юлман-и, тен? — терĕ те пуп кăштах чĕмсĕрленнĕ хыççăн Касмуххапа килĕшрĕ: — Юрĕ, эпир шарламăпăр. Ку йăрăслăх пирĕнтен ан тухтăр. Ачасене учитель чирленĕ тесе ăнлантарăпăр.

Пуп йăнăшмарĕ. Энтреç тытса хупнă хыпар Тĕмшерте çеç мар, тавралли ялсене те, ку шутра Аманикре те, сарăлма ĕлкĕрнĕ. Ашшĕ-амăшĕ çеç ним те илтмен-ха. Элекçей кĕтмен çĕртен пырса пĕлтерни Çеменпе арăмĕшĕн уяр кун аслати авăтнăн туйăнчĕ. Энтрей амăшĕ макăра-макăра упăшкине ӳпкелерĕ:.

— Пуриншĕн те эсĕ айăплă. Пĕртен-пĕр ывăлна хут вĕрентмесĕрех хамăр пек телейлĕ тума тăрăшмарăн. Хут вĕреннĕ çын ăсли е ырă курни ăçта пур-ши? Пирĕн ывăл та, хут вĕренмен пулсан, тахçанах сан ĕçе тытăнатчĕ те, аллусем канатчĕç. Авланса ача-пăчаллă пулатчĕ, эпĕ те ватăлмалăх кунсенче мăнуксене пăхса савăнаттăм. Çук, ман сăмаха итлемерĕн. Ĕнтĕ пĕртен-пĕр ывăлăмăра çухатрăмăр. Иксĕмĕр тăлăх-турата юлтăмăр.

Çемен, хăй хут пĕлменскер, вĕренни мĕн хака тăнине ăнланнипе, арăмĕ ӳпкеленине йышăнмарĕ. Вĕреннĕ ывăлĕ суту-илӳ ĕçне ашшĕн ватă аллинчен илсе малалла тата ăнăçлăрах аталантарасса, пуянлăха темиçе хут ӳçтерессе шаннăччĕ вăл. Энтрей ун шанăçне тӳрре кăлармарĕ. Шкултан темле киревсĕр шухăшсем тупса килнипе ашшĕн ĕçне нихçан пуçăнма шутлă марриие, хăйне вĕрентнине чăваш ачисене пама тĕвтунине малтанхи кунсенчех ним пытармарĕ. Çемен питех тарăхрĕ. Йăпатса, намăслантарса çавăрма тăрăшрĕ. Витереймен пирки хăйĕнчен юлас пурлăха памасăр хăварассипе хăратма хăтланчĕ. Юлашкинчен ывăлне ылханас патнех çитрĕ. Халь, вилĕмле хăрушлăха çакланнине пĕлсен, иккĕшин хушшинче пулса иртнĕ харкашусене йăлтах манчĕ, пĕртен-пĕр ывăлне шеллерĕ, нушаран хăтарма тăрăшрĕ.

— Мĕн эсĕ, ывăла тупăка вырттарнă пек макăратăн?! Чарăн! — арăмне хăтăрса пăрахрĕ Çемен.

Арăмĕ пушшех хурланса ӳпкелерĕ:

— Эсĕ тупăка та вырттарăн. Вăт, пыр та хăтар ĕнтĕ!

— Мĕнех вара, хăтаратăп! — терĕ те Çемен вăр-вар тумланса тухса кайрĕ.



VII


Хĕрĕ Муравьев патĕнчен таврăннине Прахăр ура çинче кĕтсе илчĕ.

— Мĕнле унта? — ыйтрĕ вăл çурма сасăпа.

— Пĕлтертĕм... Нимшĕн те ан пăшăрханăр, пурте аван иртĕ терĕ. Асăрхама хушрĕ.

Прахăр чĕри кăштах лăпланчĕ. Мошков станувуя вăратмасăр канма шутлани пушшех аван. Тул çутăличчен ним те тăваймĕç. Ку хушăра тус-йышĕсен йĕрĕ те çухалĕ.

— Натюш... — хĕрне хĕрхенсе çепĕççĕн чĕнчĕ Прахăр, — халлĕхе пĕччен те ĕлкĕрĕп. Эсĕ выртса кан.

— Çук, çук, атте... Эпĕ паçăр та çывăрнă. Эсĕ кĕçĕр пуçна çытар çине те хуман. Ху вырт-ха. Хам астукалăп.

Хĕрĕн аслă кăмăлĕ Прахăр чĕрине ăшăтса ячĕ, анчах ашшĕ хĕрĕ сĕннине йышăнмарĕ. Ват çын тӳсĕмлĕрех. Çамрăк хĕре темиçе сехет хушши шкап хыçĕнче хускалмасăр тăма мĕн таран вăй-хăват кирлине ăнланать вăл.

— Ват çыннăн ыйхă та килмест. Эсĕ çамрăк, сан вăй-хална упрамалла. Кĕçех тул çутăлĕ те станувуй килĕнче ĕçлеме тивĕ. Вĕсен умĕнче сĕнккеме юраманнине ху та чухламалла.

Ашшĕ хăй сăмахĕ çине тăрасса пĕлнипе Натюш килĕшрĕ.

— Юрĕ, эппин... сас-хура пулсан, ним шеллемесĕр вăрат вара, — терĕ те Натюш, çăматтине кăмака çине лартса, кравать пекки çине выртрĕ. Прахăр, пăхкалама тесе, тула тухрĕ.

Куçне хупсанах, Натюш умне кĕçĕр курни-илтни... тата Муравьев тухса тăчĕ. «Натюш, хыпар илсе килнĕшĕн тавтапуç... Эсир мĕн таран кирлĕ те пысăк ĕç тунине халлĕхе хăвăр та тăна хураймастăр. Вăхăт çитсен, сире ун çинчен ытти тус-йышсем астутарĕç...» Муравьев каланине аса илни юрату туйăмĕн юнне вĕрилентерсе чуптарчĕ. Йĕкĕтпе иккĕшĕ вĕсем пуçламăш хут тăватă çул каярах тĕл пулнă. Хресченсем уйри тырри-пуллине пухса кĕртсен, хĕрарăмсемпе хĕрупраçсем алĕç тума пуçăнсан, пĕррехинче Кĕтерук аппăшĕ: «Хут вĕренес кăмăл çук-и сан?» — терĕ ăна. Натюш хаваспах килĕшсен, вĕсем Микула патне пычĕç. Кунта Ваçлипе Уçка, Натюш йăмăкĕ Марье, кил хуçисемпе темиçе палламан çын пухăнса ларнă. Вĕсен хушшинче Натюш вăтам пӳллĕ, çаврака питлĕ, хура та йăрă куçлă, мăйăхне ӳстернĕ, капăр тумлă, хăйне хăй тăп-тăп тыткалакан çирĕм çулхи çамрăк çынна асăрхарĕ те, вунултă çулхи çамрăк хĕр чĕрине темле, халиччен нихçан та пулман, вăтантаракан та савăнтаракан туйăм кĕрсе ӳкрĕ. Кĕтерук аппăшĕ каласа панă тăрăх, ку çамрăк Микулан Атăлкассинчи магазинĕнче тăракан аслă приказчикĕ иккен. Пурăна киле çак çамрăк Пичура енчи хресчен ывăлĕ, учителе вĕренсе тухнăскер, Микулапа тĕл пулса паллашнă хыççăн революциллĕ юхăма хутшăннине пĕлчĕ. Çав каçран Муравьев Натюшсене хут вĕрентме тытăнчĕ. Микула эрнере пĕр кун, вырсарникун, киле таврăнсан, Раççейри лару-тăру, рабочи класăн революциллĕ юхăмĕ çинчен вĕрентрĕ. Вăрттăн саланнă революциллĕ листовкăсем, литература вула-вула кăтартрĕ. Ленин вĕрентнисемпе паллаштарчĕ. Çапла икĕ çул вĕреннĕ хыççăн Натюшпа ашшĕ ĕçхалăхĕн килес телейĕшĕн пуçне хума та хатĕр чун хаваллă пулса çитсен, вĕсене станувуй патне ĕçе вырнаçтарчĕç, Унтанпа тата икĕ çул çитрĕ. Натюш чĕри лăпланма мар, каччăна тата хытăрах юратса пăрахрĕ. Анчах ку ырă юратăва хăçан та пулин палăртма май килесси çинчен шухăшлама та хăймарĕ. Вăл иккĕшин хушшинче ытла та пысăк уйрăмлăх пур пек сунчĕ. Пĕри — учитель, аслă приказчик. Тепри — станувуй кантурне, станувуй кил-çуртне тасатса пурăнакан тата стрепке ĕçне тăвакан тарçă. Çапах та вăрттăн юратса пурăнма кама кам чарĕ?

Натюш çакнашкал ĕмĕт-шухăшпа мĕн вăхăт выртнине чухлаймарĕ, куçне уçса пăхрĕ те, пĕчĕк чӳречерен тул çути кĕнине асăрхасан, çак вăхăтра станувуй арăмĕ ыйхăран вăранасса аса илчĕ. Кая юлса пыма турă ан хуштăрах, çисе ярĕ.

Натюш ним сас-чӳ тумасăр кайри пӳрте кĕчĕ. Никам та çуккине астусан, станувуй арăмне кĕтсе илмелле пукан çине ларчĕ. Ирĕк пулсан кĕтмĕччĕ те, Огуречников ирхине сĕтлĕ лапша çиме юратнине аван пĕлет вăл. Ним чăрмавсăрах пĕçерсе те хатĕрлĕччĕ. Станувуй арăмĕ, Натюша тарăхтарасшанах-и, тен, хăй ыйхăран вăрансан тин ĕçе пуçăнтарса, хăвала-хăвала васкатать.

Юлашкинчен малти пӳртре кăштăртатни илтĕнчĕ. Вăхăт нумай иртмерĕ — кайри пӳрте хулпуççийе çине халат çакна, урине тапăчки тăхăннă, шыçмак пит-куçлă, аран йăраланса утакан мăн хырăмлă хĕрарăм тухрĕ.

Натюш ура çине тăрса аял пуç тайрĕ.

— Вут йăтса кĕр те плита хутса яр! — çамрăк хĕр саламланине хирĕç хуравламасăр хыттăн каларĕ Кулине. Натюш çав самантрах тума ĕлкĕрсен, вĕсем çенĕке тухрĕç. Кулинĕ чăлантан çăнăх тата кăкшăмпа сĕт илсе пачĕ. Пӳрте кĕрсен, Натюш ĕçленине сăнама плитаран инçе мар пукан çине вырнаçрĕ те: — Малтан яшка пĕçерме каструльпе шыв ларт. Вара сăмавар чĕрт, лапша тума чуста çăр! — терĕ. Кунашкал сăмахсене кашни ирех илтсе йăлăхнăран Натюш вĕчĕрхенсе ĕçлерĕ. Кулине малалла мăкăртатрĕ: — Чустине хытăрах çăр. Ĕнер те лапша мар, нимĕр тунă та, Григорий Петрович çинĕ-çименех тухса кайрĕ.

Натюш ăшĕнче савăнса илчĕ, Станувуй хăшпĕр ир апат çименни лапша яшки начарринчен мар, эрех ытларах ĕçнинчен е ĕçĕнче инкек сиксе тухнăран, лару-тăру шĕл-кăвар çинчи пек çуннăран килнине аван пĕлет вăл.

Огуречников вĕри мунчара ăшаланнă пек .йĕп-йĕпе тарласа вăранчĕ. Уретникре çӳренĕ чухне вăл станувуя лартсан, ан тив, ку вырăна хырăмпа шуса çитнĕ те, пурнăçĕ тăнăçлă та çу çинчи пек пырасса шаннăччĕ. Станувуя лартни пилĕк çул çитрĕ ĕнтĕ, ĕмĕт çитесси, стражникре ĕçлеме пуçланă чухнехи пекех, пăхса та курăнмасть. Пуянсем ăна хисеплени те ытлашшиех улшăнмарĕ. Вĕсен умĕнче ĕлĕкхи майлах çĕлĕке илме тивет. Ĕçри тăнăçлăх пирки калаçмалли те çук. Хăйне хăй вăл çĕр айĕнчен вутлă шĕвек кăларса тăракан ту çине ларнă пек туять. Инçет Хĕвелтухăçĕнче Япони патша çарне çĕмĕрсе тăкнă. Питĕрте мирлĕ демонстрацие тухнă рабочисене персе пăрахнă патша тытăмне тĕпрен кисрентернĕ. Рабочи класс ертсе пыракан революциллĕ хум патша влаçне ишсе антарсан? Вара Огуречников та тĕрĕс-тĕкел юлас çук. Çитменнине, юлашки вăхăтра исправник те ытларах канăçсăрлантара пуçларĕ. Тимлĕрен те тимлĕ, сыхă тăма, чăвашсен хушшине революциллĕ юхăм килсе кĕресрен упранма, пырса кĕнине сиссен, ним шелсĕр пĕтерме хушать. Халичченхи пек пулсан, исправнике лăплантармалла: тĕттĕм чăваш хушшине революциллĕ юхăм килсе кĕрес çук тесе пĕлтерĕччĕ. Халь унашкал çырма кăмăл çитереймерĕ. Шанăçсем тахçанах çухалнă. Чăвашсене чăмăр кăтартса, хурăн хуллипе çапса е Çĕпĕре ăсатассипе хăратса чĕркуççи çине тăратма май пуррине ĕненни те тахçанах сӳрĕлнĕ. Ан тив, турăпа патша туса панă йĕркесене ытлашши пăсакансем палăрмаççĕ, Огуречников пурпĕр лăпланаймарĕ. Станри лару-тăру тӳлекки çил-тăвăл тапранас умĕнхи çанталăк пек çеç туйăнать. Çак çил-тăвăл кĕтмен çĕртен тухса пуçĕсене татса каясран хăранипе вăл учительсене, ку шутра Энтрее те, ухтарма шут тытнă.

Ыйхă тыткăнĕнчен хăтăлса, Огуречников каç Мошковпа икĕ стражник Тĕмшере кайнине тата вĕсем çурма çĕр иртсен те таврăнманнине аса илчĕ те, пушшех канăçсăрланма пуçласа, васкавлăн тумланчĕ, çӳçне-пуçне тирпейлемесĕрех кайри пӳрте тухрĕ.

— Иван Митрыч хăçан таврăннă-ши?

Хĕрарăмсем чĕнмерĕç. Кулине Мошковсем кайнипе таврăннине те пĕлмест. Натюш манăн ĕçĕм те çук тесе шутларĕ.

Огуречников Натюш каласа парасса кĕтрĕ. Хĕр ним шарламасăр ларни ун çиллине авăклантарчĕ.

— Натюш, Иван Митрычсем хăçăн таврăнчĕç? — ӳрĕк-сӳрĕккĕн ыйтрĕ вăл.

— Пĕлместĕп... — станувуй çине хăюллăн пăхса, хуравларĕ Натюш.

— Мĕнле пĕлместĕн? Хапхана сан аçу уçать-çке?

— Çапла та... Аттепе каçранпах калаçман. Вăл ура çинче чухне эпĕ ним туйми çывăрнă. Эпĕ ыйхăран вăранса кунта килнĕ чухне атте çывăратчĕ. Тата çакна та манман эпĕ, Григорий Петрович: ĕçлеме кĕрсенех, эсир пире стражниксем е хăвăр ăçта кайса килнине курмасăр пурăнма, чĕлхене çыртма вĕрентрĕр.

Натюш сăмахĕсем Огуречников кăмăлне кайрĕç. Вăл сассине çемçетрĕ:

— Чĕлхене тăсманшăн мухтава тивĕç. Яланах çавнашкал пулма тăрăш! — Ку вăхăтра канцеляринче никам та çуккине аса илсе хушрĕ: — Пыр, аçунтан ыйт. Иван Митрычсем хăçан таврăннă? 

Натюш вăр-вар пĕлсе килсе каласа пачĕ.

Огуречников малалла тĕпчеме те хатĕрччĕ, халь çеç ним пĕлмесĕр пурăнма тăрăшнине мухтанăран шарламарĕ. Тата çак та лăплантарчĕ ăна: ухтарнă çĕрте инкек сиксе тухнă пулсан, Мошков таврăнсанах систерĕччĕ. Вăл хăйне çывăрнă çĕртен вăратма та ирĕк панă.

Огуречников апат çинĕ-çимен ĕçе тухса кайрĕ. Кабинетра нумай кĕтме тивмерĕ, алăка шаккарĕç. Ирĕк парсан, урăлма ĕлкĕрнĕ Мошков кĕчĕ те пĕтĕм сассипе кăшкăрса саламларĕ:

— Здравие желаю, ваше благородие!

— Тавтапуç, тавтапуç, Иван Митрыч! — рехетленчĕ Огуречников. Мошков пукан çине вырнаçсан ыйтрĕ: — Ну, мĕнле çĕнĕ хыпар илсе килтер? — Мошков чĕмсĕрленни Огуречникова канăçсăрлантара пущларĕ. — Иван Митрыч, ма ним те шарламастăн? Е усал хыпар-и?

— Ваше благородие, тархасшăн, каçарăр... Чăн та, ырри ним те çук. 

 Огуречников чĕри, ахаль те вырăнта марскер, çуйланса тапма тытăнчĕ. Куç алчăрарĕ. Мĕн терĕн эсĕ?!

Станувуй хăраса ӳкни Мошкова савăнтарчĕ. Ку ырлаха малалла тăсасшăн тӳртен ăнлантарасран пăрăнчĕ.

— Хамăршăн усал хыпар, аслă патша тытăмне сыхлăхлă упрасшăн лайăх хыпар илсе килтĕмĕр.

Мошков иккĕлле калаçни Огуречникова вĕчĕрхентерчĕ. Вал сассине хăпартрĕ:

— Иван Митрыч, мĕн сӳпĕлтететĕн эсĕ? Пуçран сапсан та ăнланаймастăп!

— Ваше благородие, эпир Семен Матвеевич Кураков ывăлне — Энтрее тытса килтĕмĕр.

Огуречников аякĕнчен темпе тăрăнтарнăн сиксе тăчĕ:

— Ан калаç!

— Çапла, ваше благородие, эпир Андрей Куракова тытса килтĕмĕр! — рехетленнине пытармасăр çирĕплетсе каларĕ Мошков.

Огуречников хĕрсе кайрĕ. Ăна пăхăнса ĕçлекен çынсем вал тахçантанпа çăкăр-тăварлă пурăнакан, пысăкрах вырăна куçма пулăшнă çемье çине ал хунă.

— Мĕнле хăйнă эсир? — хăтăрса пăрахрĕ вăл.

Мошков шарт сиксе ӳкмерĕ. Пурне те каласа парсан, станувуй юнĕ сивĕнессе шанать вал. Парăннă пек курăнма хăтланса, анчах тивĕççĕн те мăнаççăн хуравларĕ:

— Ваше благородие, эпĕ аслă патша умĕнчи тивĕçлĕхе тӳрре кăларма тăрăшрăм. Эпир Андрей Семенович Кураков патĕнче листовка тупрăмăр. Вăрттăн ĕçлекен революциллĕ организаци йĕрĕ çине ӳкрĕмĕр...

Огуречников куна кĕтменччĕ. Лăпланнăçемĕн Мошков суйманнине е щӳтлеменнине ăнланчĕ те, сасартăках вăй-халĕ чакнине туйса, пукан çине ларчĕ.

— Ваше благородие, халь каланисем тĕрĕссине документсемпе çирĕплетсе парăп. Акă вулăр, — терĕ те Мошков, хай çырнине, листовка юлашкине тата чĕрчĕлĕхсене тĕпчесе çырнă протоколсене Огуречников умне хучĕ.

Листовка юлашкине вуласанах, Огуречников сăн-пичĕ шуралчĕ. Куçĕ умĕнче хут татăкĕ мар, тар пички ларнăн курăнчĕ. Арестленĕ çынсене хупакан пӳртре халиччен çăкăр-тăварлă явăшса пурăннă çын мар, çак хăрушă пичкери тара тивертсе патша стройне сирпĕтме шутланă вилĕмле тăшман ларнине ĕненчĕ. Паллах, Энтрей пĕччен пулман. Тен, вĕсем Огуречникова шанса панă станра вуншарăн, çĕршерĕн ĕрченĕ. Хура халах кăмăл-шухăшне хăйсем май çавăрса, патша стройне хирĕç кĕрешме хатĕрлеççĕ. Мĕнле-ха, çак мур стана килсе кĕрсенех, Огуречников ăна тымарĕпе тăпăлтарса пăрахайман? Куншăн пĕр Огуречников çеç айăплă-ши? Кавар тунине Атăлкасси вулăсĕнче тупнă-çке? Мошков унта стражникре ĕçленĕ вăхăтра мĕн пăхнă? Ма малтанах сисмен? Огуречников, куçне хут çинчен илсе, Мошков çине тинкерчĕ.

— Иван Митрыч... Мĕнле майпа асăрхайман-ха эпир тăшмансене?

Станувуй мĕн каласшăнне Мошков аван ăнланчĕ. Кун пек чухне шарламасăр ирттернинчен ырри çуккине чухланăран хирĕç пĕр сăмах чĕнмерĕ. Çавăншăнах-и, тен, Огуречников та урăх ним каламасăр малалла вуларĕ. Акă вăл Касмуххапа ывăлĕ Микулапа Ваçли патшана хирĕç кавара хутшăнни çинчен кăтартнă тĕле çитрĕ те çĕнĕ вăйпа чĕтресе кайрĕ. «Нивушлĕ тĕрĕс?.. Нивушлĕ Николай Степановичпа Максим Данилов ывăлĕ те тăшмана тухнă? Ĕненмесĕр ирттерме сăлтав çук. Касмухха суту-илӳ тунипе çеç мар, чиркӳ старости пулнипе те патша престолне чун-чĕререн парăннисенчен пĕри шутланакан чăваш. Çавăн йышши çынсен ретĕнче Николай Степанович текенĕ кам-ха?» Огуречников сасартăках Микула Ĕнел общинин пухăвĕнче хресченсене Миххана хирĕç пăлхатса янине, тепĕр икĕ кунтан пуппа иккĕшĕ аран халăха лаплантарнине аса илчĕ. «Нивушлĕ ун чухне тухса калани ăнсăртран пулман? Нивушлĕ çавăнтанпах патшан хăрушă тăшманĕ вăл?» Огуречников Микулан юлашки пилĕк çул хушшинчи пурнăçне, ĕçне тĕпчеме тытăнчĕ. Тăван мар амăшĕ малтанхи упăшкинчен юлнă вунă пин тенкине панă хыççăн Микула, суту-илӳ тума пуçăнса, пилĕк çул хушшинче ялти пуянсенчен иртсе кайнă. Хăйне хăй яланах патшана пăхăннăн тыткалать. Патшапа чирку ыйтсан, пуринчен малтан вăл пулăшма тăрăшать. Кашни праçникрех чиркĕве çӳрет. Унпала земски начальник те туслă. Пĕчĕкрех тӳре-шарасем çинчен калаçмалли те çук. Михха тесен Михха, ĕлĕк ăна ташман вырăнне шутланăскер, халь унпала ытти пуянсенчен те туслăрах пурăнать. Огуречников Микула хăй çине мĕнле пăхнине халь те ырламасăр хăвараймарĕ. Вăл нихçан та сăмсине каçăртмасть. Хăйсене мĕн чухлĕ панине шутласа та кăлараймăн. Арăмĕпе ачисем тăхăмса çӳрекен хаклă йышши тум — пĕтĕмпех Микула парни. Унпа танлаштарсан, Михха йăлтах улшăннă. Огуречников çине хăйĕн çĕршер тарçи çине пăхнă пек çеç пăхать.

Çаксене аса илнĕ хыççăн Микула кавара хутшăнма пултарнă сăлтава ниепле те шыраса тупаймарĕ. Ваçли çинчен те çавнах шухăшларĕ. Анчах ун умĕнче Касмуххапа ывăлĕ кăтартнисене çырнă икĕ протокол. Вĕсем мĕн сăлтавшăн элекленĕ? Николай Степановичсене пĕтернипе Касмуххасене мĕн усси? Паллах, ним усси те çук. Апла тесен, вырăнти икĕ пуян аслă патшана хирĕç кайни куç умĕнчех. Кун хыççăн кама шанмалла, кам çине тĕрĕнмелле? Ухмаха ерĕн!

Огуречников протоколсене паçăрах вуласа тухнă ĕнтĕ, малалла мĕн тумаллине сасартăках шутласа тупайман пирки ним шарламасăр ларать.

Мошков ытла та васканипе станувуй сăмах хускатасса кĕтсе илеймерĕ, иккĕшĕн хушшинчи шăплăха татрĕ:

— Ваше благородие! — Огуречников, кĕтмен çĕртен сасă пулнипе шарт сиксе, пуçне çĕклерĕ. Алчăранă куçне уретник çине тĕллерĕ. Лешĕ куна йӳпсемесĕр малалла каларĕ: — Ваше благородие, ман шутпа, халех кайса ухтармалла та тытса килмелле!

— Кама ухтармалла? Кама тытса килмелле? — йывăр ыйхăран тин вăраннипе тăна кĕрсе çитеймен пек ыйтрĕ Огуречников.

— Энĕшкассинчи тимĕрçе... Тата... Николай Степановичпа Василий Максимова... Хăвăрах аван пĕлетĕр, ваше благородие, икĕ чĕрчĕлĕх кăтартса пани вĕсене ухтарма, тытса хупма та çителĕклĕ.

Огуречников уретник сĕннипе килĕшме те хатĕрччĕ. Куракова халъ тĕпчесе çырнă протокол çуккине аса илчĕ:

— Куракова тĕпчесе пăхман-и эсĕ?

Кĕтмен ыйту сиксе тухнипе Мошков самантлăха йĕнчесе тăчĕ. «Кураков пат татса туннине каласан аван-ши? Çук, ун çинчен пĕр сăмах та шарлама юрамасть. Туннине пĕлсен, Куракова хăй тĕпчеме тытăнĕ те ухтарма каяс вăхăта уссăр тăсĕ. Куракова тĕпчени ниме пĕлтерес çуккине ĕнентерсен, ухтарма, тытса килме ирĕк парĕ», — тĕвтурĕ Мошков юлашкинчен.

— Ваше благородие, эпĕ Андрей Куракова тĕпчемерĕм. Хăвăрах лайăх пĕлетĕр, айăплă çын хай усал ĕç тунине уççăн каласа пани нихçан та пулман. Унпа аппаланса хаклă вăхăта уссăр ирттерни çеç. Çав хушăра айăплисем пытанма та ĕлкĕрĕç. Тытса килсен, ниçталла пăркаланаймĕç.

Огуречников уретник шухăшĕпе килĕшрĕ. Энтрей туннине тӳррĕн каласа панă пулсан, Микуласене тытса килме те ирĕк парĕччĕ. Энтрее тĕпчемен тени ăна темшĕн иккĕлентерсе пăрахрĕ. Васкаса хăтланнипе йăнăш утăм тăвасран Куракова хăй патне чĕнсе кĕртме хушрĕ.

Ĕнтĕ Мошков чĕри кăртлата пуçларĕ. Микуласене хирĕç провокациллĕ ĕç хускатни тăрă шыв çине тухсан мĕн курăн? Анчах Огуречников ытлашши ĕçпе хăйне чăрмантарма юратманнине астунăран, шутласа хунине пурнăçлама май пур пек сунса:

— Ваше благородие, — терĕ, — хăйнăшăн ан çилленĕр те... Ман çавнах калас килет: Куракова халь тĕпчесе вăхăта ирттерме ниепле сăлтав та çук. Хăвăра кирлĕ мар ĕçпе чăрманни çеç. Ун патĕнче листовка тупни, ун çинчен икĕ шанчăклă чĕрчĕлĕх тата пунеттейсем кăтартса пани вăл тăшман иккенне лайăх палăртаççĕ. Кураков йышши этем тус-йышĕсене çăмăллăн сутмĕ. Çавăнпа татах хăйса ыйтатăп: ваше благородие, Саначина, Николай Степановпа Василий Максимова халех ухтарма, тытса килме ирĕк парăр!

Мошков хăй сăмахнех пени Огуречникова парăнтарас вырăнне вĕчĕрхентерчĕ.

— Господин урядник, эпĕ хушнине тума тăрăшăр! — терĕ вăл сассине хăпартса.

Мошков мăйне пăрса тухса кайрĕ.

Огуречников пуканне кĕмсĕртеттерсе ура çине тăчĕ, ытла та пăлханнипе каллĕ-маллĕ уткалама тытăнчĕ. «Нивушлĕ эпĕ, Григорий Петрович Огуречников, станувуя тухма пултарнăскер, патшана хирĕç кавар тунине сисмесĕр юлнă? Мĕнле-ха эпĕ, пурнăçра никама ĕненмен-шанманскер, Николай Степановича хам чĕрене тыткăна илме ирĕк панă? Енчен ун пирки мĕн çырни тĕрĕс пулсан, шаннине тӳрре кăларманшăн, ĕненнине улталанăшăн çĕр хут ытларах тавăрăп!» Огуречников шăлне шатăртаттарса илчĕ те чунне килентерекен шухăш çине куçрĕ: «Тен, ку каварлăх ман ырлăхшăнах сиксе тухрĕ? Ăна тăрă шыв çине кăлараканĕ уретник мар, эпĕ пуласси пĕтĕмпех ман ирĕкре. Кун хыççăн мĕншĕн исправнике лартмĕç?» Вара Огуречников çемйине Шупашкара е урăх хулана пурăнма куçарĕ, Уйрăм пӳрт туса лартĕ...

Энтрее кабинета илсе кĕни Огуречниковăн çунатлă шухăшĕсене татрĕ.

— Андрей Семенович... иксĕмĕре кунашкал курнăçма тивессе кĕтменччĕ! — пăшăрханнă пек курăнма тăрăшса, чĕнчĕ вăл.

Листовка тупсанах чура вырăнне хурса хĕненипе чĕрине тивертни иртнĕ хыççăн арестленĕ çынсене хупакан пӳртре хăйпе хăй çеç чухне пурнăçăн мĕнпур кукăр-макăрне тăрлавлăрах тишкерчĕ те Энтрей, хăрасан-хăрамасан та тĕрмерен е каторгăран хăтăлас çуккине йăлтах ăнланса, кăмăлне хытарчĕ. Çакна пула вăл Огуречникова куçран пăхрĕ, тăрăхланăрах сасăпа хуравларĕ:

— Хăвăрах куратăр, ваше благородие, кĕтменни çитрĕ. Ыратни иртмен пек чухне çакна та каламасăр хăварас мар: сире пăхăнакан господин урядникпе стражниксем пит-куçа ытла та маттур юсарĕç.

Огуречников, çакна хăй те асăрхама ĕлкĕрнĕскер, Мошкова питех çилленчĕ. Йĕр хăвармалла çĕртен ан чышăр тесе мĕн чул вĕрентнĕ вăл, Çук, ун сăмахне чĕрене хуман, Халь ĕнтĕ Энтрее шеллесе мар, Мошкова тирпейсĕр айкашнăшăн çатракаланчĕ:

— Господин урядник! Çынна çак тери çапса пĕтерме кам ирĕк панă сире?! — Мошков хирĕç чĕнмен пирки сассине татах хăпартрĕ: — Господин урядник, сирĕнтен ыйтаççĕ кам ирĕк панă?!

— Ваше благородие!..

— Мĕнле хăйнă эсир?!

— Ваше благородие, хăйсем ман çине тапăнчĕç те...

— Молчăть! — хаяррăн кăшкăрса пӳлчĕ Огуречников. — Халь сивĕ çĕре хупса лартатăп!

Айккинчен пăхса тăракан пулсан, Огуречников чăнласах çилленнипе хăй сăмахне халех пурнăçа кĕртĕ тесе шухăшлĕ. Мошков та хăраса ӳкнипе чĕмсĕрленчĕ, чĕлхи çине килнĕ сăмахне те каламарĕ.

Огуречников пуçарнă майлах сасартăк чарăнчĕ те, çиллине шăнарайман пек, ик-виçĕ хут каллĕ-маллĕ талкăшса илчĕ. Унтан Энтрей çывăхне пырса чарăнчĕ. Тăнăçлăн курăнма тăрăшса çемçе сасă çине куçрĕ.

— Андрей Семенович, тархасшăн, ан çилленĕр! — Çавăнтах пуçне Мошков еннелле сĕлтрĕ. — Вăл саккунсен ирĕкĕнчен тухса сире çапнăшăн тивĕçлипе явап тытĕ!.. Путсĕр этемсем темерĕн, вĕсем сирĕн аллăрсене те çыхнă иккен. Куншăн мыскара кăтартăп-ха ăна! — Огуречников васкаса Энтрей аллине салтса ячĕ. — Андрей Семенович, тепĕр хут та ыйтатăп, тархасшăн, ан çилленĕр... Сире аван мар тунăшăн питех пăшăрханатăп. Анчах ĕç ăнăçлă вĕçленсе, эпир каллех тус-йышлă уйрăласса шанни мана йăпатать... Тархасшăн, ларăр!

Энтрей стануйуй сеннипе усă курма хаваспах килĕшрĕ. Сивĕ пӳртре хăвăрт утса, вăл самаях ывăннă.

— Андрей Семенович... — хăйпе хăй калаçнăн сăмах пуçарчĕ Огуречников, — эсир вĕреннĕ çын... Тен, уезчĕпех хисеплĕ çын ывăлĕ... — станувуй сасартăк хăлаçланса ассăн сывласа илчĕ. — Патшана хирĕç кайрăр-и? Çук! — Ытла та пăлханнă пек курăнасшăн ывăç тупанĕпе сĕтеле çапрĕ. — Ĕненес килмест... Тархасласа ыйтатăп: станувуя, ватта мар, хăвăра тăван пек шутлакан çынна, ним пытармасăр каласа парăр-ха. Ку сире хăрушă инкекрен хăтарма та кирлĕ.

Мошков хĕнесе те хур кӳрсе тĕпченĕ хыççăн Огуречников хута кĕнĕ пек. хăтланни Энтрей чĕрине çемçетрĕ. Вăл хăйĕн уçă кăмăлĕпе витерме тăрăшса листовка мĕнле тупăннине каласа пачĕ.

— Ĕненетеп, Андрей Семенович... Анчах эпĕ ĕненни сахал. Хамран аслăрах вырăнтисем тӳрех ыйтĕç: мĕнле-ха çул çинче тахçантанпа япса выртакан хута никам та асăрхайман, никам та илмен? Тĕлĕнмелле, эсир те, тăп-тăр кăнтăрла çав çулпах пыраканскер, курмасăр иртсе кайнă? Мĕнле-ха сирĕн хыçран утнă Энĕшкасси тимĕрçи асăрхама пултарнă? Çитменнине тата, кĕсйине чиксе каяс е урăх çынна парас вырăнне тӳрех сире тыттарнă?

Огуречников та Мошков пекех тĕпчени Энтрей кăмăлне хытарчĕ. Вăл сиввĕнрех хуравларĕ:

— Энĕшкасси тимĕрçи мĕншĕн çапла тунине пĕлместĕп. Куна эсир хăйĕнчен ыйтăр!

Энтрĕй пĕр сăмахах персе ларни Огуречникова вĕчĕрхентере пуçларĕ, пурпĕр кăмăллă пек сассинчен тухмарĕ:

— Вăхăт çитсен тимĕрçе çеç мар, ыттисене те явап тыттарăпар-ха. Халь мана çакă тĕлĕнтерет: эсир хăвăра çăлма мăй пуррине пĕтересшĕн.

— Урăх хушса каламалли çук ман!

Огуречников та, ырă кăмăллă пек хăтланнипе Энтрее калаттарас çуккине ăнланса, сассине хăпартрĕ:

— Листовкăра мĕн çырнине пĕлнĕ-и эсир?

— Пĕлнĕ, анчах эпĕ унта çырнипе килĕшместĕп. Огуречников, сасартăк урса кайнăн, чăмăрĕпе сĕтеле чышса кăшкăрса пăрахрĕ:

Мĕн суйнипе çитет, мерзавец! Эсир листовкăра хамăр патшана хур кӳрсе, аслă Раççее Япони çĕнтерме сунса çырнине пĕле тăркачах ăна кĕнеке ăшне пытарса усранă. Хăвăр калашле, листовкăра çырнипе килĕшмесен, ма çавăн чухнех ман пата илсе килмерĕр?

Энтрей хирĕç чĕнмерĕ. Хăраса ӳкнипе мар, станувуй ытла тă хăвăрт улшăннăран тĕленнипе чĕлхи çухалчĕ. Вăл полицейскисем чунсăр та хаяр тенине нумай илтнĕ, иртнĕ каç хăй те курнă, çапах та самантрах улшăнма пултарасса ниепле те кĕтмен. Огуречниковăн халь çеç кăмăллă пек пăхакан куçĕсем тискерленнĕ. Йывăррăн сывланипе тăмса çунаттисем сарăлнă. Чăмăрĕсем сĕтел çинче вăрă-хурах чукмарĕ пек курăнса выртаççĕ. Сасси йыттăнни пек харлатать.

— Чĕлхӳне çыртрăр-и, мерзавец?! Айăпланине пĕтĕмпех йышăнатăр-и?

— Малтан эп листовкăна ним хака та хумарăм. Кайран ун çинчен манса кайнă, — терĕ Энтрей.

— Апла мĕншĕн уретник аллинчен туртса илме тапăнтăр?!

— Куна эпĕ, чăн та, йăнăш турăм...

— Йăнăш тунă, эппин?.. Ку йăнăшшăн сире, аслă патшан чи хăрушă тăшманĕ шутласа, Çĕпĕре ăсататпăр!

Станувуй ахаль çеç юнаманнине, айăпласран хăтăлма çуккине ăнланнипе Энтрей ним шарламасăр ларчĕ.

Огуречников, çамрăк çыннăн хирĕç тăраç халне аркатнă пек сунса; тăнăçлăн сывлама тытăнчĕ. Кĕсйинчен тутăр кăларса çамки çине-тапса тухнă тарне шăлса типĕтрĕ, сассине çемçетрĕ:

— Андрей Семĕнович, тархасшăн, каçарăр... Эпĕ пĕрре те ятлаçасшăн марччĕ. Эсир çине тăрса тунма хăтланни тилĕртсе ячĕ. Хăвăрах ăнланмалла, Раççейри лару-тăрусем йывăр тапхăрта аслă патшана хирĕç кавар тăвакан çынна тӳсме çук. Эпĕ халь кăшкăрашни сире çилленсе е кураймасăр мар, сире хисепленĕрен тата ырă тума шутланă май пулчĕ. Эсир ытла та çамрăк-ха. Сирĕн мĕнпур пурнăç пуласлăхра. Анчах хăвăр ăссăррипе çав илемле те пархатарлă кунçулăра пуçламăшĕнчех пĕтерсе лартасщăн. Аçупа аннӳне те шел. Вĕсем пĕртен-пĕр ывăлне çухатсан мĕн курĕç. — Огуречников каллех тутăр кăларса çамкине шăлса илчĕ. — Çапла ĕнтĕ, Андрей Семенович... Хăвăра хăвăр çăлас тесен, аçупа аннӳне шеллес ятпа, тархасшăн, каласа парăр: Николай Степановичпа Василий Максимовича час-часах тĕл пулнă-и эсир? Вĕсем те патшана хирĕç кавар тунă çĕре хутшăннă-и?

Станувуй вăлтса пĕлесшĕн çеç кăмăлне хуçкаланине Энтрей аван ăнланчĕ. Микулапа Ваçли çинчен сăмах хускатнине илтсен:

— Господин уряднике пĕтĕмпех каласап панă. Вăл протокол та çырчĕ. Кирлĕ пулсан, çакна тепĕр хут çирĕплет-ме те хатĕр! — татса хучĕ Энтрей.

Огуречников Энтрее тĕпчемен тенине аса илчĕ те тĕрĕсне пĕлме шутларĕ.

— Иван Митрыч, эсир пур протоколне те мана паман-и-мĕн? — ыйтрĕ вăл, Мошков çине тинкерсе.

«Çапма пĕлмен нушă каялла пырса тивнĕ» тенине илтнĕрен-и, тен, уретник канăçсăрланма тытăнчĕ. Микуласене юри айăплама хăтланни тăрă шыв çине тухсан, ыррине курас çук. Анчах Мошков çухалса каймарĕ:

— Ваше благородие, çирĕппĕн чĕнчĕ вăл, — эсир айăплă çынна манран ытларах ĕненни питех тĕлĕнтерет. Ăна тĕпчесе çырнă протокола мĕн сăлтавшăн пытарас ман? Андрей Кураков ку сăмахсене юри сире ĕнентересшĕн каларĕ!

Огуречников аванмарланчĕ, айăпланакан çын умĕнче хăйне парăннă турĕ-шарана шанманнине палăртрĕ, хăвăрт Энтрей енне çаврăнчĕ:

— Эсир мĕн, куç умĕнчех суясшăн-и?! — терĕ вăл. Энтрей те шăртланчĕ. Мошков паçăр çеç пулса иртнĕ ĕçсене пытарасшăн.

— Ваше благородие, эпĕ мар, господин урядник намăса пĕлмесĕр суять! — хĕрӳллĕн тавăрса хучĕ вăл. — Касмуххапа ывăлне тĕпчесе протокол çырнă хыççăн господин урядник мана айăпсăр Николай Степановичпа Василий Максимовича сутма сĕнчĕ. Эпĕ килĕшмерĕм.

— Ваше благородие, мана хур кӳресрен хăтарма тархаслатăп! — çиллине шăнараймарĕ Мошков.

— Господин урядник, — станувуй хута кĕменнине сиссен, пушшех хăюлланчĕ Энтрей, — Николай Степановичпа Василий Максимович çине элеклесен эсир ман ăраскала çăмăллатма сăмах патăр. Халь, манран ним ыйтман тесе, хăвăрăн начальнике аташтарма мĕнле намăс мар сире? Турăран та хăрамастăр вĕт! Эпĕ хам сăмахсем тĕрĕссине хĕрес чуптуса çирĕплетме те. пултаратăп!

— Ваше благородие!..

— Çитет! — уретнике пӳлчĕ Огуречников, чĕри тилĕрсе тапрĕ. Энтрей суйманнине ĕненчĕ вăл. Ахаллĕн Микулапа Ваçли çинчен Касмуххасем каласа панине ăçтан пĕлтĕр? Анчах айăплă çын умĕнче патша тарçине шанăçсăра кăларасшăн пулмарĕ станувуй, Энтрей сăмахĕсене ним вырăнне хуман пек, малалла тĕпчерĕ: — Господин урядник мар, эсир тунма тăрăшни тĕлĕнтерет мана. Акă, пăхăр. Николай Степановичпа Василий Максимович сирĕнпе çыхăннине икĕ чĕрчĕлĕх кăтартса панă. Е эсир Петр Константиновичпа ывăлне элекçĕсем теесшĕн-и?

— Господин уряднике ун çинчен те каланă... Касмуххапа ывăлĕ киревсĕр çынне пĕлмен, вĕсем патĕнче хваттерте пурăннăшăн питĕ пăшăрханатăп. Вĕсен намăс та, чыс та çук. Ĕненмесен, куçа-куçăн тăратăр. Господин урядник умĕнче суйнине ман умра калаччăр!

— Кирлĕ пулсан, куçа-куçăн та тăратăпăр. Халь ман çакна пĕлесчĕ: Касмуххапа ывăлĕ Николай Степанович çинчен мĕн çитменшĕн элеклерĕç? Вĕсем пĕр-пĕринпе хутшăнса, килĕшӳллĕ пурăнатчĕç-çке?

— Касмухха патĕнче мана хĕненĕ чухне Элекçей уретнике тапăнчĕ. Вара ăна та манпа пĕрле илсе килчĕç, Халь вĕсене киле янă. Лешсем хăйсене çăласшăн ним айăпсăр çынсем çинчен суйса хăварнă. Господин урядник мана та çавнах тума хушрĕ, кăларса яма сăмах пачĕ.

— Ваше благородие, протестлетĕп! Ман мундир чысне сирĕн умрах тикĕтпе варалаççĕ!

— Иван Митрыч, тархасшăн, лăпланăр... Тархасшăн, ан кансĕрлĕр, — Мошкова пӳлчĕ Огуречииков. Каллех Энтрейпе калаçма тытăнчĕ: — Апла эсир Касмуххапа ывăлĕ суйса кăтартнă тесе çирĕплетесшĕн-и?

— Ия, ваше благородие... Эпĕ хресчен пурнăçĕн хăш пĕр енĕсемпе килĕшменни çинчен уççăн калаçнине хăвăр та илтнĕ. Уншăн мана суда парас тесен, эпĕ явап тытма хатĕр. Анчах пуссан-кассан та, çакнах калатăп: Николай Степановича хамăр пата хăнана пырсан çеç курнă. Ун чухне эсир те пурччĕ. Василий Максимовичпа пĕр-икĕ çул хӳшши тĕл пулман.

Огуречников Энтрее пăхăнтарса е илĕртсе тĕрĕссине калаттарма çуккине ăнланчĕ. Çав вăхăтрах вăл Мошков тĕрĕс мар хăтланнине те йăлтах ĕненчĕ. Улаххăн калаçасшăн дежурнăй стражнике чĕнчĕ те Энтрее илсе кайма хушрĕ. Кабинетра уретникпе иккĕшех юлсан, сăмах пуçарчĕ:

— Иван Митрыч, ку мĕне пĕлтерет?

— Ваше благородие, эсир мĕнле ĕç пирки ыйтнине чухлаймарăм-хă эпĕ?

— Николай Степанович çинчен Куракова тĕпченине ма пытаратăр?

Мошков ним йĕнчесе тăмасăр кутăнланчĕ.

— Ваше благородие, эпĕ, чăн та, Куракова тĕпчемен. Путсĕр учитель ним хĕрелмесĕр ман çинчен элеклесе калаçни вăл патшалăхшăн хăрушă тăшманне тата ытларах палăртать кăна. Çакланас-тăвас пулсан, хăйне мĕнле тыткаламаллине малтанах шутласа хунă. Мана çакă тĕлĕнтерет, ваше благородие... Эсир айăплă çынна манран тата икĕ хисеплĕ чăвашран та ытларах ĕненесшĕн!

Мошков тем таранах витерме тăрăшсан та, станувуй иккĕленнине сиреймерĕ.

— Иван Митрыч, мана çакă шухăшлаттарать: эсир Куракова тĕпчемесен, Касмуххапа ывăлĕ Николай Степанович пирки мĕн кăтартнине ăçтан пĕлет вăл?

Мошков кунашкал ыйтăва кĕтменччĕ. Хуравлама тивесрен ăна алăка шаккани хăтарчĕ.

Ирĕк парсан, кабинета дежурнăй стражник кĕчĕ те:

— Ваше благородие, сире Семен Кураков курасшăн! — терĕ.

Огуречников шутлама ĕлкĕриччен алăк яри уçăлчĕ те, Çемен кĕрсе тăчĕ, хăйне сăмах чĕнес-тăвасса кĕтмесĕрех ӳпкелеме тытăнчĕ:

— Ман çăкăр-тăварпа вашаватлăха нумай курнă тус-йышсене хама чыс тунăшăн тавтапуç!

Çемен ытла та вăхăтсăр персе çитни, ывăлне тытса килнĕшĕн усал сунни Огуречникова тара ӳкерчĕ. Хыттăн тавăрса хума та хатĕрччĕ вăл. Айăплă çынсемпе тĕл пулнă чух хăйне тыткалама хăнăхнă йăлипе çиллине шăмарчĕ. Вĕсен хушшинче нимле сас-хура та пулман пек евĕклĕн каларĕ:

— Семен Матвеевич, мĕншĕн тӳрех хваттере каймарăр? Хăна тăваймасран хăратăр-им?

— Куçа куççуль хупăрланипе сирĕн хваттерĕн алăкĕ тĕлне тупаймарăм. Эсир кĕçĕр, тискер тăмана йăвари чĕппе çаклатнă пек, ман ывăла вырăн çинчен тытса килнĕ...

Полицейскисене тăманапа танлаштарни Огуречников кăмăлне пушшех пăсрĕ, пурпĕр Çемене пӳлмерĕ. Ан тив, чĕрине тулнă йӳççе кăларса пăрахтăр, вара хăех чарăнĕ.

Çемен, Огуречников кĕтнĕ пекех, хатĕрлесе килнĕ сăмахсене каласа пĕтерчĕ те ытла та халтан кайнипе пукан çине ларчĕ.

— Турă çырлахтăр... Кĕçех утмăла çитетĕп... Станувуй пӳлĕмне кĕмелле çынна тухăп тесе шутламанччĕ...

— Çапла, хаклă Семен Матвеевич... — ассăн сывланă пек туса чĕнчĕ станувуй, — эпĕ те сире кунта йышăнма лекессе тĕлĕкре те курман. Инкек ăнсăртран сиксе тухрĕ, анчах ытлашши ан хуйхăрăр.

— Григорий Пегрович, хăвăрах шухăшлăр, хӳйхăрмасăр мĕнле тӳсĕн! Ĕнтĕ ухмаха тухасси те инçе мар. Хам ĕмерте тӳре-шарасене хăнара çеç куркаланă. Халь... — Ним калама аптранă енне Çемен пĕççине шарт! çапрĕ. — Пĕрех хутчен çакна пĕлесчĕ: ман ывăл мĕн туса çав тери айăпа кĕчĕ-ши? 

— Тăванăм... Усал хыпара пĕлтерме пит йывăр... Чăн самахран суй тума тата йывăртарах. Сирĕн ывăл ытла та киревсĕр ĕçе хутшаннă... — Огуречников Энтрей çинчен юранă таран каласа пачĕ.

Çемен итленĕçемĕн пĕр вĕриленчĕ, пĕр сивĕнчĕ. Элекçей систерсенех, Энтрее ырă пулас çуккине тавçăрнăччĕ вăл. Огуречников сăмахĕсем çак шухăша йăлтах çирĕплетрĕç. Çемен станувуй кăмăлне çавăрас шутпа сăмах хускатрĕ:

— Ман ывăлăм, чăн та, пысăк айăпа кĕнĕ-и, тен? Вăл тепĕр чухне хăтланнисем хама та тарăхтарнă. Халь эсир каласа пани ниепле те пуçа кĕмест. Таçта, вĕреннĕ çĕрте, çамрăксене усал çынсем аташтарнă-и, тен? Çапах тă вăл аслă патшана хирĕç кайнă тенине ĕненес килмест... — Çемен, вĕри сывлăшне кăларса, ассăн сывларĕ те малалла каларĕ: — Эпир сирĕнпе нумайранпа тус-йышлă пурăнатпăр. Çакна хисеплесе те пулин ывăлăма кăларса яма ыйтатăп. Малашне, хам аллăмра тыткаласа, чĕлхине çырттарма сăмах паратăп. Тата... эсир ырă тунине кура ним те шеллесе тăмăп...

Енчен ĕçе хăй çеç хутшăннă тата никам та пĕлмесен, Çемен сĕннипе килĕшĕччĕ-и, тен, Огуречников. «Ним те шеллесе тăмăп» тенине аван ăнланать вăл. Кунашкал сасартăках пуймалла май урăх нихăçан та килмĕ. Хăй ĕмĕтленнĕ таран мул пухсан, хальхи ĕç çине, патшана пăхăнса тăрасси çине те сурĕччĕ кăна. Пуяна полици мундирĕсĕр те пурăнма ансат. Ку тĕрĕссине вăл тем чул та курса чухланă. Пурпĕр Çемен кăмăлне тивĕçтерме пултараймĕ. Энтрее тытса хупнă ĕçе ытла нумай çын хутшăннă. Çитменнине, ăна тытса хупнине тата мĕншĕн хупнине, ашшĕ-амăшĕ пекех, Енел прихутĕнчи ытти хресченсем те пĕлĕç. Тепĕр тесен, ку та хăрушах мар. Старостăпа десятскисен чĕлхине çырттарма пулĕ. Ялйышсем Куракова йăнăш тытса хупнăран кăларнă пек йышăнĕç. Инкекĕ çакăнтан килсе тухĕ: патшана хирĕç тăнă çынна саккуна пăсса ирĕке кăларнипе вăл пĕрле ĕçлекенсен аллине хăйне хирĕç кайма вилĕмле хĕçпăшал тыттарĕ. Çак хĕçпăшалпа усă курма шутламĕç тесе кам шантарĕ? Мĕншĕн Мошков, ăна хирсе кăларса, ун вырăнне ларма тăрăшмĕ? Мĕншĕн стражниксен хушшинче Мошков вырăнне йышăнма ĕмĕтленекенсем тупăнмĕç? Вăл хăй те исправник пуласшăн-çке. Çук, çук... Пуянлăха хапсăнса, нимсĕр тăрса юлас мăр. Тен, Çеменĕн арканнă кăмăлĕпе, ăстăнĕпе уçă курса, малтан шухăшланă пек ĕçпе чапа тухас.

— Хаклă Семен Матвеевич, — хута кĕнĕ сасăпа чĕнчĕ вăл, — эпĕ сире лайăх ăнлантăм. Сирĕн инкеке хамăн инкек вырăнне шутласа пăшăрханатăп. Çавăнпа «ним те шеллесе тăмăп» тенине кӳренсе йышăнатăп. Анчах, хаклă Семен Матвеевич, эсир хăвăр та ăслă çын, ĕçе нимсĕрех сӳнтерсе лартма çуккине чухламалла. Аслă патшана хирĕç тунă каварта айăплисем пулмаллах. Сирĕн ывăл пĕччен марри çаллă. Вăт пирĕн ун тусĕсене тытса хупасчĕ. Вара сирĕн ывăла кăларса ярасси çинчен те шухăшлама май килĕ.

— Ма тытса хупмастăр! — кĕтмен ырлăх сиксе тухнă пек чĕрĕленчĕ Çемен. 

— Пĕтĕм инкекĕ сăмахпа тума май çуккинче ĕнтĕ. Вĕсене тытса хупасси пирĕн кăмăлтан çеç килмест. Сирĕн енчен те пулăшу кирлĕ.

— Григорий Петрович, тархасшăн, ан тĕлĕнтерĕр. Эпĕ мĕнле пулăшу кăтартма пултарăп? Эпĕ ывăлăн юлташĕсене мар, хăй мĕн хăтланнине те пĕлместĕп.

— Ку тĕрĕсех-и, тен, Семен Матвеевич... Анчах ывăлăр лайăх пĕлет. Эсир унпа калаçса пăхасчĕ те, вăл пире тус-йышĕсене палăртса патăрччĕ. Сăмахран, Николай Степановичпа Василий Максимович унпала тус-йышлă пулнине каласа патăр.

— Нимĕн те ăнланмастăп, Григорий Петрович... Николай Степановичăн мĕн ĕç унта?

— Куна ăнланма нумаях кирлĕ мар, Семен Матвеевич, Николай Степановичсем сирĕн ывăлăрпа пĕрле кавар тунă. — Çемене çак хыпар ывăлне тытса хупни çинчен илтнĕ чухнехи пекех минретрĕ. Огуречников хăй каланине тата çирĕплетме тăрăшрĕ: — Çапла, Семен Матвеевич... Николай Степановичсем кавара хутшăннă. Вĕсене тытса хупма эпир пĕлни çеç сахал. Пире тата сирĕн ывăлăр кăтартса пани кирлĕ.

Итлесе ларнăçемĕн Çемен станувуй сăмахĕсем тĕрĕс пек ĕненме пуçларĕ. Ара, ун ывăлĕ усал ĕç тума пултарĕ тесе кам шутланă? Ав, ăна та айăпласа тытса хупнă. Ан тив, вĕсем Микуласемпе хурăнташ пек пĕр-пĕрин патне кайса çӳреççĕ те, вăл пурпĕр ун ывăлĕ мар. Ывăлне çăлассишĕн вĕсене пуçиле яни те вырăнлă.

— Семен Матвеевич, ма шарламастăр? Е ывăлна инкекрен хăтарас килмест-и? — астутарчĕ Огуречников.

— Ывăла кам ырă сунмасть-ши? — йывăр ыйхăран вăраннă пек пулса хуравларĕ Çемен.

— Апла тесен, унпала калаçса пăхма килĕшетĕр-и?

— Килĕшетĕп.

— Ку вăт ĕçлĕ сăмах, Семен Матвеевич, — ырласа илчĕ те Огуречников Мошкова хушрĕ: — Андрей Семеновича ялсе килĕр! — Мошков кайсан, Çемене малалла вĕрентрĕ: — Çапла ĕнтĕ, Семен Матвеевич, ывăлăрпа чунтан калаçăр та Николай Степановичпа Василий Максимович çинчен ыйтăр. Тата урăххисемпе кампа çыхăну тытнă? Пурне те пĕлме тăрăшăр.

Кĕçех Мошков Энтрее илсе кĕчĕ те, Огуречниковпа иккĕшĕ пулĕмрен тухрĕç.

— Акă ĕнтĕ савăн, ывăлăм... — ӳпкелешрĕ Çемен, чунтан çилленнине пытараймасăр, — ху мĕн шыранине тупса, пирĕн пуçăмăрсене аранах çирĕн. Эпир сана хуйхă-суйха кăтартмасăр ӳстертĕмĕр. Çын пултăр тесе вĕрентрĕмĕр, Эсĕ хăвна пăхнăшăн пире тав тăвас, ватăлмалăх кунăмра тăнăçлă та тараватлă пурнăç туса парас вырăнне вăхăт çитмесĕрех тупăка вырттаратăн...

Энтрей чĕри татăлса анас пек ыратрĕ. Вăл тӳсеймерĕ, чĕркуççи çине персе анче те ача чухнехи сассипе йăлăнчĕ:

— Атте, тархасшăн, каçар. Эпĕ сире, аннепе иксĕре, питех пысăк хуйăха ӳкертĕм. Анчах влаçпа саккунсен умĕнче ним чухлĕ те айăплă мар. Эпĕ патшапа ун йĕркине хирĕç ним те туман.

Ывăлĕ ӳкĕнни ашшĕн кăмăлне çемçетрĕ. Вăл Энтрее мĕн пĕчĕкрен курни-илтнине ним пытармасăр калама хăнăхнине аса илчĕ. Пурпĕр çиллине шăнараймарĕ.

— Эсĕ айăплă ĕç туман иккен?.. Апла тесен, уретник-стражник тавраш ма урăххисен килне ухтарман-ши, ма урăххисене тытса килмен-ши? Çав ылханлă хут епле сан аллуна пырса; лекнĕ-ши?

— Атте, тархасшăн, ĕнен... Ку, чăн та, кĕтмен çĕртен сиксе тухнă инкек пулчĕ. Шкултан таврăннă чухне мана ăна Энĕшкасси тимĕрçи тупса тыттарчĕ.

— Эсĕ хут пĕлекен çын вĕт! Темскер хутне мĕншĕн вуласа пăхсанах çунтарса ямарăн? Мĕншĕн Григорий Петровича памарăн? Мĕне кĕтсе ку таранччен усрарăн?

— Ку тĕлĕшпе эпĕ, чăн та, пысăк йăнăш тунă.

— Эсĕ йăнăш тунă... е сан ума инкек ăнсăртран сиксе тухнă... Çук, Энтрей, эсĕ хăвна ху тӳрре кăларасшăн çеç калаçатăн. Тĕрĕссипе, аннӳпе иксĕмĕр пек телейлĕ пулас килмен сан. Эсĕ наян мужиксене çутта кăларас шухăшпа пуçна çӳпленĕрен инкек тупрăн. Халь ĕнтĕ çăлăнас тесен пĕр май çеç: мĕн пĕлнине пĕтĕмпех Григорий Петровича каласа пар. Санпа пĕрле Николай Степановичпа Макçăм ывалĕ пулнă, теççĕ. Вĕсене те сиктерсе ан хăвар. Вара тин ирĕке тухăн.

Энтрей кăмăлĕ эрленсе те пăшăрханса кайрĕ. Ĕнтĕ вăл кунта вĕсене мĕншĕн ашшĕпе иккĕшне çеç хăварнине, ашшĕ мĕншĕн уретник сăмахнех пенине те тавçăрчĕ. Иккĕленмелли çук, ку станувуйăн çынсене тĕпчес меслечĕсенчен пĕри. Вăл, ашшĕ ывăлне хĕрхеннипе усă курса, ун урлă вăлтса пĕлме шутланă.

— Атте, тĕрĕс мар! — сассине улăштарчĕ Энтрей.

— Мĕн тĕрĕс мар?

— Николай Степановичсем манпа пĕрле пулнă тени те... ним те тĕрĕс мар. Николай Степановича эпĕ вăл хамăр пата хăнана пырсан çеç курнă. Ваçлине хăçан курнине те астумастăп!

— Апла тесен, Григорий Петрович мĕншĕн çавна çирĕплетме тăрăшать?

— Станувуйпа уретник Касмуххапа ывăлĕ кăтартса панă тăрăх айăпласшăн.

— Касмуххапа ывăлĕ кăтартса панă тăрăх тетĕн?

— Ия, атте... Вĕсенчен путсĕр çын тĕнчере урăх çук. Хăйсене çăласшăн айăпсăр çынсене сутса хăварчĕç. Станувуйпа уретник мана та сутăнчăк çын тăвасшăнччĕ. Эпĕ килĕшмерĕм. Халь ĕнтĕ сан урлă, эпĕ сана парăннипе усă курса, сутăнчăка кăларасшăн. Анчах хама тем тусан та, айăпсăр çынсене сутассам çук.

Çемен пуçĕпех урăхла ăнланса ывăлĕ май çаврăна пуçланине сиссен, станувуйпа уретник васкасах кĕчĕç.

— Чăрмантартăмăр-и? — терĕ Огуречников.

— Çук, эпир сирĕн умра та калаçма пултаратпăр, — пăлханнипе хăвăрттăн хуравларĕ Çемен.

— Уншăн тесен, эпĕ нимĕн те иккĕленместĕп. Пурпĕр сире уйăрма вăхăт. Ман шутпа, эсир пурин çинчен те сӳтсе явма ĕлкĕрнĕ... Иван Митрыч, илсе кайăр, тархасшăн!

— Ăçта илсе каятăр ăна?

— Халлĕхе арестленĕ çынсене хупакан пӳрте çеç. Çемен станувуй шӳтлеменнине ăнланчĕ, ывăлĕнчен уйрăласшăн пулмарĕ, йăлăнса калаçрĕ:

— Григорий Петрович, ман ывăла текех ан хупăр. Кăвакарнă пуçăма хисеплесе, пĕрле кăларса ярăр. Вăл айăплă мар, Ун патĕнче тупнă хут, чăн та, ăнсăртран çакланнă инкек кăна!

Энтрей кăмăлĕ кăштах уçăлчĕ. Ашшĕне тата ытларах йăпатса хăварасшăн:

— Атте, мана ĕненнĕшĕн чĕререн тав тăватăп. Ку ман. шăн темрен те хаклă. Ытти çинчен ним те ан шухăшлăр! — терĕ

Огуречников, Çеменпе ывăлне курнăçма ирĕк панăшăн тарăхса, вĕсен калаçăвне татма васкарĕ.

— Илсе кайăр!

— Григорий Петрович, тархасшăн, кăларса ярăр ăна! — аллисене станувуй еннелле тăсрĕ Çемен. Энтрее илсе кайсан, кӳренсе ӳпкелерĕ:

— Эпĕ сире тус-йыш тесе шутланăччĕ...

— Эсир йăнăшман, Семен Матвеевич. Ахаллĕн, патша саккунĕсене пăсса, иксĕре курнăçма ирĕк памăттăм.

— Тата мĕншĕн кăларса ямарăр?

— Хаклă Семен Матвеевич, паçăрах каларăм, сирĕн ывăлăра кăларасси манран килмест, ăна çӳлерех вырăнта ларакансем хушнипе тытса хупнă. Вĕсенчен иртме çук. Ĕнен, Семен Матвеевич, ывăлна инкекрен кăлăрасшăн хам енчен кирлине пурне те тума тăрăшăп,

— Суймăр-и?

— Семен Матвеевич, эсир мана кӳрентеретĕр!

— Апла ывăлăма хăçан кĕтме хушатăр?

— Ку пирĕнтен мар, чи малтан хăйĕнчен килет. Сăмах татăклă пултăр тесен, çакна пĕлтер-ха, тархасшăн: тус-йышĕсем çинчен мĕн хыпарларĕ вăл сире? — Çак ыйтупа Огуречников Çемен ывăлĕпе калаçнине илтмен пек курăнасшăн тата Энтрее сăлтавсăр хупса усраманнине ĕнентересшĕн пулчĕ.

— Эпĕ айăпсăр терĕ. Николай Степановичсем çинчен Касмуххасем юри элекленĕ терĕ.

— Эсĕ тĕрĕс шутлатăн-и?

— Апла çеç мар, Касмуххана пĕтĕм прихут умĕнче намăслантарма хатĕр!

— Хăвăра ырă сунсан, Касмуххапа питлешме мар, вĕсем çинчен мĕн илтнине, ывăлупа иксĕр калаçнине те пуçĕпех манма сĕнетĕп. Асăрхаттарни çинчен хут çырса ал пустарма тивĕçчĕ, эсир чĕлхене çыртма пултарасса шанатăп, — терĕ те Огуречников ура çине тăчĕ, вĕçне çитичченех евĕклĕн калаçрĕ. — Ĕнтĕ, Семен Матвеевич, атя, ман пата каяр та пĕрер стакан чей ĕçер!

— Паян ман хăна пулас кăмăл çук. Тепĕр чухне, эсир ман тус-йышне ĕçпе кăтартсан кĕрĕп! — тивĕçлĕн тавăрса каларĕ Çемен.

— Апла тесен, тепре курнăçиччен, Семен Матвеевич... Çемен тухса кайсанах, Мошков кĕчĕ те Огуречникова хăй май çавăрма тапăнчĕ.

Ваше благородие, çын килсе кĕнипе сире хуравлаймарăм. Андрей Куракова тĕпчемен пулсан, Касмуххасем каланине ăçтан пĕлнĕ тесе ыйтрăр эсир. Вăл пĕрре те пĕлсе мар, суяна чăн тăвасшăн, хăйĕнчен шутласа çеç каларĕ. Кунашкал хăтланма ăс та кирлĕ мар. Мĕншĕн тесен арестленĕ çынсене хупакан пӳртре Саначин çинчен Касмухха ывăлне вăл хăй каласа панă. Кун хыççăн ăна Касмуххасем элеклеççĕ теме те нимех мар. Кутăна перекен çын темтепĕр шутласа кăларнине сахал курман эпир. Хам енчен тата çакна асăрхаттарма хăятăп: киле таврăнсан, Кураков Николай Степановичсем пирки хускалнă ĕç çинчен сăмах сарĕ те, лешсен хăлхине пырса кĕрĕ. Вара хăвалăпăр та тытаймăпăр. Çапла ан пултăр тесе татах ыйтатăп, ваше благородие, халех кайса тытма ирĕк парăр!

— Иван Митрыч, ĕçре çирĕп тăнăшăн тав сире!

— Ваше благородие, турăпа патшашăн эпĕ пуçăма хума та хатĕр!

— Шанатăп, Иван Митрыч... Анчах çĕрле пулмасăр ниçта та каймастпăр. Хăвах чухламалла, Николай Степановича халех арестлес тесен, пасара каймалла. Вăл ăçти пасарта тăнине кам пĕлет. Акă паян, шăматкун, киле таврăнĕ те, эпир ăна ярса илĕпĕр. Василий Максимова çаклатасшăн çеç кайма кирлĕ мар. Ун патне пынине сисеççех. Вара, чăн та, хăваласа çитеймĕпĕр.

Мошков кăмăлĕ кăштах уçăлчĕ. Станувуй та майлă çаврăннине ĕненчĕ вăл. Микуласене кăнтăрла тытма, чăн та, май çук çав. Васканипе Мошков кун çинчен йăлтах манна.

— Халь киле кайса кан-ха, — ăш кăмăллăн сĕнчĕ Огуречников. — Эсĕ ывăнни куçран пăхсах паллă. Кирлĕ пулсан, хамах чĕнтерĕп. — Мошков тухса кайсанах, дежурнăй стражнике чĕнсе хушрĕ: — Халех лаша кӳлĕр те Тĕмшере вĕçтерĕр! Пĕр минут та сая ямасăр, Касмуххана илсе килĕр! Ăнлантăр-и?

— Ăнланатăп, ваше благородие!..

Çемен станувуй патĕнчен тухса çуна çине ларчĕ, ачине ахальтен е курайманнипе çеç тытса хупманнине ĕненчĕ. Вăл хуласенчи студент-антихристсем халăх хушшине патшанă хирĕçле хутсем сараççĕ тенине тахçанах илтнĕ, вĕсене чун-чĕререн çилленнĕ. Ывăл вырăнне çав путсĕрсенчен пĕри çакланнă пулсан, вăл савăнатчĕ кăна. Ан тив, аслă патшана хирĕç тăма ан хăйччăр. Анчах тӳре-шарасем курайман çынсен ачисене мар, унăн пĕртен-пĕр ывăлне тытса хупнă. Çаксене аса илнĕ май вăл Огуречников Энтрее кăларса яма шутлă калаçнине те шанми пулчĕ. Ывăлĕн ĕçне кирек хăш вăхăтра та урăх çĕрелле ăсатасран хăраса ӳкрĕ. Кунта чухне çăлса хăварас кăмал-шухăшĕ татах çирĕпленчĕ. Хăйĕн хăвачĕ çитес çуккипе чапла кĕрӳшĕнчен пулăшу ыйтма тĕвтурĕ.

Çемен ылтăн шывĕпе «Торговый дом Янашова Михаила Петровича» тесе çырса çапнă тимĕр хапха умне çитнĕ-çитменех кил хуралçи тухса хапхана уçрĕ те аял пуç тайрĕ. Кĕрӳшĕн тарçисем хисеплесе йышăнни Çемене яланах рехетлентернĕ. Халĕ вăл ăна-кăна асăрхамасăр иртсе кайрĕ. Кил хушшинче ăна Лукарьепе хĕрачи кĕтсе илчĕç.

— Кукаçи! Кукаçи! — янравлăн кăшкăрашса, Çемен патне чупса пычĕ Клавье.

Лукарье хĕрĕ Çемене яланах савăнтарнă, халĕ те вăл мăнукне курсан, пысăк хуйхине маннă пек пулса, хаваслăн чĕнчĕ:

— Мĕнле пурăнатăн, Клавье?

— Питĕ аван, кукаçи!

— Ăçта кайрăн?

— Аннепе выльăх-чĕрлĕх картишĕнче пултăмăр. Эпе чăх-чĕпсене, хур-кăвакалсене апат патăм! — чăнкăртатрĕ хĕрача сасси.

— Маттур, маттур! Ĕçлекен ачаран çын пулать! — терĕ те Çемен Клавьене пуçĕнчен савса илчĕ.

— Мĕн çăмăлпа, атте? — паян килме сăлтав çукран ыйтрĕ Лукарье.

— Кĕрӳпе калаçмалли сиксе тухрĕ-хă, — ассăн сывларĕ Çемен.

— Апла пӳрте кĕрĕр!

Ахаль чухне Лукарье çеç мар, Михха та аслă пӳртне кайри алăкран кĕрсе çӳренĕ. Ашшĕне пуринчен хаклă хăна вырăнне хунăран Лукарье ăна малти алăк патне ертсе пычĕ. Кунта вĕсене француз баронĕнчен юлнă швейцар кĕтсе илчĕ. Пӳлĕме кĕрсен, Çемен патне лакей васкаса çитрĕ те кĕрĕкне хывма пулăшрĕ.

Клавье ашшĕпе Лаврский ларакан кабинета пырса кĕчĕ те:

— Атте, атте! Кукаçи килчĕ! — терĕ хавасланса.

— Кукаçу килчĕ-и? Пит аван. Атя, хирĕç тухса илетпĕр!.. Эсĕ, Константин Сергеевич, мансăр пуçнех ĕçкеле-ха, — хуравларĕ ăна ашшĕ.

Çеменпе Лукарьене Михха хăнасене йышăнакан пӳлĕмре тĕл пулчĕ.

— Хуньăм, эсĕ килнĕшĕн калама çук савăнатăп! — саламларĕ Михха, анчах Çемен кăмăлсăррине сиссен, хумханса ыйтрĕ: — Эсĕ мĕншĕн салху?

— Пурне те ура çинче каласа пама хĕн.

— Тархасшăн, каçар, хуньăм... Кил-ха, сĕтел хушшине лар. — Çемен сĕтел хушшине вырнаçсан, Михха тепĕр хут ыйтрĕ: — Ма пит салху эсĕ?

— Кĕçĕр ман Энтрее ӳретниксем тытса килне. Вăл арестленĕ çынсене хупакан пӳртре ларать. Михха хăйне хур кӳнĕ пек тилĕрсе кайрĕ:

— Мĕнле хăйнă вĕсем?

Çемен каласа панă хушăра Лукарье сĕтел çине ĕçме-çиме пырса лартрĕ. Ашшĕ сăмахĕсене илтсен, шаках хытса тăчĕ.

Лару-тăру чаплах мар, вăрçă амантнă Раççей тăшмана хирĕç тăма юлашки вăй-хăватне пухма хăтланнă вăхăтра патшана хирĕç кавар тăвакан пăлхавçăсене шеллемессе Михха аван ăнланать. Ашшĕ ĕçне йышăнмасăр учителе кайнăшăн Энтрее вăл та çилленнĕ, ятласа та пăхнă. Энтрей пурпĕрех хăй суйласа илнĕ çултан пăрăнман. Çакна йăлтах ĕненсе çитсен, Михха аллине сулнăччĕ. Акă ĕнтĕ ашшĕ-амăшпе тăван йыснăшĕ каланине итлеменни, ухмахла ирĕклĕх çинчен шухăшлама хăтланни ăçта илсе çитерчĕ! Анчах тĕлĕнмелле, Энтрее арестленипе хăйне те çын выранне хуман пек шутларĕ Михха.

Çемен, Касмуххапа ывăлĕ Микуласем çинчен элекленине хăварса, пурне те каласа пачĕ те сăмахне çапла вĕçлерĕ:

— Чĕре татăлса ӳкесле ыратать. Аптраса çитрĕм ĕнтĕ.

— Турă çырлахтăр! — урăх ним калама пĕлмен енне хурланчĕ Лукарье, куçĕнчен куççуль шĕпĕртетсе анчĕ.

— Тăхта, ан нăйкăш-ха, пултăра капла усă кӳреймĕн. Макăриччен Константин Сергеевича чĕнсе кил! — хушрĕ Михха.

Лукарье куççулĕ юхтарса кĕнине асăрхасан, Лаврский канăçсăрланса ӳкрĕ.

— Лукерья Семеновна, мĕн пулнă сире?

— Ах, Константин Сергеевич, — юлашкинчен Лукарье сасси уçăлчĕ, — пирĕн пуç çине пысăк хуйхă персе анчĕ...

— Лукерья Семеновна, эсир мана чăннипех хăратса пăрахрăр! Мĕн сиксе тухнă?

— Пирĕн Энтрее стражниксем тытса хупнă, тет.

— Андрей Семеновича тытса хупнă-и?

— Ия. Атте килнĕ те, çав каласа пачĕ. Вĕсем халь хăнасене йышăнакан пӳлĕмре. Михха сана пыма хушрĕ.

Лаврский çитсенех, Михха сăмах пуçарчĕ:

— Константин Сергеевич, эпир санпа канашласа пăхасшăн.

Эпĕ яланах хатĕр, Михаил Петрович.

 Сĕнессе кĕтмесĕрех Лаврский пукан çине ларчĕ.

— Кĕçер ман пултăра тытса хупнă.

— Лукерья Семеновна пĕлтерчĕ-ха. Мĕн сăлтавшăн-ши?

Михха халь çеç хунĕнчен илтнине каласа пачĕ те:

— Мĕн тăвăпăр ĕнте? Мĕнле майпа ирĕке кăларăпăр? — терĕ.

Лаврский шухăша кайрĕ. Миххапа Çемен Энтрей пысăк хăрушлăха кĕрсе ӳкнине чухпа çеç ăнланаççĕ пулсан, вăл, айăпне саккунсен калăпăшĕпе виçсе, ăна каторгăран хăтарма çуккине аван чухлать, анчах çăлма ĕмĕтленекен ашшĕ умĕнче шухăшне уçма хăяймарĕ.

— Ман шутпа, — терĕ вăл, — Андрей Семеновича ирĕке кăларас тесен, ун ĕçне урăх çĕрелле яриччен Огуречниковпа калаçса пăхмалла.

— Эпĕ кĕпĕрнатăр патне каятăп! — шăртланчĕ Михха.

— Кĕпĕрнатăр патĕнче пуласси тармĕ-ха вăл, Михаил Петрович, Андрей Семенович ĕçне çӳлелле ăсатасран хăрушă. Тата çакна та манма юрамасть: кĕпĕрнатăр тени — патшан чи шанчăклă чури. Ун кĕпĕрнинче революциллĕ юхăм сарăлнине илтсен, Энтрей хутне кĕме мар, çине тăрса йĕрлеме хушĕ. Сирĕн çине те сивĕ куçпа пăхĕ, Огуречниковпа сӳтсе явсан аванччĕ.

— Ман шутпа та, Константин Сергеевич тĕрĕсех каларĕ, кĕрӳ. Кĕпĕрнатăр тени пирĕнтен ытла та инçе. Огуречников юнашарах. Тен, килĕшĕ?

— Лукарье, Трифуна кала-ха эппин, станувуя хăвăртрах илсе килтĕр.

Михха хăй патне чĕннине илтсен, Огуречников унта харкашу пуласса сисрĕ. Анчах хăраса ӳкес вырăнне чĕри киленсе те мăнаçланса тапма тытăнчĕ. Михха пуян та, хăватлă та, анчах ку ĕçре вăл çĕр ăманĕ кăна. Паян Огуречникова тапăнма хăяймĕ. Паян вăл ун патне чуралла мар, патша саккунĕсем хӳтĕлекен тӳре-шара пек пырса кĕрĕ.

Миххасене станувуй хăнасене йышăнакан пӳлĕмри сĕтел хушшинче тупрĕ. Огуречников, сăнама вĕреннĕскер, пĕр пăхсах хăй киличчен мĕн çинчен калаçнине тата вĕсем мĕнле кăмăллине чухларĕ. Ахальтен-и Лукарье куçне тутăр вĕçĕпе шăлкалать. Михха Огуречникова сиввĕн кĕтсе илчĕ. Çемен паçăрхи пекех хурлăхлă. Лаврский те кăмăллах мар. Огуречников, нимĕн те асăрхаман пек, хисеплĕн саламларĕ:

— Господа, ырă кун сунатăп!

— Килех, Григорий Петрович... Пирĕнпе пĕрле сĕтел хушшине лар-ха, — çиллине аран-аран шăмарса, сĕнчĕ Михха.

Самантлăха вĕсем чĕмсĕрленчĕç. Миххапа Çемен тата Лаврский станувуй сăмах пуçарасса, çĕне хыпар каласса кĕтрĕç. Лешĕ Миххасем ыйту парасса кĕтрĕ. Юлашкинчен Михха черккене эрех тултарса Огуречников умне лартрĕ те: 

— Григорий Петрович, эсĕ мĕн, ман ĕçке пăсма шутларăн-и? — терĕ, шăплăха сирсе.

Станувуй Михха çине ним ăнланман пек тинкерчĕ.

— Мĕнле ĕçке?

— Ыранхи ĕçке чĕннĕ-и сире?

— Чĕнчĕç, Михаил Петрович, чĕререн тав тăватăп.

— Эсĕ мĕн, хуньăм хуйха ӳкни ман кăмăла пăсмасть терĕн-и?

— Питех ăнланатăп, Михаил Петрович.

— Апла мĕн кирлĕ тата сана? Хуньăм пуçĕ çинчи хуйха сирсе пăрах та, ĕçĕ пĕттĕр. Вара ман кăмăл та уçăлĕ. Ĕçкĕ те яланхи пекех хаваслăн иртĕ. Вара... — Михха юриех тимлесе Огуречникова куçран пăхрĕ. — Вара... сана та ӳпкелешмелле тумăп. Эпĕ мĕнле çынне хăвах чухламалла. Иксĕмĕр кăçал çеç паллашман.

Кунта килнĕ чухне Огуречников хăйне хăй мăн кăмăллă тыткалама шутланăччĕ. Халĕ, куçа-куçăн тăрсан, ку вырăна ĕçлеме килнĕренпе Миххана пăхăнса пурăнма хăнăхнă кăмăл-шухăшĕ каллех çиеле тухрĕ. Иккĕленмелли çук, Михха ăна, влаçăн çӳлерех пусми çине хăпарма пулăшнă пекех, тӳнтерме те хăват çитерĕ. Кунашкал инкекрен хăтăлас тесен, мĕн тумалла-ха? Паллах, Энтрее кăларса ямалла. Тимĕрçе тивмелле мар. Патшана хирĕç кавар тунă ытти çынсене те шырама юрамасть. Çак вара — хăйне хӳтĕлекен, пурнăç паракан аслă патшана хирĕç кайни, мундир чысне çухатни. Тепĕр тесен, Огуречннков сутăнчăкла ĕç тунине начальниксем пĕлмесен юратчĕ. Енчен патшана хирĕç кавар тунă çынсене урăх станра тупас пулсан, вĕсен йĕрĕ Атăлкассине килсе тухсан — пĕтрĕ пуç. Вырăна, мундире, чыса туртса илнипе çеç çырлахмĕç, суд умне тăратĕç. Айăплисене ăсатас вырăнне каторгăна ăна ăсатĕç. Арăмĕпе ачисене тăлăха хăварĕ. Огуречников çанçурăмĕ çине сивĕ тар тапса тухрĕ. Вара ирĕксĕрех çирĕп тăма шутланă мăнкăмăллăхне тупма лекрĕ. Миххана хирĕç тăмалăх вăй-хал пухасшăн пулсан: «Ан тив, вăл мана вырăнтан кăларттартăр, уншăнах пĕтсе лармăп. Пурнăç енчен тесен, турă ырлăхĕпе юлашки çулсенче мул çителĕклĕ пулнă. Тыткалама пĕлни çеç кирлĕ. Ватăлмалăх кунсене хуйхă-суйхăсăр ирттерĕп. Янашовпа пĕрре сас-хура тума тиветех. Вăл хушнине çеç пăхăнса пурăнма эпĕ стражник е уретник мар. Ман ирĕкĕмре мĕн таран власть пуррине кăтартма та вăхăт. Кунашкал майлă саманта урăх кĕтсе илеймĕн. Патшана хирĕç кавар тунă çын хутне кĕрсе, мана тапăнса пăхтăр, мĕн тăвайĕ, курăпăр!» — тесе шухăшларĕ.

— Григорнй Петрович, мĕншĕн шарламастăн? Е пирĕнпе калаçасшăн мар-и?

— Сăлтавсăрах ӳпкелесе эсир мана кӳрентертĕр... Эпĕ яланах сирĕн кăмăл-шухăшсене тивĕçтерме тăрăшнă. Хальхинче пултараймастăп.

Сасартăк тилĕрсе кайнипе Михха куçĕ-пуçĕ улшăнчĕ. Вăл хашкаса сывлама пуçларĕ.

— Эсĕ, мĕн, пирĕнтен кулма шутларăн-и? Е эпĕ хăвна ырă тунисене мантăн-и?

— Çук, Михаил Петрович, эсир мана ырă тунине пĕртте манман эпĕ. Çавăншăн халь эсир хушнине пурнăçа кĕртейместĕп.

Станувуй мĕн каласшăн пулнине ăнланайман пирки Михха пушшех тилĕрчĕ:

— Илтрĕр-и, эп ăна çын тунине манманран пултăра тытса хупнă, тет.

— Тĕлĕнмелле хисеплеççĕ вĕсем сире! — Михха шухăшне çирĕплетсе сăмах хушрĕ Лаврский.

— Господа, эсир питех йăнăшатăр, — сассине хăпартрĕ Огуречников. — Андрей Семеновича эпир сирĕн пурнăç сиплĕхĕшĕн тытса хупнă... Çапла, çапла, господа! Андрей Семеновича сире пурăнма пархатарлăх пултăр, патша тытăмĕ çирĕп тăтăр тесе тытса хупрăмăр. Ун патĕнче тупнă ирсĕр листовка çине вăрçăпа аслă патшана хирĕç çырни мĕне пĕлтерессе сирĕн те ăнланма вăхăт... — Огуречников юри Миххана куçран пăхса хушса хучĕ: — Унта, Михаил Петрович, сирĕн çинчен çырни те сахал мар...

Огуречников юлашки сăмахĕпе Миххана хăратса хăйпе килĕштересшĕн пулчĕ.

— Интереслĕ, сăрнайсем мĕн çырнă-ши вара ман çинчен? 

— Вĕсем унта эсир вăрçă тухнăранпа юмахри пек пуйнине кăтартса панă...

Михха кĕтмен çĕртен ахăрса ячĕ:

— Култарса вĕлеретĕн, Григорий Петрович! Эпĕ пуйнишĕн хăраса ӳкнĕ. Ăна эпĕ хам та пытармастăп. Халь тата ун пирки хут çине çырса халăх хӳшшине сараççĕ пулсан, тав тăватăп кăна. Ман чапа тата çӳлерех çĕклеме тăрăшнăшăн мухтав вĕсене! Кунтан витĕмлĕ реклама шутласа та кăлараймăн.

— Уссăрах савăнатăр, Михаил Петрович, — юнавлă сасăпа каларĕ Огуречников. — Астăватăр-и, пĕррехинче сире мухтаса чап сарнипе кăшт çеç ухмаха ермерĕр.

Михха сасартăк шăпланчĕ:

— Мана мĕнле мухтаса ухмаха ертни çинчен пакăлтататăн эсĕ?

— Хăвăр маннă пулсан, аса илтерме йывăрах мар. Ку ĕç ултă çул каярах, чиркӳ хуралçисен пӳртĕнче, Енел халăх уполномоченнăйĕсен пухăвĕнче, пулса иртнĕччĕ. Эсир утрава хăвăр алла çавăрса илсен, унтан мĕн чухлĕ тупăш курассине, ун чух Николай Степанович шутласа панăччĕ. Сирĕн ăна та реклама тесе савăнмаллаччĕ...

Михха кун çинчен тахçанах маннă. Огуречников сăмах хускатсан, çакă сасартăках куçĕ умне тухса тăчĕ. Чиркӳ хуралçисен пӳрчĕ. Енел çĕр общини суйласа янă уполномоченнăйсен пухăвĕ. Пиш общинипе тавлашуллă утрава Миххана вуникĕ çула тара парас ыйту. Михха майлисем утрава тара парасшăн. Михха утрав хăй аллине лекессе ним иккĕленмесĕр шанать. Шăп çав вăхăтра Микула тухрĕ те утрава Миххана парсан вăл мĕн чухлĕ тупăш курассине шутласа кăтартрĕ, халăха хирĕçтерчĕ. Çакă Михха кăмăлне, ун мăнаçлăхне мĕн таран хуçиине никам та пĕлес çук. Микулана вут тивертекен тесе айăпланипе, Огуречниковпа пуп тăрăшнипе çеç утрава хăй аллине çавăрса илме май килчĕ.

Михха шарламасăр ларнипе Огуречников шухăшне малалла тăсрĕ:

— Ун чухне Николай Степанович пĕр-пĕччен пулнă. Тата вăл сире тăшман тесе мар, утрава шеллесе çеç хирĕç тăнă-и, тен?.. Пуху хыççăн сире куртăм та хăраса ӳкрĕм. Сирĕн пит-куç çинче çын сăнĕ юлманччĕ. Халĕ вара сире хирĕç ун чухнехи Николай Степановичран пин хут ăслăрах, мужиксене ĕнентерме пултаракан, пĕр-пĕринпе тачă çыхăннă ушкăн тухнă. Çитменнине тата, уççăн мар, вăрттăн ĕçлеççĕ. Тен, вĕсем сире айăпласа çырнă хута вуншар пинĕн халăх хушшине салатнă?

Михха ăнланнă пек пулчĕ.

— Эпĕ вĕсене нимĕр тăватăп! Ыйткаласа çӳреме кăларса яратăп!

— Кама нимĕр тăватăр?! Кама ыйткаласа çӳреме кăларса яратăр?!

Михха чĕлхине çыртрĕ. Кама юнарĕ-ха вăл: Энтрее-и е тупса палăртайман тус-йышсене-и? Огуречников малалла каларĕ:

— Хутаç çактарса яриччен малтан вĕсене, тытас пулать. Халлĕхе, ирĕкре пек чухне, эпир юнани çине сурмаççĕ те вĕсем. Çапла ĕнтĕ, Михаил Петрович, Андрей Семеновича арестленипе эпир аслă патшапа сирĕн умри тивĕçлĕхе тӳрре кăлартăмăр.

— Çитĕ! — вĕчĕрхенчĕ Михха. — Сирĕн тивĕçлĕх мĕн хака тăнине аван пĕлетĕп! Эсĕ луччĕ пултăра ирĕке кăлармалли майсем тупса пар!

— Ку эсир пире пулăшнинчен килĕ.

— Мĕн туса пулăшмалла сире?

— Андрей Семенович кăмăлне çавăрма тăрăшăр. Тус-йышĕсем çинчен каласа патăр.

— Ман шутпа та, урăхла май çук, — сăмах хушрĕ Лаврский.

— Атьăр, пултăр патне каяр! — килĕшрĕ Михха.



VIII


Çемен станувуй патĕнчен кайсанах, Натюш кил хушшинчен тухрĕ те, хапха умĕнче чарăнса, сивĕ те уçă сывлăша ӳпке тулли сывларĕ, вара, Муравьев ку вăхăтра магазинта пулма кирлине аса илсе, унталла уттарчĕ.

Ыран çăварни эрнине ăсатас умĕнхи шăматкун майăн магазинта ахаль чухнехинчен палăрмаллах çын нумай. Хуплу е хуран кукли пĕçермешкĕн килти тулă çăнăхĕпе хутăштарма шур çăнăх, ачисене кучченеçлĕх хĕвелçаврăнăш çăвĕпе тăварланă пулă туянаççĕ. Пир-авăр, шăтăкла сутнă çĕрте те хĕрарăмсем сахал мар.

Натюш, сутă тăвакан приказчиксем хушшинче Муравьев çуккине асăрхасан, вăл кантуртине тавçăрчĕ те кĕпĕрленсе тăракан çынсен хыçĕпе кантур еннелле утрĕ. Алăк патне çитсен, ирĕк ыйтса шаккас вырăнне сылтăм аллине кăкăрĕ çине хучĕ. Чĕри ыррăн пĕçертсе вăркăшрĕ. Унта, шал енче, ăна çунтаракан каччи. Натюш лăпланма тăрăшрĕ. «Манран ăссăр хĕр пур-ши? Захар Павлович чухлĕ маттур каччă ман йышши сĕмсĕрккене пăхать-ши?..» Анчах лăпланаймасăрах кантура кĕчĕ.

Натюш Муравьев хăйне куç хурас çук Пек шутласа питех йăнăшнă. Микула патĕнче пуçламăш хут тĕл пулсанах, çамрăк та сăпайлă, илемĕпе аптăрамалла мар хĕр Муравьев чĕрине ăшă хĕлхем кĕртсе ӳкерчĕ. Пурăна киле вăл хăй Натюша пĕтĕм таса чун-чĕререн юратнине ĕненчĕ. Хăйне шеллемесĕр станувуй патĕнче ĕçленипе Натющ Муравьев куçĕ умне юратакан хĕр пек çеç мар, халăх хăватне пухса çитĕннĕ паттăр пек тухса тăчĕ. Кăмăл-шухăшĕнче мĕн пуррине кăна хĕре каласа пама май килмерĕ. Вĕсем мĕнпурĕ те Натюш пысăк ĕçпе пырсан çеç курнăçкаланă. Кун пек самантсенче чĕрене хумхантаракан туйăм çинчен сăмах хускатаймăн. Халь кĕтмен çĕртен Натюш килсе кĕни Муравьев чĕринчи хаваслă юратăвне, çавăн çинчен кăшт та пулин пĕлтерес ĕмĕтне çĕнĕ вăйпа çĕклерĕ. Вăл тӳсеймерĕ — сĕтел хушшинчен тухрĕ те хĕре ăшшăн алă пачĕ.

— Мĕнле пурăнатăн?..

Юнĕ вĕриленсе чупнипе хĕр пит-куçĕ вутăн-хĕмĕн çунма пуçларĕ. Именнине савнă каччи умĕнче палăртасшăн мар куçне пытарса хуравларĕ:

— Хуллен...

— Ытла та тĕлĕнмелле çав... — Натюш аллине вĕçертмесĕр малалла каларĕ Муравьев: — Паçăр иксĕмĕр пĕр-пĕрне палламан çынсем пекех уйрăлтăмăр.

Натюш сасартăках аванмарланчĕ. Каччă ăна тĕрĕс ӳпкелерĕ-çке, Вăл Муравьев çине хăюллăн пăхрĕ.

— Захар Павлович, тархасшăн, ан çилленĕр. Куншăн пĕтĕмпех эпĕ айăплă.

— Натюш, эсĕ мар, пирĕн пурнăç айăплă. Ялан упранмалла. Ялан васкамалла. Çынсем пек пĕр-икĕ сăмах чунтан калаçма та вăхăт çук.

Натюш каччă сассинче, халлĕхе ытлашшиех ĕненмелле мар та, темле, ăшă кăмăл пуррине сисрĕ. Хĕр чĕри сар çу пек ирĕлчĕ. Йĕкĕт çакна пĕлсен куласран хăранăн Натюш хăвăрт хуравларĕ:

— Ним тума та çук, Захар Павлович... Пирĕн ăраскалсем çав таран... Акă халь те эпĕ самантлăха çеç кĕтĕм.

Муравьев та хĕр сассинче чуна килентерекен туйăм пуррине сисрĕ. Вăл çак сăмаха малалла тăсма та хатĕрччĕ, анчах савнă хĕрĕ хăрушă хыпар илсе килме пултарнинчен шикленчĕ.

— Натюш, эпĕ айванла сӳпĕлтетнине йывăра ан ил, тархасшăн. Мĕн çăмăлпа килтĕн?

Хĕр станувуй Энтрее тĕпченине, малалла мĕн тума шутланине кĕскен каласа пачĕ.

— Апла ĕç ăнса пырать, — терĕ Муравьев хавасланса. — Вĕсем каçпа тин ухтарма шутлани пире пĕр кунлăх ирĕк парать. Эпир унпа усă курма тăрăшăпăр. Сана, Натюш, сыхă тăнăшăн Чĕкеç хăй ятĕнчен те, патша йĕркине хирĕç кĕрешекен ытти тус-йыш ячĕпе те тав турĕ.

Хĕрĕн пит-куçĕ хĕвел пек çуталчĕ.

— Захар Павлович, — тупа тунăн хавхаланса хуравларĕ Натюш, — Чĕкеçе кала... Çĕрне-кунне, ыйха пĕлми сыхă тăрăпăр та тӳре-шарасене хамăра ухмаха тăратса хăварма памăпăр! Ĕнтĕ япĕ каятăп, Захар Паалович... Станувуй арăмĕ самантлăха çеç ирĕк панăччĕ мана. Вăхăта çитмесен ятлаçĕ тата...

— Натюш, тăхта-ха... — чарчĕ хĕре Муравьев. — Хамăр çеç чухне мана ятранах чĕн.

— Юрать! — килĕшрĕ Натюш.

— Тата хăвна упрама тăрăш...

— Уншăн ним те ан пăшăрханăр, Захар Павлович, — халь сăмах панине манса, ашшĕ ячĕпе чĕнчĕ Натюш, Муравьев асăрхаттарма ĕлкĕриччен кантуртан тухрĕ. Урамра, кам та пулин шанмасăр шухăшласран сыхланса, хуллен утрĕ. Анчах хăйне хăй вĕçнĕ пекех туйрĕ. «Натюш, хамăр çеç чухне мана ятранах чĕн... Хăвна ху упрама тăрăш...» — каччă сăмахĕсене аса илсе рехетленчĕ вăл. «Мĕншĕн çапла каларĕ-ши? Ĕç пирки шеллесе çеç мар-ши? Е...» Натюшăн малалла шухăшлас килмерĕ. Ĕмĕтлени-и пек килсе тухмасран шикленчĕ. Станувуй кил-çурчĕ тĕлне çитесси те инçе мар ĕнтĕ. Сасартăк Огуречниковпа Михха, Çемен тата Лаврский имени енчен кунталла утнине курчĕ те, халь çеç çунатланнă ĕмĕт-шухăшĕ самантрах сирĕлчĕ, чĕри çуйланчĕ. Вăл хăйсем пурăнакан пӳлĕме васкаса кĕчĕ те ашшĕне:

— Килеççĕ! — тесе пĕлтерчĕ.

— Камсем?

— Огуречников тата сехметпе хунĕ. Энтрей патне пулмалла.

— Ирĕке кăларĕç-ши?

— Кам пĕлет...

— Пирĕн пĕлмелле, хĕрĕм. Сăна. Эпĕ кил хушшинче астукалăп, — хушса хăварчĕ те Прахăр пӳлĕмрен тухрĕ.

Çак вăхăтра лешсем çенĕк умне çитсе тăчĕç.

— Ăçта вăл? — ыйтрĕ Михха, Огуречникова чарса.

— Вăл ман кабинета пырĕ. Атьăр!

— Çук, Григорий Петрович, кабинета мар, ăна хупнă пӳрте илсе кĕр-ха пире. Курар, пирĕн учитель мĕнле пурăнать?

Пĕр çыпçăнсан Михха хăпас çуккине пĕлнипе тата пĕрле хĕсĕрлесен Энтрей тĕрĕсне каласса шаннипе Огуречников килĕшрĕ.

Дежурнăй стражник алăка уçса пачĕ. Сарай еннелле тухакан пĕчĕк чурече ăшчиккине çутатайманран кунта халь те тĕттĕм-ха. Шăтăк-шатăк çивиттирен кĕрсе тулнă юра вут хупса ăшăтнă кăмака ирĕлтернипе маччаран тумлам-тумлам шыв патлатать, йăс-пăслă сывлăш пыра пăчлантарать. Тахăшĕ тӳсеймерĕ, кăхлатса ӳсĕрчĕ. Урăх чухне пулсан, Миххапа Çемен сехмет пӳрчĕ енне çаврăнса та пăхмĕччĕç. Халь акă Энтрей ăçтине пăхкалама тытăнчĕç. Куç куракан кĕтесре никам та курăнмарĕ те:

— Андрей Семенович! — тесе чĕнчĕ Огуречников. Энтрей хуравламанни станувуй чĕрине шик кӳртрĕ. «Ăçтарах вăл? Тухса тарман-и? Хăйне хăй пĕтермен-и?..» Дежурнăй стражник те, начальник кăмăлне сăмахсăрах ăнланнипе, шырама пуçларĕ. Кăмака хыçĕнче темрен такăнса чут çеç ӳкмерĕ. Кукленсе хыпашларĕ те çын выртнине тупрĕ. Отражник шартах сикрĕ: «Чĕрĕ çын мĕне пула çав тери туймасăр çывăрĕ?» Энтрей вилнĕшĕн хăйне айăпласран хăраса, стражник кăмака хыçĕнчен сирпĕнсе тухрĕ. Огуречников умĕнче хытса тăчĕ.

— Ваше благородие, вăл унта выртать...

— Мĕн терĕн?! — усала сиснĕн ыйтрĕ Огуречников.

— Сывламасть...

Çемен такам çапса хуçнăн сулăнса кайрĕ.

— Пĕртен-пĕр ывăлăма вĕлерчĕç...

Çуйхашнине илтсе, Энтрей йывăр ыйхăран вăранчĕ те ăнланаймасăр тинкерчĕ. Пӳртре çынсем пур иккен. Ашшĕ сасси мар-и çав? Кам вилни çинчен калаçаççĕ? Энтрей кăмака хыçĕнчен тухрĕ. Лешсем Çемен умĕнче кĕпĕрленсе тăнипе асăрхаймарĕç. Энтрей хăлхине йыснăш сăмахĕсем пырса кĕчĕç.

— Хуньăм, тархасшăн, ытлашши ан хуйхăр...

— Мĕнле тӳсес... Пĕртен-пĕр ывăл ӳстертĕм те, ăна та вĕлерчĕç...

Йыснăшĕ те кунта иккен. Энтрее вилнĕ тесе шутлаççĕ. Халех чĕнсе лăплантармасан, ашшĕ тем курса ларĕ.

— Атте!..

Тĕттĕм çĕрти кĕтмен сасă ахаль те сехрисем хăпнă çынсене уяр кун аслати авăтнăн илтĕнчĕ, чĕлхисем çĕтрĕç.

— Атте, мĕн пулнă сана? Мĕншĕн çав тери хуйхăратăн?

— Энтрей, чĕрех-и эсĕ?..

— Хăвах куратăн, атте...

— Сăрнай темерĕн!..

Михха ятран асăнмарĕ те, стражнике ятланине пурте тавçăрчĕç.

Огуречниковăн çилли вĕресе хăпарчĕ.

— Мерзавец, мĕн туса хутăн?! — хаяррăн кăшкăрса, стражнике енчен енне çупса ячĕ вăл.

Ĕненсе çитсен, Çемен ывăлне тарăхса ӳпкелерĕ:

— Акă мĕн кăтартрăн эсĕ... Савăн ĕнтĕ...

Хунĕ сăмахне Михха тăрларĕ:

— Акă ăçта килсе лекрĕн иккен, сăрнай. Аçупа вĕлерес, мана намăса кĕртес терĕн-и?

Ашшĕпе Михха шеллесе те хута кĕрсе калаçнă пулсан, Энтрей чунĕ çемçелнине тӳсеймесĕр пĕчĕк ача пек макăрĕччĕ. Ӳпкелени ун чĕрине хытарчĕ. Çитменнине, вăл, йыснăшĕ çынна çын вырăнне хуманнине килĕштерменскер, ăна чунтан çилленчĕ, хыттăн каласа татма тĕвтурĕ.

— Эпĕ кунта килсе лекнĕшĕн сан мĕн ĕç?

— Мĕн терĕн?!.

— Эсĕ пăхса ӳстермен мана. Çавăнпа эпĕ ăçта çакланнипе те сан ним ĕç çук!

— Энтрей! Тăна кĕр! Йысну сана ырă сунса килнĕ, — кĕрĕвĕ хутне кĕрсе йăлăнчĕ Çемен.

— Мана вăл ырă сунни те, хаяр сунни те кирлĕ мар. Хăй ачисене ӳстертĕр те ăслă-тăнлă çын тутăр. Эпĕ хам ĕмĕре вăл вĕрентмесĕрех пурăнса ирттерĕп!

Энтрей хисепсĕр хăтланни Михха кăмăлне çемçетрĕ. Пултăрĕ тарăхнипе хăй мĕн каласса та пĕлменнине, ăна ятланипе тăна кĕртес çуккине ăнланчĕ.

— Ахалех шăртланатăн! Аçу тĕрĕсех астутарчĕ, эпĕ сана хаяр сунса килмен. Тепĕр чухне иксĕмĕр тавлашаттăмăр, хирĕçеттĕмĕр те, пурпĕр сана тăван шăллăм пек шутлатăп. Çавăншăн сана кунтан çăлса кăларасшăн. Кирлĕ пулсан, кĕпĕрнатăр патне те çитĕп. Халь унта каймасăрах ĕç тухĕ. Григорий Петрович хушнине çеç итлемелле, Вăл та сана ырă тăвасшăн.

Михха калаçа пуçласанах, çемĕçме хăтланнă Энтрей кăмăлĕ каллех хытрĕ. Вăл йыснăшĕпе ашшĕне станувуй хĕтĕртнине туйрĕ. Çавăн шухăшне тĕрĕсе кăларасшăн:

— Григорий Петровичăн хăш сăмахне итлемелле вара ман? — терĕ. 

— Сан тавра явкаланнă сăрнайсене тăрă шыв çине кăлар. Ахаллĕн пуçна çиетĕн. Нивушлĕ хăвна ху тимĕрçĕпе, унăн тус-йышĕсемпе тан шутлатăн? Вĕсене çăласшăн ху пуçна пĕтернинчен ухмахла ĕç урăх мĕн пур? Нивушлĕ саншăн çамрăк ĕмĕр шел мар? Тархасшăн, эпир йăлăннине чĕрене хур: пурин çинчен те пытармасăр каласа пар, вара сана кăларса ярĕç. Иксĕмĕр пĕрле ĕçлĕпĕр те, эпĕ сана кĕпĕрнипе паллă пуян тăвăп!

— Энтрей, пуçна чул айне ан чик... — Михха хутне кĕрсе калаçрĕ Çемен.

Йыснăшĕнчен ытла ашшĕ йăлăннине тӳсме йывăр пулчĕ Энтрее.

— Юрĕ, шухăшласа пăхам-ха. Халлĕхе пĕччен хăварăр! — терĕ вăл.

— Юрать, шухăшласа пăхтăр, — килĕшрĕ Огуречников, Энтрейĕн хирĕç тăрас вăй-халĕ арканнине ĕненсе.

Прахăр, чӳрече умĕнчен хăпса, сарай айне кĕрсе кайрĕ, кĕçех пӳлĕмне таврăнчĕ, хăй мĕн курни-илтнине Натюша каласа пачĕ.



IX


Тĕмшере кайнă стражник Касмуххана лартса килчĕ те, вĕсем тӳрех станувуй патне кĕчĕç.

— Килех, килех, Петр Константинович... — яланхи пекех евĕклĕн йышăнчĕ Огуречников. Касмухха хăйне мĕншĕн илсе килнине ăнланаймарĕ-ха, хирĕç сăмах чĕнмерĕ. Огуречйиков ăна ал пачĕ:

— Петр Константинович, тархасшăн, каçар... Аслă патша тарçин тивĕçлĕхĕпе сана чăрмантарма лекрĕ.

— Эпĕ мĕн... Эпĕ сире... итлеме хатĕр... — сăмах хушрĕ Касмухха.

— Тархасшăн, лар! — сĕнчĕ Огуречников. — Петр Константинович, хăвна ху станувуй патĕнчи пек мар, иксĕмĕр чиркӳре е хăнара чухнехи пек сун. Мана çывăх тус-йышу вырăнне хурса, уççăн каласа пар: мĕнле майпа-ха çакнашкал ăслă çын килĕнче аслă патша тытăмне хирĕç тăракан çын пурăннă? Тунмастăп, Петр Константинович, çак мана тĕлĕнтерет çеç мар, пăшăрхантарать те. Пĕр енчен, эпĕ патша тарçи, çавăнпа ним шеллемесĕр ун тăшманне пĕтерме тăрăшмалла. Тепĕр енчен... — Огуречников юриех ассăн сывларĕ, — тепĕр енчен, Андрей Семенович патшана хирĕç кавар тунине ниепле те ĕненес килмест. Унăн ăраскалне çăмăллатас килет. Хăвах ăнланмалла, Петр Константинович, Семен Матвеевича ытла та пысăк хуйхă çапса хуçнă. Михаил Петрович та питех кулянать. Хамăн мундир чысне варалас мар, Андрей Семеновичпа ун тăванĕсене инкек кӳрес мар тесе, санран тепĕр хут йăлăнса ыйтатăп: мана тус-йышу вырăнне шутласа, ĕçе тĕрĕс-тĕкел татса пама пулăш.

Огуречников яланхи пекех хăтланни Касмухха кăмăлне уçрĕ. Вăл çĕрле Мошков хĕстернипе мĕн пулса иртнине те манчĕ.

— Григорий Петрович, турă умĕнчи пекех суймастăп. — Касмухха сăхсăхса илчĕ. — Андрей Семенович ман патăмра тăватă çул çурă пурăнчĕ. Çак хушăра ун патне никам пынине те астумастăп. Ирхине тăрса апат çиетчĕ те шкула каятчĕ. Таврăнсан каллех апатланатчĕ те ачасен тетрачĕсене тĕрĕслеме ларатчĕ. Шăматкун, ачасене вĕрентсе кăларсан, килне, Аманике каятчĕ. Вырсарникун чиркĕве пыратчĕ. Иртнĕ каç ун патĕнче хут тупнине шухăшласан ухмаха ермелле!

Касмухха сăмахне вĕçлесен, Огуречников вĕчĕрхенме тытăнчĕ. «Мĕне пĕлтерет ку? Вăл урăхла çирĕплетни нумай та иртмен-çке? Халь пуçĕпех тепĕр май çаптарать. Мошков мĕншĕн-ха ку ĕçе Николай Степановичпа Василий Максимова хутшăнтарнă?» Огуречников малалла вăлтрĕ.

— Апла иккен... Андрей Семенович патне никам та пыман, вăл сирĕн патăрта пурăннă хушăра никампа та курнăçман тетĕр-ха?

Касмухха сасартăках ни вилĕ, ни чĕрĕ пулса кайрĕ. «Мĕн турăм эпĕ? Çĕрле уретнике каласа панисене ма мантăм-ши? Огуречников пĕлмест-и вара ун çинчен!» Касмухха йăнăшне юсама васкарĕ:

— Григорий Петрович, тархасшăн, каçар, ытла пăлханнипе йăлтах анрана тухнă эпĕ. Андрей Семенович патне тус-йышĕсем пыркалатчĕç.

— Камсем?

— Николай Степановичпа Максим Данилович ывăлĕ. Вĕсем чăлан алăкне шалтан питĕретчĕç те тем вăхăтчен ларатчĕç.

— Мĕн çинчен калаçатчĕç вĕсем?

Касмухха, аса илме хăтланнă пек, çамкине пĕркелерĕ, çуçне ывăç тупанĕпе сăтăркаларĕ, пурпĕр пĕр сăмах тупса калаймарĕ. Протокола вуласа пăхмасăрах ал пуснипе вăл унта мĕн çырнине ним те пĕлмест.

— Петр Константинович, ма шарламастăн?

— Турă çырлахтăр, Григорий Петрович... Паян мана сехметех аташтарчĕ-и, тен... Пуçа касса кайнă майлах астумастăп...

— Куратăп, куратăп, Петр Константинович... Сан пуçна паян, чăн та, такам касса кайнă. — Огуречников хут çине пăхрĕ те, кирлĕ вырăна тупса, сасăпа вулама пуçăнчĕ: «Кураков Андрей Семенович пирĕн аслă патшана халăх юнне ĕçекен терĕ. Николай Степановичпа Василий Максимов, Кураковпа килĕшсе, кунашкал ирсĕре пĕтермелле терĕç...»

Касмухха çӳçĕ вирелле тăчĕ. Мошков пĕтĕмпех хăйĕнчен шутласа çырнине аван ăнланчĕ вăл. Акă протокол çинче мĕн çырние пĕлмесĕрех ал пусни ăçта илсе çитерчĕ ăна. Каялла чакма çук ĕнтĕ. Хут çине çырнине пуртăпа чутласа пăрахаймăн.

Огуречников вуласа тухрĕ те Касмухха çине тĕпчевлĕн пăхрĕ:

— Ну, ĕнтĕ мĕн калăн, Петр Константинович?

— Халь аса илтĕм, Григорий Петрович... Пĕррехинче вĕсем калаçнине, чăн та, илтнĕччĕ...

— Аса илни иитĕ аван, Петр Константинович... Тата çакна каласа памăр-ши?Вĕсем çакнашкал калаçни нумай пулать-и?

— Пĕрер уйăх иртрĕ-ши? — аптранă енне персе ячĕ Касмухха.

— Апла тесен, ытлашши вăрахах мар-ха. Хăш кунне те астумалла... Калăпăр, вырсарникун е тунтикун-и? Е урăх кунсенче-и?

— Çук, хăш кунне астумастăп, Григорий Петрович, — кăмăлсăрланса хуравларĕ Касмухха,

— Пулма пултарать... Пулма пултарать, Петр Константинович... Анчах Андрей Семенович кашни шăматкунах килне кайнине аван астăватăп темерĕн-и çак эсĕ?

— Тупа туса çирĕплетме те хатĕр.

— Ытла та тĕлĕнмелле, Петр Константинович... Эпĕ пĕлнĕ тăрăх, Николай Степанович килте шăматкун каç та вырсарникун çеç пулать. Ытти кунсенче вăл яланах çулта, пасартан пасара çӳрет. Андрей Семенович, шăматкун каçах килне кайнăскер, сирĕн патăрта Николай Степановичпа хăш кун курнăçнă вара?

Касмухха каллех ĕшенсе ӳкрĕ. Станувуй тĕрĕсех чухлать вĕт. Вăл, уретнике юрама тăрăшса, пуçĕпех аташнă. Ĕнтĕ инкекрен хăтăлма май çукки те паллах.

Огуречников Сасартăк шур куçне кăларчĕ. Чăмăрĕпе сĕтеле кĕрĕслеттерчĕ те ура çине сиксе тăчĕ, хаяррăн кăшкăрса пăрахрĕ:

— Эсĕ чиркӳ старости, прихучĕпе хиçеплĕ çын, сăваплă монарх тивлечĕпе сывă та сиплĕхлĕ пурăнаканскер, ху килĕнте тăшмансем кавар тунине сиссен те, уйăха яхăн пытарса усранă! Эсĕ мĕн, эпĕ ăçтине пĕлмен-и? Е унтанпа мана курман-и? — Огуречников, сывлăшне çавăрма чарăнса, Касмухха мĕн хăтланнине сăнарĕ. Лешĕ хытса ларнине асăрхасан: — Ахă, чĕнместĕн-и, сукин сын! — татă хытăрах кăшкăрашрĕ. — Апла тесен, саншăн хам хуравлатăп! Эсир, путсĕр ывăлупа иксĕр, Андрей Кураковăн тус-йышĕ, аслă патшана хирĕç кавар тунă. Çапла, çапла!.. Эсĕ, путсĕр ывăлупа пĕрле, аслă патшана хирĕç тапăннă! Çитменнине, усал ĕçе ывăлупа иксĕр çеç мар, Николай Степановичпа Василий Максимович та хутшăннă. Анчах эсĕ, вĕсене сутса, ху айккине тăрса юласшăн, Ĕç тухмĕ! Патшана хирĕç кавар тунă çĕрте йыш мĕн чул ытларах, вĕсен айăпĕ çавăн чухлĕ пысăкрах. Енчен Андрей Семенович пĕччен пулсан, ăна ытлашши айăпламĕччĕç. Эсир| пиллĕкĕн тупăнтăр. Халь эпĕ сире патша саккунĕсем хушнă тăрăх хупса лартатăп!

Касмуххана мачча йăтăнса аннăн туйăнчĕ. Вăл чĕркуççи çине ӳкрĕ, антăхнă сассипе йăлăнма тапратрĕ:

— Григорий Петрович, тархасшăн, каçар. Суятăп пулсан, маншăн ыранах хĕвел ан тухтăр. Эпĕ нихăш енчен те айăпа кĕмен, мана муталарĕç.

— Кирлĕ мара сӳпĕлтететĕн! Кам муталанă сана?

— Иван Митрăч муталарĕ. Николай Степановичпа Ваçли çинчен хут çырни пĕтĕмпех суя! Чăннипе, вĕсем Андрей Семенович патне нихçан та пыман. Урăх çĕрте тĕл пулнине те пĕлместĕп. Шеллесем, Григорий Петрович...

Ура айĕнче çын йăваланни Огуречникова яланах рехетлентернĕ. Халь полицейскин хура чунĕ те йĕрĕнчĕ. Касмухха йăлăннинче этемлĕхре ирсĕрлĕхпе сутăнчăклăх пурри ытла та уççăн палăрать. Вăл турă йĕркисене тытса пурăнакан хисеплĕ çын шутланать-çке. Унпала. Огуречников та çăкăр-тăварлă пурăннă. «Пахăç темерĕн... Май килсен, мана та ним иккĕленмесĕр сутатăн эсĕ!» — тăвăлланса шухăшларĕ Огуречников. Унăн Касмуххана тапкăпа ислетес килчĕ. Çиллине аран шăмарса:

— Айăпсăр çынсене сутма мĕнле хăйрăн эсĕ? — терĕ.

— Чун-чĕререн ӳкĕнетĕп, Григорий Петрович. Иван Митрăч ирĕксĕрлерĕ. Николай Степановичпа Василий Максимович çинчен çырнă протокола ал пусмасан кăларса ямастăп, иксĕре те Çĕпĕре ăсататăп тесе хистерĕ...

— Хуп çăварна! Аслă патша тарçи çинчен элеклеме, ăна хур кӳме епле хăятăн?! Нимĕр туса пăрахатăп! — пырса чышас пек хăлаçланчĕ Огуречников. Тилĕрнипе мар, ытларах аллине çакланнă çыннăн сехрине хăпартма май килнĕшĕн савăнса. Уретник Касмуххапа ывăлне хăратса Микуласене айăплама хăтланни те ытлашши кӳрентермерĕ Огуречникова. Ĕçре вăл ыттисене хăй пек пулма вĕрентнин пархатарлăхне курчĕ. Анчах çакă питех тĕлĕнтерчĕ ăна: Микулапа Ваçлие мăн сăлтавшăн тапăннă? Тавăрас тесен, Мошковăн мар, Микулан сăлтав ытларах. Хай вăхăтĕнче вĕсем Микуласене нумай терт кăтартнă-çке. Микула тавăрма мар, кун çинчен нихçан та сăмах хускатман. Огуречников ирĕксĕрех Мошкова шанми пулчĕ. «Аслă патшана хирĕçле каварлăха тăрă шыв çине эпĕ кăлартăм тесе, ман çул çине шăтăк алтасшăн мар-и вăл? Мана вырăнтан сирпĕтсе, хăй ларасшăн мар-и?» — Огуречников çамки çине сивĕ тар тапса тухрĕ. Вăл пукан çине йывăррăн ларчĕ те сассине çемçетрĕ:

— Петр Константинович, эсĕ çеç мар, эпĕ те йăлтах анрана тухрăм. Тĕлĕнмелле, Иван Митрыч мĕн çитменшĕн сире çав киревсĕр ĕçе хутшăнтарчĕ пулĕ?

— Пирĕн пурнăçа çăмăллатасшăн терĕ. Урăх ним те каламарĕ-и вара?

— Каламарĕ...

Огуречников юлашкинчен çакна ăнланчĕ: Мошков хăйĕн усал чеелĕхне Касмуххасене уçса пама пултарайман, çавăнпа ун çинчен пакăлтатни ним усă та кӳрес çук. Вăл ăшпиллĕрех курăнма тăрăшса:

— Чĕркуççи çинчен тăр та вырăна лар, — терĕ Касмуххана. — Ĕнтĕ тытса тăмăп. Халь эсĕ мĕн каланисене протокол çине çырăп та, чиперех киле кайăн!

«Каллех протокол çыраççĕ», — тарăхрĕ Касмухха.



X


Атăлкассинчен килнĕ юлашки хыпартан Анук çакна пĕлчĕ: Микулапа Ваçлие тата тимĕрçе арестлеме çĕрле килмелле. Çавăнпа упăшки киле таврăнасса ĕмĕтленмелли те çук. Вăл вăрттăн хваттере çитсе вырнаçнă та ĕнтĕ. Ăна ялан çак вăхăтра кĕтсе илме хăнăхнă чĕри унран уйрăлма тивнипе килĕшесшĕн пулмарĕ. Анук ахальтен-и вара сăра юхтарнă, мунча хутса пултарнă, апат-çимĕç те хатĕрленĕ. Стена çумĕнчи киреллĕ сехет çине пахрĕ те, упăшки таврăнас юлашки минутсем çывхарнăран, юратнă мăшăрĕ халь килсе кĕрессĕн сунса, чĕри ыррăн тапма тытăнчĕ. Анук упăшки çийĕнчи тăлăпне илсе йăрхаха çакма, кăмака çинчен кăçат илсе пама хатĕрленсе урай вăтаçĕрне тăчĕ. Ванюк, ашшĕ таврăнасса чӳречерен пăхса лараканскер, шăп çак вăхăтра:

— Килчĕç, килчĕç! — тесе хаваслăн кăшкăрчĕ те пӳртрен тухса кайрĕ.

Анук чӳрече умне пырса урамалла пăхрĕ. Хапха умне икĕ лав çитсе тăчĕ. Виççĕмĕшĕ, вăл юратакан тимĕр кăвак лашине кӳлнĕ лавĕ, çук. Упăшки, чăн та, таврăнмарĕ иккен, Анук чĕри шанăçа çухатнăн тапма пуçларĕ. Ури вăйĕсем шĕлтерех кайнипе пукан çине ларчĕ, кулянса ӳкрĕ. «Уйрăлнă пуçĕ çак пулчĕ-и, тен?.. Хама илсе кайсан, ывăлăм мĕн курĕ-ши?»

Пӳрте Ванюк сирпĕнсе кĕчĕ те ĕмĕчĕ татăлнипе хурланса каларĕ:

— Анне! Ăнне! Уçка çеç унта. Атте çук. Ăçта вал? Анука çунтаракан хуйăхĕ çумне тепри хушăнчĕ. Упăшки паян килеймесси çинчен ывăлне ăнлантарма маннă. Халь сасартăк ним каласа ĕнентерме аптранипе:

Тавар илме кайрĕ пулĕ, таврăнĕ-ха! — терĕ.

 Ашшĕне пĕтĕм чун-чĕререн юратакан, ăна ялан çак вăхăтра кĕтсе илме хăнăхнă ывăлне амăшĕн сăмахĕ çырлахтармарĕ.

— Атте тавар илме каяс çине эсĕ мунча хутмăттăнччĕ. Ыран аттесĕр çăварнине мĕнле ăсатăпăр?

Анук, урăх суйма е чăннине калама пултарайман пирки ывăлне ыталаса хĕрӳллĕн пăшăлтатрĕ:

— Эсĕ халь ытла та пĕчĕккĕ-ха...

— Эпĕ пĕчĕккĕ-и? — кӳренчĕ Ванюк, — Пĕчĕккĕ пулсан, эпĕ макăрăттăм. Куртăн вĕт, макăрмастăп. Эсĕ, ав, пĕчĕк ача пекех куççуль юхтаратăн.

Анук хурлăхне тӳсейменнипе ывăлне пушшех хускатасран:

— Ку куççуль саншăн савăннипе тухрĕ. Эсĕ ытла та ăслă ача-çке-ха ман, — терĕ.

Ванюк, амăшĕн ытамĕнчен вĕçерĕнсе, ун çине тĕлĕнсе пăхрĕ.

— Савăннипе кам макăрать-ши?

— Тепĕр чухне пулкалать, ывăлăм, — ĕнтĕ хăйне хăй алла илме ĕлкĕрсе, витĕмлĕн хуравларĕ Анук. — Аçу çав самантрах таврăнманшăн пăшăрханас мар. Халь Уçка патне кайăпăр!

— Юрать, анне! — килĕшрĕ Ванюк. Çавăнтах Марьене чĕнчĕ: — Уçка патне атя!

Кил хушшинче икĕ лавĕ те кладовой умĕнче тăраççĕ. Малти лав çинче Ванюк вĕрен вĕçне тупасшăн кăштăртатать. Наумпа Уçка та çавăнтах.

— Уçка, мĕнле çитрĕн?

— Питĕ аван, Анук аппа!

Анукпа Уçка калаçăвĕ çакăнта татăлчĕ. Микула çинчен, вăл çутçăнталăкра çук пекех, ним шарламарĕç.

Марьепе Уçка пĕр-пĕрне ним чĕнмесĕр ирттерчĕç. Куçĕсем çеç çынсем асăрхасран вăрттăн саламларĕç, чĕрисем симпыл сыпнă пек ыррăн тапрĕç. Эрне хушши тунсăхласа пурăннă хыççăн вĕсем аранах тĕл пулчĕç. Май килсен, улаххăн калаçма та вăхăт тупĕç-ха.

Пасарта сутса пĕтереймен пир-авăра кладовоя вырнаçтарчĕç. Унтан лашасене тăварчĕç. Ванюк та пысăккисенчен юлмарĕ. Вăл хăйне пăрахсă панă тилхепесене, урхалăхпа хырăмсалăхсене, тирпейлĕн пуçтарса çыхса, Наума пачĕ.

— Ĕнтĕ пӳрте кĕрĕр, каçхи апат çиетпĕр! — терĕ вĕсене Анук.

Марьепе Ванюк малтан чупрĕç. Наум лашасене хупса юлчĕ. Анукпа Уçка иккĕшех пынă çĕрте сăмах пуçарчĕç:

— Микула хăш вăхăтра кайрĕ?

— Пасар саланарахпа.

— Ним те каласа хăвармарĕ-и?

— Ванюкпа иксĕре пысăк салам каларĕ. Ан пăшăрханччăр, тем сиксе тухсан та, пуçа çухатма!юрамасть терĕ.

— Санран уйрăлнă чухне кăмăлĕ мĕнлеччĕ?

— Яланхи пекех хавас... Пĕлетĕп, вăл ывăнса çитнĕ. Хăвах шухăшла, ир пуçласа каçчен лавккара тăнă. Пасар хыççăн хваттере таврăнаттăмăр та, тус-йышсем пухăнатчĕç. Вĕсемпе калаçса çĕр ирттернĕ, ун хыççăн пасара çитме васканă. Унăн мĕнпур ыйхипе канăçĕ те çулта чухне çеç... Эрнипех çавнашкал... Халь ĕнтĕ...

Уçка шухăшне вĕçлемесĕрех чарăнчĕ. Анук пурпĕр ăнланчĕ. Упăшкин нумай ĕçлеме тивессе вăл унсăрăнах пĕлнĕ. Çавăншăн эрнере пĕр кун, вырсарникун, лăпкăн канма май туса пама тăрăшнă. Ĕнтĕ вырсарникунсенче канасси те пĕтрĕ.. Анук ассăн сывласа илчĕ. Пӳрте кĕнĕ çĕре кăмăлне хытарма ĕлкĕрнĕскер, хаваслăн сĕнчĕ:

— Марье, каччăна пăхасси сан ĕç, апат-çимĕç хатĕрлесе хăна ту!

Хĕрпе каччă пĕр-пĕрне пăхма май килĕшĕн тем таранах савăнчĕç, именнипе хăмач пек пулчĕç.

— Çапла, ара... Ана хăна тăвасшăн çеç çунса пурăнатăп! — хăй кăмăлне пытарасшăн шӳтлерĕ Марье.

Уçкана хĕрĕ чăнласа хирĕçнĕ пек туйăнчĕ. Вăл та Марьене хака хуман пек:

— Эс хăналани пит кирлĕччĕ мана! — терĕ.

— Пит аван! — малтанхи майлах хуравларĕ Марье. Чĕри кăртах турĕ. Вăл Уçка кăмăлсăррине сисрĕ.

Анук, çамрăксем пĕрне-пĕри савнине пĕлекенскер, халь çавна пытарма тăрăшнине сиссен, кулсах ячĕ.

— Ачасем... Ачасем. Сирĕн кăмăлăрсем хĕвел пекех таса. Ăна тĕксĕмлетме ан васкăр-ха. Упрама тăрăшăр. — Уçка тем каласшăн пулнипе Анук кулма чарăнчĕ. — Юрĕ, юрĕ... çиллес каччă... Урăх ним те шарламăп. Хывăн та сĕтел хушшине лар. Хĕр хăна тунине тиркесен те йышăнма лекетех. Марье, апат-çимĕç хатĕрле!

Çамрăк хĕр яшка-çăкăр тыткалакан пӳлĕме васкарĕ, Çав вăхăтра Наум кĕчĕ, вăл хывăнма ĕлкĕриччен Марье тирĕксем çине яшка антарчĕ, кăкшăмпа сăра илсе тухрĕ. Кампа, панулми илсе пырсан:

— Наум пичче, сĕтел хушшине лар!.. Çиллес каччă, эсĕ те... — терĕ.

Хапха умне лав çитсе тăнине пуринчен малтан Марье асăрхарĕ:

— Захар Павлович килчĕ!

Анук васкаса чӳречерен пăхрĕ. Муравьева курсан, чĕри тепĕр хут хавшаса ӳкрĕ. «Тата мĕн сиксе тухрĕ-ши?» Наум хускалнине асăрхасан:

— Наум пичче, эсĕ çи. Захар Павловича хам уçса кĕртетĕп, — терĕ. Муравьева çенĕк умĕнче тĕл пулса ваславлăн ыйтрĕ: — Захар Павлович, мĕн хьгпар?

— Хальхинче, Анна Александровна, ырă хыпар. Кас-мухха Николай Степановичпа Василий Максимович çин-чен Мошков ирĕксĕрлесе элеклеттернине Огуречникова каласа панă.

Муравьев шухăшне каласа пĕтерейрĕ çеç — Анук ăна ыталаса чуптурĕ.

— Ку сире ырă хыпар илсе килнĕшĕн! — кăмăлĕ çĕкленнипе шӳтлесе илчĕ Анук. — Та|та сирĕн евчĕр пулма та килĕшетĕп.

— Качча илме шутлă хĕр тупăнсан, хаваспах сире евчĕ туса хăтана ярăп, Анна Александровна...

— Захар Павлович, манран пытармасан та юрĕ. Эпĕ асăрхама пĕлекен хĕрарăм. Вăл сире тивĕç хĕр.

Вĕсем пӳрте кĕрсен, Анук хаваслăн каларĕ:

— Марье, тепĕр каччине хăна ту. Уçкана санран тытса илетĕп!

Хĕрĕн пит-куçне каллех именнĕ сăр çапрĕ.

— Ытла та çав эсĕ, Анук аппа. Яланах мана намăса кĕртме тăрăшатăн!

— Уншăн ма намăсланмалла вара? Акă, эпĕ тĕрĕс каланине хăвах курăн! Захар Павлович, хывăнăр та сĕтел хушшине ларăр! Уçка, эсĕ тух!.. Ан кӳрен. Ĕçме-çиме кайран та ĕлкĕрĕн. Халь эсĕ мана кирлĕ, — терĕ Анук. Пӳртрен тухсан хушрĕ; — Микулана чĕнсе кил!

— Апла ним хăрушлăх та çук-и?

— Халлĕхе çук, Уçка. Захар Павлович килнĕ урхамахпах вĕçтер!

Уçкан чи хытă чупакан урхамахне кӳлес килетчĕ. Муравьев çӳрекенни те ыттисенчен юлманнине аса илсе килĕшрĕ. Хапха юпи çумне кăкарнă урхамах, сывлăш çавăрма ĕлкĕрнĕскер, хăвăртрах лартса каясшăн хăлхине чăнк тăратнă, малти урисемпе юра кукалет. Уçка çуна çине вырнаçса тилхепене кăшт çеç хытарчĕ — урхамах хапха умĕнчен тапса сикрĕ.

Урхамах куçран çухалсан, Анук кил хушшине кĕресшĕнччĕ, Кĕтерука курнипе чарăнса тăчĕ.

Кĕтерук паян кун каçах çуйланса пурăнчĕ. Юлашкинчен тӳсеймерĕ, Атăлкассинчен урăх хыпарсем пуррипе çуккине пĕлесшĕн тата лару-тăру çинчен кумăшĕпе сӳтсе явса чунне йăпатасшăн килĕнчен тухрĕ. Ав ĕнтĕ çитме ĕмĕтленнĕ килĕ çывăхрах. Хапха умĕнче кумăшĕ тăрать. Вăл васкатнă сасă та илтĕнчĕ:

— Часрах уткала!

Кĕтерук, чупнă пек хăвăрт пырса çитсен, хумханса та хуллен ыйтрĕ:

— Мĕн хыпар?

— Кĕрер-ха, вара каласа парăп!

Кил хушшинче никам та çуккине шанса, Анук хĕр чухнехи хăвас вăхăтсенче айкашнă пек, Кĕтерука ыталаса пăшăлтатрĕ:

— Кума, инкек аранах сирĕлчĕ. Уçка Микулана илме кайрĕ.

— Ăçта пулнă вăл?

— Кума, ан çиллен, ирхине, сана ытлашши хăратас мар тесе, пурне те каламарăм. Касмуххасем Ваçли кумпа Микула çинчен те элекленĕ, çавăнпа вăл та вăрттăн ĕçлеме куçнăччĕ.

— Çĕлен-калтасем темерĕн! Вĕсене вĕлерни те сахал! — мĕн таран пысăк хăрушлăха кĕрçе ӳкнине халь тин туйса илчĕ Кĕтерук.

Тĕрĕс, кума... Шăпи тулĕ-ха вĕсен те. Халь Касмуххапа уретник элекĕ сирĕлни паха. Ĕнтĕ Микулапа Ваçлишĕн нимле хăрушлăх та çук. Кĕçех Микула таврăнĕ. Ваçли те çитĕ. Пӳрте атя!



XI


Уретниксем Энтрее тытса хупнине илтсенех, Макçăм, сăлтавне пĕлеймесен те, Энтрее пăлхав ĕçне хутшăннăшăн çаклатнине тавçăрчĕ. Макçăм хăй те Микула яла таврăннăранпах вăрттăн ĕçлекен революциллĕ организацине пулăшать. Икĕ ывăлĕ патша стройне хирĕç кĕрешĕкен ĕçе пуçĕпех парăннă. Полици сĕмленсен, мĕн курмалла?

Мошковпа икĕ стражник хăйсем патне пырса кĕрсен, Макçăм пушшех хăраса ӳкрĕ. Вĕсем кунашкал йышлăн ахаль çӳременнине аван пĕлет вăл, çапăх, вăй-халне пухса, полицейскисене хисеплĕн йышăнчĕ, Анука систерме хĕрне кăларса яма та ĕлкĕрчĕ.

Мошков, Макçăм сехрине ытларах хăпартасшăн пек, икĕ десятскине чĕнсе килме хушрĕ.

Макçăм çакна та аса илчĕ: халиччен Мошков мĕн ĕçпе килнине алăк урлă каçсанах систерекенччĕ те, мĕн тумаллине иккĕшĕ сӳтсе яваканччĕ. Паян пĕр сăмахсăр десятскисене пухма хушрĕ пулсан, шанманни паллă. Макçăм уретник мĕн ĕçпе килнине ыйтма хăяймасăрах тухса кайрĕ. Самай вăхăтран икĕ десятскипе таврăнчĕ. Урамра тин Мошков йăрăсĕ уçăлчĕ.

— Тимĕрçĕ патне илсе кай! — хушрĕ вăл.

Кил хуçи чĕри лăпланнă пек пулчĕ, Полицейскисем Микулана е Макçăм пĕлекен тус-йышĕсене ухтарма килмен иккен. Макçăмăн тĕпчевлĕ шухăшĕ сирĕлмерĕ. «Тимĕрçĕпе мĕн ĕç вĕсен? Мĕскер туса айăпа кĕме пултарнă-ха вăл?»

— Ялйышпа пĕр евĕрлĕ пурăнатчĕ-çке çав... Тата мĕн сиксе тухрĕ-ши? — вăлтма хăю çитерчĕ Макçăм.

— Ку сана кирлĕ мар, — татса хучĕ Мошков. — Эсĕ каласа пар-ха: килте-и вăл?

— Пĕлейместĕп, Иван Митрăч. Вăл манран инçе пурăнать те...

Вĕсем тимĕрçĕн кил-çурчĕ тĕлне çитрĕç. Хапхине питĕрмен пирки ним чăрмавсăрах кил хушшине кĕчĕç. Вĕсене икĕ сурăхпа качака макăрса кĕтсе илчĕç. Яра куна апат курман выльăхсем çеç çакнашкал макăрнине тавçăрчĕ Макçăм. Çенĕк алăкĕ питĕрĕнсе тăни те çавнах палăртать. Алăк кантрине шала ярса хăварнине асăрхасан, хуçисем кӳршелле çеç тухса кайманнине сисрĕ те, халлĕхе ним ăнланаймасан та, тимĕрçĕ ăраскалĕшĕн шикленсе килнĕскер, вăл çуккишĕн хĕпĕртерĕ.

Çенĕке шалтан питĕрнине Мошков та чухларĕ ĕнтĕ. Анчах вăл тимĕрçĕ канма выртнă пек шутларĕ, тимĕрçе систермесĕр тытасса шанчĕ.

— Максим Данилович, эпĕ çенĕке шаккатăп. Хуçи уçма тухсан, сасă пар, — хуллен хушрĕ те Мошков çенĕк алăкне шаккарĕ. Самай вăхăтран та сас-чӳ çуккипе хăй тĕллĕн мăкăртатса илчĕ: — Мĕн, вилнĕ-им вĕсем? — Тата хытăрах шаккарĕ. Шал енчен çав-çавах сас-чӳ пулмарĕ.

— Нивушлĕ килте çук? — тавçăра пуçларĕ Мошков.

— Пурăнаççĕ çырма тĕпĕнче. Вĕсем ăçта кайса мĕн тунине кам пĕлĕ? — хуравларĕ Макçăм.

Мошков Атăлкассинчен тухнă чухне патшана хирĕç çырнă çĕнĕ хутсем тупасса, тимĕрçе тус-йышĕсем çинчен калаттарса, Микуласене айăплама хăтланнипе ухмаха юлнине тӳрлетессе шаннăччĕ. Вăл намăс курмалăхне пекех, тепĕр инкек сиксе тухрĕ — тимĕрçе килте çук. Ку ăна тарăхтарса ячĕ.

— Алăкне çĕмĕрĕр! — хаяррăн хушрĕ вăл. Стражниксем мекеçленсе тĕкме тытăнчĕç.

— Тăхтăр-ха эсир! — чарчĕ Макçăм. — Тен, çĕмĕрмесĕрех уçăпăр! Ав, аялтан тытăр та çӳлелле çĕклĕр!

Кăшт çĕкленипех алăк уçăлчĕ. Пĕр стражникĕпе десятскине çенĕке тăратса хăварчĕç.

Уйăх çути пӳрт ăшчиккне çутатнипе унта мĕн пуррипе çуккине ламша çутмасăрах сăнама пулать. Сĕтелĕ тап-таса. Стена çумĕнче речĕпе пукансем лараççĕ. Тĕпелти чӳрече хушшинче пысăк арча ларать. Арча çинче хăмăр кушак выртать. Вăл ют çынсем кĕнинчен те хăрамасăр карăнса илчĕ те, çăмха пулса, симĕс куçне хупрĕ. Хуçисем çеç курăнмаççĕ.

— Ялта тимĕрçĕн хурăнташĕсем пур-и?

— Ним калама та апптăратăп çав... Пирĕн ялта хурăнташ тавраш пур-ши унăн? Тус-йышĕ камне те пĕлместĕп. Вăл Сĕнтĕртен килнĕ вырăс та... Пирĕнпе, чăвашсемпе, явăçнине астумастăп, — староста тивĕçĕпе ăнлантарчĕ Макçăм.

Мошков çырлахмарĕ, ятарласах тĕпчерĕ:

— Темиçе çул пĕр ялта ĕçлесе пурăннă çын никампа та явăçманнине ĕненме çук. Вăл кам патне те пулин кайса-килсе çӳренех.

Макçăмпа пĕр десятскийĕ Саначин кам патне кайма пултарнине каласа пачĕç. Мошков сасартăках яла тухса шырас кăмăлне сирчĕ. Стражник е десятски кирек хăш киле кĕрсен те, хыпар çав самантрах ял çине сарăлĕ. Вара Саначин хăлхине пырса кĕрĕ те, ăна тытас шанăç çухалĕ. Тимĕрçĕ хăçан тухса кайнине тĕплĕнрех пĕлесшĕн Мошков лаççа çитсе пăхма шут тытрĕ. Лаççа пĕчĕк çăрапа çеç питĕрнипе ăна часах çĕмĕрсе уçрĕç. Лаçра тӳрех вĕркĕч вучахне сăнарĕç те унта пачах вут чĕртменнине е чĕртсен те тахçанах сӳнтернине ĕненчĕç.

Каялла таврăнсан, Мошков ухтарма хушрĕ. Анчах пĕтĕмпе айăн-çийĕн çавăрса та ним тупаймарĕç. Кăмакара чугунпа пĕçернĕ аш яшки тупăнсан, тимĕрçĕ кĕçех килессе шанса, Мошков стражникпе десятскисене хăварчĕ те Макçăм патне апатланма кайрĕ.



XII


Хăнасем тахçанах саланнă. Муравьев — Атăлкассине, Кĕтерукпа ывăлĕ килне тухса кайрĕç. Марье тата Ванюкпа Анахвис çывăрма выртрĕç. Микулапа Анук кăна вăскамаççĕ-ха, Микула сĕтел хушшинче шут шăрçисене хурса ларать. Полици пĕрин йĕрĕ çине ӳкни ăна чылай шутлаттарать. Саначина шанăçлă çĕре вырнаçтарнă, ун патĕнче ним тупайман пулин те, лăпланас çук-ха вĕсем. Тимĕрçĕ шыва путнă пек çухални полицейскисене пушшех сисчĕвлентерĕ. Пуринчен ытла Тĕмшерпе Энĕшкасси çине куç хывĕç. Халичченхи пекех ирĕккĕн ĕçлес майсем кĕскелĕç.

Анук пир тĕртет. Чĕри йăлтах çуйхă тыткăнĕнче. Вăл сасартăках ывăннине туйса тĕртме пăрахрĕ те, хивсе çине чавсаланса, шухăша путрĕ: «Прахăрпа хĕрĕ сыхă тăман пулсан, Микуласене айăплама хăтланнă ĕçе Огуречников тепĕр хут тĕрĕслемен пулсан, хĕрсе çывăрнă вăхăтра полицейскисем килсе кĕретчĕç те упăшкана çаклатса каятчĕç. Çывăрнă çĕрте çеç-и, кирек хăш вăхăтра, кирек хăш вырăнта та тытма пултараççĕ вĕсем. Вара мĕн кураттăмăр-ши эпир?!» 

Микула, сĕтел хушшинчен тухса, Анукпа юнашар пырса ларчĕ. Ыталаса пăшăлтатрĕ:

— Эсĕ темшĕн ытла та салху.

— Ху тавçăраймарăн-и-мĕн? — пăшăрханнине пытармасăр хуравларĕ Анук.

— Халь те хăрама чарăнаймарăн-и?

— Çук, чарăнаймарăм...

— Анук, питех ăнланатăп... Полицейскисемпе пуçламăш хут тĕл пулнă чухне эпĕ те санашкалах хăраса ӳкнĕччĕ. Ман хваттерте «Коммунистический манифест» брошюра пурччĕ. Кĕтмен çĕртен икĕ полицейски кĕчĕç те çӳлĕк çинчи кĕнекесене пăхкалама пуçларĕç. Кусем брошюрăна тупĕç те, пĕтнĕ пуçĕ çакă тесе чун юлмарĕ. Вĕсем мĕнпурĕ те паспорта тĕрĕслеме çеç кĕнĕ иккен, Кайран хама вут-кăвар çине пăрахнă пекех туйрăм. Пит-куçăма намăс çулăмĕ хыпса илчĕ. Шăтăк пулсан, çавăнтах сикĕттĕм. Ку ĕнтĕ хăрушлăха хăнăхманнинчен килсе тухрĕ. Эсĕ те манашкалах, Анук... Халиччен хăрушлăха тӳссе пиçмен пирки кăштах йăшнă. Иртет вăл..

— Хăрушлăха хăнăхасса ĕненместĕп, Микула... Эсĕ ун чухне полицейскисенчен, чăн та, ахалех сехĕрленнĕ. Вĕсем сана ухтарма пыман. Паян вĕсем пирĕн тус-йыша тытма килнĕ. Пирĕн йĕр çине ӳкесшĕн.

— Ан тив, явкаланччăр. Вĕсем çавăншăн выç кашкăр. Анчах пирĕн йĕр çине ӳкесси пăхса та курăнмасть-ха. Тата, Анук, хăвах пĕлетĕн, хамăр хатĕрлесе çитернĕ пысăк çапăçу кунĕсем çывхараççĕ, Пирĕн нихçанхинчен тăнăçлăрах та çирĕпрех пулмалла. Тӳрех калатăп, эпир ытла та чăрмавсăр ĕçленипе хамăр çул çинче тумхахсем пуррине те маннă. Ку вара ĕçшĕн пысăк сиен.

— Ăнланатăп, Микула. Хамăр ăраскалшăн çеç ытлашши хумханмăттăм. Пирĕн ывăл пур. Пире пĕтерсен, вăл мĕн курĕ? Ана кам пăхса ӳстерĕ? Тата... тата... эпир халь ытла та аван пурăнаттăмăр...

Микула чĕри çивĕч япала тĕкĕннĕн ыратса кайрĕ.

— Анук! — кӳренсе ӳпкелесе пӳлчĕ вăл арăмне, — эпĕ сана ăнланаймастăп... — Анук темĕн каласшăнччĕ. Микула сассине хăпартса пӳлчĕ. — Ия, эпĕ сана ăнланаймастăп. Эсĕ, манпа алла-аллăн пырса, çав тери нумай пулăшу кăтартнă хыççăн пирĕн ĕç ăнăçлă вĕçленессе ĕненместĕн иккен. Кĕрешӳре çунатланнă вăй-хăватна тутă пурнăç çапса хуçнă. Эсĕ хамăр пурлăха, кирлĕ пулсан пурнăçăма та, ĕçхалăх телейĕшĕн пама тупа тунине маннă. Ку вара полицейскисенчен те хăрушăрах.

Анук, сехри хăпнипе упăшкине пăшăрхантарнине сиссе, пĕтĕм таса чун-чĕринчен намăсланчĕ. Пичĕ тăрăх куççуль тумламĕсем йăрлатса анчĕç. Микула хăй шухăшне малалла тăсрĕ:

— Эсĕ мана та вилĕмле кĕрешĕве хатĕрленнĕ тус-йышсене пăрахса çапăçу хирĕнчен тарма хушатăн. Çавăн-шăн ырми-канми ĕçлерĕмĕр-ши эпир?.. Аса ил-ха, пилĕк çул каярах, эпĕ яла таврăнсан, вĕçне çити пĕрле пыма çирĕп сăмах турăмăр. Çавăнтан пуçăнса иксĕмĕр ылхавлă патша тытăмне çапса çĕмĕрес ĕмĕт-шухăшпа паттăр йыш пухма тăрăшрăмăр. Халь пирĕн вăй калама çук пысăк... Эсĕ çакнашкал пархатарлă тапхăрта хăраса ӳкнĕ те мана та каялла туртасшăн. Çук, Анук, эпĕ каялла чакмастăп. Кирлĕ пулсан, ку ĕçшĕн мĕнпур пурлăхăма кĕл тума та хатĕр!

— Микула... ан питле, тархасшăн, — упăшкине куçран пăхса йăлăнчĕ Анук. — Юрамисĕр сăмахсене манран текех илтеймĕн. Чăнах, пурлăху-пуçу, ху калашле, çăва патне! Эпĕ нихçан та санран юлмăп. Халь эпĕ ăссăрла сӳпĕлтетнине каçар... Ан çиллен...

— Эпĕ çилленмен те, Анук... Икĕ питленсе. пурăниччен кăмăлта мĕн пуррине уççăн каласа пани аванрах.

— Çитĕ, çитĕ, Микула! Текех ман чĕрене ан каскала! Ĕнен, киревсĕр шухăшсем ман пуçăма урăх нихçан та кĕмĕç...

— Ĕненетĕп... — Микула арăмне кăкăрĕ çумне тытса чăмăртарĕ.

  
   Иккĕмĕш пайĕ


   I


Çăварни эрни тухас кун, аслă типпе кĕрес умĕнхи юлашки вырсарникун, чиркӳре халăх тăп-тулли. Кунта кашниех харпăр хăйĕн пурнăç май кăмăл-шухăшĕпе пухăннă. Кăçалхи ӳтре çеç мăшăрланнă, çылăха кĕнине сисмен, пурăнмалли кунçулсем малашлăхра тата нумай тесе шутлакан çамрăксем пуçĕсене тӳрĕ тытса тăраççĕ. Вĕсен пит-куçĕнче хаваслăх çиçет. Кĕлĕ йĕркисем, клирос çинчи хавхалануллă юрăсем вĕсен юратупа тулăх чĕрисене килентересшĕн кăна пынăн туйăнаççĕ. Пурнăçа кун тăрăх шутлама пуçăннисем, çылăха кĕнине чухлакансем аслă типпе тивĕçлĕн кĕтсе илсе, Христос юнне ăша илме тасалса çитесшĕн йăвашшăн кĕлтăваççĕ. Ватăлнисем, çут тĕнчери пурнăç вĕçне çитнĕ тесе шутлакансем, типĕ умĕнхи юлашки вырсарникуна урăх курас çуккине ĕненсе, ассăн та йывăррăн сывласа, аял пуç таяççĕ. Ут тăршшипех хăтана пырасса кĕтнĕ, анчах никам пыманнипе каллех тăрса юлнă çулланарах панă хĕрсем те салху. Вĕсем кĕлтумаççĕ. Турă ӳтре кĕлтунине илтмесĕр каччă тупса паманнипе чĕрисем хытнă.

Кăнтăрлахи кĕлĕрен тухас вăхăт паçăрах çитнĕ те, пуп ĕненекенсене кăларса ямасть-ха. Вăл, арăслан çилхи пек çӳçне силле-силле илет, хулăн та янравлă сассине янратать, антихрист турра çирĕп ĕненмен этемсене аташтарса вĕсен чунне тамăка путарасшăн çĕр çине килни çинчен калать. Пуп ĕнентерме хăтланнă тăрăх, ку антихрист хура халăха турă панă патшана хирĕç тăратасшăн, унăн пурнăçне пĕтересшĕн. Çак антихрист хăватне парăннă усал этемсем Раççей çĕршывне, унăн таса ывăлĕпе хĕрĕсене урăх тĕнпе пурăнакан яппунцăсен ирĕкне парăнтарасшăн. Енчен Энтрей вырăнче кам та пулин урăххи пулсан, пуп антихристăн ятне каласах ылханĕччĕ. Кунашкал тума кирлине ăнланать вăл. Энтрей чăвашсен ăраскалĕсене çăмăллатасшăн кĕрешнипе асап тӳсекен паттăррăн курăннăран халăх хушшинче ăна тытса хупакансене кӳренекенсем те сахал маррине аван пĕлет. Анчах Энтрее тĕрмене хупасса шанманнипе, ун ятне асăнса ылхансан, пуян ашшĕпе йыснăшне çиллентересрен хăрарĕ. Юлашкинчен пуп пăлхав саракан антихристсене ĕненекенсен хушшинчен хăвалама хушрĕ. Аскăн та усал кăмăл-шухăшсене сирме турăран пулăшу ыйтма чĕнчĕ.

Микула пуп каланисене йăвашшăн та тимлесе итленĕн курăнать, чĕринче кăра çилĕ чашкăрать. Пуп халапĕ нумайăшĕн кăмăлне çемçетнине сисет вăл. Ахальтен-и шăп тăракан ĕненекенсен хушшинче ассăн сывласа кĕлтуни, турăран каçару та пархатарлăх ыйтнисем илтĕне-илтĕне каяççĕ... Микула çак самантрах амвон çине хăпарĕччĕ те, пĕтĕм ăстăн хăвачĕпе витерсе, пупа тăрă шыв çине кăларĕччĕ. Капла хăтланни ырлăх кӳрес çуккине аван анланнипе çеç чĕлхине çыртса тăчĕ.

Пуп хăй сăмахне пĕтерчĕ те алтарьтен хĕрес илсе тухрĕ. Хулăн та уçă сассипе чиркӳ стенине кисрентерсе:

— Императору нашему и великому государю Николаю Александровичу многие лета! — тесе юрласа ячĕ.

Клирос çинчисем хавхалануллăн юрларĕç:

— Многие лета!..

Унтан ĕненекенсем пуп аллинчи хĕрĕсе чуптума тытăнчĕç. Ку вăл чиркĕвĕн чи ирсĕр йăли. Хĕресе чирлисемпе сыввисем те, сĕлеке юхтаракансемпе тасисем те чуптăваççĕ. Микулапа Анукăн кашнинчех кăмăлĕ пăтранать. Енчен чиркӳре паллакан çынсем çук пулсан, пуринчен ытла пуп палламасан, хĕрес патне пымасăрах тухса шăвĕччĕç. Халь апла тума пултараймарĕç, ыттисем пекех хĕресе чуптурĕç. Пуп астутарнине те илтрĕç:

— Эсир тӳрех ман пата уттарăр. Эпĕ нумай тăмастăп, çитетĕп!

Микулапа Анук айккинелле пăрăнчĕç. Алăк латĕнче вĕсене Касмухха кĕтсе илчĕ, яланхи пекех пуç тайрĕ.

— Николай Степанович... Анук кин... праçник пĕрле пултăр...

Микулапа Анук чĕрисем вĕриленсе авăкланчĕç, Пăхма Касмухха çынах. Хăйне ним айăпсăрла тыткалать. Ашĕнче хура çĕленĕн наркăмăшлă сăннине упрать. Леш каç çеç-ха Микуласене ним шеллемесĕр сутнă. Кун хыççăн вĕсен Касмуххана курас та килмест. Çавăншăнах кашни вырсарникун лартакан çуртине те илмерĕç. Анчах хăйсем пĕлнине систересшĕн мар хирĕç саламларĕç:

— Эсĕ калашле пултăр, Петĕр пичче!

Касмухха савăнчĕ. Микула ним те туйманнине ĕненчĕ, йăпăлти сасă çине куçрĕ.

— Николай Степанович... Ман пата кĕрсе пĕрер курка сăра ĕçме кăмăл тумăр-ши?...

Саламланине йӳпсемесĕр ирттереймерĕç пулсан, хăнана кĕрессинчен пăрăнма нимех те мар тесе шутларĕ Микула. Касмуххаран йĕрĕннине пытарма тăрăшмасăр хуравларĕ:

— Кĕрсе çӳреме вăхăт çук, Петĕр пичче. Пачăшкă чĕннĕ-ха. Вара Михаил Петрович патне каймалла.

Микулапа Анук пăрахса кайни Касмухха мăнкăмăллăхне хуçрĕ. Вăл пуçламăш хут Микулана сутма хăтланни вырăна килменшĕн пăшăрханчĕ.

Пуп арăмĕ Микуласене хаваслăн кĕтсе илчĕ. Вăл ĕçме-çиме хатĕрленĕ çĕре пуп та персе çитрĕ. Вĕсем сĕтел хушшине ларчĕç, ĕçнĕ-çинĕçемĕн чĕлхисем те уçăлчĕç.

— Пачăшкă, — терĕ Микула, — паян эсир пархатарлă та витĕмлĕ калаçрăр. Май пур таран асăрхарăм та, сирĕн сăмахсем ĕненекенсен чĕрине вут тивертнине, турăпа патша хăватне парăнтарнине сисрĕм. Хамăн чунăм та сирĕн чĕлхерен тухнă хăватпа çунатланчĕ. Ашăмра тĕншĕн, аслă патшашăн ниме шеллемесĕр тăрас кăмăл татах çĕкленчĕ.

— Ман куçран та сăваплă куççуль тухрĕ. Эпĕ çеç-и вара... Ытти хĕрарăмсем те макăрчĕç... — упăшки шухăшне ăнланса, сăмах хушрĕ Анук.

Прихучĕпе чаплă та тус-йышлă икĕ çын ырлани пуп кăмăлне килентерчĕ. Энтрее арестленĕ хыççăн хускалнă чĕри пурпĕр лăпланаймарĕ.

— Халиччен эпĕ те проповедьсем ĕненекенсен чунне ырă май çавăраççĕ тесе шутланă. Чăвашсем хушшинче патшана хирĕç кайма пикенекен çын тупăнасса аса та илмен. Пурте турăпа патшана пăхăнса пурăнасса шаннă. Эпĕ йăнăшнă иккен. Вĕсен хушшинче пăлхавçăсем хыççăн каяс кăмăллисем те пур-мĕн. Çитменнине, кунашкал этемсенчен пĕри манпала çăкăр-тăварлă пурăннă. Вăл пĕччен марри паллах. Антихристла листовка пĕлĕтрен персе анман. Иккĕленмелли çук, Кураковăн тус-йышĕсем те пирĕн çывăхрах, чăвашсен чун-чĕрисене наркăмăш парса чирлеттерме тăрăшаççĕ. Эпĕ куна сирсе яма мар, халĕ те тĕпĕ-йĕрĕпе пĕлместĕп. Çавăншăн пăшăрханатăп, Николай Степанович... Çавăншăн канăçа çухатрăм...

Итлесе ларнăçемĕн Микула çакна ăнланчĕ: пуп паçăр амвон çинче хăйне шанăçлăн та хăватлăн тыткалани халăха кăтартмалăх кăна иккен. Тĕрĕссипе, Энтрее хупни, тимĕрçĕ çинчен сарăлнă хыпар ăна йăлтах минретнĕ. Ку Микулана рехетлентерчĕ. Çапах та петĕм кăмăл-шухăшĕпе турăпа патшана çеç парăннăн пуп хутне кĕчĕ.

— Шухăшласан, питех тĕлĕнмелле çăв... Халăх çинчи халапсене ĕненсен, Кураков, чăн та, пăлхава хутшăннă. Ман нимпе те ĕненес килмест. Нивушлĕ вара Андрей Кураков чухлĕ вĕреннĕ çын та киревсĕр этемсемпе çыхăннă? Çук, пачăшкă, татах калатăп, пуссан-кассан та ĕненес килмест. Кунта тĕмле, халлĕхе ăнланмалла мар ĕç сиксе тухнă. Акă тĕпчесе пăхĕç те ăна кăларса ярĕç.

— Эсир калашле килсе тухсан аванччĕ те, Николай Степанович...

Микула пупăн кăмăлне татах çĕклеме тăрăшрĕ.

— Тепĕр тесен, Андрей Кураков йăлтах урăх йышши этем. Ун пуçне тем те пырса кĕрĕ. Хут пĕлмен чăвашсене шăнатăп эпĕ. Вĕсем эсир вĕрентнинчен иртмĕç,

— Турă пулăштăрччĕ, Николай Степанович.

— Акă мĕн, сударьсем, — сăмаха хутшăнчĕ пуп арăмĕ, — халапăрсем йăлăхтарса çитерчĕç. Туррăн — турăшăн пултăр. Ун çинчен калаçмалли вырăн чиркӳре. Полицейскисен ĕçне полицейскисем тишкерччĕр. Эпир ахаль çынсем çеç, вĕсен йăлине тума пухăннă. Эсĕ, пачăшкă, кил хуçи тивĕçне манса, хăнасене пăхмасăр ларатăн.

— Питех тĕрĕс, матăшка, каçару ыйтатăп, — терĕ те пуп чие çырлинчен тунă хĕрлĕ эрехе черккесене тултарчĕ.

Микулапа Анук пĕрер черкке ĕçсенех кайма пуçтарăнчĕç. Пуппа арăмĕ татах ларма сĕннине хирĕç:

— Хăвăрах пĕлетĕр, пачăшкă, матăшкă... Сирĕнпе пĕрле пире те Михаил Петрович патне чĕннĕ. Унта кайиччен килте ĕçсем кăштах пурччĕ-ха, — терĕ Микула.

Микулапа Анук çитнĕ çĕре Энĕшкассинче вĕçĕ-хĕррисĕр катаччи чупаççĕ. Пĕкĕ çинчи шăнкăрав сасси савăнăçлăн янрать. Мĕн-мĕн кӳлсе тухман-ши кунта: çара çуна, кĕске çуна... Суха хăмине кӳлсе тухнисем те пур. Лашисем, лаши таврашĕсем çумне мĕн кăна çакса тултарман-ши? Хăшпĕрисен пĕкки çинче илемлĕ тутăрсем, турти пуçĕ çинче питшăллисем вĕлкĕшеççĕ. Теприсен тата улăмран çыхса çакнă ярапасем чăшăлтатса пыраççĕ.

Катаччи чупманнисем те урамра ушкăнăн-ушкăнăн пухăнса тăна та çынсем чупнине кураççĕ. Çавăнтах тыт-йыттулла вылякансем пĕр-пĕрне çурăмран чăмăрпа ислетеççĕ. Сисмен чухне пĕр-пĕрин алсишĕсене хывса пăрахаççĕ те, лешĕ илме пĕшкĕнсен, «пасар!» тесе çурăмĕнчен кӳпкесе ахăраççĕ. Ачасем çунашкапа ярăнса савăнаççĕ. Вĕсем çăварни эрнине кĕрес умĕнех урам тăваткăлĕнче юр купи тунă та варрине юпа лартнă. Юр купине шыв сапса пăрлантарнă. Юпа çине кустăрма тăхăнтартнă. Кустăрма çине вăрăм сайхах çыхнă та ун пĕр вĕçне пĕчĕк çунашка кăкарнă. Тепĕр вĕçĕнчен тĕксе, çунашкана çил-тăман кăларттарса чуптараççĕ. Пурте ларса ярăнасшăн. Чикеленсе юлманнисем питĕ сахал.

Яла кĕрсен, умра пыракан лавсем çула пӳлнипе, Микула урхамахне уттипе ячĕ.

Килте вĕсене Ванюк тата Кĕтерук ачисем — Анахвиспе Коля кĕтсе илчĕç.

— Атте, атте! Катаччи чуптар пире! — терĕ Ванюк.

— Ха, Коля та кунта-çке! Катаччи чупма килтĕн-и? — ачашшăн чĕнчĕ Микула.

Коля пуçне сĕлтсе çирĕплетрĕ.

— Юрĕ, юрĕ... Халех чуптарăп.

— Эсир апат çинĕ-и? Выçă мар-и? — ăшпиллĕн ыйтрĕ Анук.

— Çинĕ! — хуравларĕ Ванюк.

— Эсĕ çинĕ пулĕ те, тус-йышусене хăна турăн-и? Ванюк аванмарланса кайрĕ. Вăл юлташĕсене хăналама чăнах та маннă.

— Çук, анне...

Анахвис Ванюк хутне кĕме васкарĕ:

— Аппа, пирĕн пĕртте çиес килмест. Эпир тин çеç çисе тухнă.

— Килте çини килех юлнă вăл, Ванюкăн хăйĕн юлташĕсене хăна тумаллах. Микула пиччӳ катаччи чуптарма хатĕрленнĕ хушăра сăйлама та ĕлкĕрĕ!

Анук кĕрĕкне хывса çаксан, сĕтел çине апат-çимĕç хатĕрлесе хучĕ, ачасене сĕтел хушшине лартрĕ.

Микулапа Наум урхамаха сăрланă хыçлă çуна кулчĕç, касса чĕнтĕрленĕ пĕкĕ айне икĕ шăнкăрав, пĕкĕ икĕ енне виçшер çӳçеллĕ тутăр çакрĕç, çуни çине кавир сарчĕç.

Ачасем çисе тăранчĕç те тумланчĕç. Ванюк хуткупăсне йăтрĕ. Анук вĕсене кил хушшине илсе тухрĕ. Çунан ик хĕррине Ванюша Анахвисе, варрине Кольăна лартрĕç. Микула малти ларкăч çине вырнаçсан, Наум вĕсене хапха уçса кăларса ячĕ.

Ванюк хуткупăсне туртса ячĕ. Анахвис янравлă сассипе юрларĕ:



Чупрăм антăм çырмана

Шур хут укçа пуçтарма. 

Шур хут укçа пичетсĕр,

Чухăн çын хĕрĕсем хисепсĕр...



Микуласен, тен, таврари пĕртен-пĕр чаплă урхамахĕ энĕшкассисене яланах тĕлĕнтернĕ. Халь вĕсене ку çеç мар, чаплă çуна, пĕкĕ айккисенче вĕлкĕшекен пурçăн тутăрсем, ларса пыракансен хаваслă юрри те тыткăна илчĕ. Микула çитнĕ чух курса тăракансен ушкăнне айккинче вылякан çамрăксем те хутшăнчĕç. Хушăра Кĕтерук тăрать. Чунĕ ытла та хавасланнипе куçĕ шывланнă. Ан тив, вĕсем чухăн пурăнаççĕ те, Микула кумăшсем ырă суннипе ачисем ытти çынсем пекех катаччи чупаççĕ, ялпа пĕрлех савăнаççĕ.

Курса тăракан ушкăн тĕлне çитсен, Микула урхамахне чарчĕ те:

— Эй, ачасем! Килĕр кунта, çуна çине ларăр! — тесе йыхăрчĕ. Ачасем ĕненсех каймарĕç курăнать, вырăнтан та сикмерĕç. — Мĕн пăхса тăратăр?! Ларăр!

— Ларăр! Ларăр! — хаваслăн сĕнчĕ Ванюк та. Вара пĕр хĕрарăм ачине çавăтса пычĕ те, Микула ăна тӳрех йăтса илчĕ. Кун хыççăн ыттисем те хăюланчĕç, çунана сырса илчĕç. Вĕсен катаччи чулас килет, анчах ашшĕ-амăшĕсен лаша çук. Халь акă кĕтнĕ ырлăх ума килсе тухрĕ. Самант хушшинче çуна лăк тулчĕ. Вырнаçайманнисем айккинче салхуллăн пăхса тăраççĕ. Микулан пурне те катаччи чуптарас килет.

— Кума, пирĕн пата кайса кала-ха: Наум пиччепе Уçка икĕ лав кӳлсе тухчăр та ытти ачасене те катаччи чуптарччăр, — Кĕтерука хушрĕ вăл. Лешĕ çав самантрах вĕçтерчĕ. Микула айккинче тăракан ачасене: — Кăштах тăхтăр-ха. Сире те катаччи чуптарĕç, — терĕ. Вара çуна çинче ларакансене юрлама хушрĕ.

Ванюк хуткупăсне каларĕ, Анахвис юрласа ячĕ. Ана кура ыттисем те юрлама пуçларĕç. Ан тив, вĕсен сассисем лармаççĕ пултăр. Кунта Коля пекех пĕчĕкскерсем, юрлама пĕлменнисем сахал мар. Вăхăт нумай та иртмерĕ, — ачасем лартнă тата икĕ лав хуса çитрĕ. Урам шăнкравпа, ачасен уçă та янравлă сассипе тулчĕ.

Микула, ачасене темиçе хут та ял тавра чуптарса çавăрсан, урхамахне хапха умне пырса тăратрĕ. Ун хыççăн Наумпа Уçка та çитсе чарăнчĕç. Анук хирĕç тухса хапха уçрĕ. Ачасем юрласах хапхаран кĕчĕç. Ванюк хуткупăсне калама пăрахса çуна çинчен сиксе анчĕ те:

— Çитрĕмĕр! — терĕ хаваслăн.

Ачасем çуна çинче кăткă пек кĕшĕлтете пуçларĕç. Хăйсем тĕллĕн анайманнисене Микулапа Анук тата Наумпа Уçка йăта-йăта антарчĕç. Кашнине икшер канфет парса кăларса ячĕç.

Ванюк тата Анахвиспе Коля çенĕке кĕрсе çухалсан, Анук упăшкине астутарчĕ:

— Эсир катаччи чупнă вăхăтра каллех Михха çынни килсе кайрĕ. Ытти хăнасем пурте пухăннă, эсир çеç çук тесе калама хушрĕç, тет. Сехмет эпир пыманшăн кӳреннĕ имĕш... Мĕн тăватпăр ĕнтĕ?

— Каятпăр.

— Ман питех каяс килмест те...

— Ман хамăн та çавах, Анук. Кайма тиветех. Чипер выртакан йытта хăмсарса вăрçтарас мар, çыртасран хăрушă. Тата тăшмансене çывăхран курар: мĕнле пурăнаççĕ вĕсем? Мĕн калаçаççĕ? Тăшмансем мĕн шухăшланине пĕлсен ĕçлеме çăмăлрах. Анчах урхамахпа кама леçтерĕпĕр?

— Уçкана.

— Аван мар-çке. Вăл çамрăксемпе выляса куласшăн-и, тен? Ахаль те эрни-эрнипех ял хушшинче пулаймасть.

— Уншăн ним те ан пăшăрхан. Вăл хаваспах килĕшĕ. Эпир ăна пач пĕччен мар, Марьепе иккĕшне илсе кайăпăр. Пире леçсе хăварсан, катаччи чупчăр.

Анук ытарлă калаçнине ăнланчĕ Микула.

— Хĕрпе каччăна çеç катаччи чуптарни аван-ши? Çынсем тем каласран вăтанмĕç-и? — пăшăрханчĕ вăл.

— Ял çинче ан сăмахлаччăр тесен, тата тепĕр май пур. Уçкасемпе пĕрле Ванюкпа Анахвисе те лартса каятпăр. Ан тив, вĕсем те савăнччăр.

Маттур, маттур... Аван шутланă эсĕ, — терĕ те Микула Уçкана чĕнсе илчĕ. — Пире Атăлкассине леçетĕн!.. Ан пăшăрхан, пĕччен илсе каймастпăр. Санпа пĕрле Марье тата Ванюкпа Анахвис пыраççĕ.

Çамрăк ачасене лартса тухасси Уçкана çырлахтармарĕ. Вĕсен умĕнче юратакан хĕрпе чуна мĕн килнине калаçас çук, çапах та кăмăлпах килĕшрĕ. Калаçма май килмесен те, вĕсем пĕрле катаччи чупĕç. Кунтан пысăк ырлăх тата мĕн пултăр!

— Ну вăт... Икĕ урхамахне тăварăр. Атăлкассине хам катаччи чупнă урхамахпа каятпăр.

Анук пасар çиппинчен тĕртнĕ пиртен çĕленĕ, аркипе çанни вĕçĕсем шăтăклаллă кĕпине тăхăнчĕ. Умне кĕрен çаппун çакрĕ. Ун аркине те шăтăкла тытса илемлетнĕ. Сурпан сырчĕ, хушпу тăхăнчĕ. Хушпу çинчен симĕс тĕрĕпе илемлетнĕ çӳçеллĕ кăвак пурçăн тутăр çыхрĕ. Таллер тенкисенчен тунă мăй çыххи çакрĕ. Уринче унăн — чуссăнккипе çут калуш.

Микула çухавине тĕрленĕ катанпир кĕпе çинчен ярапаллă пурçăн пиçиххи çыхрĕ.Тройка костюм кĕсйине ылтăн сехет чиксе, унăн ылтăн вăчăрине кăкăр сарлакăшпех тăсса çакрĕ. Уринче лакланă сăран атăпа калуш. Пуçĕнче тилĕ тирĕнчен çĕлетнĕ çĕлĕк. Çийĕнче драп сăртăрса çĕлетнĕ каракуль çухаллă пальто.

Ачасен пӳлĕмĕнчен Марье, Ванюкпа Анахвис тухрĕç. Анук, кумăшĕн хĕрне çураçнă пекех шутланипе, ăна ывăлĕпе танах пăхма тăрăшать. Çавăншăн ĕнтĕ Анахвис сатин кĕпе тăхăннă, пуçĕнче кĕшемĕр тутăр. Мăйĕнче тенкĕлĕх тенкисенчен тунă мăй çыххи. Уринче чуссăнккипе çут калуш. Çийĕнче Анукăнни пекех хаклă пустав сăртарса çĕлетнĕ кĕрĕк.

Ванюк та капăр тумланнипе вĕсем Анахвиспе иккĕшĕ уйрăмах ăшă та ырă хĕвел çутипе ӳссе çитĕннĕ пек ытармалла мар илемлĕ те чечен курăнаççĕ.

Уçкапа Марье Микуласене ларкач çинче кĕтсе илчĕç. Çуна çине малтан Микулапа Анук вырнаçрĕç, хăйсен умне Ванюкпа Анахвисе лартрĕç. Ванюк хуткупăсне калама тытăнчĕ. Анахвис сăвăллă юрласа ячĕ:



Аллă хăма — пĕр кĕпер,

Епле утса тухам-ши? 

Ĕмĕр вăрăм, пуç çамрăк, 

Епле пурăнса ирттерем-ши?..



Марьĕ те юрласшăнччĕ — именчĕ. Ахаль те вăл каччăпа юнашар ларкăч çинче ларса пынине ялĕпех кураççĕ, юрласан тем калĕç тата.

Уя тухсан, ĕнтĕ çула пӳлекен пĕр лав та çуккипе, Микула хытăрах хăвалама хушрĕ.

Уçка тилхепине хускатрĕ çеç — урхамах çил-тăвăл кăларса хăварчĕ.

Аслă кил хушшине шăнкăрав сассиллĕ лав, хуткупăс каланă май чăвашсен юррине шăрантарса кĕнине пуринчен малтан Клавье курчĕ.

— Анне, килчĕç! — систерчĕ вăл.

— Камсем килчĕç?

— Камне пĕлместĕп. Ав, кил хушшинче!

Клавьепе амăшĕ калаçнине илтсе, хăнасем чӳречерен пăхрĕç те çамрăк кучăр кăвак урхамаха параднăй крыльца умĕнче чарса тăратнине асăрхарĕç.

— Нумайранпа кĕтнĕ хăнасем аранах çитрĕç! — те кĕвĕçсе, те ырă сунса каланă сасăсем илтĕнчĕç.

— Анне, анне! Вĕсемпе пĕрле эпĕ те катаччи чупма каям-и? — йăлăнчĕ Клавье.

— Ав, ларкăч çинчи каччăран ыйтар, вăл килĕшсен — кайăн!Лукарьепе хĕрача халь çеç килсе çитнĕ хăнасене хирĕç тухрĕç. — Эсир ма çак тери кая юлтăр? — хаваслăн чĕнчĕ Лукарье. 

Микуласемпе Миххасем ĕнтĕ ик-виçĕ çултанпа çăкăр-тăварлă пурăнаççĕ. Вĕсен хушшинче нимле сас-хура та пулман тейĕн. Анук Лукарьене сехмет арăмĕшĕн çеç мар, ӳсĕр ушкăн хăйне хурал пӳрчĕ патне илсе кайнă чухне пичĕ çине сурнине паянхи пекех астунăран пĕтĕм чун-чĕринчен курăнман. Çавăншăн вăл, акă халь те, хĕрарăма чи малтан хĕрарăм хуравламаллине пĕлсех шарламасăр ирттерчĕ.

Çакна сиссе, Микула арăмĕшĕн те, хăйшĕн те сăмах калама васкарĕ.

— Хуçисене йăлăхтарма ĕлкĕрĕпĕр-ха. Тата эпир кайран килсе малтан каймалли йăлана та çирĕп тытасшăн.

— И-и... — Лукарье пичĕ çинче çамрăк чухнехи сар çиçрĕ. — Эпир хамăра йăлăхтаракансене хăнана йыхăрмастпăр. Эсир те ыттисенчен малтан тухса кайăр-и-ха. Вăт, черетрен сиксе юлнине тултарма тиветех.

— Айăпа кĕнĕ шутласан — тӳсĕпĕр вара, — шӳтлерĕ Микула.

Уçка Ануксемпе пĕрле Ванюкпа Анахвис те анса юласса, юратакан хĕрпе иккĕнех катаччи чупма май килессе шаннăччĕ. Лукарье ун ĕмĕтне татрĕ.

— Уçка, — терĕ вăл, — хăвăрпа пĕрле ман Клавьене те катаччи чуптарăр-ха!

Микула каччă кăмăлĕ пăсăлнине сисрĕ, çапах та Лукарье хутне кĕчĕ.

— Чуптарса çаврăн, Уçка. Кайран кĕртсе хăварăн. Клавьепе Анахвисе юнашар лартрĕç. Вĕсем пĕрне-пĕри йăлтах пĕлмен пирки сăмах та хушмарĕç. Куçĕсем çеç пĕри тепринчен ютшăннăн выляса илчĕç.

— Клавье, катаччи чупса таврăнсан, тус-йышусене тӳрех пӳрте илсе кĕрт! — асăрхаттарчĕ Лукарье хĕрачине.

— Юрать, анне!

— Ĕнтĕ вĕçтерĕр! — юлашкинчен хушрĕ Анук. Ытти япаласемпе пĕрле баронран Михха ирĕкне куçнă, уп чухнехи тумне те улăштарман швейцар алăк уçса кĕртрĕ те аял пуç тайрĕ. Тепĕр лакейĕ çиелти тумĕсене хывма пулăшрĕ.

Анук кĕпе вĕççĕн çеç юлсан, Лукарье ун çине куç пăвнă пек пăхрĕ. Микулана хăй май çавăрасшăн вăл юсав тумланман-и вара? Анук тата юсаврах курăнать. Анчах Лукарье яланхи пек кĕвĕçсе вĕчĕрхенес вырăнне пуçламăш хут парăнса ăшĕнче пуç тайрĕ. «Турă çырлахтăр, çав тери чипер арăмĕ пур çĕртен Микула мана мĕн тесе юратĕ-ши?» Микула çине тинкерсен, чĕри каллех ăмсанса тапма пуçларĕ. Вăл кунашкал маттур арçын иккенне паян çеç асăрханăн туйăнчĕ ăна. Пурпĕр чун туйăмĕ хыççăн кайса пуçа çухатма юрамасть. Лукарье, хăйне хай алла илме ĕлкĕрсе, хăнисене малалла ертсе кайрĕ.

Кам кăна çук-ши кунта? Ав земски начальникпе арăмĕ. Аллă пилĕк çула çитнĕ пулин те, Бернадский хăйне вăтăр-хĕрĕх çулхи çынла тыткалать. Унпа юнашарах станувуйпа арăмĕ. Вара пуппа арăмĕ. Вăтăр пилĕк çула çитнĕ пуп чăрсăр та аскăн куçне хĕрарăмсем çинелле çулăмлă ыткăнтарать. Арăмĕ сăваплă хĕрарăм пек курăнма хăтланать. Унтах старшинапа арăмĕ. Вăл, хресченсен сехрисене хăпартма хăнăхнăскер, халь çын çине тапăнасла куçне çавăркалать. Чи хисеплĕ вырăнта Çейенпе карчăкĕ. Вĕсем ĕнерхи хуйхă пусарнипе самаях кукленнĕ. Куçĕсем имшеррĕн выляççĕ. Çеменпе хирĕç — Лаврскипе арăмĕ... Пурăна киле Лаврскин мăйĕ татах тăсăлнăран-и, тен, пуçĕ юпа çине тăхăнтарса лартнă кавăн евĕрех курăнать. Сĕтел хĕрринерех Касмуххапа ывăлĕ арăмĕсемпе лараççĕ. Касмухха, чиркӳре тăнă чухнехи пек, çӳçне йывăç çу сĕрсе якатнă. Чĕри вырăнта мар пирки хăюсăрланни палăрать: каçару ыйтасла пĕрре Огуречников çине, тепре Михха еннелле пăха-пăха илет. Унпа юнашар Макçăмпа Верук. Макçăм юмăç карчăкăн пирĕсене торгипе илсе тупăшлă сутнă хыççăн пĕр-икĕ çул хушши выльăх пусса аш-какайпа суту-илӳ тукаларĕ те Микула пулăшнипе Энĕш юхан-шывĕ çине шыв арманĕ лартрĕ. Макçăмпа юнашар тиечук. Платун ывăлĕ Павăл та арăмĕпех килнĕ. Ашшĕ юмăç карчăка çаратса тунă укçипе вăл виçĕмçулах лавкка уçнă. Сĕтел хушшинче тата темиçе мăшăр чăваш, мари, тутар лараççĕ. Микула кусене пурне те паллаймасть.

Михха çакнашкал тĕрлĕ çынсене пухса ĕçкĕ тунинчен ним тĕлĕнмелли те çук. Японипе пыракан вăрçă унăн пуянлăхне темиçе хут та ӳстерчĕ. Кăçал акă Элнет шывĕпе юхтарса антарма çĕр пин тăваткăл чалăш ытла йывăç хатĕрленĕ. Çурчĕпе хирĕçех, Атăл хĕрринче виç рамăллă хăма çуракан завод ĕçлет. Тем лаптăкăш çыран тулли çурса хатĕрленĕ хăма купаланса выртать. Çуркунне ку хăмасене челенасем туса е баржа çине тиесе анаталла ăсатĕ. Ĕнтĕ Михха йывăççисемпе хăмисене Атăл тăрăх анаталла е кăнтăр енчи хуласене çеç мар, Раççей тулашĕнчи çĕр-шывсене те ăсатĕ. Хăй вăрманĕнче ӳсекен юманран катка-пичке тума хăма чутлаттарать те пулă тытакан вырăнсене — Каспипе ытти тинĕс таврашĕсене — ярса парать. Халь ĕнтĕ Миххан тырă амбарĕсем Атăлкассинче çеç мар, анатарах вырнаçнă хуласенче те пур. Атăл уçăлсан, хĕлле хатĕрленĕ тырпула тури хуласене ăсатĕ.

Кунсăр пуçне, Михха пиншер пуç мăйракаллă шултра выльăх, сысна, кайăк-кĕшек, чăх-чĕп усраса, вĕсене çар ведомствине тăратать, Мускавпа Питĕре ярать.

Михха ĕнтĕ Хусан, Чулхула, Ярославль, Самар тата ытти хуласенчи чаплă хуçасемпе çăкăр-тăварлă пурăнать. Вăл кĕпĕрнатăрпа та тус-йышлă. Анчах йăлара, пурнăçĕнче хăй чăвашне ниепле те пăрахаймасть. Тем таранах чаплă хуçасемле, пысăк вырăнта ларакан тӳре-шарасемпе тус-йышлă пулсан та, таврари чăваш пуянĕсенчен ютшăнмасть, вĕсен хушшинче пушшех хавасланать. Унăн сĕтелĕ çинче хулари ытти хуçасем лартса паракан çимĕçпе танах чăваш çимĕçĕсем те татăлмаççĕ. Паян та сĕтел çинче хрусталь черккесем, хаклă йышши ĕçме-çимепе юнашарах шăрттан, чăкăт, хуплу, çăмарта хăпартни, пăри пăтти пур. Эрехе те Михха пĕр черккерен ĕçтерет.

Ташламалли зал пушах. Пианино патне никам пырса тĕкĕнмен. Столовăйра виçĕ кĕслепе, виçĕ мăйлă купăспа чăвашсен хаваслă ташă кĕввине шăрантараççĕ.

Микулапа Анук пырса кĕнине пурте асăрхарĕç. Хĕрарăмсем, ахăртнех, Микула çине тинкерсе сăнарĕç те, унăн яштака пӳ-сийĕ, илемлĕ те вăй-хăватлă сăн-сăпачĕ, хуçалла капăр тумĕ хăшпĕрисен чĕрине хускатрĕ. Анук çине пăхрĕç те, чунĕсем кĕвĕçме тытăнчĕç. Вăл качча тухни ултă çул иртнине, унăн ывăл ача ӳснине пурте пĕлеççĕ. Анчах кăкăрĕ халь те арçын алли сĕртĕнмен пек, кĕпе умне çĕклесе тăрать. Пилĕкĕ те хĕр чухнехи пекех. Пичĕ-куçĕ тесен — уйăх та хĕвел. Çийĕнчи юсав та капăр тумĕ куçа çиет.

Михха тайкаланса ура çине тăчĕ. Пĕр мăшăрĕ ташланине мансах, аллипе сулса, музыкантсене чарчĕ. Ташлакансем кӳренсе хăйсен вырăнне таврăнчĕç. Михха, сăмах ӳсĕрскер, сăмахĕсене тăсарах та хаваслăн эхлетрĕ:

— Çухалнисем аранах тупăнчĕç!

— Ĕçкĕ вăйлă пултăр! — саламласа аллине тăсрĕ Микула. Михха ал тытмарĕ.

— Çук, тăванăм. Пирĕн патăрта кунашкал айкашмаççĕ. Пушăлла ал тытмаççĕ.

— Штрафнуй парас ăна!

— Штрафнуй пар! — хăнисен хушшинчен те хаваслă та шавлă сасăсем илтĕнчĕç.

— Ырă хăнасĕм». Тăхтăр-ха!... Пурне те йăла тăрăх та хăй вăхăтĕнче тăвăпăр. Халь мана кил хуçин тивĕçĕпе уçа курма ирĕк парăр! — терĕ те Михха черккене эрех тултарчĕ. — Микула, тав сана! — терĕ вара, черккине çӳле çĕклесе,

— Сав мана! — тав куркине ним пăркаланмасăр йышăнчĕ Микула.

Лукарье Анука тав турĕ. Иккĕшĕ те тĕппипе ĕçрĕç.

— Вăт ĕнтĕ... ал тытма та юрать... Салам... — Михха Микула аллине тус-йышлăн чăмăртарĕ. Анука саламланă чухне ун аллине вăрахрах тытрĕ. Умĕнче чĕрĕ Анук мар, асамлă хĕрарăм тăнăн курăнчĕ те пилĕк çул каярах ăна тапăнни усăсăр пулнăшăн эрленсе тутине çатăрр çыртрĕ.

Михха алли сĕртĕнсенех, Анук ӳт-пĕвĕ çӳçенсе кайрĕ. Вăл та Михха хăй патне пынине аса илчĕ, ăна курайман кăмăлĕ çивĕчленчĕ. Михха унтанпа пушшех те ирсĕрленнĕ иккен. Анук хăй аллине Михха аллинчен вĕçертесшĕн, евĕклĕх йăли хушнине те пăхмасăр, туртса илчĕ.

Лукарье, вутлăн-хĕмлĕн çиçсе, Микулана ал пачĕ. Хăюллăн куçран пăхрĕ.

— Эсир килнĕшĕн питех хавас...

— Салам... — хисеплĕн те кăштах хумханса хуравларĕ Микула, Мавра патĕнче мĕн пулса иртнине тахçанах маннă вăл. Лукарье Анука хур кӳме хăтланнине те сĕтĕрмерĕ. Асран кайми каçĕнче хăйне пырса систернипе, тен, вилĕмрен хăтарса хăварнăшăн яланах тав тунă.

Унтан Микулапа Анука хисеплĕ вырăна, Çеменпе юнанар, лартрĕç те, Михха черккене эрех тултарса Микулана тыттарчĕ.

— Ку вăт штрафнуй текенни. Улĕм нихçан та кая юлса ан çӳре!

Лукарье эрех тултарса Анука пачĕ.

— Сана та штрафнуй пултăр! 

— Тĕрĕс! Вĕсене штрафнуй пама тивĕç! — хаваслăн та шӳтлĕн шавласа илчĕç хăнисем.

Микулапа Анук ирĕксĕртен ĕçрĕç.

— Тепрер черкке парăр!

— Маншăн та парăр! — шавларĕç хăнисем.

— Господа, татах штрафнуй черккине ĕçтересрен хăтарма ыйтатăп! — йăлăнчĕ Микула. — Манăн сирĕнпе пĕрле юрлас, ташлас килет. Эсир ĕçтерсе ураран ӳкересшĕн.

Анук штрафнуй черккине сиресшĕн сăра курки тытрĕ те сăвăлла юрласа ячĕ:



Арăмĕ лайăх-и, 

Хуçи лайăх-и?

Арăмĕ лайăх-и,хуçи лайăх-н?

Пирĕншĕн пулсан арăмĕ лайăх, 

Хуçи тата лайăхрах?..



Музыкантсем, халь çеç тăна кĕнĕн, Анука пулăшмалла кĕслипе хуткупăсне калама пуçларĕç, Лукарье те юрларĕ. Ун хыççăн ыттисем те юрлама тытăнчĕç. Михха та тӳсеймерĕ. Чăвашла пĕлменнисем юрă çаврăнăшĕ май сасă кăларса ал çупрĕç, Сăввăн иккĕмĕш сыпăкне Микула пуçарчĕ:



Хуçи лайăх-и,

Арăмĕ лайăх-и?

Хуçи лайăх-и, арăмĕ лайăх-и?

Пирĕншĕн пулсан хуçи лайăх,

Арăмĕ татах лайăхрах!..



Столовăя Кукмăрта тунă сăрлă çăматă тăхăннă, хĕрех çулалла çитнĕ арçын кĕчĕ. Хăй ахаль чухне çӳрекен тум тумланнă. Хĕрсе юрланă хăнисем асăрхама ĕлкĕриччен вăл хуçи патне пычĕ. Михха, юрлама чарăнса, ура çине тăчĕ те ăна ыталаса илчĕ.

— Хĕлип, хаклă тус-йышăм, мĕнле çитрĕн? Сывлăхсем мĕнле?

— Сывлăх калама çук çирĕп, хуçа. Çитессе те лайăх çитрĕм.

Хĕлип француз баронне вĕлерсе укçине пĕр пус пытармасăр илсе килнĕ каç сăмах панине Михха сая яман, ăна чи çывăх тус-йышĕ, чи çывăх пулăшаканĕ тунă. Хĕлип, пуринчен ытла йывăç кастарнă тата юхтарнă çĕрте ĕçлекенскер, халь çеç марисен енчи вăрмантан таврăнчĕ.

— Хăçан çитрĕн?

— Çуна çинчен антăм кăна. Хывăнса тумланма та ĕлкĕреймерĕм!

— Нимех те мар... Никамран та вăтанмалли çук... — Кунта вак-тĕвек çынсем çеçне пĕлтерсе ал сулчĕ Михха. — Вăрманти ĕç-пуçсем мĕнле пыраççĕ?

— Пĕтĕм йывăç пристаньре. Аллă ким вырăнта, Тата хăшпĕр хатĕрсене турттарса çитермелли çеç юлнă. Ана та килес эрнере турттарса пĕтерессе шанатăп. Вара йывăçа мольăпа хăвалама пурте хатĕр.

— Маттур, маттур! — мухтарĕ тарçине Михха, малалла ыйтса пĕлме тăрăшрĕ: — Кăçал Элнет пăрĕ хăçан ăлранать теççĕ çармăссем?

— Пĕлтĕрхинчен иртерех тапранасса кĕтеççĕ. Юр ытла шывлă теççĕ.

— Алла, эппин... — Шухăша кайнăн мăкăртатрĕ те Михха татах ыйтрĕ: — Йывăçа юхтарма хатĕрленес ĕçе хăçан пуçăнма шутлатăн?

— Тепĕр вырсарникун бурлаксене пухма тивет. Вара, пит кая юлсан та, юнкун унта каймалла. Йывăçа çырантан шыва йăвантарма самаях вăхăт кирлĕ.

— Аван, аван, тăванăм, — савăнчĕ Михха. — Ытти çинчен кайран калаçăпăр, Халь ĕçер те савăнар! — Михха стакана эрех тултарчĕ те арăмне чĕнчĕ, лешĕ çаврăнса пăхсан: — Кам килнине курмастăн-и-мĕн? — терĕ.

— Хĕлип таврăннă-çке! — вăрă-хурахран йĕрĕнсен те, упăшки кăмăлне ларасшăн çемçен чĕнсе ал пачĕ Лукарье.

— Сăра тултар-ха! — арăмне хушрĕ Михха. Эрех стаканне Хĕлипе тыттарчĕ. — Тĕппипе ĕç! Йывăçсене ăнăçлă хăваласа килес ячĕпе ĕç!

Хĕлип стакана шалт! ӳпĕнтерчĕ.

Хаваслă музыка тата юрланă шавпа киленнĕ хăнисем Хĕлип кĕнинĕ йăлтах манчĕç. Микула, хăйне хăй ниме асăрхаманла хăтлансан та, Хĕлиппе хуçи мĕн калаçнине çĕре ӳкермесĕр итлесе ларчĕ.



II


Хуткупăс каласа юрлакан ачасемпе катаччи чупма хаваслă пулин те, Уçкана вăл пурпĕр çырлахтармарĕ. Унăн юратакан хĕрĕпе çеç юлса аслă хирсем урлă çил пек шăхăртса каçас килчĕ, чăваш ялĕсем витĕр тухас килчĕ. Вăл урхамаха Михха кил-çурчĕ еннелле çавăрчĕ.

Тимĕр хапха патнелле çывхарсан:

— Уçка, ăçта илсе каятăн эсĕ пире? — кăмăлсăрланарах ыйтрĕ Ванюк.

— Сире кĕме вăхăт.

— Пӳртре мĕн тăвас унта? Пирĕн татах катаччи чупас килет!

— Эсир ахаль те нумайранпа чупатăр, Шăнса чирлесрен хăрушă.

— Ванюк, эсĕ ăслă ача вĕт.. — Уçка шухăшне çирĕплетрĕ Марье.

— Хăвах пĕлмелле... Хăçантанпа тулта ĕнтĕ эсир. Чирлесен мĕн тăвăпăр? Халь пӳрте кĕрсе ăшăнăр. Аннӳ те çапла каларĕ.

Анахвисĕн те анса юлас килмерĕ, Катаччи чупасси ытла та хаваслă, ытла та пархатарлă-çке. Çынсене курса çӳрени тата хăйсене кăтартни мĕне тăрать? Анчах кăмăлĕнче мĕн пуррине каламасăр ирттерчĕ.

Клавье амăшĕ хушнине аса илчĕ те Марье хутне кĕме васкарĕ:

— Ванюк, Анахвис! — Ĕнтĕ вăл тус-йышĕсен ячĕсене те пĕлет. — Атьăр пирĕн пата кĕрĕпĕр. Эпĕ сире пылак кучченеç çитерĕп, Унта чаплă музыкăнтсем ташă-юрă кĕвви калаççĕ. Хăнасем юрланине-ташланине куратпăр.

Ванюк юлашкинчен парăнчĕ. Пылак кучченеçе хапсăнса мар, ăна чаплă музыкантсем тен-и, вĕсем каланине итлес килни илĕртрĕ.

Параднăй алăк умне çитсен, Ванюкпа Анахвис ирĕксĕрех чарăнчĕç. Алăк патĕнче тĕлĕнмелле тумланнă кĕреçе сухаллă пысăк çын тăрать. Ванюксене вăл юмахри паттăр е асамçă пек курăнса кайрĕ.

— Ма чарăнтăр! — тус-йышĕсене чĕнчĕ Клавье. Лешсем швейцар çине тĕлĕнсе те хăраса пăхнине асăрхасан, кăмăлĕсене çавăрма васкарĕ. — Ан хăрăр, вăл сире тивмест. Ăна кунта алăка уçса хупма тăратнă. Атьăр!

Ванюкпа Анахвис швейцар тенине ăнланаймасан та, тĕлĕнмелле çын çинчен Клавье ним хăрамасăр калаçни вĕсен кăмăлне уçрĕ. Прихожăйра ачасем патне тепĕр çын васкаса пычĕ те çийĕнчи тумĕсене хывма пулăшрĕ. Вара Клавье вĕсене малалла ертсе кайрĕ. Столовăя çитсен, Ванюкпа Анахвис алăк патĕнче чарăнса тăчĕç. Вăрăм сĕтел икĕ айккипе капăр тумлă хăнасем ларса тухнă. Сĕтел тулли ĕçме-çиме. Сакăр музыкантпа пĕрле хăнасем юрă шăратаççĕ. Ку кĕвве Ванюк та калама пĕлет. Кăмăлĕпе вăл хуткупăсне халь туртса яма хатĕр, анчах ытла та ют çĕре килсе кĕни ун хăюлăхне тăлласа хучĕ.

Ванюкпа Анахвис ним тума аптраса тăнă çĕре Лукарьепе хĕрачи пычĕ.

— Тĕпелелле атьăр! — çемçен чĕнчĕ те Лукарье сĕтел патнелле ертсе кайрĕ. Пушă пукансем тĕлне çитсен, хĕр-ачине хушрĕ: — Юлташусене çакăнта ларт! — Ванюк хут-купăсне аллинчех тытса тăнине курсан, Лукарье хуткупăса диван çине илсе хучĕ...

Михха хапхинчен хăпсанах, Уçка Марьепе юнашар вырнаçрĕ.

— Ĕнтĕ ăçталла вĕçтерĕпĕр?

— Ăçталла кăмăлу савать, çавăнталла. Ванюксене килсе илес вăхăт çитиччен таçта кайса çаврăнма та ĕлкĕрĕпĕр.

Марье, Уçка пекех, кирек ăçталла кайма та хатĕрччĕ. Уй-хир урлă каçнă чухне никам куçĕ сăнаман, никам хăлхи илтмен çĕрте савнă каччăпа чунтан калаçма та ирĕк-çке... Анчах та хĕр чĕре туртăмĕ хыççăн каймарĕ. Каччăпа иккĕшĕ çеç катаччи чупса çӳренине пĕлсен, Энĕшкассинчи çамрăксем каçăхса кайсах кулĕç. Натюш мĕн калĕ тата? Ашшĕпе амăшĕ те кӳренĕç.

— Çук, ниçта та каймастпăр, Уçка!

— Ма? — тĕлĕнчĕ йĕкĕт. Чи чаплă урхамахпа иккĕшех катаччи чупса ырă курас хаваслăха хĕрĕ йышăнмасса кĕтменччĕ вăл.

— Юрамасть... — татса хучĕ Марье. — Пирĕн ял çыннисем мĕнлине хăвах чухламалла. Турă çырлахтăр, тем сӳпĕлтетĕç... — Уçка салхуллине сиссен, ăна йăпатма васкарĕ: — Иксĕмĕр çеç чупма аван маррине хăвах ăнланмалла. Чупасах тесен, тата кама та пулин лартмалла.

Уçкана каллех чун кĕчĕ. Марье пăрăнас шутпа мар иккен, хĕрĕн таса ятне упрасшăн çеç хирĕçлет.

— Кама тупса лартăпăр?

— Атя, пирĕн Натюша чĕнсе тухатпăр!

Уçка урхамаха станувуй кил-çурчĕ умне тăратрĕ. Марье кĕнĕ чухне Натюшпа ашшĕ хăйсен пӳлĕмĕнчех.

— Эсĕ мĕн çăмăлпа? — ыйтрĕ Натюш.

— Сана чĕнме кĕтĕм. Атя, Микула пиччен чи чаплă урхамахĕпе катаччи чупатпăр.

Натюш чĕри савăнăçлăн тапма пуçларĕ. Унăн та питĕ чупас килет-çке. Тата ытлашши ним ĕç те курăнмасть. Пĕтĕм станĕпе те дежурнăй стражник çеç. Ыттисем пурте хăнара. Тĕрĕсех, уретниксем Энĕшкассинчен таврăнман та... Вĕсем те ĕçке ячĕç-и, тен. Ахаллĕн çак таранччен тăрас çук унта.

— Пыраймастăп... — салхуланса хуравларĕ Натюш. Марье хăй аппăшĕн пысăк ĕçсем пур пулĕ тесе шутларĕ. Чĕри çеç кунпа çырлахмарĕ. Натюш килĕшменни ун ĕмĕтне те татать-çке.

— Ан тĕлĕнтер, аппа... Унччен ним те сиксе тухмĕ-ха. Ялти мĕнпур ача-пăча, хĕрупраç — пурте урамра паян, катаччи чупаççĕ. Атя ĕнтĕ... — йăлăнчĕ Марье.

Прахăрăн та хĕрне кăштах уçăлтарса çӳретес килчĕ. Натюш ытла та йĕп çинчи пек пурăнать-çке.

— Пыр, пыр. Эсĕ таврăниччен, Марье калашле, нимех те сиксе тухмĕ-ха. Вак-тĕвек ĕçсене хам та ĕлкĕрĕп, — терĕ вăл.

— Куртăн-и, атте те ирĕк парать. Атя, аппа!

— Ман тумланма кĕрек çук... — юлашкинчен кайма шутламан сăлтавне каласа пачĕ Натюш.

— Аппа, уншăнах тытăнса ан тăр! Ман кĕрĕке тăхăн. Эпĕ кĕçĕнни, мана сăхман та юрать.

— Хамăн кĕрĕк пур çĕртен санне тăхăнса лармăп-ха!

— Уй, аппа, тата тепĕр май пур. Малтан тӳрех киле кĕрĕпĕр те, эсĕ хывăнса тумланăн.

— Киле кĕрсе тухсан аванччĕ, хĕрĕмсем. Аннӳ пĕчченех, сире курасшăн çунать. Манран та пысăк салам калăр! — хушрĕ Прахăр.

Натюш килĕшрĕ. Васкаса сăхман тăхăнчĕ те, вĕсем урама чупса тухрĕç. Уçка хыçалтах ларнипе:

— Кучăр! Марш хăв вырăна! — васкатрĕ ăна Марье.

— Тархасшăн каçарăр! — шутлекелесе малти ларкăч çине куçрĕ Уçка.

— Тата, акă мĕн, кучăр, малтан пирĕн пата кĕрсе тухатпăр. Вара хуть кирек ăçта илсе кай!

— Итлетĕп, Мария Прохоровна!

Микулан магазинĕ тĕлне çитерехпе Уçка куракансен ушкăнĕнчен инçе мар Муравьев тăнине асăрхарĕ.

— Захар Павлович, салам!

— Салам, Уçка! — çĕлĕкне хывса хуравларĕ Муравьев.

— Пирĕнпе пĕрле катаччи чупма атьăр!

— Катаччи чупма? — терĕ те Муравьев çуна çинче ларакан хĕрсем çине пăхрĕ. Унта — унăн чунтан юратнă хĕрĕ. Кун пек час-час тĕл пулаймăн. Паян вăл ахаль те иртенпех ăна курасшăн çунать. Чăвашсен йăли чарман пулсан, Натюш çилленменнине пĕлес пулсан, пуринчен ытла вăрттăн ĕçлени чăрмантармасан, вăл паçăрах хăйĕн урхамахне кӳлсе тухĕччĕ те Натюша катаччи чупма чĕнсе кăларĕччĕ. Телей хăех çаврăнса çитрĕ. Хĕрĕн чысне, вăрттăн ĕçне те сиен кӳрес çук. — Эпĕ килĕшетĕп те... Хĕрсем йышăнĕç-и?

Натюш йăмăкĕпе ют каччăран именнĕрен ним те шарламарĕ.

Марье вара ăна-кăна йӳпсесе тăмарĕ. Вăл аппăшĕпе Муравьев хушшинчи сас-хурана пĕлмест. Уншăн Муравьев Микулан аслă приказчикĕ кăна.

— Захар Павлович, хăвăртрах! — сĕнчĕ Уçка.

— Акă кунта ларăр! — хăй вырăнне катартрĕ Марье.

— Марье, ан хускал, Кучăрпа юнашар хам ларатăп! Уçка урхамаха хăваларĕ. Кĕçех Энĕшкассине персе çитрĕç. Хĕрсен пяткуçĕсем вут хыпса илнĕн çуна пуçларĕç. Урам тулли халăх вĕсем çине çеç пăхса кулнăн туйăнчĕ. Ма ан кулччăр. Хĕрпе каччă катаччи чупнине кам курни пур? Натюшпа Марье вăтаннипе çынсем çине пăхма хăймасăр пычĕç. Чĕрисем: «Акă, пăхăр... нумай та пулмасть-ха эсир пире чухăн хĕрĕ тесе мăшкăллаттăр, кулаттăр, пире, Прахăр хĕрĕсене, çын вырăнне хумастăр. Халь пирĕн çумра та каччăсем. Эпир чаплă урхамахпа катаччи чупатпăр!» — тесе каласшăн пекех тапрĕç. Хĕрсем йăнăшмарĕç. Чăн та, курса тăракансем пурте вĕсем çине пăха-пăха юлчĕç, — Натюшпа Марье маттурринчен тĕлĕнчĕç.

Прахăр хапхи тĕлĕнче Уçка урхамахне чарчĕ. — Вăт çитрĕмер те... Мĕн кирлине кĕрсе илĕр те, малалла вĕçтеретпĕр!

Çук, Уçка, пĕрер курка сăра ĕçмесĕр ниçта каймастпăр! Марье, хапхана уç хăвăртрах! — аслăрах хĕрĕн тивĕçĕпе хушрĕ Натюш.

Хĕрĕсем икĕ каччăпа килсе кĕни Улянана йăлтах ĕшентерсе ӳкерчĕ. Тĕрĕсех, тек кирек мĕнле хăна кĕрсен те, намăсланма тивмĕ. Пĕр майлă саккăр, тепĕр майлă çичĕ аршăнлă шурă пӳрт ăшчикĕ хăй тата Марьепе Кĕтерук тăрăшнипе таса та капăр. Сĕтел çинче чăлт-шурă çитти. Саксем çинче килте тĕртсе тунă кавир. Чӳречесем умĕнче чечексем. Пурпĕр каччăсемпе катаччи чупса çӳрени хĕрсен ятне пăсмĕ-ши? Вĕсемшĕн пит-куçа пĕçертмĕн-ши?

Марье вунçичĕ çулхи айванлăхĕпе, амăшне тата ытларах пăшăрхантарасшăн пек, хаваслăн шӳтлерĕ:

— Анне, пирĕн каччăсене йышăн!

Уляна, хăйне хăй кирек мĕнле вăхăтра та тыткалама хăнăхнăскер, çемçен саламларĕ:

— Килĕрех, килĕрех.,.

Малтан Уçка пырса ал пачĕ, вара — Муравьев.

— Хывăнăр та тĕпелелле иртĕр-ха! — çав-çавах вашаватлă сĕнчĕ Уляна.

— Хывăнса тăма вăхăт çук, Уляна аппа. Эпвр самантлăха çеç кĕтĕмĕр.

— Апла мар-ха, Уçка. Кĕнĕ япала йăлипех пултăр. Праçник кукăльне пуçласа, пĕрер курка сăра ĕçтерем.

— Катаччи чупасси тармĕ-ха. Тĕпелелле иртĕр! — амăшĕн хутне кĕчĕ Натюш.

Тĕрĕссипе, Уçкапа Муравьев халех тухса кайма мар, юратакан хĕрĕсем патне кĕме май килнĕшĕн савăнаççĕ. Йăла тĕлĕшĕнчен çеç турткаланçи турĕç. Çавăнпа урăх сĕнтермесĕрех хывăнчĕç те сак çине вырнаçрĕç.

Марье, чупса çӳренĕн правурланса, сĕтел çине хуплу хучĕ. Тăм тирĕкпе сӳтĕн, чăкăт, аш пăтти лартрĕ. Кăкшăмпа сăра, пулштух эрех илсе пычĕ. Çав хушăрах палламан каччă Микулан аслă приказчикне, унран именме кирлĕ маррине амăшне хăлхаран пăшăлтатса пĕлтерме ĕлкĕрчĕ. Пурне те хатĕрлесе çитерсен:

— Каччăсем, сĕтел хушшине ларăр-ха! — тесе йыхăрчĕ.

— Çăкăр-тăвартан аслă пулма каламан ваттисем, — тесе, Муравьев сĕтел хушшине кĕчĕ.

Уçка та унран юлмарĕ.

Йăмăкĕ апат-çимĕç хатĕрленĕ вăхăтра Натюш çенĕкри хура пустав сăртарса çĕлетнĕ кĕрĕкĕпе шаль тутăрне илсе кĕрсе кăмака хыçне ăшăтма çакрĕ. Хăнисем апат-çимĕçе тĕкĕнсе те пăхманнине асăрхасан:

— Анне, хуплу касса пар-ха! — терĕ.

— Хăвăр касăр... Çамрăксем умĕнче ват çын айкашни килĕшӳсĕр.

— Эпир касма пĕлместпĕр-çке.

— Ав, каччăсем касса парĕç!

— Уçка, хуплу кас!

— Эсĕ мĕн, ваттисен йăлине пăсасшăн-и? Е кунта кам аслăраххине мантăн-и?

— Тĕрĕс, Уçка. Мана ятлама та тивĕç. Захар Павлович, хуплу касăр!

— Мĕн тăвас, çине тăратăр пулсан тытса пăхам, — килĕшрĕ те Муравьев хуплăва хăй умнелле шутарчĕ.

Натюш никам сисиччен пысăк йывăç тирĕк çине мăйăр тултарса кĕчĕ. Ку кучченеç сĕтел çинчи мĕнпур çимĕçрен те хаклăраххи. Кунашкал кучченеçе хĕрсем хăйсем хисеплекен каччăсен умне çеç лартса параççĕ.

Кĕтмен çĕртен Мавра килсе кĕни çамрăксен хаваслăхне татрĕ. Вĕсем карчăк çине тинкерсе те йĕрĕнсе пăхрĕç. Лешĕ çакна сисмесĕр сăхха печĕ.

— Пихампар телей патăр... — саламларĕ вăл.

— Килех, Мавра аппа, — евĕклĕн хуравларĕ Уляна. Йăла тĕлĕшпе сĕтел хушшине ларма чĕнес вырăнне васкаса хăпарту татăкĕ илчĕ те Мавра патне пычĕ.

Мавра апат çиме лартасса кĕтнĕччĕ, вара çамрăксем мĕн калаçнине илтĕнсе шаннăччĕ. Май килсен, сăмах хус-катас кăмăлĕ те пурччĕ. Уляна çимĕç илсе пынипе вĕсем ăна килĕштерменнине, тухса кайма сĕннине аван ăнланчĕ. Лукарье Атăлкассане куçнăранпа парнесем лекме чарăннăран Мавра пурнăçĕ ĕлĕкхи пекех начарланнă. Вăл каллех çын куçĕнчен пăхас вĕçне юлнă. Анчах Уляна татăк парса кăларса ша хăтланни ăна кӳрентерчĕ. Юлашки вăхăтра Энĕшкассинче çеç мар, ытти ялсенче те хисеплеме пăрахнăран, кунта вăл, Уляна ăшпиллĕ çыннине астуса, вашават йышăнасса ĕмĕтленнĕ. Уляна та хăвалать иккен. Чĕри тем пек тăвăлсан та, çакна тавçăраймарĕ: çынсем патне полици хушнипе çӳренине Прахăрпа Натюш тăрă шыв çине кăларнăран вара ун çине пурте сиввĕн пăхаççĕ. Мавра хăпарту татăкне илсе тухса кайрĕ.

Ие çăпати темерĕн! — çилленсе каларĕ Натюш.

Эй, ачасем... Çав ăçтиçук тухатмăшшăнах праçник савăнăçне пăсас мар. Çийĕр-ха. Хĕрсем, эсир хăнасене ма пăхмастăр! — терĕ Уляна.

— Ку каччăсемпе ним тума та аптрамалла, анне, тем пек сĕнсен те, хуплăва тĕкĕнсе пăхмарĕç. Эрех-сăрине те тутанмарĕç, — хуравларĕ Марье.

Çапла вĕсем вăхăт иртнине те сисмерĕç. Каç еннелле сулăннипе кун тĕксĕмленчĕ. Пуринчен малтан Муравьев сĕтел хушшинчен тухрĕ, ун хыççăн — Уçка. Хĕрсем йăлишĕн ӳпкелешме хăтланчĕç. Хăйсен паçăрах катаччи чупма каяс килет. Марье кĕрĕк тăхăнса çенĕке тухрĕ те кĕсйине мăйăр тултарчĕ.

Натюш та тумланчĕ. Халь ун çийĕнче Марьенни майлах хаклă йышши пустав сăртарса çĕлетнĕ кĕрĕк, пуçĕнче шаль тутăрĕ. Каччăсене вăл тирекри мăйăра кĕсъене чикме хушрĕ. Лешсем выçланаççĕ теесрен пĕрер ывăç çеç илчĕç. Натюш вара тирĕкпех йăтса пычĕ..

— Ан тиркĕр-ха, тархасшăн. Мăйăра эпир шĕшкĕ çулçисем саралсан тин пухнă, — терĕ те йăмăкне хушрĕ; — Марье, вĕсем хăяс çук. Ывăçла-ывăçла пар!

Çамрăксем тухса кайсан, Уляна куçĕнчен телейпе савăнăç куççулĕ шĕпĕртетсе анчĕ. Нумаях та пулмасть вĕсенчен чухăнни, шутсăрри ялта урăх никам та çукчĕ. Хĕрĕсен малашнехи ăраскалĕсем çинчен шухăшласа çуннипе чĕри кăмрăкланма пуçланăччĕ. Вырăссем Микула урлă янă пархатарлăхĕ вĕсен пурнăçне тĕпрен улăштарчĕ. Вĕсем çын ретне кĕчĕç. Хĕрĕсем тесен, ĕçĕпе, ăсĕпе те чуна савăнтараççĕ. Каччăсемпе катаччи чупсан та, хăйсен тивĕçлĕхĕпе чысне хур кӳме памĕç-ха. Уляна турăш умне чĕркуçленчĕ: «Эй, атте туррăмăр... Сиплĕх кăтартнăшăн мухтав... Ашпиллĕ вырăс çыннисене... Микула кума та... сывлăх та ырă кунçул пар...»



III


Михха килĕнче ĕçкĕ пырать. Усĕрĕлме ĕлкĕрнĕ хăнисем шавлăн калаçаççĕ, юрлаççĕ. Хуçи те, хăй йăлине манса, эрех ĕçтерме чарăннă. Ĕнтĕ ĕçес текенсем хăйсемех тултарса илеççĕ. Пĕр диванĕ çинче, ыттисем мĕн хăтланнине йӳпсемесĕр, пуппа станувуй пикенсех калаçаççĕ.

— Çапла, пачăшкă, Куракова тытса хупни эпир иксĕмĕр начар ĕçленине пĕлтерет.

— Килĕшетĕп, Григорий Петрович.

— Килĕшни çеç сахал, пачăшкă, куна яланах асра тытмалла. Ыран аслă типпе кĕретпĕр. Ĕненекенсем çылăх каçарттарма тытăнĕç. Вĕсем мĕн шухăшлине, пăлхавçăсен вучахĕ ăçтине тĕпчемелле. Çĕр çинче лайăх пурăнас килекен кăмăл-шухăшĕсене пур майсемпе те аркатмалла. Вара тинех хамăра канăçлă пулĕ.

— Ăнланатăп, Григорий Петрович. Çавăнпа кашни вырсарникунах сăмах тухса калатăп. Ĕненекенсен чĕрине тĕн йĕркисене пăхăнтарма тăрăшатăп. Типпе кĕрсен тата çинерех тăрăп... Пурпĕр ман сăмахсем чул çине ӳкеççĕ, тепĕр чухне антихристсен вăй-хăвачĕ пирĕннинчен пысăкраххăн туйăнать. Çĕр çинче çынна турă тем тума та ирĕк пани хуплать...

— Çӳлти турă ирĕке яни çинчен шарламасан та пырĕ, пачăшкă, — вĕчĕрхенсе ал сулчĕ Огуречников. — Турă ирĕке ярсан та, пирĕн яма юрамасть. Пирĕн кунта, çĕр çинче, сыхă тăмалла. Эпĕ хама та айăплатăп. Питĕрте тупăсем сас панине эпир шарт сикмесĕр йышăнтăмăр. Ун хыççăн Хусанти рабочисем никам курман забастовка тунине те тивĕçлĕ хак параймарăмăр. Акă ĕнтĕ унти хăрушлăх хамăр ума çитрĕ. Çавăншăн асăрхаттарасшăн сире: хальхи пăлхавлă саманара ĕненекенсене çеç çырлахтарма хăтланни пит сахал. Мĕнле те пулин çивĕчрех те витĕмлĕрех майсем шыраса пăхасчĕ.

— Мĕнле майсем çинчен калаçатăр-ши эсир, Григорий Петрович?

— Сирĕн прихут çĕршывĕнче нивушлĕ сăваплă икон тупма пулмасть? Чăвашсем Николай Угоднике ытла та хисеплеççĕ-çке?

Пуп пит-куçĕ хаваслăхпа сисрĕ. Турра кунашкал килĕшӳллĕ ĕç çинчен хăй те тахçантанпах шухăшлать вăл. Халь полицейскисем те çавнах тума хистени хăюлантарчĕ ăна. 

— Сирĕн ăс, Григорий Петрович, яланхи пекех малта. Эпĕ те тимлесерех кĕлтăвам-ха. Турă мана та пиллĕх парĕ... .

Пуппа станувуй пĕр-пĕрин çине рехетлĕн пăхса илчĕç те сĕтел патне пычĕç. Вĕсен сăмахĕсене Микула çеç илтсе юлчĕ. 

Михха тайкаланса ура çине тăчĕ.

— Эй, музыкантсем, ташă кĕвви калăр! Хаваслăрах та çĕклевлĕрех калăр! — Музыкантсем ташă кĕвви шăратма тытăнсан, Михха урисене хиркелесе сăвă каларĕ: — Ники, ники купăс пур... Хĕр чухнехи чĕччĕм пур. Хать, хать, хатила, хуть те мана тем кала! Эпĕ сана Çемен теп! Эсĕ мана Михха тен! Хать, хать!

— Лукерья Семеновна, ташлăр! — хаваслăн та шавлăн сĕнчĕç хăнисем.

— Çук, çук! Эпĕ пĕччен! — хирĕçлерĕ Михха. Вĕсем арăмĕпе пĕрле нихçан та ташламан. Халь ĕнтĕ çынсене култарасран хăрарĕ. Анчах нумай ташламарĕ. Чарăнчĕ те черккене эрех тултарса мăкăртатрĕ:

— Михха тени мĕн тăвать вăл... Сăрнай мар çав, пултарать... Куншăн ăна хăналама та тивĕç! — тултарнă эрехе янк! çеç тутарчĕ — Хаклă хăнасем черет сирĕн ĕнтĕ. Маххă ан парăр! Уратине хуçăр та пӳртне куçарăр!

Çапла, мăшăр хыççăн мăшăр ташласа, Микулапа Анук çеç тăрса юлчĕç. Вара, музыкантсем чарăнсан, Микула ывăлне йыхăрчĕ:

— Ванюк, аннӳпе иксĕмĕре хуткупăспа ташлаттар-ха!

— Халех, атте! — хаваслăн килĕшрĕ Ванюк. Вăл паçăртанпах хуткупăсне каласшăн çунса ларать.

— Господа, эпир те арăмпа ташлама шутларăмăр! — урай варрине тухса пĕлтерчĕ Микула.

— Тархасшăн! Ташлăр!

Хăнисен хушшинчен сĕннĕ сасăсем илтĕнчĕç, ал çупма та тапратрĕç. Музыкантсем ташă кĕвви каласа ячĕç.

— Эсир канăр-ха. Пирĕн хамăрăн музыкант пур! — чарчĕ вĕсене Микула.

Ванюк хуткупăс йăтса пычĕ.

— Акă пирĕн музыкант!

Вакюка пукан çине вырнаçтарчĕç. Ури çĕре тивменнипе таçтан ещĕк тунса хучĕç. Ванюк мăнаçланса пуçне каçăртрĕ те, кăшăлласа каснă ылтăн çӳçĕ айккинелле сапаланчĕ. Йăра куçĕпе хăнасене пăхса çаврăнчĕ. Хуткупăсне туртса ячĕ те икĕ урипе ещĕк çине тапрĕ. Кунашкал маттур та чипер музыканта никам та курман, хаваслă та илемлĕ ташă кĕввине нихçан та илтмен. Кашнинех урисем хăй тĕллĕн ташланă пек сиккелерĕç, ытармалла мар çамрăк музыкант çинчен куç илмерĕç. Çын ачисене юратман Михха та Ванюк çине тинкерчĕ.

Ванюкăн çамрăк тус-йышĕсем купăсçă çывăхнерех пычĕç те ун çине шăтарасла пăхрĕç. Ан тив, Анахвис Ванюксем патĕнче кашни кунах пулнă, каччă хуткупăс каланине кашни кунах илтнĕ, пурпĕр купăсçă çак тери маттуррине пĕрремĕш хут курнăн туйăнчĕ ăна. Икĕ çамрăк хĕрачан таса чĕрисем, хăйсем мĕн тунине те ăнланаймасăр, пылаккăн вăркăшрĕç. Вĕсен юмахри майлă ача çумĕнче ялан пулас килчĕ.

Микула хыççăн Анук та ташлама тухрĕ. Йăла тĕлĕшне çирĕп тытнине кăтартасшăн турăш енне тăрса сăхсăхрĕ. Унтан яланхи пекех хушпуне, кĕпи-саппунне тирпейлерĕ те, вĕçсе кайма хатĕрленнĕн, икĕ аллине çĕклерĕ. Хуткупăсăн хаваслă кĕвви май çумĕнчи кĕмĕлĕсене чăнкăртаттарса, вĕттĕн-вĕттĕн утрĕ, сăвă каларĕ:



Хăйи-хăнми лармашкăн

Шăпчăк чĕппи мар зпир.

Шаппăн-шăппăн лармашкăн

Хăюсăр çын мар эпир.



Микула, аллисене каялла тытса, урисене тăваттăлла тапăртаттарса илчĕ:



Купăс, купăс, купăс та, 

Эпир ташша пит ăста. 

Ĕçке-çике кайсассăн, 

Ташламасан намăс та.



Анук упăшкинчен юлмарĕ:



Кала, кала, гармонист, 

Ырачченех кала-ха, 

Ырачченех ташлар-ха, 

Виличченех пурнар-ха!..



Анук мĕн чул илемлĕ ташларĕ, Микула тата маттуртарах ташланăн курăнчĕ. Вăл сиксе урисене тăпăртаттарнă май сĕтел çинчи кĕленче-черккесем те ташласа тăчĕç. Хăнисем ал çупнă сасă пӳрте чĕтретрĕ. Ку çурт кунашкал илемлĕ те маттур ташлакансене ĕмĕр тăршшĕнче те курман-тăр.

Лукарье çеç ниме те йӳпсемен пек тăрать. Вăл пĕтĕмĕшпех асаилĕве путнă. Акă Лукарье йăлăм енче. Çамрăксен вăййи-кулли ахăрать. Пĕр мăшăр ташласа чарăнчĕ те, вăйă варрине яштак пӳллĕ каччă сиксе тухрĕ, ташла пуçларĕ. Лукарье чĕрине йăлтах тыткăна илчĕ. Унтанпа миçе çул иртрĕ ĕнтĕ, вăл пурпĕр чĕререн тухмарĕ. Ун чухнехи никам пĕлмен çамрăк — халь петĕм таврари паллă та чаплă çын. Çитменнине, ун хĕрачин ашшĕ. Сасартăк Лукарьене чăрсăр шухăш пырса кĕчĕ. Йăлăмра чухне унпала ташлама май килмерĕ пулсан, халь май киле. Кил хуçи арăмне кирек хăш хăнипе те ташлама ирĕк. Куншăн никам ним калас çук. Лукарье сĕтел хушшинчен вирхенсе тухрĕ те Микула умне пычĕ. Ташлама хатĕрленнĕ май, ура кĕли çинче хиркеленсе, сăвă каларĕ:



Ирĕк парăр-ха мана

Чăваш ташши ташлама.

Пĕччен ташла пĕлместĕп, 

Хирĕç тухăр-ха мана...



Микулан Анукĕпе ташлас килетчĕ. Пĕрле ташлама час-часах май килмест вĕсен. Тата хăйсем Михха патĕнче мар, хĕрпе каччă чух Мавра патĕнче ташланă пек туйăнатчĕ ăна. Анчах Лукарьепе ташламасан, кил хуçине хур кӳни пулать. Микула килĕшсе сăвă каларĕ:



Кĕрен чечĕк тухасса 

Май уйăхчен кĕтрĕмĕр.

Сирĕнпеле ташласса

Çулталăкчен кĕтрĕмĕр..



Анукăн кăмăлĕ пăсăлчĕ. Урăх ним тума çуккине музыканта пуç тайрĕ те айккинелле пăрăнчĕ. Лукарье хĕвел пек çиçсе тепĕр сăвă каларĕ:



Ыраш шăркана ларсассăн, 

Çара алпа ан тытăр! 

Эпир ташлама тухсассăн, 

Ал çупмасăр ан ларăр!..



Лукарье те начарах ташламасть, анчах Анук ташши çывăхне те пымасть. Хăнисем çапах та ура çине тăчĕç, тата тăвăллăрах та шавлăрах ал çупрĕç.

Пĕтĕм пӳрт кисренет. Лукарье çеç ним илтмест, курмасть. Ун умĕнче чуна илĕртмĕш арçын сиксе ташлать.

Микула ташланăçемĕн Лукарьепе иккĕшĕ хушшинчи сас-хурасене аса илчĕ те сăнран кичемленчĕ. Лукарье урăх никампа кăмăл тумасăр унпала ташланинчен Миххапа Анук вĕсен хушшинче мĕн пулнине тавçăрассăн туйăнчĕ ăна. Вара харкашусăр хăтăлас çук. Ташласа пĕтермесĕрех пăрахсан авантарах мар-ши? Кунашкал хăтланма та юрамасть, Хуçипе арăмĕ иккĕшĕ те çилленĕç. Микулан Михха тус-йышлăхне çухатас килмест. Ку тус-йышлăх тӳре-шарасен умĕнчи шанăçлăха çирĕплетет.

Лукарье те пăшăрханса ӳкрĕ. Никампа ташламасăр Микулапа ташлама тухнине упăшки, хăнисем те куç хумасăр ирттермĕç. Усал шухăшласран пăрса яма пĕр май çеç. Микулапа ташлама ытти хĕрарăмсене кăлармалла. Ку йăла тĕлĕшĕнчен пархатарлă савăнăç кăна. Лукарье Варуç умне пырса тăчĕ:



Ак утар-ха, чупар-ха

Çăпата кантри татличчен.

Ак ташлар-ха, савнар-ха

Çака ĕçкĕ пĕтиччен...



Лукарье айккине тухса ал çупма тытăнчĕ.

Михха арăмĕ май тупни Микулана та çырлахтарчĕ. Вăл Варуç тухасса кĕтмелле тата çĕклевлĕрех ташларĕ.

Варуç малтанах именнипе ним тума аптрарĕ. Анчах хăнасем çав-çавах тăвăллăн ал çупнипе хăю çитерчĕ. Вăл ташлама чарăнсан, Микула Элекçей арăмне чĕнсе кăларчĕ. Çапла ăмăртуллă ташă пуçланчĕ.

Музыканчĕ ытла çамрăккине çеç манчĕç вĕсем. Ванюк тем чулах правур калама тăрăшсан та, ултă çулхи ача вăй-халĕ чакса, ал-ури ывăнса çитрĕ. Юлашкинчен ашшĕ те çакна асăрхарĕ.

— Ванюк, эсĕ кан-ха ĕнтĕ! — терĕ те хуткупăсне илсе вырăс кĕввине каларĕ. Хăйпе ташлама Лаврский арăмне чĕнсе кăларчĕ.

Лукарье Ванюк пит-куçĕ çине тапса тухнă тарне шăлса типĕтрĕ, чуптуса илчĕ. Ванюк Лукарье çине тĕлĕнсе пăхрĕ. Лешĕ, куна асăрхамасăр, хаваслăн та çепĕççĕн:

— Ытла та маттур ача эсĕ! — тесе мухтарĕ.

Вырăс хĕрарăмĕсене ташлаттарсан, Микула пукан çине ларчĕ, чăваш кĕввине калама пуçларĕ.

— Ванюк, ташла!

Ванюк çакна çеç кĕтнĕ пулмалла, çил ачилле сиксе тухрĕ, анчах ăна амăшĕ чарчĕ.

— Ванюк, тăхта-ха! — Анахвисе çавăтса пычĕ: — Иксĕр ташлăр!

Ванюкпа Анахвис, хăйсене çитĕннĕ каччăпа хĕр пек тыткаласа, ташша ячĕç. Ванюк е урипе илемлĕн тапăртаттарчĕ, е лапчăна-лапчăна илчĕ, е сике-сике çавраçил пек пĕтĕрĕнчĕ.

Анахвис каччи тавра лĕпĕш пек вĕçрĕ. Анук куçĕ савăнăçлăн шывланчĕ. Ачасене çак тери маттур ташлама вăл вĕрентнĕ-çке.

Ванюкпа Анахвис нумайччен ташларĕç, вара алăран алла тытса музыканта аял пуç тайрĕç.

Микула, калама чарăнса, хуткупăсне лартрĕ.

— Маттур; маттур, ачасем! — хумханса ырларĕ те чуптурĕ, кĕсйинчен вуншар тенкĕлĕх хут укçа кăларса пачĕ.

— Ачасем, чăн та, ытармалла мар ташларĕç.

— Ванюк, Анахвис, мана пуç тайăр-ха! — хаваслăн хушрĕ Михха.

Ванюкпа Анахвис аял пуç тайрĕç.

Михха тайкаланса ура çине тăчĕ, икĕ хут укçа кăларса, пурте курмалла сулкаларĕ.

— Аван, аван, ачасем. Акă сире ман кăмăл! — терĕ те иккĕшне пĕрер хут укçа тыттарчĕ.

Ку чăнннпех те тĕлĕнмелле пулчĕ. Михха, укçана кунашкал çĕрте тăккалама хыт кукарскер, аллă тенкĕ кăларса пама шеллемерĕ.

— Çак ман кăмăл, ачасем! — Ванюкпа Анахвисе пĕрер ылтăн ларса, иккĕшне те чуптурĕ Лукарье.

Миххапа Лукарье хыçĕнчен ыттисем те укçа пачĕç. Кам вунă тенкĕ... Кам пиллĕк... Огуречаиковпа пуп çеç пĕрер тенкĕ кăларчĕç.

Ванюка килĕштерсе пăрахнă Михха укçа панипех çырлахасшăн пулмарĕ. Ăна никам илтмен, никам курман ĕç тăвас шухăш пырса кĕчĕ.

— Микула, ман пата кил-ха! — савăккăн чĕнчĕ вăл. Микула пырсан, аллисене ун хулпуççийĕ çине тус-йышлăн хучĕ. — Хамăн тăван атте вырăнти хуньăмпа çӳлти турă умĕнче ним пытармасăр калатăп, пурнăçра эпир пĕр-пĕрне пĕтерме е намăса кĕртме те тăрăшнă. Эпĕ пуян та чаплă, вăйлă та хăватлă. Эсĕ те мана парăнмарăн. Çук, апла çеç мар... Эсĕ мана çĕнтертĕн... Иксĕмĕр хушăра урăх харкашу ан тухтăр тесе, эпĕ санпала хурăнташланма шут тытрăм.

 — Микула чĕри усала сиснĕн тапрĕ. Хăнисем теме кĕтнĕн шăпланчĕç, Михха çине тĕпчевлĕн тинкерчĕç.

— Сан ывăл пур... Ман — хĕрача... Вĕсем пĕрне-пĕри тивĕç... Эпир мар, ăраскал вĕсен пурнăçне пĕрле тĕвĕлеме пӳрнĕ. Ахальтен-и иккĕшĕ пĕр каçра çуралнă. Ахальтен-и вĕсене пĕр хуранта, пĕр шывпа ят хунă... Араскал пӳрнинчен эпир те иртмĕпĕр... Иккĕшне çураçар та, ĕмĕрĕсем телейлĕ килччĕр! — Михха Çемен çине пăхрĕ. — Хуньăм, ани.., Эсир маншăн аттепе анне вырăнне... Çавăнпа, ман кăмăлпа килĕшсе, хĕрачана пиллĕх пама ыйтатăп.

Ванюк маттурлăхĕнчен тĕлĕнсе ларакан Çемен, пысăк хуйхине маннă пек пулса, сăмахсăрах килĕшрĕ:

— Эпĕ пиллетĕп. Чипер ӳссе мăшăрланма пӳлĕхçĕ телей патăр вĕсене.

Ку ĕç ытла та ăнсăртран сиксе тухнăран Çемен арăмĕ килĕшесшĕн марччĕ, кĕрӳшĕпе упăшкин кăмăлĕсене пĕлнĕрен çеç парăнчĕ.

— Ачисем хăвăрăн, хăвăрăн ирĕк... Эпĕ те пиллетĕп?

Лукарьен чĕри уксахласа тапрĕ, пит-куçĕ шуралса илчĕ, çанçӳрăмĕ сивĕ тытнă чухнехи пек çӳçене-çӳçене чĕтрерĕ. Пурнăçра хăй кĕтнинчен те хăрушăрах инкек çитрĕ иккен. Юнран пĕртăван ачасене çураçасшăн. Енчен ют ачасем пулсан, Лукарье те хаваспах пил парĕччĕ. Ванюкран маттур каччă тата ăçтан тупăн? Халь хĕрачишĕн, хăйшĕн çав тери пысăк телей вырăнне хуйхăпа асап килчĕ. Вăл ачисене çураçасран хăтарасшăн çунчĕ. Чĕлхи, çĕтсе ларнă пек, пĕр сăмах та хушаймарĕ. Мĕн каласа, мĕн сăлтавпа сиртĕр вăл? Ачасем çамрăк тесе-и? Çураçни венчет туни мар-çке. Сăмах татса çураçма ачасем кирек хăш çулта чухне те юрать. Микулапа иккĕшин хушшинчи сас-хура çинчен, Клавьепе Ванюк пĕртăван иккенне ним пытармасăр каласа парсан, инкек сирĕлĕччĕ те. Вара пĕтнĕ пулĕ çав пулĕ. Упăшки килтен хăваласа янипе çеç иртмĕ. Пĕтĕм çут тĕнче умĕнче пите кĕççе çĕлеме тивĕ. Ашшĕпе амăшне тата тепĕр тӳсмелле мар хуйхă тупса парĕ. Лукарьене пĕр шанăç çеç кăштах йăпатрĕ — Микула ачисене çураçасран пăрăнассăн туйăнчĕ.

Анук чĕри те ыратса кайрĕ. Ачисене çураçас сăмаха Михха шӳтлесе çеç хускатманнине, пĕр çураçсан каялла тума йывăррине аван пĕлет вăл. Ку вара чун-чĕринчен юратакан Кĕтерук кумăшĕпе иккĕшĕн ырă ĕмĕчĕсене пĕтерсе лартĕ. Çавăншăн-и вĕсем ачисем çуралнăранпах ăраскалĕсене пĕрле тĕвĕлесшĕн çунаççĕ. Ванюкпа Анахвисе туслантарма тăрăшаççĕ. Пурăна киле вĕсен чĕринче юрату туйăмĕ çитĕнессе шанаççĕ. Ĕнтĕ Анук Ванюкпа Анахвисе кунта илсе килнĕшĕн хăйне хăй ятларĕ.

— Куртăн-и, ман кăмăла ваттисем те хапăл турĕç. Халь сан ху сăмахна каламалла, — шухăшне вĕçлерĕ Мяхха.

Микулă тă, Анук пекех, сехмет ахальтен кăна сӳпĕлтетменнине ăнланчĕ. Нивушлĕ тăшман хĕрĕпе хăйĕн ывăлне çураçмалла? Хăтăлма май пур: килĕшменни çинчен татăклă каламаллă та тухса кăймалла. Вара мĕн пулать? Пурт тулли хăнасĕм умĕнче хур кӳнине сехмет каçарас çук. Çак самантрах тавăрма тытăнĕ. Кантурти, уесри, кĕпĕрнери тӳре-шарасем — пурте ун хутне кĕрĕç. Ытах тесен Касмуххапа ывăлне ирĕксĕрлесе элеклеттернине тепĕр хут чай тăвĕç. Çуралнă çĕршыври халăх хушшинче ĕçлесси пĕтсе ларĕ. Михха сĕнĕвĕпе килĕшсен, вăл тата çывăхрах тус-йышлăнĕ. Ку вара Микулан тӳре-шарасен умĕнче чапне, шанăçлăхне тата çӳлерех хăпартĕ. Михха урлах пысăк вырăнти тӳре-шарасемпе, паллашма, вĕсен кăмăл-шухăшĕсене тĕпчеме май парĕ. Тепĕр тесен, ачисене çураçни ниме те пĕлтермĕ. Çураçнине каялла тăвакансем тĕнчере сахал мар. Пуринчен ытла, ачасене мăшăрлантармалла пуличчен, тен, сехметсене те çĕр çинчен тасатĕç.

Хăнасем Микулана кĕвĕçсе ларчĕç. Вăл чĕркуçленмесен те пуçне çĕре çитиех таясса кĕтрĕç. Микула вĕсене тата ытларах минретесшĕн пек ним шарламасăр тăрать.

Михха вăл тав тусах килĕшессе шаннăччĕ. Микула шыв сыпнă пек тăни ун кăмăлне пăса пуçларĕ, сасси ӳрĕк -сӳрĕкленчĕ.

— Эсĕ мĕн, мана, ман хĕрачана тиркесшĕн-и? Микула шартах сикрĕ, Михха кӳреннине сисрĕ. Кĕçех çил-тăман та тухĕ, вара чарма хĕн.

— Турă çырлахтăр, Михха, — ӳкĕннĕ пек курăнма тăрăшрĕ Микула. Эпĕ сана тиркемелле çын мар... Ытла та пысăк ăраскал сиксе тухнипе çухалса кайрăм. Эпĕ санпала хăталлă пулма тивĕçлĕ-и вара? Эсĕ улпут, эпĕ вак-тĕвек сутуçă кăна.

Микула хăйне пĕчĕке хуни Михха мăнкăмăллăхне çырлахтарчĕ.

— Чăнах калатăп, эсĕ ман евĕрлĕ çын. Ĕненетĕп, ачасен туйне тăвас тĕле эсĕ те ман пекех пуйăн. Хăвăн вăй-хăвату çитмесен, хам пулăшăп! Хĕрачашăн ниме те шеллемĕп, — Михха самантлăхă чарăнса сывлăш çавăрчĕ те шухăшне малалла тăсрĕ: — Эпĕ, Клавьене ят хурсанах, вăл качча тухнă чухне çирĕм пин пама сăмах тунăччĕ. Енчен иксĕмĕр ачасене çураçсан, çирĕм пин мар, аллă пин паратăп! Çирĕм пилĕк пинне ыранах килсе ил. Атя, пуянлăхна ӳстер те мана хуса çит!

— Килĕшетĕп! — юлашкинчен татса хучĕ Микула. Хăнисем ал çупса ячĕç. Вĕсен хушшинче каллех кĕвĕçсе те тĕлĕнсе калăçакансем тупăнчĕç:

— Микула пурнăçĕ юмахри пек ăнать.

— Ĕнтĕ Миххапа хăталанчĕ.

— Анук макăрать мар-и?

— Тăхта-ха, Лукарье те макăрать-çке.

Икĕ амăшĕн те куççуль юхса анчĕ. Ачисен ăраскалĕсене татса парасси вĕсенчен килсен, ним шухăшласа тăмасăрах хирĕçĕччĕç, анчах вĕсен кăмăл-шухăшне пĕлме шутламарĕç. Каччăпа хĕре çураçнă çĕрте ашшĕсем килĕшни те çителĕклĕ-мĕн.

— Пачăшкă, эпир ачасене çураçнине сăваплă икон умĕнче кĕлтуса çирĕплет-ха! — хушрĕ Михха.

Данюкпа Клавьене турăш умне чĕркуçлентерчĕç. Пуп, кĕлĕ сăмахĕсем каласа, вĕсем çине хĕрес хучĕ, иккĕшне чуптутарчĕ.

Анахвис куçĕнчен куççуль пăчăртанса тухрĕ. Кунта кам мĕн хăтланнине чухлаймасан та, Ванюка хăйĕнчен уйăрса палламан хĕрачапа чуптутарни чунне хурлантарчĕ.

Хĕрачапа икĕ амăшĕн куççульне никам та шута илмерĕ. Михха хĕрне çураçнă май хăнисем эрехе тĕппипе ĕçрĕç, çĕклевлĕрех те шавлăрах юрларĕç, ташларĕç.



IV


Каçпулттипе Уçкасем Атăлкассине таврăнчĕç. Муравьевпа Натюш салхуланчĕç, каллех уйрăлас самант çитрĕ. Вĕсем иккĕш кунашкал улаххăн нихçан та пĕрле пулса курманччĕ. Тата хăçан ирĕк çĕрте курнăçма май килĕ-ши? Уçка, вĕсен кăмăл-шухăшне тавçăрнă пекех, Микула магазинĕ тĕлне çитрĕ те:

— Атăлкасси çыннисене анса юлма сĕнетĕп. Ĕнтĕ эпир Микула пиччесене илме каятпăр, — терĕ.

Уçка станувуй тĕлĕнче Марьене те антарса хăварчĕ. Миххан аслă çуртĕнче пулса куркаланăсхер, вăл столовая та часах тупрĕ. Хăнасем пурте ура çинче, темиçе мăшăр сиксе сирпĕнсе юрлаççĕ.



Чăлан алăкĕ уçăлчĕ,

Пуçламан четвĕрт-курăнчĕ. 

Çав четвĕрте ĕçмесĕр,

Эпир киле каймастпăр...



Сăнаса çаврăннă май Уçка арçынсен ушкăнĕнче Микула тăнине курчĕ те ун патне пырса аякĕнчен тĕкрĕ.

— А-а... Çитрĕр-и? Мĕнле, аван чупрăр-и?

— Питĕ аван, Микула пичче. Киле хăçан каятпăр? Микулан халех тухса каяс шухăш пурччĕ. Ĕçке салатма пуçарнăшăн кил хуçи çилленесрен хăрарĕ. Пуринчен малтан хускалма халь ĕнтĕ вăл ахаль хăна мар, Михха хăти — хисеплĕ хăна.

— Акă мĕн, Уçка, — хуравларĕ Микула, — эпир кăшт ларар-ха. Эсĕ ачасене илсе кай. Каярах пире илме килетĕн.

Вĕсем Анукпа Анахвис патне пычĕç. Ывăлĕ кунта çуккипе:

— Ванюк ăçта? — ыйтрĕ Микула. 

— Вăл ăçтине санран лайăх кам пĕлтĕр, Эс сутрăн вĕт ăна! — чĕрине тулнă йӳçĕкне пытармасăр тӳссе тăраймарĕ Анук.

Микула арăмне аван ăнланать, çавăнпа вăл кӳреннĕшĕн çилленмерĕ, йăпатма тăрăшрĕ:

— Ун çинчен кайран калаçăпăр-ха, халь ачасене киле ăсатар. Ванюк ăçта-ши?

Анахвис, паçăрах ку киле ютшăна пуçланăскер, кайма вăхăт çитнине пĕлсен чун-чĕрĕленчĕ. Асăрхаса юлма ĕлкĕрнипе:

— Клавьепе иккĕшĕ тухрĕç! — терĕ.

— Ăçталла?

— Вĕсем ăçтине Анахвис мĕнле пĕлтĕр-ши! — кăмăлĕ çаврăнайман пирки салхуланса сăмах хушрĕ Анук. — Хĕрачи ăçтине амăшĕнчен ыйт!

Микула Михха арăмĕ патне пычĕ.

— Лукарье... — Çак сасă лешне ăшшăн чĕпĕтсе илчĕ. — Пирĕн ачасем ăçта-ши? Эпир Ванюка киле ăсатас-шăн...

Лукарьене сасартăках нихçан пулман шухăш. пырса кĕчĕ. «Турă çырлахтăр, юнран пĕртăван ачасене мăшăрлантарма чарас тесен, пĕр май çеç, ашшĕне пытармасăр каласа памалла. Вăл ку йăрăса çын çине кăлармĕ». Лу-карье ура çине сиксе тăчĕ те:

— Атя, кăтартатăп! — терĕ.

Микула «ху чĕнсе кил» тесшĕнччĕ. Ку сăмах ытла та нӳремсĕррипе тата ачисене çураçнăшăн хавасланнă пек курăнасшăн ним шарламасăр ун хыççăн утрĕ. Акă вĕсем столовăйран тухса пĕр пушă пӳлĕме кĕчĕç те, Лукарье диван çине ӳпне укрĕ.

Микула чунĕ çӳçенсе кайрĕ. Ахăртнех, ĕлĕкхине аса илсе, Лукарье каллех çав мыскарана тума шутланăн туйăнчĕ ăна. Анчах, хулпуççийĕсем чĕтренине асăрхасан, тĕлĕнчĕ:

— Ма макăратăн эсĕ?

Лукарье, кăмăлне хытарса, тӳрленсе ларчĕ. Куççульне пытармасăр ӳпкелерĕ:

— Ах, Микула... Микула... Мĕншĕн ачасене çураçма килĕшрĕн-ши?

«Акă мĕн иккен...» Лукарье хĕрачине Ванюкран пысăкраха хунăн ăнланнипе Микула кăмăлĕ пăсăлчĕ.

— Туятăп, ман ывăл сан хĕрачуна тивĕç мар тесшĕн эсĕ... Вĕсене çураçнăшăн эпĕ айăплă маррине хăвах куртăн. Михха сăмах хускатмасан, эпĕ аса та илес çукчĕ. Халĕ ĕнтĕ упăшку ирĕкне эсĕ те парăнасса шанатăп.

— Ах, Микула... Микула... Эпĕ упăшкана мĕн таран парăннине эсĕ такамран та лайăх пĕлетĕн. Ун çинчен эсĕ каламасан, эпĕ илтмесен те пырĕччĕ. Тата ачасем пĕри теприне тивĕççипе тивĕç марри çинчен пуплени те вырăнсăр. Уншăн çеç тесен, эпĕ те ик аллăмпах сăхсăхса пил парăттăм.

— Тата мĕн çитмест сана? Мĕншĕн макăратăн?

— Клавье сан хĕрачу вĕт... Ванюкăн юн тăванĕ... — юлашкинчен хăю çитерсе пĕлтерчĕ Лукарье. Микула чут çеç йăванса каймарĕ. Ăна пĕр вăхăтрах намăслăх та, ку хĕрарăм умĕнче темле пысăк айăпа кĕнĕн туйăнни те ăншăрт пек çапса хуçрĕ. Микула шарламаннине урăхла йышăннипе Лукарье малалла упкелерĕ: — Эсĕ ĕнĕнместĕн курăнать... Эпе каланисем чăннине пĕлме куçа çеç уçса пăхмалла. Вара ман хĕрача каснă-лартнă хăв иккенне аванах чухлаттăн. — Лукарье вилĕм килнĕ чухнехи пек асаплăн сывласа илчĕ. — Турă çырлахтăр... Ку йăрăса эпĕ ултă çул ытла ĕнтĕ хам чĕрере пытарса усратăп. Çак хушăра миçе çĕр çывăрмасăр ирттернĕ-ши? Мĕн-мĕн шухăшласа çунман-ши? Хамшăн мар, хĕрача ăраскалĕшĕн... Пурпĕр уншăн никама та айăпламастăп. Ку инкеке хам шыранă. — Лукарье аллисемпе пит-куçне хупăрларĕ, каллех чĕтрешме тытăнчĕ.

Ют хĕрарăм хăй юратнине, юрату ăна мĕн таран хурлăх кăтартнине ним пытармасăр каласа пани Микулана тепĕр хут минретсе пăрахрĕ. Вăл ун чух Лукарьене мăшкăллама шут тытса пысăк инкеке кĕртнĕшĕн хăйне хăй ятларĕ. Çитменнине, ун ют хĕрарăмран хĕрача та пур иккен. Куншăн вăл çемйи умĕнче айăплине тавçăрса илчĕ те, пит-куçĕ вут çинчи пек çунма тапратрĕ. Е çакăнта вĕсем мĕнле ларни-тăнине кам та пулин килсе курсан? Вара харкашуран хăтăлас çук.

— Лукарье.. — çынсем илтесрен хăранипе хуллен чĕнчĕ Микула, — тăна кĕр... Хăвна ху йĕркеллĕ тыт. Кунта унашкал ĕç çинчен калама кирлĕ мар. Калаçасах тесен, урăх вăхăтра, урăх вырăн та тупма пулĕ.

Лукарьене Микула сăмахĕнче ӳкĕнни те пур пек туйăнчĕ. Вăл Микула çине чун-чĕрĕленсе пăхрĕ.

— Хăçан... Ăçта курнăçăпăр?

— Хăвăн кăмăлупа суйласа ил те мана пĕлтер.

— Ыран пасара килетĕн-и?

— Килетĕп.

— Апла е хам пата чĕнтерĕп, е сан магазина пырăп.

— Юрĕ, — килĕшрĕ Микула, — ĕнтĕ ачасем патне илсе кай хăвăртрах!

Ачасем ташă залĕнче иккен. Ванюка, вăл хуткупăс ытла та илемлĕн каланăран, Клавье музыка инструменчĕ кăтартма илсе килнĕ. Хăй тĕллĕн çеç чухне çак инструментпа пайтах аппаланнăскер, вăл, хупкăчне уçса, клавиш çине пусрĕ. Пианинăн çепĕç сассине илтсен, Ванюк чĕри савăккăн тапрĕ. Клавье ăна та пусса пăхма хушрĕ.

Ванюк, кирлĕ сасса шыраса, речĕпе пусса кайрĕ, чăвай! кĕввине калама хăтланчĕ.

Ванюк кĕске вăхăтрах май илме пултарни Клавьене тĕлĕнтерсех ячĕ.

— Ак ăçта иккен эсир! — терĕ сасартăк пырса кĕнĕ Микула, хăйне хăй алла илме ĕлкĕрнĕскер. Клавье çине сăнасарах пăхрĕ те Лукарье каланисем чăннине ирĕксĕрех ĕненчĕ. Пичĕ, сăмси, тутисем — каснă-лартнă Ванюкăн. Куçĕ вара..

Микулан çуйлă шухăшне Ванюк сирчĕ:

— Атте, атте! Вăт купăс-тăк купăс вара ку!

— Килĕшрĕ-и?

— Питĕ килĕшрĕ!

— Калама вĕренейĕн-и?

— Вĕренетĕп, вĕренетĕп! Ман халь те пĕр юрă туха пуçларĕ.

— Апла тесен мухтав. Санăн та кунашкал музыка пуçларĕ.

— Апла пулĕ!

— Клавье, вара эпĕ каланине итлеме пирĕн пата пыратăн-и?

— Пыратăп, пыратăп!

Ним шарламасăр пăхса тăракан Лукарье куçĕнчен куççуль юхса анчĕ. Халь ĕнтĕ хуйхăрнипе çеç мар, савăннипе те. Вăл Ванюка амăшĕ хăйсем патне пуçламăш хут илсе пырсанах хĕрачипе туслашнине курасшăнччĕ. Çав самант çитрĕ. Ванюкпа Клавье пĕрне-пĕри килĕштернине, вĕсем тус-йышлине чухлама ытла çивĕч куçах та кирлĕ мар.

Микула чĕри те ăшшăн вăркăшма хăтланчĕ, анчах вăл туйăмне ирĕк памарĕ.

— Ванюк, сирĕн киле кайма вăхăт ĕнтĕ!

Ванюк ашшĕ çине кăмăлсăрланса пăхрĕ. Микула ывăлĕ пианинăран хăпасшăн марриие сисрĕ. Енчен вĕсем Клавьепе пĕртăванне пĕлмесен, ывăлне ыранччен те хăварĕччĕ. Халь çине тăрсах васкатрĕ:

— Ванюк, кайрăмăр!

Клавье те салхуланчĕ, унăн Ванюкран уйрăлас килмерĕ. Вăл кайсан, ыран ун амăшĕпе пĕрле выльăх-чĕрлĕх, кайăк-кĕшĕк патĕнче çеç вăхăта ирттерме тивет, çапах та шухăшĕнче мĕн пуррине калама хăймарĕ, ыттисем хыççăн пуçне усса утрĕ.

Вĕсем столовăя таврăнчĕç. Ĕçкĕ-çикĕ çав майлах ахăрать, Ванюк Анахвис патне чупса пычĕ те:

— Эсĕ ахалех манпа пĕрле пымарăн. Унта темле калама çук чаплă купăс пур. Атте мана та илсе пама пулчĕ, — терĕ.

Анахвис хирĕç чĕнмерĕ.

— Ванюк, кил хуçисемпе сывпуллашăр та каятпăр! — хушрĕ Микула.

Ванюк, ашшĕ сăмахне парăнса, Михха патне хăюллăн пычĕ.

— Михаил Петрович, сывă пул!

— Сывă пул? Эсĕ ăçта каясшăн вара?

— Киле.

Микула пырса ывăлĕн сăмахне çирĕплетрĕ.

— Эсир те-и? — ӳпкелерĕ Михха.

— Çук, арăмпа иксĕмĕр юлатпăр-ха. Ачасене çеç ăсататпăр.

— Апла тесен, урăх шут... — кăмăлĕ каллех уçăлчĕ Миххан. Кăштах чĕмсĕрленсе тăнă хыççăн пурте илтмелле каларĕ: — Эй, ырă хăнасем! Ман çамрăк кĕрӳ киле каять! Ăсатма атьăр! Музыкантсем, хаваслăрах калăр.

Пурте ура çине тăчĕç, Музыкантсем хаваслă юрă калама пуçларĕç. Çапла пĕтĕм хăни-мĕнĕпех Ванюксене хапхаранах юрла-юрла ăсатрĕç.



V


Урхамах Микуласен хапхи умне çитсе чарăнчĕ.

— Ну, эсир юлăр ĕнтĕ... Эпĕ каялла, Атăлкассине, Микула пиччесене илме каятăп! — терĕ Уçка.

Çуна çинчен пуринчен малтан Марье сиксе анчĕ, Ун хыççăн — Анахвис. Вăл никама пĕр сăмах чĕнмесĕр урам тăрăх чупрĕ.

— Ăнахвис! Ăçта каятăн эсĕ? Анахвис!.. — кăшкăрса юлчĕ Ванюк.

Лешĕ ним илтмен пек çаврăнса та пăхмарĕ.

— Мĕн пулнă ăна? Ма тарчĕ?

— Ним те пĕлместĕп.

— Юрĕ, ыран хăех килĕ-ха, — тесе, Ванюка хапхаран кĕртсе ячĕ те Марье Уçка патне пычĕ. Ун кĕсйине мăйăр тултарса пачĕ.

Уçка ытла та савăннипе ним те калаймарĕ.

Анахвис çитнĕ çĕре килтисем çывăраççĕ, амăшĕ çеç сӳс арласа ларать.

Хĕрĕ çак тери каçа юлсан та киле таврăнни Кĕтерука тĕлĕнтерчĕ. Халиччен вăл кунашкал хăтланакан марччĕ. Кĕтерук ăна Ануксем патĕнче çывăрма хăех хушнă. Ан тив, ашшĕнчен, аслашшĕ-асламăшĕнчен ытларах юратакан килте пурăнса савăнтăр, тенĕ вăл. Халĕ хĕрачи çакна пăхмасăр килнĕ пулсан, унта кăмăлне кайман ĕç сиксе тухни паллах.

— Хĕрĕм, ма Ванюксем патĕнчех юлмарăн? Анахвис хуравлас вырăнне алăк еннелле çаврăнчĕ, ĕсĕклесе макăра пуçларĕ. Кĕтерук, ирĕксĕрех çуйланса, хĕрĕ патне пычĕ, ăна хăйне хирĕç çавăрса тăратрĕ.

— Ма макăратăн?

Анахвис ним шарламасăр амăшĕ çумне тĕренчĕ. Хĕрĕ кумăшĕсем патĕнчен хурланса килнине Кĕтерук халиччен курманччĕ. Ванюкпа харкашнине те илтмен.

— Марье тиврĕ-и-мĕн? — тĕпчерĕ вăл.

— Çу-ук...

— Кай, ытла, та путсĕр хĕрача эсĕ! Никам тивмесен ма макăратăн?

— Ванюкпа Клавье... — чĕрине касса тăракан ятсене асăнчĕ Анахвис.

— Ванюкпа Клавье?

— Çавсем... Иккĕшне турă умне чĕркуçлентерсе чуптутарчĕç... Вара хăйсем таçта кайса çухалчĕç... Манпа вылямарĕç...

Кĕтерук чунĕ пăшăрханса ӳкрĕ, хĕрĕшĕн, хăйшĕн те темле ырă мар ĕç сиксе тухнине туйрĕ вăл.

— Хĕрĕм, сӳпĕлтетсе ан тăр-ха, йĕркипе каласа пар. Юлашкинчен Анахвис ĕсĕкле-ĕсĕклех Михха патĕнче мĕн курни-илтнине хăй пĕлнĕ таран каласа пачĕ.

Кĕтерук чĕри хĕскĕчпе хĕстернĕн ыратса кайрĕ. Карланкине йӳç кумкка пырса капланчĕ. «Турă çырлахтăр... Чун-чĕререн юратса, шанса пурăннă кумапа тупа туни те сая пулчĕ. Кун хыççăн кама ĕненмелле ĕнтĕ? Кама шанмалла?» Кĕтерук тем чул тăрăшса та йӳçĕ кумккине çăтса яраймарĕ. Вăл, çиеле тапса тухса, икĕ куçĕнчен куççуль пăчăртаса кăларчĕ.

— Ах, хĕрĕм... — кăкăрĕ çумне чăмăртаса пăшăлтатрĕ Кĕтерук, — сан ăраскалу та манăнни пекех пархатарсăр имĕш. Çуралсанах аслаçупа асаннӳ харампыр тесе çын вырăнне хумарĕç. Пурнăç мар, вилĕм сунчĕç. Ураланма ĕлкĕртен çеç, чи çывăх шутланă çынсем те хăйсенчен сирчĕç. Тата мĕнле хуйхă-суйха кĕтет-ши сана?..

Амăшĕ макăрни Анахвис кăмăлне хытарчĕ, сăлтавсăрах ăна кӳрентернĕн туйăнчĕ, йăпатма васкарĕ.

— Анне, анне... — ачашланса та çепĕççĕн чĕнчĕ вăл, — Ванюкпа Клавье кирек мĕн хăтланччăр, вĕсем мана кирлĕ мар. Эсĕ çеç ан макăр...

Кĕтерук куçне шăла-шăла Анахвисе чуптурĕ.

— Çапла, çапла, хĕрĕм... Кирек мĕн хăтланччăр, унта пирĕн ĕç çук. Макăрма та кирлĕ мар...

Ачалăх кăмăл-шухăшĕ вăй илме ĕлкĕрнипе Анахвис амăшне савăнтарма шутларĕ:

— Анне, анне... Ман сана валли пысăк парне пур.

— Мĕнле парне, хĕрĕм?

Анахвис хĕвĕнчен хут укçасем кăларса тыттарчĕ. Тутăр вĕçне чăркаса çыхнă ылтăна кăларса пачĕ.

Кĕтерук тĕлĕне-тĕлĕне шутласа, çĕр те пĕр тенке çитерчĕ. Ку укçапа пĕчĕкрех шурă пӳрт тума е хуçалăха самаях юсама май пӳр. Атăлкăссинчи чуна ыраттаракан инкек сиксе тухман пулсан, Кĕтерук питех савăнĕччĕ.

Халь кăмăлĕ хуçăлнипе укçана ним хака та хумарĕ. Якур туртса илсе ĕçсе ярасран хĕрне хытарчĕ:

— Анахвис, укçа çинчен никама та ан шарла.

— Юрать, анне, — сăмах пачĕ Анахвис.

— Ĕнтĕ çывăр. Эпĕ кăштах арлам-ха. Вара санпа юнашар выртăп.

Кĕтерук икĕ ансăр сакка юнашар лартса вырăн турĕ. Анахвис часах çывăрса кайрĕ...

Ванюк пӳрте кĕни те самай вăхăт ĕнтĕ, анчах нимпе те выртмарĕ. Ашшĕпе Михха текенĕ темле сăмах татни, пуп илемлĕ хĕрачапа чуптутарни, ашшĕ чаплă музыка илсе пама пулни, Анахвис пăрахса кайни пуçне çĕмĕрнипе Ванюкăн ыйхи вĕçрĕ.

Кĕтмен çĕртен Çтаппан çитрĕ.

— Асатте! Асатте! — хавасланса хирĕç чупрĕ Ванюк.

— Лайăх-и, мăнукăм! — ăшпиллĕ саламларĕ Çтаппан. Ванюка вăл ал вĕççĕн йăтса чуптурĕ, Марьене ал пачĕ. — Качча каяс хĕр мĕнле пурăнать тата?

— Хуллен...

— Хуллен çеç тесен ĕç-пуçсем чаплах мар иккен. Туйне кăçалах тăваймăпăр, — шӳтлерĕ Çтаппан.

Урăх çынна хуравлама Марье сăмах тупĕччĕ. Çтаппана никамран хисепленĕрен ун умĕнче хăйне именнĕн тыткалама хăнăхнипе хирĕç ним те шарламарĕ.

— Асатте, асатте! Хывăн хăвăртрах! Каçхи апат çиетпĕр! — янларĕ Ванюк сасси.

— Аçупа аннӳ ăçта?

— Хăнана кайнă. Пĕлетĕн-и, кам патне? Вĕсен килĕ-çурчĕ çав тери пысăк. Алăк патĕнче сухаллă мучи тăрать. Тумтирĕсем йăлтăртатаççĕ кăна. Мĕн-мĕн çук-ши унта, курасчĕ сан, асатте!

Ывăлĕпе кинĕ кам патне хăнана кайнине Çтаппан ăнланчĕ. Ку начарах та мар-и, тен. Сехмет вĕсенчен кулатчĕ кăна. Пурнăç тарăхтарнине тӳсеймесĕр Çтаппан чут çеç шыва сикменччĕ. Халь сехмет камне, хăй камне, вĕсен хушшинче пурпĕр пысăк уйрăмлăх пуррине аса илни вăхăтлăха хускалнă кăмăлне сирчĕ.

— Эсĕ çак таранччен ма çывăрмастăн?

— Эпир Марьепе иксĕмĕр укçа шутларăмăр, асатте. Çывăрма вăхăт пулмарĕ-ха, — ача айванлăхĕпе хуравларĕ Ванюк.

— Укçа шутларăмăр тетĕн?

Сĕтел çинче хут укçа купи тата пĕр ылтăн выртнине курсан, Çтаппан тĕлĕнчĕ:

— Эккей, эсĕ, ача... Укçа пит нумай-çке сан?

Çтаппан сĕтел хушшине ларса шутларĕ; «Çĕр иккĕ... Çĕр виççĕ... Çĕр те çичĕ тенкĕ..»

— Асатте, çак укçа мĕн-мĕн илме çитет?

— Пилĕк лаша.

— Ĕне те-и?

— Ĕне тесен улттă-çиччĕ те...

— Анахвис пăрахса кайман пулсан, укçана пĕтĕмпех ăна парăттăм. Вĕсен ĕне те, лаша та çук вĕт.

Мăнукĕ тус-йышне мĕн пурпа пулăшма хатĕрри Çтаппана савăнтарчĕ.

— Анахвис ма пăрахса кайрĕ вара?

— Пĕлместĕп.

— Шел... — Мăнукĕпе пĕр канашлине систерчĕ те Çтаппан йăпатма тăрăшрĕ: — Уншăнах ытлашши тарăхас мар. Ыран килсен парăн акă... Укçине ăçтан тупрăм терĕн çак?

— Анахвиспе иксĕмĕре ташланăшăн пачĕç.

— Анахвисе те пачĕç-и? Питĕ маттур, Анахвис амăшĕ те ĕне илĕ ĕнтĕ, — савăнчĕ Çтаппан.

— Асатте, çураçнă тени мĕн тени вăл? — канăç паман сăмахне пĕлесшĕн пулчĕ Ванюк. Миххасем патĕнче мĕн курни-илтнине хăй ăнланнă таран каласа пачĕ.

Йăмăке мĕншĕн тарнине Марье тин тавçăрса илчĕ те унăн кăмăлĕ хуçăлчĕ. Ăна Çтаппана кăтартасшăн мар хăй çывăракан чăлана кĕрсе кайрĕ.

Ванюк айванла пакăлтатнинчен Микулапа Михха ачисене çураçнине ĕненчĕ те Çтаппан ирĕксĕрех ывăлĕпе кинне çилленчĕ. «Ухмаха ернĕ пулĕ вĕсем Кĕтерук кумапа сăмах татнине пăсма мĕнле хăйнă! Нивушлĕ укçашăн выçланса ачасен телейне çирĕç?»

— Асатте, каласа пар ĕнтĕ, çураçнă тени мĕн тени вăл? — тепĕр хут ыйтрĕ Ванюк. — Тата Михаил Петрович мана ма çамрăк кĕрӳ тесе чĕнчĕ?

Çтаппан ним хуравлама аптрарĕ. Тĕрĕссине пĕлтерсен, çамрăк ача кăмăлне пăсасран хăрарĕ. Нумай хушă пытарса пурăнма çуккине те чухлать вăл. Çав йышлă хăна умĕнче тунă ĕçĕн хыпарĕ ыранах Энĕшкассине персе çитĕ, тавралли ялсене те сарăлĕ. Ванюка каласа паракансем те хăйсемех тупăнĕç. Çтаппан пурпĕр малтан манран ан илттĕр тесе тĕвтурĕ.

— Акă мĕн, Ванюк, — терĕ вара, — ун çинчен эсĕ ыран аçупа аннӳрен ыйтса пĕлĕн. Халь çывăрма вăхăт. Ав, Марье те кĕрсе выртрĕ.

Ванюк, аслисене пĕр сăмахранах итлеме хăнăхнăскер, аслашшĕне ырă каç сунчĕ. Хăй пӳлĕмне кĕрсе хывăнса выртрĕ. Куçне хупсанах, ун умне паян мĕн пулса иртнисем тухса тăчĕç. Акă ĕнтĕ унăн хăйĕн те пианино пур. Вăл калама та лайăх пултарать. Хĕпĕртесе ӳкнĕ икĕ хĕрача ун çине хĕвел пек пăхаççĕ. Юлашкинчен шухăшĕсем пăтрашма тытăнчĕç. Анахвис çинчен шухăшласан, ăна Клавье курăнчĕ, Клавье çинчен шухăшласан — Анахвис. Кĕçех иккĕшĕ те таçта тĕтре ăшне кĕрсе çухалчĕç. Ванюк вĕсене хăваласа вĕçрĕ...



VI


Михха патĕнче тапса ĕçкĕ пынă çĕре Мошков килсе кĕчĕ. Ăна кунта чĕнменччĕ — ĕç-пуçсем ăнăçсăр иртнипе вăл Огуречников ĕçкĕрен таврăнасса кĕтсе илеймерĕ.

Энĕшкассинче вĕсем, тимĕрçĕ хăнана çеç кайнă пек суннипе, шăп пĕр талăк сыхларĕç. Тимĕрçĕ таврăнмарĕ. Çитменнине, çав хушăрах урăх çынсем те пымарĕç. Аптранă енне полнцейскисем пӳрт-çурта çеç мар, кил хушшине те тĕпрен çавăрса ухтарчĕç. Ним те тупаймарĕç. Вара Мошков пĕр стражникне хурала хăварчĕ те тепринпе Атăлкассине вĕçтерчĕ.

Уретнике курсан, ăна пысăк ĕç тума янине аса илсе:

— Мĕнле унта? — сисчĕвленсе ыйтрĕ станувуй.

— Япăх, ваше благородие... Çавăнпа сире чĕнме килтĕм. Сӳтсе явмаллисем пур...

Çемен, мăнукĕпе Микула ачине çураçнă вăхăтра ывăлĕ çинчен маннă пек пулнăскер, каллех çунма тытăнчĕ. Ывăлĕ инкеке çакланнăшăн станувуйпа уретнике айăпласа, вĕсене пушшех кураймарĕ. Сасартăк, станувуйпа уретник калаçнине асăрхасан, вăл тилĕрсе кайрĕ. Хăй мĕн тунине те чухлаймасăр, Огуречников патне тайкаланса пычĕ,

— Ман ывăла çирĕр те халь савăнатăр-и?!

Харкашу тухасса сиссе, ытти хăнасем шăпланчĕç. Михха та ура çине тăчĕ.

— Эпир чыхлантарнă мулпа самăрăлни сахал тетĕр-и? Тата хамара çисе яма шутларăр-и? — кăшкăрашрĕ Çемен.

Ырă мара сиснĕ арăмĕ упăшкине лăплантарма хăтланчĕ. Çемен ăна тĕксе ячĕ, лешĕ чут çеç çĕре тăсăлса ӳкмерĕ.

— Сирĕн намăс та, чыс та çук. Эсир кĕççе питсем! — хăртрĕ Çемен полицейскисене.

Огуречников ăнланчĕ: ăна хăнасем умĕнче хур кӳреççĕ. Вăл ирĕксĕрех авăкланчĕ:

— Михаил Петрович, эпĕ сирĕн пата ырă сунса килтĕм. Кунта пире, аслă патша тарçисене, хурлаççĕ!

Хăнисен хушшинче Çемене чарма хушакансем тупăнчĕç. Михха ним те шарламарĕ. Ĕçкĕпе сирĕлнĕ çилĕ тепĕр хут чашкăрчĕ. Вăл Энтрее тытса хупнипе хăйне те хисеплеменнине аса илчĕ. 

Çемен çав-çавах чарăнмарĕ:

— Эсир хăнана килнĕ иккен?! Кам чĕннĕ сире кунта? Ман кĕрӳ сĕтелĕ хушшине кĕме мĕнле хăйнă эсир! Тухса кайăр!..

— Юрĕ, кайăпăр! Анчах кайран хăвăра ӳпкелĕр!

Михха тӳсĕмĕ татăлчĕ.

— Эсĕ, сăрнай, мана юнатăн-и?! — хаяррăн эхлетрĕ те вăл Огуречникова кăкăрĕнчен çăлса илчĕ, чăмăрĕпе тăрăслаттарчĕ.

Мошков, станувуй хутне кĕрсе, Миххана тытасшăнччĕ. Ăна Çемен çыпçăнчĕ. Ватăскер, чышса-туса ыраттараймасан та, Мошковăн çапăçас кăмăлне аркатрĕ.

Юлашкинчен Çемене чарчĕç. Миххана станувуй çумĕнчен ниепле те уйăраймарĕç.

Вара Микула васкаса пычĕ те:

— Хăта, чарăн! Харкашни ырă тумасть! — тесе тивĕççĕн астутарчĕ.

Паллакан та парăнтаракан сасса илтсен, Михха аллине станувуй кăкăрĕнчен вĕçертрĕ.

— Хăтана тав ту, сăрнай! Ахаллĕн пыршуна куматтăм! — чăмăрĕпе хăмсарса кăшкăрашрĕ вăл.

Станувуйпа уретник тухса кайсан, çуй-шав лăпланса çитейменччĕ, Çемен куçне сĕтел пуçнерех ларакан Касмуххапа ывăлĕ тĕл пулчĕç те, вăл каллех хаярланчĕ.

— Тӳрĕ те ырă хăнасем! Сисетĕп, эсир хамăр хушăра сутăнчăксем пуррине пĕлместĕр-ха! Хам кăтартам эппин. Акă вĕсем, ирсер сутăнчăксем! — Аллине Касмуххапа ывăлĕ енне сулчĕ Çемен.

Хăнасем шăпланчĕç. Касмуххапа ывăлĕ пĕр-пĕрин çине сехĕрленсе пăхрĕç.

— Ман Энтрее тытса хупнă каç çак сутăнчăксем Николай Степановичпа Максим Данилович ывăлĕ те патшана хирĕç кавар тунă тесе станувуйсене элеклесе кăтартнă. Çавăншăн ывăлăм мана вĕсен пичĕ çине сурма хушрĕ. Эпĕ сăмах патăм... Мейĕр! — терĕ те Çемен Касмухха çине лачлаттарса сурчĕ.

Хăнисем хушшинче кӳреннĕ сасăсем илтĕнчĕç. Касмухха ни вилĕ, ни чĕрĕ пулса кайрĕ. Вăл хăйне тăрă шыв çине кăларасса кĕтменччĕ.

Миххан лăпланайман çилли тепĕр хут тилĕрчĕ.

— Ав мĕнле сăрнайсем иккен эсир? — терĕ те вăл Касмуххана çӳçрен çăлса çĕре тăсса ӳкерчĕ.

Касмухха кăравул кăшкăрса ячĕ. Хĕрарăмсем çуйхашнă, чарма йăлăннă сасăсем илтĕнчĕç.

Малтанах Элекçей те хăранăччĕ. Ашшĕне хĕнеме пуçласан, ирĕксĕрех пуçтахланчĕ. Миххана пĕтĕм вăйрăн тĕкрĕ. Лешĕ сирпĕнсе кайса сĕтеле перĕнчĕ. Сĕтел çине тĕренме хăтланса, çивиттинчен тытса çĕре ӳкрĕ. Хăйпе пĕрле чашăк-тирĕксене, кĕленче-черккесене туртса антарчĕ. Хăнисем самантлăха ним тума аптраса тăчĕç. Элекçей графина çĕклесе хаяррăн юнарĕ:

— Татах çапăçма ан шутлăр! Пуçăрсене салатăп! Хăнисем хытса тăнă хушăра Элекçейпе ашшĕ тухса шăвăнма та ĕлкĕрĕччĕç-и, тен, — хыçра Павăл пурри пĕтерчĕ. Вăл Михха хутне кĕрсе ырă ят илтесшĕн Элекçей мăйĕнчен çакăнчĕ. Каялла хирсе ӳкерчĕ. Чĕрĕленнĕ хăнисем Элекçее ислетме тапратрĕç.

Пуп турăш умне пырса сăхха печĕ.

Михха урайĕнче выртнă çĕртенех асар-писерле çуйхашрĕ:

— Лайăхрах парăр вĕсене! Лайăхрах парăр!

Микула, малтанах «çав кирлĕ тесе тăраканскер, ытлашши пуласран хăранипе:

— Господа, мĕн айкашатăр эсир! — хыттăн чĕнчĕ. Никам йӳпсеменнине кура, чи малтан Хĕлипе айккинелле сирчĕ, унтан Павăла чут çеç урара-и ӳкермерĕ, земски начальникпе старшинана чарчĕ. Ыттисем хăйсемех парăнсан: — Господа, ма çапăçса праçнике пăсасшăн эсир! Кăмăллă ĕçсе-çининчен ырри ним те çук! — терĕ тăнăçлăн та евĕклĕн.

— Ман Энтрей çине тăман пулсан, ырриие кăтартĕччĕç вĕсем сана. Ваçлипе иксĕре ĕнтĕ çаклатса та кайнăччĕ.

— Икĕ сутăнчăка тăрă шыв çине кăларни аван, Çемен Матвеевич. Анчах эпе çилленместĕп. Турă тăшмана каçарма хушнă. Вĕсем леш тĕнчене куçсан хăйсене тивĕççине тупĕç-ха.

Микула çапла хăйне сăваплă çынла тыткалама хăтланнă хушăра Касмуххасем тухса кайрĕç. Анук ĕçке тепĕр хут хаваслантарса ярасшăн юрă пуçарчĕ:



Ай, мĕн тутлă, мĕн тутлă, 

Хăмла çырли пит тутлă. 

Ай, кам лайăх, кам лайăх, 

Хăта-тăклач пит лайăх...



Анукпа пĕрле ыттисем те юрларĕç. Çемен каллех ĕçкĕ хаваслăхне пăсрĕ. Вăл пуçне сĕтел çине хурса сасăпах макăрса ячĕ. Юрлакансем ирĕксĕрех чарăнчĕç,

— Хуньăм, ан макăр... Хăямат вĕсемпе! — кăмăлне çавăрма тăрăшрĕ Михха.

— Кĕрӳ, тархасшăн, ан йăпат... Ашра вут çуннине шыв сапса сӳнтерес çук, — терĕ те Çемен арăмне йыхăрчĕ: — Карчăк, килелле уттарăпăр!

— Атте, ан тĕлĕнтер. Халех мĕнле каятăр пулĕ?

— Мĕн ĕçни-çинипе çитĕ. Тавтапуç! Ытти хăнисем те тапранчĕç. Ĕçкĕ саланчĕ. Пуринчен кайран Микулапа Анук пуçтарăнса сывпуллашма Михха патне пычĕç.

— Хăта.. тăхлачă... тăхтăр-ха! Ан тив, сăрнайсем тухса кайччăр... Эсир маншăн хуньăм пекех хаклă хăнасем... Тăватсăмăр пĕрле пек чухне пĕрер черкке ĕçер. Лукарье, тултар! — Пурте черкке тытсан, Михха шухăшне малалла тăсрĕ: — Çапла» хăта... тăхлачă... Ку черккене ырă тăванлăхшăн ĕçĕпĕр. Михха ӳсĕрпе сӳпĕлтетрĕ те кайран манса кайĕ тесе ан шухăшлăр. Чăнах та, çирĕм пилĕк пин тенкине ыранах килсе ил. Суту-илӳ ĕçне вăйлатма шутласан, хăймасăр ан тăр. Килĕшетĕр эсир мана. Çавăнпа ним те шеллеместĕп...

Черккисене шаккаса ĕçсен, Микула Миххана ал пачĕ.

— Ну, мĕн ĕçни-çинине тавсъе! Çилленсе ан юлăр.

— Хăвăр çилленсе ан кайăр! — Михха Микулана ыталаса чӳптурĕ.

Куна курсан, Анук ирĕксĕрех кĕлтурĕ: «Эй, турă, сехмет мана та чуптăвасран сирсемех».

Анчах çук турă Анук кĕлтунине илтмерĕ, усала сиреймерĕ. Михха ĕлĕкхи кăмăлĕпех-и, тен, май килнĕ сăлтавпа усă курса, Анука ыталаса илчĕ. Тӳсмелле мар эрех шăршине кӳкĕртсе:

— Хаклă тăхлачă... Эпир сире паян çителĕклĕ пăхаймарăмăр-и, тен. Каçарăр... — терĕ те тутине мăкăртса Анук еннелле тăсрĕ.

Анук кăшт пăрăнса питçăмартинчен чуптутарчĕ. Хăйĕн кăмăлĕ пăтранса хăпарчĕ.

Лукарье вутлăн-хĕмлĕн пулса тăчĕ. Кĕвĕçнипе мар, упăшки пуçарнă йăлапа Микула хăйне чуптăвасса кĕтрĕ.

Микула паян мĕн курни-илтнисене асĕнчен яман пирки Лукарьене кичемленсе ал пачĕ те:

— Тăхлачă, ĕçни-çинишĕн тавсъе! — терĕ.

Лукарье ăнран кайрĕ тейĕн: Вăл Микула аллине хăйне хăй манса чăмăртарĕ, вутлă тутипе ун тутине çунтарса илчĕ. Пуçĕ çаврăннипе ӳкĕччĕ те-и — Микула хăй аллине сасартăках вĕçертейментен çеç ура çинчех тăчĕ. Упăшки тĕшмĕртесрен пытарас шутпа хăй аллине Микула аллинчен вĕçертсе илсенех Анука ыталарĕ те:

— Савнă тăхлачăм... Ял вереллĕ ĕçкĕ пулмарĕ те паян, çилленсе ан кайăрах, тархасшăн! — тесе чуптурĕ...

Ĕçкĕре ытла кĕтмен сас-хурасем сиксе тухнипе Микулапа Анук малтанах ним шарламасăр ларса пычĕç. Анчах вĕсене Çемен Касмуххасене тăрă шыв çине кăларни, çăпăçни те хумхантармарĕ. Касмухха сутăнчăкне вĕсем унчченех пĕлнĕ. Ана кăштах тăн кĕртнине те çав кирлĕ тесе шутларĕç. Микула, Лукерье каласа панисене тепĕр хут аса илсе, хăйне хăй кӳренчĕ. Анук ывăлне Михха хĕрачипе çураçнăшăн кăмăлĕ пăсăлнине сиреймерĕ, уя тухсан тин вăл сăмах пуçарчĕ:

— Ах, Микула, Микула... Мĕн туса хутăн ĕнтĕ капла?

— Мĕн туни çинчен калаçатăн эсĕ? — сасартăках тăна илеймесĕр ыйтрĕ Микула.

— Мĕнне ху тавçăраймастăн иккен? — ӳпкелерĕ Анук. — Паян эсĕ... чăннипех ухмаха ернĕ. Пирĕн чи ырă ĕмĕтсене пĕтертĕн. Кĕтерук кума куçĕ умне мĕнле курăнас ĕнтĕ?..

Микула ăнланчĕ те вĕчĕрхенсе илчĕ:

— Сан шутпа, мĕн тумаллаччĕ ман?

— Килĕшмелле марччĕ.

— Хамăрăн вилĕмле тăшмана вăхăтсăр çиллентермеллеччĕ-и? Вăл Касмухха çеç мар. Тапăнсан, станувуй та хута кĕреймĕ. Вăхăт çитмесĕрех çавна курма, чăн та, ухмаха ерес пулать. Çураçнă пирки ним пăшăрханмалли те çук. Нивушлĕ хамăр кĕрешекен çăткăн сехметпе хурăнташланма килĕшрĕ ку тесе шухăшлатăн эсĕ?

— Апла ма тупа турăн?

— Санран ӳкерсе илсе. Астăватăн-и, пуп ман çинчен тĕпчесе пĕлме тапăнсан, мĕн хăтланнăччĕ эсĕ? Хĕресе чуптусах чавса тăршшĕ лартнăччĕ мар-и?

— Астăватăп, астăватăп, Микула! — чун-чĕрĕленчĕ Анук.

— Ну, вăт, эпĕ те санашкалах, чĕлхепе тупа турăм, ăшăмра «эй, туррăм, каçарсам мана... эпĕ пурпĕрех хам сăмах çине тăрас çук. Мĕншĕн тесен сехметсене çĕр çинчен тасататпăрах» тесе кĕлтурăм.

— Ах, эпĕ кăшт çеç ухмаха ермерĕм... — хăй мĕн таран йăнăшнине ăнланса ӳпкелешрĕ те Анук пуçне упăшкин хулпуççийĕ çине хучĕ.

Микула ăна кăкăрĕ çумне туртса илсе чăмăртарĕ. Арăмĕн пит-куçне вĕри сывлăшĕпе савса пăшăлтатрĕ:

— Анук... Ытла тă айван эсĕ..,. Эйĕ тупа тусах ултă çулхи ачан ăраскалне çыхассине мĕнле ĕненетĕн? Эпир иксĕмĕр хамăр ирĕккĕн мăшăрланнă. Ывăлăма та ирĕксĕрлессĕм çук. Сывă пултăр та ӳстĕр кăна. Мăшăрне хăйсем суйлаччăр.

— Анахвис? — каллех çуйланчĕ Анук.

— Анахвис пирки те çавнах калатăп. Вĕсем пĕр-пĕрне юратчăр тесе тăн парасси пирĕн ĕç. Хăйсем кама юратасси пăхса та курăнмасть-ха.

Упăшкин сăмахĕсем вырăнлине ăнланать Анук. Çапах та ачасем хăйсене кăмăла кайнă май çеç мăшăр суйлассипе килĕшесшĕн мар вăл.

— Эпир вĕсене пĕр-пĕрне юратмалла тăвăпăр! — терĕ Анук.

— Пултарсан пит аванччĕ.

— Тăрăшатпăр... — тупа тунă пек çирĕплетрĕ Анук. Кăштах чĕмсĕрленнĕ хыççăн: — Сехмет сăмах тунă укçа пирки мĕн шутлатăн? — терĕ.

— Парсан илетпĕр. Вăл тивĕçлипе пирĕн пулмалла. Мĕншĕн тесен Михха ку укçана ĕçхалăхне çаратса пухнă. Эпир ăна ĕçхалăхшăн усăллă çĕре ярăпăр.

Хавхалантаракан та пăшăрхантаракан ĕçсем çинчен чун-чĕререн калаçса, пĕр-пĕрне яланхи пекех ăнлансан, Анук йăлтах лăпланса çитрĕ.

— Эпĕ пуриншĕн те савăнатăп. Çут тĕнчере пурăнма ытла та пархатарлă çав.

— Ĕççыннисене чуралăхран хăтарсан, çут тĕнчери пурнăç тата пархатарлăрах пулĕ.,.

Çапла вĕсем киле çитрĕç.

Мăнукĕ пакăлтатнине илтнĕ хыççăн Ванюка мĕн сăлтавшăн Михха хĕрачипе çураçнине ниепле те ăнланайман енне Çтаппан ывăлĕпе кинне ятлама та хатĕрччĕ. Микулапа Анук савăккине курсан, ун ӳрĕк-сӳрĕк кăмăлĕ сирĕлчĕ.

— Эккей, э... Çухалнисем аранах тупăнчĕç!

— Атте, сана килте кĕтсе илейменшĕн ан çиллен.

— Çилленсен те, мĕн тăвас тетĕн ĕнтĕ... Пĕчĕк чухнехи пулсан, хăлхусене пăрăттăм. Халь ал çитеймесрен хăратăп.

— Анисем, ачасем мĕнле пурăнаççĕ, сывлăхсем мĕнле? — евĕклĕн ал тытса ыйтрĕ Анук.

— Пӳлĕхçĕ ырлăхĕпе питĕ аван. Сире пысăк салам калама хушрĕç.

— Çавăрнине мĕнле ирттертĕр?

— Яланхи пекех, никам та пымарĕ. Хамăр та каймарăмăр. Сире кĕтнĕччĕ... — Çтаппан кăштах кăмăлсăрланни сисĕнчĕ.

— Пырас тенĕччĕ, атте... Михха хăнана чĕнни чарчĕ.

— Ăнланатăп... Унта каймасăр куша пултарайман эсир... Сехмет мĕнле пурăнать?

— Вăл хăйне шыври пулă пек туять. Пирĕм умра ун çинчен усал сăмах хускатма ан шухăшла, атте, тем курса ларăн!

— Эсир мĕн, ун хутне кĕме тара кĕрĕшсе килтĕр-и?

— Халь вăл пирĕн аслă хăта!

— Ав епле иккен... Кама качча парса е авлантарса хăталлă пултăр?

— Михха хĕрне Ванюк валли çураçрăмăр.

— Апла тесен, эсир ăсран тухичченех ӳсĕрĕлнĕ курăнать? — кăмăлĕнче мĕн пуррине кăларса хучĕ Çтаппан.

— Пачах урăхла, атте! — Çтаппан кăмăлне сисмесĕр малалла шӳтлерĕ Микула: — Тăп-тăрă урă пуçпах çураçрăмăр. Сехмет ыранах çирĕм пилĕк пин тенкĕ пама, Ванюксем ӳссе мăшăрланас тĕле пире миллионер тума сăмах пачĕ. Акă мĕнле хăта тупрăмăр эпир! Çавăншăн асăрхаттартăм сана, пирĕн умра ун çинчен пули-пулми сăмах персе ан ярах!

— Пӳлĕхçĕм çырлахтăр, — терĕ те Çтаппан сӳрĕкленчĕ — Çавна çеç ăнланмастăп... Иксĕртен хăшĕ ухмахрах-ши? Эсĕ-ши е Михха-ши?

Микула, ашшĕ кӳреннине тавçăрса, Михха патĕнче мĕн курни-илтнине тĕплĕн каласа пачĕ. Çтаппана ку та çырлахтармарĕ.

— Эсĕ çав тери ăссăрла ĕç тума килĕшрĕн-и вара?

— Килĕшрĕм, атте... Урăхла май çук. Хăрушă тăшмансенчен пĕрне вăхăтсăр çиллентерес мар терĕм. — Микула çавăнтах Касмуххапа ывăлĕ Ваçлипе иккĕшне сутма хăтланнине пĕлтерчĕ.

— Эккей, э... явăл пуçĕсем! — хаяррăн калаçрĕ Çтаппан. — Касмухха сутма хăтланнине кăштах ăнланатăп. Пирĕн хушăра ĕмĕртенпех сас-хура пырать. Çак çеç ниепле те тăна килмест: уретник мĕншĕн çилленнĕ-ши? Мĕн сăл-тавшăн сана пĕтерме тапăннă? Нихçан та хирĕçменччĕ-çке эсĕ унла?

— Уретник пире курайманнинчен хам та питех тĕлĕнетĕп. Мĕншĕннине ниепле те тавçăраймастăп. Вăт, хăвах куратăн ĕнтĕ, атте, Миххапа килĕшмесĕр тăма пултарайман эпĕ.

— Ку çаплах та... Çынсем умĕнче тупа тунине кайран сӳтме аван мар.

— Уншăн та пăшăрханмалли çук, атте. Пирĕн Ванюк ӳссе çитнĕ çĕре сехметсене çапса çĕмĕрме те ĕлкĕрĕпĕр. Ун чухне халь çураçни ниме те тăмĕ.

Ĕнтĕ Çтаппан кăмăлĕ те йăлтах уçăлчĕ. Хывăнса тумланма ĕлкĕрнĕ Анук ывăспа апат-çимĕç йăтса тухрĕ.

— Ати, Микула... сĕтел хушшине ларăр-ха. Юлашкинчен те пулин çăварнине хамăр тĕллĕн савăнса ăсатар. Унта, çĕлен-калта сĕтелĕ çинче, апат-çимĕç те йӳçĕччĕ. Эсĕ, ати, анипе ачасене ахалех илсе килмен.

— Панулми çитерме васканипе лартса килеймерĕм. — Хăй айăпне сирме тăрăшрĕ Çтаппан. Часах тултан пĕчĕк пичке йăтса кĕчĕ те, панулмисене пушатсан, икĕ хут стенинчен пĕрне хăпартрĕ. Листовкăсем туртса кăларчĕ.

— Питĕ аван! Калама çук аран! — хавасланчĕ Микула вуланă май.

— Тата тавар Хусана çитнине пĕлтерчĕç. Хуçа ыранах пыма хушрĕ.

— Ырă хыпаршăн тавтапуç, атте. Ирхине унта пулăпăр. Пасара, Анук, эсĕ каятăн.

— Юрать, ара. Халь çакна çеç сĕнес килет: вăхăтлăха та пулин ĕç çинчен калаçма пăрахăр-ха. Пĕрле пек чухне пĕрер курка сăра ĕçер.

— Тĕрĕс, Анук. Пĕрле пек чухне пĕрер черкке ĕçер! — килĕшрĕ Микула.



VII


Уретникпе икĕ стражник тимĕрçе ухтарма килни Макçăм ăшне пăр кĕртсе ӳкерчĕ. Ан тив, мĕншĕн йĕрленине Мошковсем каламарĕç, Макçăм пурпĕрех тимерçĕ кĕрешĕве хутшăннине тавçăрчĕ, Тĕлĕпе ытлашши никам çинех кăтартаймасан та, юлашки пилĕк çултанпа Микула нумай çынна революциллĕ юхăма хутшăнтарнине чухлать вăл. Кĕçĕр Михха патĕнче мĕн курни-илтнисем ăна йăлтах минретрĕç. Вăл, унчченех иккĕлене пуçланăскер, унашкал кĕрешӳпе патша тытăмне ним те тăвайрас çуккине, кĕрешекенсен пурнăçĕсем çеç вилĕмпе е каторгăпа вĕçленессе йăлтах ĕненсе çитрĕ. Кая юлман пек чухне ку хăрушă ĕçрен пăрăнма тĕвтурĕ.

Михха патĕнчен таврăнсанах Макçăм Уçкапа калаçма шутланăччĕ. Лешĕ килте Çуккипе вăл Ваçли патне кайма тухрĕ. Тĕлĕнмелле, халиччен тем таранах çĕрле çӳресен те, нимрен те хăракан марччĕ. Кĕçĕр çăлтăрсем вăл ниçта пытанма урам хушшине лайăхах çутатнăран çук пек туйăннипе тарăхрĕ.

Юлашкинчен ывăлĕн кил хушшине кĕрсе çенĕк алăкне шаккарĕ. Самай вăхăтран та нимле сас-чӳ илтĕнменнипе Макçăм вĕчĕрхенчĕ: «Ха, эсĕ ăна! Çĕр хута чупса çӳренĕ те ним туйми çывăрать!»

Ваçли, çывăрма та шутламанскер, шакканине çавăн чухнех илтрĕ, анчах ку вăхăтра килме никама та чĕнменнипе тăхтарĕ. Алăка çине-çинех шаккарĕç. Ваçли юлашкинчен çенĕке тухрĕ.

— Кам унта?

— Эпĕ... Аçу...

Ваçли ирĕксĕрех сисчĕвленчĕ. Калаçса татăлнă тăрăх, ашшĕ ун патне нихçан та килмелле мар.

— Пĕчченех-и эсĕ?

— Кампа пулас тата ман? Уç хавăртрах! Пӳрте вĕсем ним шарламасăр кĕчĕç.

— Çак тĕри çĕрле мĕн çăмăл хăваласа килчĕ сана? Макçăм Миххасем патĕнче мĕн курса-илтнине каласа пачĕ, ывăлĕ те хăй пекех хăраса ӳкессе кĕтрĕ. Лешĕ кулса ячĕ. Макçăм çилленчĕ.

— Мĕн савăнăçлăн шăл йĕретĕн?

— Кулмалли çук та, савăнмалли пурах вара. Кашкăрсем пĕр-пĕрне тăрă шыв çине кăларни питех те аван.

— Уссăрах савăнатăн. Вĕсем хăйсен хушшинче çапăçĕç те, майлашĕç те... Юрать-ха сиенсĕр иртнĕ. Сана тытса хупсан, мĕн курмаллаччĕ?

— Мана хупма аллисем кĕске!

— Питех йăнăшатăн! Вĕсен аллисем такам патне те, пур çĕре те çитĕç. Ав, Андрей Семенович та сан майлах шухăшланă-и, тен. Чиперех лексе ларнă. Паян мар-тăк — ыран. Ыран мар-тăк — тепĕр кун пурне те çаклатĕç. Вара пуçа çухатни çав пулĕ.

Ашшĕн кăмăлĕ пăçăлнине сиссен, Ваçли çуйланчĕ.

— Тăхта, атте, мĕн калаçатăн эсĕ?

— Патшана вырăнтан сирпĕтмелле вăййа пĕтерме вăхăт.

Ваçли темпе çапнă пекех ура çине сиксе тăчĕ, ашшĕ еннелле тинкерчĕ. Уйăх çути пуртре шупкан çеç сарăлнипе ним те сăнаса илеймерĕ.

— Атте, эсе ăсран кайнă!

— Тунмастăп.., Микула кум Хусантан таврăнсанах... тепĕр тесен, ун чухне урăх шутчĕ. Ун чухне хамăр та кĕлмĕçсемччĕ...

— Халь пуйрăн та манса кайрăн-и?

— Маннă. Сана та çавнах сĕнетĕп. Тата мĕскĕнленсе пурăннипе те çитĕ. Арман хуçи ывăлĕ арман хуçи ывăлех пулма тивĕç. Ыранах киле таврăн. Кунтах пурăнас тесен те, чаплă кил-çурт туса лартăпăр та, авлан. Кĕтерук пирки авланмасăр яла култарни çитĕ!

— Каласа пĕтрĕ-и? Апла ман сăмаха итле! Çуратса ӳстернĕшĕн тавтапуç... Анчах эсĕ мана хăвăн ывăлу тесе шутламастăн. Кĕске ĕмĕртех иккĕмĕш хут ман пурнăçа çиме тапăнтăн. Малтанхинче, Кĕтерука тиркенипе, эпĕ тахçанах çемьеллĕ пулассине пĕтертĕн. Уншăн сана мар, хама ытларах айăплатăп. Микула кум ăс панине итлемесĕр ухмаха тăрса юлтăм. Унтан Микула кум Хусантан таврăнчĕ те куçа уçса çут тĕнчене куракан турĕ. Эпир хамăр ирĕккĕн этемлĕхшĕн пархатарлă çул çине тăтăмăр. Эсĕ каллех, мана ку çул çинчен пăрса, кĕрешӳри тус-йышсене сутма хушатăн. Çук, атте, хальхинче сана итлеместĕп.

Макçăм шăртланса кайрĕ:

— Енчен ылхансан... сан валли мулран тӳпе хăвармасан, мĕн тăвăн?

— Ан хăрат, атте„ Ылханни пушă сăмах çеçне ху та чухлатăн. Юлашки тăват-пилĕк çул хушшинче сана сахал тăк паман. Мул тесен, эпĕ пĕрре те хапсăнмастăп. Хам ĕмĕре мулсăрах пурăнса ирттерĕп.

— Астутартăм, ӳпкевĕ хăвăнта. Сана хам ывăл шутланипе ăс парас тесе килтĕм. Тăна хумасан, хăвăн ирĕк. Эсĕ пĕчĕк ача мар ĕнтĕ. Кайран пырса ан макăр!

— Ан хăра, пымастăп!

Макçăм алăка шатлаттарса хупса хăварчĕ. Ваçли хытса тăрса юлчĕ. Ытла та киревсĕр ĕç сиксе тухрĕ. Унăн тăван ашшĕ, кĕрешӳ çулне хăй ирĕкĕпе суйласа илнĕскер, хăраса ӳкнĕ. Малалла шанма юрать-и ,ăна? Çук, юрамасть,..

Микуласем Ваçлие хавас кĕтсе илчĕç.

— Килех, килех, кум... ытла та вăхăтлă çитрĕн. Сансăр пирĕн йыш çителĕксĕрччĕ. Атя, тӳрех сĕтел хушшине лар! — терĕ Анук.

Ваçли ним шарламасăр ал тытнинчен вĕсем тем сас-хура сиксе тухнине сисрĕç.

— Эсĕ мĕншĕн салху вара? — тӳртен ыйтрĕ Микула. Ваçли ашшĕпе иккĕшĕн хушшинче мĕн пулса иртнине хыпарларĕ. Микула ирĕксĕрех пăшăрханчĕ, хăйĕн ĕçĕнче темĕн туса çитерейменнипе инкек тупăннă пек туйăнчĕ ăна. Анчах аптраса ларни пулăшас çук. Макçăмпа халех курнăçма шутласа, арăмĕпе иккĕшне чĕнсе килме хушрĕ.

Ĕнтĕ Ваçли те сĕтел хушшинче. Ĕçки-çики çеç сӳрĕккĕн пырать. Мăкçăм пĕрле утакан çул çинчен пăрăнма хăтланни пурне те тарăхтарать.

Кĕçех Макçăм çитрĕ,

Саламласа йышăннă хыççăн Анук ăна ӳпкелесе илчĕ: — Верук кумана ма хăвартăн? Эпир çăварнине хамăр тĕллĕн çеç чухне шăкăлтатса ăсатасшăнччĕ.

Макçăм килте чухне тавçăрма хăтланни тĕрĕсне йăлтах ĕненчĕ. Ывăлĕ ахальтен килсе ларман кунта. Паллах, пĕтĕмпе шăтнă та, Микула çавăн пирки чĕнтернĕ ăна. Пурин çинчен те куçа-куçăн калаçас тапхăр çывхарнипе Макçăм асне Çтаппанпа вĕсем мĕн пĕчĕкрен çывăх тăван пек пурăнни пырса кĕчĕ. Ĕмĕр тăршшĕпе мĕн-мĕн курман, мĕн-мĕн тӳсмен-шй? Михха сахал мăшкăлланă-и вĕсене?.. Хăй вăхăтĕнче Платун та кулма хăтланнă. Çтаппана хурал пӳртĕнче хурăн хуллипе çапнă чухне хăйĕн чунĕ чут çеç тухса ӳкменнине Макçăм ăçтан мантăр? Хăш-пĕр этемсем, юлташне инкек амантсан, унран сивĕнме васкаççĕ. Çавăн пирки ĕнтĕ халăх хушшинче «нуша килсен юлташ тупаймăн» текен халап çӳрет. Макçăмпа Çтаппан — пуçĕшех урăхла çынсем. Иккĕшĕнчен пĕрне нуша çаклансан, вĕсем мĕн пуррипе пулăшма, нушаран кăларма тăрăшнă. Патшана хирĕç кавар тунă çĕре хутшăнман пулсан, халь вĕсенчен телейли çукчĕ-и, тен. Михха тесен Михха вĕсене çын вырăнне шутлама пуçларĕ. Тӳре-шарасем те хисеплеççĕ. Вĕсем ĕмĕрĕсене юлташлă пурăнсах ирттерĕччĕç. Микула таçтан патшана хирĕç кĕрешес йăлана тупса килни пĕтерсе хучĕ. Харпăр хăй пурнăçĕ çинчен шухăшлама вăхăт. Пурпĕрех калаçса илмесĕр иртес çук. Макçăм чĕрине хытарчĕ.

— Эп хăнана килмен. Тата эсир те мана хăнана чĕнменнине сисетĕп.

Макçăм сăмахĕсем Микула чĕрине çӳçентерчĕç, анчах вăл яланхи евĕклĕ кăмăлĕнчен тухмарĕ.

— Çук, Макçăм кум, эпир сире чăннипех те хăнана, кашкăрсен хушшинче пулнă хыççăн хамăр тĕллĕн, чунтан юратакан кумсемпе пĕрле, шăкăлтатса çăварнине ăсатас тесе чĕннĕччĕ. Эсĕ Верук кумана юриех киле хăварнă иккен. Ху та ют çын пек калаçатăн. Унашкал мĕн амак тытнă вара сана?

— Ун çинчен Ваçли хыпарланă ĕнтĕ сире.

Макçăм çине тăрсах çатракаланма хăтланни Микула кăмăлне пăсрĕ.

— Туймастăп, кум... — терĕ вăл, чунтан эрленсе, — Ваçли кум сăмахне илтрĕмĕр эпир. Ĕненес килмерĕ çеç... Ытла та тĕлĕнмелле. Юлашки кунччен чиперех ĕçлеттĕмĕр, чиперех пурăнаттăмăр-çке? Сасартăках мĕн сиксе тухрĕ вара? Мĕн сăлтавшăн каялла чакма шутларăн?

— Ман каламалли çав çеç: кавар тумалла вылянипе çитет. Вăйăран вăкăр тухнине кĕçĕр хăвăрах куртăр. Юрать-ха хальхинче ытлашши сиенех кӳмесĕр иртрĕ. Вăкăр каялла çаврăнса килесси те инçех мар. Ырă пуçранах пĕтсе ларассинчен ухмахла япала урăх нимĕн те çук.

— Пирĕн çул çине пир сарманнине пĕлмен-и эсĕ? Е сана ун çинчен асăрхаттарман-и?

— Асăрхаттарман теместĕп. Тĕппипех ăнланса илеймен.

— Халь ăнлантăн иккен?

— Ăнлантăм... Çавăнпа хам ачасене çеç мар, сире те ырă сунатăп. Çакланас мар тесен, пĕр май çеç: каварлă вăййа пăрахса, тӳлеккĕн те йăвашшăн пурăнмалла,

— Енчен эпир каварла выляма пăрахмасан?

— Хăвăрăн кăмăл. Мана тата ман ачасене çеç инкекрен хăтарăр!

— Макçăм кум, Макçăм кум.„. Лайăх пурнăçпа хăравçăлăх акă ăçта çитерчĕ иккен сана? Чухăн чухне эсĕ пĕр сăмахсăр пирĕнпе кĕрешĕве хутшăнтăн. Ачусене те чармарăн. Таврара хура пĕлĕтсем палăра пуçласан, чăхăмăç лаша евĕр, каялла чакса ӳкрĕн. Ачусене, пире те хăв хыççăн илсе каясшăн. Енчен те эпир сан кăмăл-шухăшупа килĕшмесен? Вара сан, старостăн, тӳре-шарасене шăтмалли çеç юлнă.

— Эпĕ унтах çитмен-ха.

— Инçех мар, Макçăм кум... Хăравçăпа сутăнчăк вĕсем юнашар çӳреççĕ. Анчах сутăнчăксене мĕн кĕтнине эпир малтанах калаçса татăлнă, çавăнпа шухăшласа пăхма сĕнетĕп. Паян хăрани пуçламăш та юлашки пулсан, аванрахчĕ.

— Эпĕ хамăнне веçех тĕплĕ шухăшланă...

— Хăвăн кăмăл, Макçăм кум. Эпир никама та ирĕксĕрлесе ĕçлеттерместпĕр. Хăравçăсем пире кирлĕ. Çакна çеç асăрхаттаратăп: чĕлхӳне çыртмасан, хăвна ху ӳпкеле... Тата палăртнă канашлăва сан армантах ирттеретпĕр. Вăл каç эсĕ армана пымастăн. Эпĕ укçа парса хатĕрлеттернĕ çăнăха та кирлĕ çынсене ним чарусăр салататăн.,.

— Куншăн хирĕçместĕп...



VIII


Уçка, ирех вăранма хăнăхнăскер, вырăн çинчен сиксе тăчĕ те, иртнĕ каç ашшĕпе Микула хушшинче сас-хура пулнине пĕлмен пирки, ним шухăшсăр çула хатĕрленме тытăнчĕ.

— Ăçталла эсĕ? — сиввĕн чĕнчĕ Макçăм.

— Эсĕ пĕлместĕн-и вара? Микула пиччесем патне!

— Ниçта та каймастăн! Мĕн ăссăрланса пурăннипе çитет! Такамшăн пуçăрсене хума ӳстермен сире!

Уçка ашшĕ çине усала сиснĕн тинкерсе пăхрĕ те, чĕри кăртах турĕ. Ашшĕ çак териех улшăннине вăл нихçан та курман. Тен, çĕр хутах çывăрман пулĕ вăл? Ахальтен мар ĕнтĕ куçĕ супăнь сĕрнĕ пекех хĕрелнĕ. Çӳçĕ-пуçĕ такам тылласа кайнăн муташланнă. Çурăмĕ те авăннă пек.

— Атте, мĕн калаçатăн эсĕ? — çуйланчĕ Уçка.

Вара Макçăм ĕнер мĕн курса илтни çинчен кĕскен каласа пачĕ. Сăмахне çапла вĕçлерĕ:

— Акă мĕншĕн пуçăмăрсене çыншăн хурас мар тетĕп эпĕ. Çакланман пек чухне каварла выляма чарăнма та вăхăт. Тата пирĕн Микула кум ĕçĕсĕр те пурнăç çителĕклĕ. Хамăр ĕçе тума вĕренмелле. Текех мана çеç шанса пурăнмалла мар!

Уçка пĕтĕмпех ăнланчĕ. Хăраса ӳкнипе ашшĕ ывăлĕсене намăса кĕртнĕ. Марье пĕлсен мĕн калĕ-ши?.. Уçка макăрса ярасран аран тӳссе ирттерчĕ те:

— Çук, атте, ман каймаллах. Мана Микула пичче кĕтет! — тесе алăк патнелле утăмларĕ.

Макçăм, ывăлĕ çулне пӳлсе, хаяррăн хăтăрса пăрахрĕ:

— Хăтлан кăна!

Уретникпе стражниксем килни тата Михха патĕнче пулса иртнĕ харкашу Верук сехрине те хăпартрĕ, упăшки ятлаçни те вырăнлă тесе шутларĕ. Уçкана Микула патне кайма чарнипе вара килĕшмерĕ. Унта ывăлĕ суту-илӳ ĕçне вĕреннинчен ытла тĕрлĕ вырăнта, тĕрлĕ ăслă çынсемпе курнăçса уçăласса, хăйне хăй пурăнма пĕлӳпе ăсталăх пухасса шанать вăл, çавăншăн ывăлĕн хутне кĕчĕ:

— Макçăм, ăссăрланса ан тăр. Ачана ĕçрен ан хăвар! Арăмĕ сăмаха хутшăннине ахаль чухне те тӳсейменскер, Макçăм пушшех тăвăлчĕ. Ывăлĕсем хирĕç тăни сахал, тата арăмĕ, ăна пăхăнса çеç пурăнмалласкер, хирĕçме пăхать. Çитĕннĕ ывăлĕ çине ал хума аван мар. Арăмне çапкаласси вара — хăнăхнă япала.

— Шăлна çырт, санран ыйтмаççĕ! — харр кăшкăрса пăрахрĕ те вăл Верука çупса ячĕ. Çак хушăра алăк шатлатса хупăнни илтĕнчĕ. Макçăм çаврăнса пăхрĕ те ывăлĕ пӳртре çуккине асăрхарĕ. Ним тума аптранă енне хыççăн ыткăнчĕ. Ĕнтĕ чарас çуккине туйса, каялла таврăнчĕ те: — Пĕтĕмпех сан пирки пулчĕ, каяннăй пуçĕ! — тесе арăмне тепре çупрĕ. Хĕрĕсем çуйхашма пуçларĕç. Макçăм вĕсене те чăмăрĕпе патлаттара-патлаттара илчĕ...

Анукпа Уçка Атăлкассине çитнĕ çĕре тимĕр-тăмăр, пусма-тавар тата апат-çимĕç таварĕсемпе суту-илӳ тăвакан магазин умĕнче халăх вĕркĕшме тытăннă. Анук тӳрех кантура кĕчĕ. Муравьевпа Уçка та унран юлмарĕç.

— Анна Александровна, саквояжа ăçта лартас? — ыйтрĕ Уçка.

— Хама пар! — терĕ те Анук, саквояжа илсе, айккинчи алăкран пĕчĕк пӳлĕме тухрĕ, ăна хӳтĕрех кĕтесе лартса, каялла таврăнчĕ. — Уçка, Натюша кайса систер-ха, вăхăт тупса ман пата килтĕр. — Йĕкĕт кайсан, Анук кĕрĕкне хывса йăрхаха çакрĕ. — Ну, Захар Павлович, ĕнтĕ каласа пар, тата мĕн хыпар пур?

— Огуречников, Михха патĕнчен таврăнсан, Куракова тепĕр хут тĕпченĕ.

— Лешĕ хăйне мĕнле тыткаланă-ши?

— Малтанхи сăмахнех çирĕплетрĕ, тет. Тата урăххине мĕн калатăр вăл?

— Юрать-ха, ун чухне никампа та çыхăнтармарăмăр ăна. Саначина сутнă майлах сутĕччĕ.

Алăка шаккарĕç. Анук ирĕк парсан, кантура Натюш кĕчĕ. Муравьев та пуррипе именсе, пуçне пĕкрĕ.

— Ырă кун пултăр,...

— Эсĕ калашле пултăр, хĕрĕм! — хирĕç саламларĕ те Анук Натюш патне пычĕ, ăна тăван аппăшĕ пек ыталарĕ.

— Хĕрĕм, хаклă йăмăкăм... Микулапа хам ятран тата пĕрле кĕрешекен пур юлташсен ячĕпе те тав тăватăп!

Натюш пĕр сăмах та чĕнеймерĕ. Куçĕ çеç хаваслăн шывланчĕ.

— Кăштах тăхта-ха. Эпĕ халех таврăнатăп! — терĕ те Анук кантуртан тухрĕ.

Галантерея тавар сутакан пӳлĕме кĕрсе, пурçăн, кĕшемер тата батист тутăр илчĕ. Пир-авăр сутакан пӳлĕмре икшер кĕпелĕх пурçăнпа кĕшемер, хыс çĕлетме тата кĕрĕк сăрма чи чаплă пустав касса кантура таврăнчĕ.

— Натюш, савнă йăмăкăм... — Хавхаланса чĕнчĕ вăл, — ку сана валли, мухтавлă ĕç тунăшăн парне, тыт!

Натюш куçĕ алчăраса кайрĕ. Анук аллинче — Энĕшкасси хĕрĕсем тĕлĕкре курман мул. Хĕр илме тивĕçсĕр пек сунса именчĕ:

— Кирлĕ мар, кирлĕ мар, Анук аппа! Эсир ахаль те мана парнесемпе иртĕхтерсе ятăр Эпĕ унашкалах ним туса та кăтартайман-ха.

— Савнă йăмăкăм... Эсĕ ытлараххине те тивĕç. Пĕрех талăк хушшинче çамрăк пурнăçна шеллемесĕр мĕн таран пысăк ĕç тунине ку парне те тивĕçтереймĕ.

Çамрăк хĕр пурпĕр илесшĕн маррине кура, Муравьев та Анук хутне кĕчĕ:

— Натюш, сăпайланса ан тăр... Анна Александровна тĕрĕсех калать...

— Тархасшăн, ман ĕçе ытлашши пысăка ан хурăр. Тата эпир парнешĕн ĕçлеместпĕр-çке...

— Пĕлетĕп, йăмăкăм.... Çавăншăн парнелетĕп те... — Анук мĕнпур мулне батист тутăрпа тĕркелесе çыхрĕ. Вара каллех Натюш енне тăсрĕ. Натюш текех хирĕçлеймерĕ, йышăнчĕ.

— Тавтапуç...

— Мĕн те пулин кирлĕ пулсан, вăтанса ан тăр, ыйт. Ĕнтĕ килелле вĕçтер, йăмăкăм. Станувуй арăмĕ асăрхасран хăрушă. Кайран, пасар салансан, вăхăт тупса кил.

— Юрать, аппа!

Натюш тухса кайсан, Анук Муравьев çине пăхса илчĕ:

— Захар Павлович, ĕнен мана, Натюшран лайăх хĕр тупаймăн...

— Килĕшетĕп, Анна Александровна.

— Эсир те ман майлах шухăшлани аван, Захар Павлович. Евчĕ пулма тепĕр хут та сăмах паратăп. — Муравьев йĕнченине асăрхасан, урăх сăмах çине куçрĕ: — Пирĕн çынсем килнĕ-и?

— Паçăрах килнĕ, Анна Александровна.

— Ман пата пĕрерĕн чĕнсе кĕртĕр вĕсене.

— Халех, Анна Александровна.

Пасара ялти çынсем те çитме ĕлкĕрнипе магазинта яланхи пекех вăйлă сутă пырать. Муравьев ниçта чарăнмасăр урама тухрĕ те чайнăй умĕнче тăракан пулă лавĕсем еннелле утрĕ. Пĕрин хуçи патне пычĕ те хăй çеç илтмелле:

— Ман хыççăн ут, — терĕ. Çурт кĕтессинелле çаврăнса никам çук çĕре çитсен, хушса хучĕ: — Кантура кай. Унта сире Чĕкеç йышăнĕ. Магазинта кĕтсе илекен çамрăк çынна, вăл мĕн ĕçпе килнине ыйтсан, кивçенле пир-авăр сутмаççĕ-ши тесе пĕлме килтĕм те.

Кантура килти пуставран çĕлетнĕ пиншак тăхăннă, çăм тăлапа çăпата сырнă, умне саппун çакнă вăтам çулсенчи чăваш кĕрсе тăчĕ.

— Лариван пичче, мĕнле пурăнатăр? — ал пачĕ Анук.

— Аптрамалла мар-ха, Анна Александровна.

— Килтисем мĕнле?

— Турă ырлăхĕпе пурте сывă. Ĕнер çăварнирен мункуна чĕнсе ятăмăр та ĕнтĕ вăл килессе кĕтетпĕр.

— Кирлĕ, кирлĕ, Лариван пичче...

Çакнашкал чун-чĕререн калаçнă хушăра Анукпа иккĕшĕ юнашар пукан çине ларчĕç.

— Ĕнтĕ каласа пар, мĕнле хыпарсем илсе килтĕн? — ĕç çине куçрĕ Анук.

— Иртнинче парса янă панулмисене чăвашсем питех хапăл тăваççĕ, терĕç. Ăсан тата çакна пĕлтерме хушрĕ: варасăрсем забастовка тума хатĕр.

— Пит аван, — хавасланчĕ Анук, — Ăсана кала: ĕç-пуçсем çинчен сӳтсе-явма Максим Даниловичăн шыв арманне юнкун çур çĕр тĕлне пухăнаççĕ. Унта вĕсене Ваçли кĕтсе илĕ. — Çын хăй çине тĕлĕнсе пăхнине асăрхасан, Анук ăна лăплантарма васкарĕ: — Максим Данилович ывăлĕ тесе ан хăра. Вăл чунĕпех пирĕн тус-йыш. Çапла ĕнтĕ, арман амбарĕнче Ваçли пулать. Ун патне пытăр та тулă çăнăхĕ сутмаççĕ-и тесе ыйттăр. Миçе пăт кирлĕ тесен, Ăсан виçĕ пăт тесе хуравлатăр. Вара ăна йышăнса вырнаçтарĕç. Армана пушă çунапа ан кайтăр.

— Ăнлантăм, Анна Александровна.

— Ăнланни аван. Ĕнтĕ панулми илсе кĕрем.

Анук, айккинчи алăкран тухса, листовкăсем тултарнă пакет йăтса кĕчĕ те çынна тыттарчĕ.

Пĕри кайсан вăхăт нумай та иртмерĕ — кантур алăкне каллех шаккарĕç.



IX


Михха ыйхăран вăранчĕ те Касмуххапа ывăлне тата уретнике тăрă шыв çине кăларнине аса илсе кичеммĕн çӳçенчĕ. Хăй Микулана вут тивертнĕ тесе айăплама тăнине мансах: «Курайман çын тем те тăвĕ», тесе шухăшларĕ. Касмуххапа ывăлне тапта-таптах хĕненĕшĕн ӳкĕнме мар, вĕсем куç умĕнче пулсан, татах ислетĕччĕ. Малашнехи валли те тăна кĕртме ĕлĕк хăйне пулăшнăшăн панă пилĕк теçеттин çаранне туртса илме шут тытрĕ. Станувуйпа уретнике тапăннăшăн пăшăрханчĕ те, вăл та вăраха пымарĕ — укçа парса каçарттарасса шанчĕ. Михха куçĕ умне сасартăках хĕрачине Микула ывăлĕпе çураçни тухса тăчĕ. Анчах, ӳсĕрпе айкашнăшăн ӳкĕнес вырăнне, урă пуçĕпе пушшех рехетленчĕ. Ванюка вăл хăй хĕрачипе танах юратать иккен.

Михха малтан хĕрача çуралнăшăн питех тарăхнăччĕ, ялйыш умĕнче аван мартан тата хунь старикне хисепленĕрен çеç харкашу тапратмарĕ. Ăрăвĕ сыпăкран сыпăка тăсăлса пымалăхне ывăл çураласса ĕмĕтленнĕччĕ, анчах хĕрачи ӳснĕçемĕн вăл ăна чунран юратса пăрахрĕ. Икĕ çул каярах Лукарье ывăл ача çуратсан та, Михха кăмăлĕ улшăнмарĕ. Ывăлĕн пит-куçĕ чипер марри ăна килĕшмерĕ, такамран пулнă пек шутласа, арăмне кĕвĕçме те хăтланчĕ. Никам çумне хушма çуккипе кăна çиллине ăша ярса пурăнать. Илемлĕ те йăрă, ачаш та çепĕç, юрама тăрăшакан хĕрачине ним иккĕленмесĕр йышăнчĕ.

Акă халь те, ашшĕ вăраннине сиссе, Клавье чечек çеçки пек вĕçсе кĕчĕ те янравлăн саламларĕ:

— Атте, мĕнле çывăртăн?

— Калама çук аван... — Хĕрачине ыталаса чуптурĕ Михха.

— Атте, тăрса пуçтарăн хăвăртрах. Ирхи апат хатĕр!

— Халех, хĕрĕм!.. Тăхта-ха! Ĕнерхи хуткупăс калакан, маттур ташлакан ача...

— Ванюк-и?.. 

— Ия... Çав ача сан кăмăлна каять-и?

Именнипе те савăннипе хĕрача пит-куçĕ пĕрлĕхен тĕслĕ пулчĕ. Вăл Ванюка килĕштерет çеç мар, ăна кĕçĕр тĕлĕкре те курнă. Ыйхăран вăрансан та, пуринчен малтан Ванюка аса илчĕ, унран юлнăшăн пăшăрханчĕ. Халь ĕнтĕ, ашшĕ ытла та кĕтмен çĕртен ыйтнипе, чĕринче мĕн пуррине тӳрех каласа параймарĕ.

— Ма ним те шарламастăн? Ванюк килĕшмест-и-мĕн сана? — татах ыйтрĕ Михха.

— Килĕшет-çке, килĕшет, атте! — юлашкинчен хăю çитерсе хуравларĕ Клавье.

Михха савăнчĕ. Ан тив, ӳсĕрпе çураçнă та, йăнăшса, хĕрачине хирĕçле ĕç туман иккен. Халлĕхе усалпа ырлăха туйсах çитмен хĕрача Ванюка хăй пекех пахалать. Михха вĕсене пуян та телейлĕ тăвасшăн ниме те шеллеменни çинчен каласа парасшăнччĕ. Хĕрачин таса та айăпсăр пуçне кирлĕ-кирлĕ мар сăмахсемпе çӳплеме юраманнине ăнланса илчĕ те шарламарĕ.

Лукарье те ир вăранчĕ. Вырăн çинчен тăчĕ те, яланхи пек, выльăх-чĕрлĕх картишне каймарĕ. Хĕрачине çураçни тата Микулапа курнăçас шанăç пурри чĕрине хускатрĕ. Унăн мĕнпур ĕмĕчĕ упăшкине ăçталла та пулин ăсатасси çеç. Халиччен вăл пĕр кун та килте ларакан марччĕ: е Хĕлип вăрман кастаракан çĕре, е хăй вăрманĕнче катка хăми чутлакансем патне çитекенччĕ. Унта мар-тăк, ир тухса кăнтăрлачченех хăма çуракан заводра çӳрекенччĕ. Мĕншĕн паян та каймалла мар-ха унăн? Лукарье вара Микулана хăй патне чĕнтерĕ. Уншăн мĕн таран çунса пурăннине тĕпĕ-йĕрĕпе пĕлтерĕ те, тен, вăл ăна савса та пăхĕ... Ахальтен-и улах çĕрте калаçса татăлма сăмах пачĕ. Упăшки пырса кĕни ун шухăшне татрĕ.

— Акă мĕн, Лукарье. Микула хăта пасартан юлакан марччĕ. Кама та пулин хушса яр, чĕнсе килтĕр. Пĕрле апатланăпăр. Çураçнă чух сăмах татнă укçине парса ярас.

Лукарье пуçне сасартăках хăюллă шухăш пырса кĕчĕ. Упăшки тухса каймасăрах Микулапа улаххăн курнăçма май пур. Халь вăл ĕçре. Пушанасса тем вăхăт кĕтнĕ пек тума та юрать. Ку хушăра кирек мĕн çинчен те сӳтсе явма пулĕ. Лукарье упăшки çине кăшт кӳреннĕн пăхрĕ:

— Михха, питех тĕлĕнтеретĕн эсĕ... Микула хăта чухлĕ хаклă хурăнташа тарçă урлă йыхăрни вырăнлă-ши? Ирĕк парсан, хам та кайса килĕп!

— Эпĕ хирĕç мар! — килĕшрĕ Михха.

Лукарье, магазинти пăлхавăрпа усă курса, çынсем асăрхама ĕлкĕриччен кантур еннелле утрĕ, анчах çурма çулта ăна Уçка пӳлчĕ.

— Лукерья Семеновна, мĕн илсе пама хушатăр?

Лукарье малтанах çилленме хăтланчĕ. Уçка Микулан ирĕкне çеç тунине аса илнипе кăмăлланса, çапла хуравларĕ:

— Эпĕ тавар илме килмен. Мана хуçи кирлĕ.

— Хуçи çук, Лукерья Семеновна.

— Ăçта кайнă?

— Пĕлместĕп, Лукерья Семеновна.

Лукарье кăмăлĕ пăсăлчĕ. Микула каллех суйнăн туйăнчĕ ăна. Вăл çавăнтах тухса кайма та хатĕрччĕ. Микула ăçтине тĕплĕн пĕлес килни татах чарса тăчĕ.

— Кантурта кам пур?

Уçка никам та çук тесшĕнччĕ, ĕненессе шанмарĕ. Халичченхи пек пулсан, нӳремсĕрленсе кăларса ярсан та хуйхи çукчĕ. Халь, ачисене çураçнă хыççăн, унашкал хăтланни килĕшӳсĕр.

— Тăхтăр-ха, йăпăрт кайса пăхам! — терĕ те вăл вăрт çаврăнса чупрĕ. Кантур алăкне систерсе шаккарĕ.

— Ют çын килет... Ав, çав алăкран тухса тăр-ха! — васкатрĕ Анук. Арçын çухалсан, вăл кантур алăкне уçрĕ.

— Кам унта? — ыйтрĕ Уçкаран хуллен.

— Сехмет арăмĕ килнĕ. Мĕн калас?

Анукăн пĕрре те Лукарьепе курнăçас килместчĕ. Тата унпала аппаланма вăхăт та çук. Кӳрентересшĕн мар йышăнма тĕвтурĕ.

— Йыхăр. Кĕтĕр! Уçка каялла таврăнчĕ те:

— Лукерья Семеновна, кантурта Анна Александровна пур! — терĕ.

— Чăнах-и? — савăккăн курăнма тăрăшрĕ Лукарье. — Эпĕ килнине систертĕн-и?

— Çук, Лукерья Семеновна. Хушмарăр та... Те вырăнлă, те вырăнсăр пулĕ терĕм. Тата Анна Александровна яланах сирĕн çинчен ыррăн асăннине илтнĕрен, эсир кĕтмен çĕртен пырса кĕнипе пушшех савăнĕ терĕм.

— И-и, ача, Уçка... Ытла та маттур каччă-çке эсĕ...

Лукарье, Уçкаран хăпса, кантура кĕчĕ.

— Тăхлач, килĕрех! — йăл кулса саламларĕ Анук. Хирĕç пырса ал пачĕ. — Ĕçни-çинисене тавсъе!

— Тавах та... Ĕçки-çики харкашуллă вĕçленни пăшăрхантарать. Пуринчен ытла Касмуххапа уретник айăплă. Пăх-ха вĕсене... Микула хăтапа Ваçлине хуптарма шутланă, — чăннипех çилленсе каларĕ Лукарье.

— Эй, тата... Уншăнах мĕн пăлханмалли пур. Эпир йӳпсемен те ăна. Турă паманнине туртса илеймĕç. Ĕçке-çикĕ тесен, пирĕншĕн калама çук аван иртрĕ.

— Михха мана Микула хăтана чĕнме ячĕ. Вăл курăнмасть-çке?.. — тӳр сăмах çине куçрĕ Лукарье.

— Вăл пасара килеймерĕ çав.

— Ма тата?

— Пирĕн тавара йăнăшпа Хусана турттарса кайнă та, ирех çавăнта вĕçтерчĕ.

Лукарье ĕненчĕ, кунта ĕнтĕ ним ĕç çуккипе:

— Шел... Михха унпа пĕрле апатланасшăнччĕ... — текелесе тухса кайрĕ.

Анук хăй ĕçне тума пикенчĕ.



X


Мавра уретник патне пырса кĕчĕ.

— Мĕн хыпар илсе килтĕн? — ыйтрĕ Мошков.

— Çĕнни нимĕн те çук, — салхуллăн хуравларĕ Мавра. 

— Тимĕрçĕ ăçта кайнине те пĕлмерĕн-и?

— Çук çав... Хам та пит тарăхатăп. Ĕлĕкрех кирек кам та аванах йышăнаканччĕ, манпа чиперех калаçаканччĕ. Халь эпĕ пыра пуçласанах, калаçма чарăнаççĕ. Килĕсене кĕрсен те, хăвăртрах кăларса яма тăрăшаççĕ.

Мавра ӳпкелешнине Мошков хăй майлă, текех ĕçлес килменнипе ялти хыпарсене пухасшăн мар пек ăнланса, унпала ятлаçрĕ, хăратса та пăхрĕ. Тем пулсан та, тимĕрçĕ ăçтине йĕрлеме хушса, пĕр пус памасăр кăларса ячĕ.

Мавра уретник патĕнчен кӳренсе тухрĕ. Вăл паян çимелĕх çеç мар, кăшт сыпмалăх та парнелессе шаннăччĕ. Лешĕ ним те тыттармарĕ. Лукарьене пулăшнă вăхăтра хăй пур енчен те ытлăн-çитлĕн пурăннине аса илчĕ те Мавра çилленчĕ. Атăлкассине куçнăранпа вăл ăна йăлтах маннă. Халех Лукарьене курса укçа ыйтас шухăш çуралчĕ. Тӳрех памасан, хăратма та юрать — Микулапа иккĕшĕ явăçнине ял çине кăларттарăсшăн пулмĕ, ирĕксĕрех ылтăн кăларĕ. Анчах ăçта курас-ха Лукарьене?

Мавра çакнашкал ĕмĕтленсе утнă хушăра сасартăк Микула магазинĕнчен Лукарье тухнине асăрхарĕ. Пихампара мухтав! Мавран та телей çухалман иккен.

— Лукарье кин! — чĕнчĕ вăл.

Лĕшĕ çăвранса пăхрĕ те куçĕ тĕлĕнче паллакан çын çуккипе малалла утрĕ.

Мавра хуса çитсе аял пуç тайрĕ.

— Кин, сывлăх сунатăп...

Лукарье палларĕ те чĕри картах турĕ. Ахăртнех, хăйĕн вилĕмле йăрăсне пĕлекен çын пуррине аса илчĕ. Мĕн тăвас-ха ĕнтĕ? Чĕнмесĕр иртсе каяс-ши? Çук, унашкал ĕç тухмĕ. Вăл, хыçран сĕтĕрĕнсе пырса, çынсене тем те шухăшлаттарĕ. Сиввĕн татса хăварсан авантарах-и, тен?

— Мĕн кирлĕ сана?

Лукарье калаçасшăн маррине туйрĕ Мавра, чĕрине çеç хумарĕ. Ăна парăнтарасса шанать вăл.

— Кин, кин... — йăпăлтатса сăмах пуçарчĕ Мавра, — мĕн кирлине ыйтиччен ху патна кĕрсе ват çын шăмшакне вĕри шӳрпе çитерсе ăшăтасчĕ... Хăна тусан та ытлашши мар. Эпĕ те саншăн сахалах тăрăшманччĕ-çке...

Лукарье пĕр вĕриленсе, пĕр сивĕнсе кайрĕ. Мавра юнанине аванах сисрĕ. Ăна пасар варринче хирĕçтерсе ыррине кураймăн.

— Ман хыçран ут!

Килне çитсен, вăл Маврана хăй тĕллĕн çеç чухне ал ĕç туса ларакан, упăшки нихçан кĕмен пӳлĕме хăварчĕ те Михха патне васкарĕ.

— Микула хăта ăçта? — ытлашширех кĕтме тивнĕ пек туйăннипе вĕчĕрхенсе ыйтрĕ Михха. Арамĕ кăларса парсан лăпланчĕ. Хăй те кашни ĕçех вăхăтра тума хăнăхнăскер, Микула васканипе килĕшрĕ. Апатланнă хыççăн, каллех Энтрей ăраскалĕ çинчен шухăшласа, кĕпĕрнатăр патне тухса кайрĕ.

Упăшкине ăсатсанах, Лукарье Мавра патне таврăнчĕ. Лешĕ сиввĕн те кӳлешсе кĕтсе илчĕ:

— Лартса хăвартăн та çухалтăн. Пĕччен мĕн тумалла кунта ман? Иçмасса, татăк çăкăр хурса хăварман.

Тем пекех йĕрĕнсен, çилли алхассан та, Лукарье хыттăн каласа тăкас вырăнне евĕклĕн курăнма тăрăшрĕ.

— Мавра аппа, ан çиллен, тархасшăн. Миххана çула ăсатмаллипе йăпăртах килеймерĕм, — терĕ те ĕçме-çиме хатĕрлерĕ, хăналама пуçларĕ.

Выçлă-тутлă Мавра часах тăранчĕ, часах ӳсĕрĕлчĕ. Урă чух пуçне кăшланă шухăшсене сӳпĕлтетрĕ:

— Çын тенинчен ытла та тĕлĕнмелле... Ырă тунине ма хăвăрт манать-ши вăл? Пулăшу ыйтнă чухне чĕлхи çу пекехчĕ. Ырри иртсен чулланчĕ. Пĕр сас-хура та çук. Çав сӳтĕлнĕ карчăк мĕнле пурăнать-ши тесе ыйтса пĕлесчĕ те сайра хутра ылтăн парасчĕ... Ытах шеллесен... выçă çын çăварне хуплама хĕн. Вăл тем персе ярĕ. Халăх çине тухнă сăмах çĕре ӳкмест. Такамăн хăлхине кĕрес пур...

Лукарье пĕр хăранипе, пĕр тилĕрнипе сивĕ тытнă чухнехи пек чĕтрерĕ. Мавра унăн йăрăсне çын çине те кăларĕ.

— Эпĕ... супнă карчăк... — çав-çавах мăкăртатрĕ лешĕ. — Ку таранччен пытарса усрарăм... Малашнехине шанмастăп...

— Ах, Мавра аппа, ытлашши ан ӳпкеле-ха. Эсĕ ырă тунине манман эпĕ. Пурнăç темле килсе тухнипе пулăшаймарăм. Сан ылтăн та, пурте пулĕ... — Вĕресе тăракан çиллине шăмарса хуравларĕ Лукарье.

— Тахçанах çапла каламаллаччĕ... — Лукарьене йăлтах парăнтарса çитернĕн сунса рехетленчĕ Мавра...

Хĕлип, каç ытлашши ӳсĕррипе марисен енне кайма ĕлкĕрейменскер, хуçа арăмĕ пырса кĕрсен, питех тĕлĕнчĕ. Вăл Миххан чи çывăх пулăшаканĕнче ĕçлеме пуçлани темиçе çул та иртнĕ ĕнтĕ, анчах хăй патне Лукарье кĕнине курманччĕ, çапах ним пулман пек аял пуç тайрĕ.

— Лукерья Семеновна... Сире чунтан парăннă чура пӳртне мĕн çăмăл илсе килчĕ-ши?

Лукарье хăй умĕнче вăрă-хурах тăнине асран яманнипе хăюлланчĕ:

— Ман çума пĕр карчăк çыхланчĕ. Çавна сирмелле! Хĕлип сасартăк çакна аса илчĕ: Михха ăна чĕринче мĕн пуррине, никама пĕлтермен йăрăсне те каласа парать, арăмĕпе иккĕшин хушшинчи пурнăçне çеç пытарать. Лукарье вара хăйне пуçĕпех урăхла тыткалать. Вăл Хĕлиппе шăкăлтатса калаçас вырăнне чĕнмесĕр иртсе каять. Ку Хĕлипе питех тарăхтарать. Вăл чунĕпе Лукарьене парăнтарасшăн. Çав ĕмĕт-шухăшĕпе киленсе миçе каç çывăрмасăр ирттернĕ-ши?.. Халь Лукарье темле карчăка пĕтермелли çинчен сăмах хускатнăран ун пурнăçĕнче çынсенчен пытармалли сас-хура пуррине сисрĕ. Хĕлип вăлтса тĕплĕрех пĕлме шут тытрĕ.

— Лукерья Семеновна, эсир темскер каласшăн... Эпĕ ăнланаймарăм-çке?..

— Пĕр карчăка сирмелле тенине илтмерĕн-и-мĕн? Лукарье çине тăрсах çав сăмаха пенипе Хĕлип çакна та тавçăрчĕ: карчăк хутшăннă çĕрте яланах юрату та мăшăрлă хĕрарăм упăшкине улталани пулаканччĕ. Ак хайхи тахçантанпа ăмсанса пурăннă хуçа арăмĕ хăех ун ирĕкне çакланчĕ.

— Пултараймастăп, Лукерья Семеновна... Ĕлĕк айкашнăшăн та питех пăшăрханатăп. Юлашки кунçулăма çӳлти турă умĕнче усал ĕç тумасăр ирттересчĕ.

Хĕлип килĕшменни Лукарьен хушма хăнăхнă кăмăлне аркатрĕ. Вăл, шыва путма тăнă çын пек, хăй мĕн персе ярасса та чухламасăр:

— Ман кăмăла тивĕçтерсен, ниме те шеллемĕп! — терĕ.

— Ытла та пысăк сăмах паратăр, Лукерья Семеновна. Кайран ӳкĕнмĕр-и?

— Ыйтса пăх, мĕн чул илес шухăш пур?

— Мул кирлĕ мар мана, Лукерья Семеновна. Михаил Петрович ырă суннипе мĕн кирли пĕтĕмпе пур манăн... — терĕ те Хĕлип шухăшне вĕçлемесĕрех чарăнчĕ.

Хурахăн кашкăрла куçĕсем халь пуç тӳпине сиксе ларас пек çуннине асăрхасан, Лукарье йăлтах ăнланчĕ, кичемленнипе пĕтĕм çанçурăмĕ çӳçенчĕ, анчах шухăшне пурнăçа кĕртме тапăннă усаллăхĕ чакма памарĕ.

— Эпĕ хĕрарăм, эсĕ арçын... Çак парне çителĕклĕ-и саншăн?

— Лукерья Семеновна... эпĕ ĕмĕрлĕхе санăн чуру. Эсĕ хушнине хам пуçа шеллемесĕр тăвăп...

— Питĕ аван... Тӳлевне ĕçне тусан парса татăп. Халь урхамаха кӳл те мана систер. Эпĕ хам пӳлĕмре пулатăп.

Мавра ытлашши ӳсĕррипе Лукарье таврăннине те асăрхамасăр юрăпа антрашрĕ:



Мана анне çуратнă чух

Шур кипкепе тытман пуль,

Телейлĕ пултăр темен пуль, 

Çавăнпа эп телейсĕр...



— И-и... кин килнĕ-çке... Эпĕ ĕçке яратăп кăна... Пултаратăп çав... Кирлех тесен, Микулана халь чĕнсе килетĕп. Вăл сана çав тери юратать. Арçынни калама çук маттур. Уншăн ылтăн çеç мар, пушмак пăрушне те тытса пăрăн-ха... Эсĕ çапах мантăн мана... Мĕскĕн карчăкăн та пурăнас килнине шута илмерĕн. Вăт паян ĕнтĕ... Пуриншĕн те тӳле... Нумай тӳле... Сан тӳлемелĕх мул пур. Эпĕ тек нуша курса ан пурăнам. Ахаллĕн... — каллех юрă ĕнĕрлеме тапратрĕ Мавра.

— Халиччен маннăшăн ан çиллен, Мавра аппа. Урăх нимшĕн те нуша курмăн, — терĕ те Лукарье васкаса эрех тултарса пачĕ.

Пӳлĕме Хĕлип кĕчĕ.

— Эпĕ хатĕр!

— Мавра аппа, — çемçен чĕнчĕ Лукарье, — халь сана киле кайма вăхăт. Çула май лашапа Хĕлип леçсе хăварĕ.

Яла лашапа кĕрлеттерсе пырасси Мавра чунне пĕлĕт çинех вĕçтерсе хăпартрĕ. Ан тив, ялйыш курса тĕлĕнтĕр. Çапах та Хĕлипрен хăраса ӳкнипе хирĕç тăчĕ:

— Çук, çук, каймастăп эпĕ!

— Ара, Мавра аппа, çуран çитейместĕн вĕт! Урăличченех кунта пурăнма çук. Михха килсе кĕрĕ. Вара тем курса ларăпăр. Хăвна ырă сунса лашапа ăсататăп, — терĕ те Лукарье Маврана виçĕ ылтăн укçа тыттарчĕ. — Ку сана ним шухăшсăр, ним нушасăр пурăнмалăхне. Пĕтсен, татах кил. Е хамах парса ярăп.

Мавра, ывăç тупанĕ çинче чăн та ылтăн укçасем выртнине ĕненсен, тем пекех савăнчĕ. «Акă ăçта вăл тутă пурнăç. Ан тив, ялйышсем кĕвĕçчĕр. Ахаллĕн вĕсем ытла та шутлами пулнăччĕ. Çăва тухсан татах килĕп... Тепĕр хут шыраса тупнă ылтăн йăвине тек çухатмăп...». Мавран хăрани те сирĕлчĕ.

— Çапла çав, кин... Ват çынна манманшăн пихампар сиплĕх патăр сана...

Лукарье Маврана тумлантарчĕ. Хĕлип ăна, çавăтса тухса, çӳллĕ хыçлă çуна çине лартрĕ. 

Пасар салана пуçламаннипе Атăл çулĕ çинче вĕсене никамах та хирĕç пулмарĕ. Мавра ылтăн пуррипе киленсе савăнăçлă юрă антрашкаласа пычĕ:



Шур юр çине пир сарнă,

Шуралĕ-ха майĕпе. 

Мана чухăн тееççĕ, 

Пурăнкалăп-ха майĕпе...



Атăл шăнман тĕле çитсен, Хĕлип сасартăках урхамахне чарчĕ те çуни çинчен сиксе анчĕ.

— Ылтăна кăларса пар хăвăртрах! — терĕ хыттăн. Мавра илтмерĕ, çаплипех юррине антрашкаларĕ. Вара

Хĕлип ăна ĕнсинчен тытса силлерĕ.

Мавра куçне уçса пăхрĕ те, умĕнче çын мар, усал-тĕсел тăнăн сехри хăпрĕ. Сасартăках урăлчĕ, пулăшу ыйтса кăшкăрасшăнччĕ, сасси тухмарĕ.

— Ылтăна кăларса пар тенĕ сана!

Мавра ăнланчĕ... Унне ылтăнне — пурнăçне туртса илесшĕн. Вăл аллине укçа тĕлне тытрĕ те çуна хыçĕ çумнерех тĕршĕнчĕ.

— Памастăп! Ылтăн ман!.. Кăраву-ул!

Хĕлип шартах сикрĕ, карчăк карланкине тытса чăмăртарĕ. Тавралла пăхса çаврăнчĕ. Никам та курăнманнипе лăпланса, аллине карланкăран вĕçертрĕ. Мавра çуна пуçнелле тăрăнчĕ.

— Виле карчăкĕ темерĕн... Чунĕ тухма та ĕлкĕрнĕ... — хăй тĕллĕн мăкăртатрĕ Хĕлип. Ĕнтĕ йăтмалла та вакка çеç ярăнтармалла. Хĕлипĕн ылтăна сая ярас килмерĕ. Маврана вăр-вар месерле çавăрса пăрахрĕ те вăл сăхман тӳмисене вĕçертрĕ. Кĕпине шарлаттарса çурчĕ, тутăрпа çыхса чикнĕ ылтăна хĕвĕнчен кăларса илчĕ. Вара тин карчăка вакка тăрăнтарчĕ. Мавра çиеле тухмасăрах пăр айне кĕрсе çухалчĕ.

Хĕлип каллĕ-маллĕ пăхкаласа çаврăнчĕ те çывăхра никам та çуккипе йăлтах лăпланчĕ. Темле пысăк ĕç тунă пек, васкамасăр та мăнаçлăн çуна çине ларчĕ, урхамахне марисен еннелле хăваларĕ. Нумаях та кайманччĕ, çакна аса илчĕ: «Михха Хусантан халех таврăнмĕ, Лукарье тӳлеме пулнă парăма илме шăп вăхăт. Ӳлĕме хăварсан, вăл тăна кĕрĕ те сăмахĕ çине тăмĕ. Ĕмĕтленни сая кайĕ». Хĕлип урхамахне Атăлкассинелле çавăрчĕ.

Киле çитсен, хăйĕн ĕмĕрĕнче пуçламăш хут-и, тен, Хĕлип тирпейленме шутласа, хваттерне кĕчĕ.

Кунта капăр та таса. Кĕтесри юман сĕтел çинче шурă çитти. Сак вырăнне авса тунă пукансем. Путмар çинчи вырăн сарăлсах тăрать. Шпалер çапнă стена çумĕнче сехет, пысăк тĕкĕр. Çырма-çатрасенче, сарай тӳпинче пурăнма вĕреннĕскер, Хĕлип тасалăха ниепле те хăнăхаймасть. Пӳртре çаврăнкалама та ирĕк çук пек туйăннипе вăл час-часах урайне выртса çывăрать. Хĕлипĕн хăй таврари çынсене тĕлĕнтермелĕхне тата тепĕр йăла пур. Михха ăна тем чул та авланма сĕннĕ, хĕр тупса пама та сăмах панă. Паллакан пуянсем, тӳре-шарасем те Хĕлип авланасса кĕтнĕ. Хăш-пĕрисем, Хĕлипĕн укçа нумаййине шанса, унпа хăталлă пулма ĕмĕтленнĕ. Вăл çаплипех авланман. Ун çинчен кирек кам сăмах хускатсан та, аллине сулса кăна ирттернĕ. Çапах та хăйĕн çемьеллĕ пулса çынсем пек тăнăçлăн, савăнса пурăнас килнĕ. Вăрă-хурахла чĕри ирĕк паман ăна. Хĕрарăмпа çыхлансан ырă курас çук тесе ĕненнине ниепле те сиреймен.

Çапла Хĕлип тирпейленес шутпа малти пӳрте кĕрсе тĕкĕр умне тăчĕ. Тĕкĕр çинче хĕрĕх çула çитнĕ, сывлăхлă та патвар, юрату мĕнне пĕлмен, хĕрарăмсемпе ашкăнсах кайман арçын сăн-сăпачĕ курăнчĕ. Вăл, хăйпе хăй киленсе, ывăç тупанĕ çине сурчĕ те çӳçне сăтăрса якатрĕ, пиншакне силле-силле сăтăркаларĕ, хăюлланма пĕр стакан эрех ĕçрĕ.

Маврана ăсатсан, Лукарье хăй мĕн тунине ăнланнăçемĕн сивĕ тытнă пек чĕтреме пуçларĕ. Хăвачĕ пĕтнине туйса, утиял айне выртрĕ. Çук, карчăка шеллесе мар, — ăна вĕлерессе шанмарĕ вăл, — вăрă-хураха парăнма сăмах пани тылларĕ. Унăн чунран юратман çынна кăмăл тума тивет. Енчен ĕнер Микулапа курнăçас ĕмĕте çирĕплетсе чĕрине хавхалантарман пулсан, çăва патнеччĕ темелле. Усал ĕç тунине пĕр хут тăватăн-и, иккĕ-и — пурпĕр. Микулапа курса калаçнă хыççăн Хĕлиппе явăçса хăй ятне çĕртес килмерĕ.

Хĕлип килсе кĕни Лукарьене çĕнĕ вăйпа минретсе пăрахрĕ. Вăл, утияла сирсе, ура çине сиксе тăчĕ. Куçĕ алчăрасан та, Хĕлип карчăка пуçтарнине тавçăрчĕ. Таçта, чĕри ăшĕнче, хăйне нумай усă кăтартнă çынна шеллес туйăм йăшăлтатма хăтланчĕ те çавăнтах сӳнчĕ. 

Хĕлипе хуçа арăмĕ мар, пӳртре çамрăк хĕрача пурри аванмарлантарчĕ.

— Эпĕ чăрмантармарăм-и? — именнĕн ыйтрĕ вăл. 

— Çук! — ним тума аптранă енне хуравларĕ Лукарье. Хĕлип тата тем калас шутлине сиссен, хĕрачи пурри Лукарье пит-куçне вут тивертсе илчĕ. Паçăр ăна, Хĕлипрен упранма пек, хăй патĕнчен кăларса ярасшăн марччĕ. Халь вăл пурри çĕр тĕпне путмаллах вăтантарчĕ. 

— Клавье, — пăлханнине палăртасшăн мар хуллен чĕнчĕ вăл, — эсĕ тумлан та уçăлмалла урама тухса çӳре! 

Иккĕшĕ çеç юлсан, Лукарьепе Хĕлип пĕр-пĕрин çине тĕпчевлĕн пăхрĕç.

— Лукерья Семеновна, эсир хушнине турăм...

— Ун çинчен ан тапрат... Ан тапрат, тархасшăн! Илтес килмест ун çинчен, — тĕплĕн каласа парасран хăранипе чарчĕ Лукарье.

— Юрĕ, ара, итлес килмесен шарламăп. Эпĕ мĕнпур те ĕçшĕн тӳлеме вăхăт çитнине астутарасшăнччĕ...

Лукарье кăштах шухăша кайса тăчĕ те: 

— Ĕç укçи акă, тыт! — терĕ ылтăн кăларса. 

— Лукерья Семеновна, эсир мана хĕрарăм пек тӳлеме сăмах патăр! 

— Эпĕ халь те хĕрарăм пек тӳлетĕп. Арçын хаклăрах тӳлĕччĕ, — ним тытăнса тăмасăрах хуравларĕ Лукарье.

Хĕлип хуçа арăмĕ хăй сăмахĕнчен пăрăнма хăтланнине сисрĕ. 

— Лукерья Семеновна... Эпĕ сирĕн патăрта укçашăн ĕçлеменнине хăвăрах лайăх пĕлетĕр. Тата сирĕн кăмăла тивĕçтерсен мана парăнасси пирки хăвăр сăмах турăр. Халь ĕнтĕ кутăна пени вырăнсăр...

Хĕлип ирĕксĕрлесе тапăнни Лукарьене тилĕртрĕ.

— Мĕнле хăятăн эсĕ?! — хаяррăн кăшкăрса пăрахрĕ те вăл сиксе пырса Хĕлипе енчен енне çупкăпа çутăлтарчĕ. — Акă сана парăнма тунă сăмах! Акă сана тӳлев!

Хĕлип сасартăк тăна кĕрсе хăраса ӳкрĕ: упăшкине каласа парсан, мĕн курас?

Лукарье, тарçи шухăшне тавçăрнă пек, сассине çемçетрĕ:

— Пирĕн патăмăрта лăпкăн та хисеплĕн пурăнас тесен, паян мĕн курни-илтнине пĕтĕмпех манма тăрăш. Эпĕ те сĕтĕрмĕп. Ĕнтĕ кай та урăл. Вара хуçа ĕçне ту. Хĕрарăм кирлĕ-тĕк, урăх та тупăн. Авă, сан стрепке пур.

Лукарье патĕнчен Хĕлип килĕ çине хурса тӳнĕ пек сӳсленсе тухрĕ.



XI


Çтаппанпа Микула ирех çитрĕç. Матĕрне вĕсене хаваслă кĕтсе илчĕ.

— Николай Степанович, хывăн-ха!

— Вăхăт çук, Матрена Игнатьевна. Эпир васкатпăр.

— Эсĕ, пирĕн пата килсен, яланах васкатăн. Нихçан та чунран калаçса ларма çук.

— Акă, аттепе Хусана кайса килĕпĕр те, вара каçченех сирĕн патăрта пулăп.

Çтаппан Микула лашине тăварса кӳлчĕ те, вĕсем тухса кайрĕç. Хула тулашĕнчи поселока çитсен, Микула саквояжне илсе çуна çинчен анчĕ.

— Атте, киле кайса çӳресси. Эпĕ пушаниччен харчевньăна кĕрсе лар та çынсем мĕн калаçнине итле.

Микула ашшĕнчен уйрăлчĕ те пĕр хутлă кивĕ çурт калинккине пырса шăнкăравларĕ. Кĕçех хĕрарăм сасси илтĕнчĕ.

— Кам унта?

— Эпĕ, мужик!

— Ăçтан?

— Сехметкассинчен.

Калинкке уçăлчĕ. Дуся хыççăн Микула пӳрте кĕчĕ.

— Николай Степанович!.. Мĕнле пурăнатăн?..

— Пит аван, Леонид Сергеевич! Вĕсем тăванла ал тытрĕç.

Микула ку киле пуçламăш хут кĕни ултă çул иртнĕ. Унтанпа пӳрт ăшчикĕн илемĕ, кил хуçисен евĕклĕхĕпе вашаватлăхĕ, тăванла ырă кăмăлĕсем тата уççăнрах палăрчĕç. Микула кил хуçисем сăн-питрен улшăннине те асăрхаймарĕ. Ан тив, çамрăклăхран ватăлăха куçас тапхăр Дуся питçăмарти çине йĕр хурса хăварнă, Кузнецов тăнлавĕ çинчи çӳçне шуратнă пултăр та, Микула куçĕ умĕнче вĕсем, малтанхи хут курнă чухнехи майлах, çамрăк та иксĕлми вăйпитти çынсем.

— Хывăнăр, хывăнăр, Николай Степанович!

Микула хывăнчĕ те саквояжне йăтсах тĕпелелле иртрĕ.

— Николай Степанович, саквояжа ма алăран вĕçертместĕн? Çаратса юласран хăратăн-и?... — шӳтлерĕ Дуся.

— Кам пĕлет сире?.. Тархасшăн, ан тивĕр. Ман унта парне пур.

— Каллех-и?

— Тăтăшах парне илсе килнипе иртĕхтерсех ятăр ĕнтĕ пире.

— Евдокия Ларионовна, эсир куна тĕрĕс каламарăр! Иртĕхтерме мар, хăвăр парнеленисене ĕмĕр тăршшĕпе те татаймăпăр. Мĕншĕн тесен сирĕн парнесем хăвăртан, çиес татăкран, уйăрса панăскерсем пулнă, ку темрен те хаклă. Тата халь илсе килни сире валли мар, парти валли... Кунта пин тенкĕ, Леонид Сергеевич. Пĕтĕмпех Владимир Ильич патне ярса парасчĕ. Суту-илӳ туса тупнă укçа çеç тесе ан шутла. Пилĕкçĕр тенкине большевиксем ертсе пынипе вилĕмле çапăçăва тухма хатĕр чăвашсем пĕрер пусăн пухса панă. Ан тив, Владимир Ильич хăйĕн вĕрентĕвне чăваш чухăнĕсем те чĕрене хунине пĕлсе савăнтăр. Тата чăваш чухăнĕсем ăна сывлăх та ырă кунçул сунса салам янине те хыпарламасăр хăварас мар. Акă çырăвĕ те.

— Тавтапуç, Николай Степанович! — Кузнецов Микулана ыталаса чуптурĕ. — Ху калашлех ярса парăпăр. Ильич савăнĕ çеç мар, сире тав тăвасса та шанатăп... Дуся, апат-çимĕç хатĕрле-ха. Ĕçе кайиччен çырткалар. Николай Степанович та ир тухнипе апатланайман-и, тен?

— Тĕрĕс, Леонид Сергеевич. Матрена Игнатьевна патĕнчен те васкаса тухрăмăр.

— Çемйӳ мĕнле пурăнать? Ванюк сывă-и? Анук мĕн ĕçлет? — пĕлесшĕн пулчĕ Дуся, апат хатĕрленĕ май.

— Анук пасара панулми сутма кайрĕ. Ванюк авланас каччă ĕнтĕ. Ун валли хĕр те çураçрăмăр. — Кил хуçисем тĕлĕннине асăрхаса кулса ячĕ.

— Кам хĕрне çураçрăр вара?

— Хăвăрах тавçăрма тивĕç.

— Кĕтерук хĕрачине пулĕ?

— Чухлаймарăр, Евдокия Ларионовна!

— Апла камăн хĕрачине çураçрăр тата? 

— Сехмет хĕрачине!

— Ну, Николай Степанович, мăка çĕçĕпех пусрăн! — шӳтлерĕ Кузнецов.

Вара Микула Михха патĕнче мĕн пулса иртнине каласа пачĕ. Тус-йышсем ӳпкелешсе пăхнипе сăмахне çапла вĕçлерĕ:

— Сехметпе хурăнташланасси çинчен шухăшласан, хамăн та кăмăл пăтранать. Ирĕксĕртен килĕшме тиврĕ. Хирĕçсен, вăл халех тавăрма тытăнĕччĕ. Çураçнине революцин хумĕ хуратса тăкĕ. Тата çирĕм пилĕк пин тенкĕ, чăн та, тĕккелемĕ. Эпир унпа усă курма пĕлĕпĕр.

Микула тус-йышĕсем ăнланчĕç, сăмахсăрах килĕшрĕç.

— Ну, унти ĕç-пуçсем мĕнле? — ыйтрĕ Кузнецов, апат çисе тăрансан.

Микула пит-куçĕнчи хаваслăхпа шӳтлĕх сасартăках сӳнчĕç. Вăл Энтрее арестленĕ хыççăн мĕн пулса иртнине хыпарларĕ.

— Вăт, сволочь! Касмуххине мĕн çитмен тата?

— Вĕсене уретник ирĕксĕрлесе калаттарнă.

— Лешĕ мĕн хăвалать?

— Эпĕ Хусанта ĕçленĕ чухне крючниксем ăна уборнăя тытса янине манман. Уйăп пĕлтернĕ тăрăх, уретник çав инкеке ман пирки курнă пек шутлать иккен.

— Ахальтен хура чĕреллĕ-и вĕсем! Ниме те манмаççĕ... Ниме те каçармаççĕ...

— Сехмет хунĕ тăрă шыв çине кăларни аван-ха. Вĕсем мĕнле çынĕ халăх умĕнче тата лайăхрах палăрчĕ.

— Пурпĕр сыхланмалла. Вĕсем листовкăна тимĕрçĕ ăнсăртран тупнă тенине ĕненес çук. Тимĕрçĕпе арăмĕ çухални вĕсем шанманнине татах çирĕплетĕ. Уездри, кĕпĕрнери полицисене пĕтĕмпех ура çине тăратĕç.

— Ăнланатпăр, Леонид Сергеевич. Ăнсăртран çакланас мар тесе, мĕн кирлине пурне те тума тăрăшăпăр.

— Тимĕрçĕ валли унта ĕç тупăнмасан, Хусана ăсатăр.

— Ĕçĕ тупăнĕ-ха, Леонид Сергеевич. Тавар килнĕ терĕр-и?

— Килнĕ.

— Пирĕн тимĕрçĕ — салтак. Çав тавара тыткалама вĕрентнĕ çĕрте кирлĕ пулĕ. — Микула хут татăкĕ кăларса Кузнецов умне хучĕ. — Пăхкалăр-ха. Кунта эпир сехмете мĕнле условисем йышăнтармаллине çырнă. 

Кузнецов васкамасăр та тимлĕн вуласа тухнă хыççăн: 

— Пĕтĕмĕшпе илсен, ырламалла, — терĕ. — Анчах, ман шутпа, бурлаксен пурнăç условисене лайăхлатас тĕлĕшпе ытла та хăюсăр эсир. Мĕншĕн пахилккепе çăпата ыйтмастăр, мĕншĕн кăшшавуйсем тутарасси çинчен сăмах хускатмастăр? Хăвăр каласа панă тăрăх, мольă хăваланă çĕрте кашни çулах кама та пулин вĕлереççĕ е амантаççĕ. Вĕсен çемйисене пулăшма кирлине те шарламастăр.

— Эсир кăтартса панисем пурте тĕрĕс, Леонид Сергеевич. Ун çинчен хамăр та шухăшласа пăхнăччĕ. Сехмет килĕшмесрен хăрарăмăр-и, тен.

— Нимрен хăрамалли те çук, Николай Степанович! Сехмете пуриншĕн те: иртнишĕн, паянхишĕн, ыранхишĕн те сăмах тыттарма тивĕç. Сирĕн юна сĕлĕх пек сăхнине аса илсен, бурлаксен пурнăçне лайăхлатассишĕн тем тутарсан та çылăх мар. Тата шăп вăхăт. Мольă юхтарнă çĕре сирĕн общинăри чăвашсенчен урăх никама та хутшăнтараймĕ. Çакă сире çĕнтермелли майсем туса парать. 

— Ăнланатăп, Леонид Сергеевич, сиксе юлнă ĕçсене туса çитерме тăрăшăпăр. 

— Халь эпĕ каланисем ман шухăш кăна. Ытти çинчен комитетра сӳтсе явăпăр.

— Комитет хăçан пухăнать? 

— Тепĕр сехетрен. 

— Питĕ аванччĕ, Леонид Сергеевич. — Микула Кузнецов умне тепĕр хут сарса хучĕ. — Ку черетлĕ листовка валли. 

— Аван, — терĕ Кузнецов вуласа тухнă хыççăн. — Анчах бурлаксен пурнăç йăли-условисене лайăхлатасси çинчен хушса çырăр.



XII


Комитетра пур ыйтусене те ăнăçлă сӳтсе явнă хыççăн Микула ашшĕ патне таврăнма тухрĕ. Аслăрах тус-йышĕсемпе тĕл пулни иккĕленме хăтланнă кăмăл-шухăшне сирчĕ, тăшманпа кĕрешес вăй-хăватне татах çĕклерĕ, чăвашсем хушшинче хăйсем пĕччен маррине, Хусанти рабочисем, пĕтĕм Раççейри рабочи класс пулăшу кăтартасса тата ытларах ĕнентерчĕ.

Ашшĕ ăна вокзал умĕнче, лашасене кăкаракан вырăнта, кĕтсе илчĕ те, вĕсем, складсем патне кайса, Микула ячĕпе килнĕ супăньпе канфет ещĕкĕсене çуна çине тиесе, хуларан тухрĕç.

Ашшĕсем патне таврăнса ещĕксене пушатрĕç те, Микула тепĕр хут Хусана кайса пианино илсе килчĕ.

— Ну, Матрена Игнатьевна, ĕнтĕ кăштах хăна пулма та юрать. Анчах Ильина чĕн-ха! — терĕ вăл.

Çтаппан килĕнче пиллĕкмĕш çул ĕнтĕ икĕ çамрăк йĕкĕт ялти çынсен умĕнче тарçă шутланса пурăнаççĕ. Чăн та, вăхăт пур чух вĕсем, хуçалăхри кирек мĕнле ĕçе те хутшăнса, Çтаппана пулăшаççĕ. Вĕсене уй-хир ĕçĕнче, сад пахчинче те куркаланă ялйыш. Вĕсем урама тухса çамрăксен вăййи-куллине хутшăнманни хĕрсене тĕлĕнтерет те, пурпĕр ытлашши йӳпсесех каймаççĕ, тарçă тенин ăраскалĕ çавнашкалне пурте пĕлеççĕ. Лешсен вăййа-кулла хутшăнма вăхăт та çук, çĕрне-кунне пĕлмесĕр чăвашла та вырăсла листовкăсем пичетлеççĕ.

Матĕрне питех телейлипе пуçĕ çаврăннăран икĕ йĕкĕт мĕн ĕç тунипе интересленмен те, вăрттăн типографине тӳре-шарасем килсе тупсан хăрушă инкек сиксе тухасса та туйман. Вăл мар пулсан, кам телейлĕ тата? Çтаппан — арăмне хисеплекен упăшка. Мăшăрланнăран вара иккĕшин хушшинче пĕр сивĕ сăмах та тухман. Аппăшĕсем ютран килнĕ чăваш хуçалăха тĕп тăвать тесе асăрхаттарни те вырăна килмерĕ. Малтанхи упăшки перекетлесе хăварнă вунă пин тенке Микулана панăшăн унран кулни те харама кайрĕ. Микула ăна тахçанах тавăрса панă.

Ильинпа юлташĕ сарай айĕнче, юри туса панă пĕчĕк пӳрте, вырнаçнă. Кун пирки хăй вăхăтĕнче тĕрлĕ сăмах хускалса иртнĕ. Матĕрнепе Çтаппан вĕсене пысăк пӳртре пĕр çемьери пек усрасшăнччĕ. Ильин çине тăрсах килĕшмерĕ: «Тарçă тени хуçисемпе пĕрле пурăннине кам курнă?» — терĕ.

Матĕрне кăмака хыçĕнчен пит çăвакан кĕтесе пычĕ те шăнкăравпа икĕ хутчен шанкăравларĕ.

Пӳрте çирĕм пилĕк çула çитнĕ йĕкĕт кĕрсен, вĕсем Микулапа хавасланса ал тытрĕç.

— Мĕнле пурăнатăр?

— Калама çук аван.

— Пĕркунне парса хăварнă юрăсене куçарайтăн-и?

— Пĕрне куçарма хăтланса пăхрăм та...

— Ăçта-ха?

Ильин кĕсйинчен хут татăкĕ кăларса пачĕ. Вуланăçемĕн Микула сасăпах юрлама пуçларĕ: 



Пирĕн тавра усал тăвăл улать-çке,

Тĕттĕм вăй-хăват пире пит хĕстерет.

Тăшмансемпе тĕп вăрçа кĕтĕмĕр-çке:

Пуçăмăра мĕн кĕтет? — Кам пĕлет...

Пĕр шикленмесĕр, пĕр хăрамасăр

Ĕç ялавне çӳлелле хăпартар!

Лайăх пурнăçшăн, хаклă ирĕклĕхшĕн, 

Пур халăхсем, çав ялава тытар!



Ильин та юрласа ячĕ:



Танлăхшăн юнлă

Вăрçă пуçланнă. 

Ут малалла,

Ĕççынни, вăрçалла...



— Маттур, маттур, Фома Семенович. Эсĕ, тупата туршăн, поэт!

— Ку сăмах ытлашши, Николай Степанович.

— Пĕрре те ытлашши мар. Курăн акă, чăваш халăхĕн юратакан поэчĕ пулăн. Ытти юрăсене те куçарма васка-ха. Эпир вĕсене пиншер экземплярăн чăвашсен хушшине салатăпăр. 

— Тăрăшса пăхăп...

— Ĕç çинчен калаçма чарăнăр-ха ĕнтĕ. Кайран, апатлансан, кирек мĕн хăтланăр! — сăмаха хутшăнчĕ те Матĕрне сĕтел çине апат-çимĕç кăларса лартма васкарĕ.

Çур çĕр çитсе урам хушши лăпланнă тĕлелле Микулапа Çтаппан икĕ лавпа Атăлкассине çитрĕç. Пианино лартнă лавне Муравьев пурăнакан çуртăн кил хушшине кĕртрĕç, теприне магазин умне тăратрĕç. Ещĕксене магазина йăтса пĕтерсен, пĕр вăрăм ещĕкне уçрĕç те, супăнь хушшинчен тăватă винтовка тухрĕ.

Муравьев ирĕксĕрех çуйланчĕ. Ку таранччен ăна революци тени халăха вĕрентсе ăстăн панипе, мирлĕ майсемле вĕçленмелле пек туйăнатчĕ. Класс кĕрешĕвĕпе çапăçу çинчен калаçнине тем чул илтсе те чĕрине хуманччĕ. Забастовка туса, Миххана парăнтарма кăна хатĕрленеççĕ-çке-ха вĕсем.

— Кусемпе мĕн тумалла? — ыйтрĕ Муравьев.

— Кашкăр çине çара алăпа тапăнсан, вăл пуç çине сиксе ларасси паллах. Текех Питĕрти пек ним айăпсăр ĕççыннисене пере-пере вĕлерме ирĕк памăпăр.

Муравьевăн килĕшес мар кăмăл та пурччĕ, анчах шарламасăр ирттерчĕ.

Юлашки тăватă ещĕкĕнчен тата вун ултă винтовка кăларчĕç. Канфет ещекĕнчен вунă револьвер, патронсем тухрĕç. Револьверсенчен иккĕшне Ваçлипе Кĕтерук валли, виççĕшне хăйсем валли хăварса, ыттине урăх ещĕке вырнаçтарчĕç. Муравьев хăй патĕнче тăракан урхамахне кӳлсе килсен, хĕç-пăшалсене ун çине тиерĕç те, Микула çула тухрĕ. Тепĕр сехет çурăран вăл Кĕчĕерти хысна çурчĕ патне персе çитрĕ. Кил хушшинче йытăсем хаяррăн вĕрме тапратрĕç. Микула чӳречерен шаккарĕ.

— Кам унта? — илтĕнчĕ шалтан.

— Эпĕ, сан обходра делянка илес тесе килнĕ çын.

— Мĕнле йывăç кирлĕ сире?

— Ăвăслăх пулсан аванччĕ.

Калинкке уçăлчĕ. Микулапа Ганият ним шарламасăр ал тытрĕç.

— Ют çын çук-и? — хуллен ыйтрĕ Микула.

— Çук... 

— Апла пысăк хапхана уç-ха. Лашана кил хушшине кĕртер.

Лашана сарай айне тăратсан, ещĕкрен пĕр винтовкипе револьверне тата темиçе патрон кăларса юлчĕç те, ыттисене малтанах алтса хатĕрленĕ шăтăка вырнаçтарчĕç, çиеле тислĕк купаларĕç.

— Ĕнтĕ пӳрте кĕрер...

— Хаваспах пĕрер стакан чей кĕрсе ĕçĕттĕм те, Ганият, вăхăт çук. Аркади пичче патне илсе кай-ха!

Вĕсем сарай кĕтесĕнчи пĕчĕк пӳрт çенĕкне шаккарĕç. Шалтан кĕçех хĕрарăм сасси илтĕнчĕ:

— Кам унта?

— Эпĕ — Ганият. Уç-ха!

Микулана палласа илсен, Наталле шартах сикнĕ пек пулчĕ. «Мĕн тума килчĕ вăл? Мĕн кирлĕ ăна кунта?»

Микула винтовкăна кĕтесе тăратрĕ те:

— Мĕнле пурăнатăр, Наталле аппа? — кăмăллăн ал парса саламларĕ.

— Хуллен... — ютшăнарах хуравларĕ ăна хирĕç тимĕрçĕ арăмĕ.

— Аркади пичче ăçта?

— Кунтахчĕ-ха, — камне сасартăках тавçăраймасăр чăлантан тухрĕ Саначин. Пӳртре Микула пуррине астусан аптраса ӳкрĕ. Арăмне Наум леçсе хăварни, вăлах çимĕçсем илсе килсе пани, Ваçлине лартса кайни те питех тĕлĕнтернĕччĕ. Ĕнтĕ сутăçă хăй килсе кĕчĕ.

Тимĕрçĕпе арăмĕ мĕн шухăшланине Микула аван ăнланать. Энĕшкасси сутăçи революциллĕ юхăма хутшăнасса кам ĕненĕ!

— Аркади пичче, пирĕн хушăра ним иккĕленӳ те ан пултăр тесе çакна асăрхаттарасшăн: эпĕ сирĕн пата Чĕкеç ирĕкĕпе килтĕм.

— Чĕкеç?..

— Ия, Аркади пичче. Сан валли ĕç те тупăнчĕ. Саначин чĕри савăккăн тапрĕ. Кĕтерук каласа панă тăрăх, ялсенчи революциллĕ юхăма ертсе пыракансенчен пĕрин вăрттăн ячĕ «Чĕкеç» тенине тем чул та илтнĕ, вăл камне пĕлмесен те, ăна хисепленĕ, ун ячĕпе хушнă ĕçе пĕр сăмахсăр пурнăçлама хăнăхнă.

— Ĕç тупăнни аван, Николай Степанович! Ахаль ларни тарăхтарса çитерчĕ.

Микула сĕтел çине револьвер кăларса хучĕ.

— Çакна салатса пуçтарма пултаратăн-и? — ыйтрĕ вăл Саначинран.

Саначин çавăркаласа пăхрĕ.

— Пултармалла.

Микула сĕтел çине винтовка хучĕ.

— Çак япала мĕнне чухлатăн-и?

— Эпир салтак чухне кун йышши хĕç-пăшал çукчĕ те... Каярах курма май килнĕ.

— Апла тесен, Аркади пичче, эсĕ ăна салатса пуçтарма ятарласах хăнăх-ха. Тĕл пеме вĕренме тăрăш. Вара сан пата çынсем килĕç те, эсĕ вĕсене пăшала тыткалама, тĕл пеме те вĕрентĕн.

— Мĕнех вара...

— Ну, вăт... Калаçса татăлтăмăр.

— Пирĕн килте мĕнле унта? — юлашкинчен хăйса ыйтрĕ Наталле.

Микула ним пытармасăр стражниксем пыни çинчен, пĕри халь те вĕсем таврăнасса сыхласа пурăнни çинчен пĕлтерчĕ.

— Выльăхсем, чăх-чĕп мĕнле-ши?

— Нимĕн те ан хуйхăр, Наталле аппа. Пурте шĕкĕрех. Ĕнтĕ ман васкамалла. Тул çутăличчен киле çитес... — Микула Наталлене çĕр тенкĕ кăларса пачĕ. — Нимрен те нуша курмасăр пурăнмалăхне пултăр...

— Ма кун чухлех?

— Нимех те мар, Наталле аппа, нимех те мар... Пирĕн çынсем килме пуçласан, апат-çимĕç те тупăнĕ...

— Акă мĕн, Ганият, — терĕ Микула, Саначинсемпе сывпуллашса тухсан, — кунта пурăнакан тус-йышсене сан патăнта усрама юрамасть. Вĕсене валли вăрмана вырăн хатĕрлесен аванччĕ...

— Кунашкал вырăн хатĕр, Николай Степанович. Инçе те мар, çирĕм пĕрремĕш кварталта, çĕрпӳрт пур. Темиçе çул каярах унта сăмала юхтаракансем, кăмрăк çунтаракансем пурăннă. Халь никам та çук. Виçĕмкун çеç-ха, вăрман пăхса çӳренĕ чухне, кĕрсе тухрăм та, çĕрпӳрт аптрамалла мар упраннă.

— Питĕ аван. Ăна татах юсакала-ха. Çынсем хăçан çитессине каярах систерĕпĕр.

Микула тутарпа сывпуллашрĕ.

Ывăлĕпе Марье Микула таврăннине, пианинăна кĕртсе лартнине те туймарĕç. Анук килте çук. Вăл Уçкапа пĕрле упăшки ĕçне тума тепĕр пасара кайнă. Ĕнтĕ Микулан Анука улăштармалли çеç юлнă. Унччен кăштах кансан та аванччĕ. Кĕçĕр вăл çĕр хутах чĕрĕм ыйхă та туман-çке. Михха пама пулнă çирĕм пилĕк пине çавăрса илес кăмăлĕ тата Лукарье пĕлтернĕ хыпар хумхантарма пăрахманни выртса канма та ирĕк памарĕ. Шухăшланăçемĕн Клавье, чăн та, хăй хĕрачи пулнине ĕненме хăтланнипе вăл çывăх тăванне, унăн ăраскалĕшĕн çуйланнине туя пуçларĕ. Клавье Ванюк сăнарлине Михха е урăххисем тĕшмĕртме пултарассинчен хăрушă. Инкекрен Лукарьепе калаçса пăхнипе çеç хăтăлма май пур пек сунса, Микула Атăлкассине кайса килме шутларĕ.

Маврана вĕлерттерсе пысăк çылăха кĕнипе тата Хĕлип тапăннăшăн пĕр кичемленсе те пĕр тилĕрсе, Лукарье ыйхă тĕлне тупаймасăр çĕр каçрĕ. Вăл çакна лайăх ăнланчĕ: халичченхи пурнăç ĕмĕрлĕхе çухалнă, тек нихçан та хавасланас çук ĕнтĕ. Апла мĕн тумалла-ха? Мăнастире каймалла çеç. Унта, илĕртсе е ирĕксĕрлесе çылăха кĕртекен тĕнчерен инçетре, пурин çинчен те манса, хăй валли тăнăçлă пурнăç тупĕ. Çылăхлă тĕнчере ахаль те ырлăх нумаях курайман вăл. Мăнастире пĕччен мар, хĕрачине те илсе кайĕ. Таса çуртра хуйхă-суйхăсăр ӳссе, хĕрачи турра юрăхлă çын пулĕ. Унтан пысăк пархатарлăх кирлĕ те мар. Çакнашкал кăмăл-шухăшне йăлтах çирĕплетессишĕн Лукарье çĕр каçиччен темиçе хут чĕркуççи çине тăрса кĕлтурĕ, турăран пулăшу ыйтрĕ.

Микула килнине илтсен, Лукарье çухалса кайрĕ. Вăл Маврана вĕлерттернине пĕлнĕн туйăнчĕ ăна. Кăштах тăна кĕрсен, Микулана тем пекех кĕтнине, мĕнпур инкекĕ çавна юратнăран сиксе тухнине, ăна чунĕнче мĕн пуррине пĕтĕмпех каласа пама юранине аса илсен, вăр-вар тумланчĕ. 

Микула Лукарье каллех макăрашасран хăранăччĕ. Лешĕ танăçлăн йышăнни ăна кăштах лăплантарчĕ.

— Ĕçни-çинисене тавсъе!

Лукарье халь çеç паттăрланма хăтланни таçта сирĕлчĕ. Вăл хирĕç пĕр сăмах чĕнмесĕр диван çине ӳкрĕ те ӳлеме тытăнчĕ.

Микула ăна йăпатма васкарĕ:

— Лукерья Семеновна, ма макăратăр? Паллах, эпир иксĕмĕр киревсĕр ĕç тунă. Уншăн хама тем пек ятлатăп. Çапах ултă-çичĕ çулхи çылăхшăн çав териех хурланма сăлтав çук.

Лукарье, пуçне çĕклесе, куççуль витĕр Микула çине тинкерчĕ.

— Эпĕ санпала çылăха кĕнĕшĕн пĕрре те ӳкĕнместĕп. Эсĕ ун чухне манран култăн та, эпĕ пуçламăш хут... тен, юлашки те... чун-чĕрем туйăмне тивĕçтернипе киленсе куртăм. Тата çакна та пытармастăп: ху калашле, унтанпа вăхăт нумай иртнĕ ĕнтĕ. Санран пĕр ăшă сăмах та илтмен. Хам çеç сана самантлăха та манаймарăм. Эсĕ мана савма шутласан, эпĕ халь те пуçа çухатсах парăнма хатĕр. Каярах эсĕ маншăн чунтан юратнă арçын çеç мар, хĕрачан ашшĕ пек те хаклă пултăн.. Ахальтен-и ĕнтĕ, эсĕ мана тем таранах хур кӳрсен те, эпĕ, упăшка йăрăсне пĕлтерсе, сана вилĕмрен çăлса хăвартăм. Çавăншăн тепĕр хут та калатăп: санпа çылăха кĕнĕшĕн тамăкран та хăрамастăп. Темле асап, хур тӳсме те хатĕр. Анчах хĕрача ăраскалĕ ман чĕрене яланах çунтарнă. Куна-çĕре эпĕ йĕп çинчи пек ирттернĕ. Вăл ытла санашкаллине такам та тавçăрассăн туйăнать. Ĕнер ачасене çураçсан, чут çеç ухмаха ермерĕм... Ку çеç те мар-ха... Ĕнер ман çума Мавра çыпçăнчĕ те эпир иксĕмĕр çылăха кĕнине ял çине сарма шутланипе хăратрĕ... Вара тӳсеймерĕм... Ăна вĕлерттертĕм... — Лукарье намăс харамĕнчен аллисемпе пит-куçне хупăрларĕ. Микула ятлаçса хăварасса кĕтрĕ. Лешĕ ним шарламасăр тăнипе кăмăлне кăшт та пулин çемçетме шут тытрĕ. — Эпĕ тĕпсĕр çыран хĕррине пынине хăвах куртăн ĕнтĕ. Хуть ятла, хуть ылхан мана. Çапса пăрахсан та, сасă кăларассăм çук. Маншăн пĕр май çеç халь. Хĕрача пулмасан, çакăнмалли кăна юлнăччĕ. Хĕрача пурри урăхла шутлаттарать. Эпир мăнастире каяс тетпĕр...

Маврана вĕлерттернĕшĕн Микула ытлашши пăшăрханмарĕ. Вăл полицин куçĕ те хăлхине пĕлнĕрен, класлă çапăçу çывхарса килнĕ май, сисмен хутран сиен кӳресрен сирес пирки Микуласем те сахал шухăшламан. Халь унăн шăпи Микуласем хутшăнмасăрах тулчĕ. 

— Акă мĕн, Лукерья Семеновна... Мавра çинчен эпĕ нимĕн те илтмен. Сана та урăх никам умĕнче те сӳпĕлтетме хушмастăп.

— Уншăн каçаратăн-и мана? — чун-чĕрĕленчĕ Лукарье.

— Эпĕ сире айăплама е каçарма тӳре-шара та, упăшкăр та мар. Хам кăмăлра мĕн пуррине кăна каласшăн: ачасене çураçнăшăн ытлашши ан пăшăрханăр. Вĕсем ӳссе çитиччен хурапа шурра пайтах курма лекĕ-ха. Тата çураçнине сӳнтерме хамăр енчен те тĕрлĕ май шыраса пăхăпăр. Мăнастире каяс тени вырăнсăр. Пирĕн хушăри ĕçсене халлĕхе никам та пĕлмен, никам та сисмен. Мĕнле пурăннă малалла та çавнашкалах пурăнăр. Хĕрачашăн эсир сирсе ярайми инкек тухсан, ăна пăрахмăп.

— Эсĕ ăна йышăнатăн-и?

— Пытарса пытарма çук чĕрĕ чуна йышăнманни ниме те пĕлтермест. Эпир киревсĕр ĕç тунăшăн вăл айăплă мар... Ун чухне мана çăлнăшăн тахçанах тав тăвасшăнччĕ, май килмерĕ. Кая юлнă пулсан та, тавтапуç...

Лукарье юнĕ ыррăн вĕриленсе чупрĕ. Пит-куçĕ вут çинчи пек çунма тытăнчĕ. Вăл, пысăк асап та хуйхă тӳснине мансах, Микулана ыталаса илме хатĕрччĕ. Михха килсе кĕни чарчĕ. Çак самантра упăшки пуçĕпех таврăнмасан та вăл ах! тесе калас çукчĕ.

— Хисеплĕ хăта килнĕ-çке. Эпĕ сана ĕнерех кĕтнĕччĕ! — терĕ Михха хавассăн.

— Хусана кайнипе килеймерĕм... Тавсъе!

— Тивнĕ пулсан тавах!

— Сирĕн тивмесен тата кам ĕçки тивтĕр! Арăмпа иксĕмĕр те ӳсĕрĕлнĕ...

Упăшки кĕтмен çĕртен таврăнни Лукарьене хăратса пăрахрĕ. Микулапа иккĕшин хушшинче мĕн пулса иртнине сиснĕн туйăнчĕ. Анчах Михха çийĕнче килтен тăхăнса кайнă тумĕ çуккине тата шухăшĕсем пуçĕпех урăхла иккенне асăрхасан, хăйне хăй алла илчĕ те чăн кăмăл-шухăшне пытарасшăн тӳрех ӳпкелерĕ:

— Ах, Михха, çак таранччен ăçта çӳрерĕн? Килти тумтире ăçта çухатса хăвартăн?

— Эпĕ ăçта çӳресе мĕн тунине сан пĕлмесен те юрать. Хăтана каласа паратăп вăт. Ĕçме-çиме хатĕрле те, вăхăтлăха иксĕмĕре çеç хăвар-ха!

Лукарье пӳлĕмрен тухсанах, Михха хăй тĕллĕн ахăлтатса илчĕ, вара сăмахне пуçарчĕ:

— Чăнах та кулса вилмелле... Пĕлетĕн-и, эпĕ чипер майрасем патĕнче пултăм... Сисетĕп, эсĕ ăна-кăна чухлакан çын мар. Йĕркипе каласа парсан чухлăн-и-ха. Малтан пултăр пирки кĕпернатăр патне кĕтĕм. Вăл мана яланхи пек вашаватлăн йышăнчĕ. Пултăр çинчен сăмах хускатсан, йăлтах улшăнчĕ. Огуречников майлах, пултăрăн тус-йышĕсене тупмасăр ниепле те кăларса яма çук, терĕ. Ĕçе васкатма, хăйĕн влаçĕ пур таран пулăшма сăмах пачĕ. Эпĕ пултăра çавăн чухнех кăларса ярасса кĕтнĕччĕ. Хуньăма та шантартăм. Ĕнтĕ мĕн калас ăна? Кĕпĕрнатăр хальхинче сăрнаях пулчĕ. Ун патĕнчĕн тарăхса тухрăм... Çитменнине, ӳсĕрличчен ĕçтермерĕ. Ăçта тăрлас терĕм. Паллакан хуçасем патне кĕрес килмерĕ. Вĕсем те кĕпĕрнатăр йышши сăрнайсем. Ĕçме пĕлмеççĕ. Ытларах турă шывне сыптараççĕ. Вара ресторана кĕтĕм. Тăраниччен ĕçсе-çисе музыка итлес килчĕ. Музыкантсем çук. Пухма хушрăм. Кашнин хваттерне пĕлмеççĕ иккен. Унтан пушшех тарăхса тухрăм та, извозчик тытса, тӳрех хĕрлĕ хунарлă çурт еннелле вĕçтертĕм. Çавăнта кулăш та мыскара пуçланчĕ. Кăмăл туличченех ĕçнĕ вара. Хĕрарăмĕсем тесен — картина çинчи пек... Ăçта, мĕнле выртса çывăрнине те астумастăп. Вăрантăм та — полици участокĕнче пултăм тăтăм. Кĕсъе тĕпĕ çап-çутах. Çири тум та çук. Урамран тупса кĕтĕмĕр теççĕ. Вăт мыскара-тăк мыскара... Мĕн тумалла-ха ĕнтĕ? Çитменнине, полицейскисем эпĕ камне каласан та ĕненмеççĕ. Пĕр паллакан хуçана чĕнтертĕм те, вăл тумтир илсе пырса пачĕ... Вăт мĕнле мыскара куртăм эпĕ. Тăхта, Атăл çулĕ уçăлтăр-ха, сана та илсе кайса кăтартăп. Пĕр арăм куçĕнчен çеç пăхса ларма хытхурасем мар эпир... — Сывпуллашас вăхăт çитсен, Микулана çирĕм пилĕк пин тенкĕ шутласа пачĕ.

Микула килне çитнĕ çĕре пӳртре пианино сасси шăранать.

— Атте, атте! — савăккăн кĕтсе илчĕ Ванюк. Микула ывăлне кăкăрĕ çумне чăмăртарĕ.

— Ну, мĕнле, пианино килĕшет-и?

— Килĕшет, килĕшет, атте! Илсе панăшăн тавтапуç!

— Калама вĕренейĕн-и?

— Халех каласа кăтартатăп! — Ашшĕне пианино патне çавăтса пычĕ Ванюк. Хăй, пукан çине ларса, чăваш юррине калама хăтланчĕ.

Ан тив, халлĕхе вăл калани картне кăна ларать те, Микула ывăлĕ вĕренессе шанать.

— Маттур, маттур!

— Микула пичче, сан апат çиес килмест-и? — астутарчĕ Марье.

— Çук, эпĕ хăнара апатланнă. Халь Анук аппуна улăштарма кайиччен выртса канас шухăш пур.

— Кан, кан, атте! — пианино калама чарăнчĕ Ванюк. — Эпир урăх шавламастпăр. 

Микула хывăнса выртрĕ те талăк хушшинче нумай çĕрте тĕрлĕ ĕç тĕрлĕ пурнăç курса ывăннăран часах çывăрса кайрĕ.

Тепĕр сехетрен вăранса апатланчĕ те ывăлĕпе тата Марьепе сывпуллашрĕ.

Анук кĕçех киле таврăнчĕ. Ванюкăн пианино пурри, вăл кăштах калакалама сĕмленни ăна та савăнтарчĕ. Анчах каçхине Анахвис кĕмесĕр кайнăшăн, паян та килменнине пĕлсен, ирĕксĕрех пăшăрханчĕ. Халех амăшĕ урлă ăнлантарса, хĕрача кăмăлне çавăрма тĕвтурĕ.

Анук Кĕтерука тула чĕнсе кăларчĕ те:

— Кума, эсĕ ман çине мĕншĕн сиввĕн пăхнине, Анахвис мĕншĕн юнтарнине те чухлатăп. Ванюка Клавьепе çураçнăшăн çилленнĕ ĕнтĕ эсир. Малтан эпĕ те çавнашкалах кӳрентĕм. Кайран килĕшрĕм. Чăнах, сан шутпа мĕн тумаллаччĕ? Вилĕмле тăшмана вăхăтсăр çиллентермеллеччĕ-и? Е сехметсем пирĕн ачасем ӳссе çитиччченех Раççейре пуçпулса тăрĕç тетĕн-и? Ĕçхалăхĕ вĕсене сирпĕтессе ĕненместĕн-и-мĕн эсĕ? Апла мĕншĕн ĕçлетпĕр эпир? Мĕншĕн кашни утăмрах пуçăмăрсене хăрушлăха чикетпĕр?

Кĕтерук куçĕнчен савăнăç куççулĕ юхса анчĕ. Вĕсен хушшинче каллех килĕшӳ пулчĕ.



XV


Микулапа Çтаппан Хусана тухса кайнă ир Огуречников Шупашкара персе çитрĕ. Çул çинче ăна Энтрей патĕнче революциллĕ листовка тупни çеç мар, иртнĕ каç Михха ĕçкинче Çемен хăй сăмахĕ çине тăмасăр уретникпе Касмуххасене тăрă шыв çине кăларни те тăвăллантарчĕ. Микула е Михха аслăрах вырăнти тӳре-шарасене шăтсан, ыррине курас çук. Çавăнпа Мошков киревсĕр ĕç тунăшăн çеç мар, хăй сыхлăхне çухатса, Энтрейпе ашшĕне калаçтарма ирĕк панăшăн та питех тарăхрĕ. Вĕсен ăраскалĕшĕн хута кĕрес кăмăл-шухăшне йăлтах сирсе, айăплас ĕçе вĕçне çитерме, Михха патĕнче мĕн пулса иртни çинчен евитлесе, Мошкавпа мĕн тумаллине исправникпе сӳтсе явма шут тытрĕ.

Исправник, ахаль чухне те васкарах çӳременскер, çăварни ăсатнă хыççăн канцелярие çак тери ир пырасса кĕтменччĕ Огуречников. Çула май кĕрсе пăхăп та хăй килне кĕме хăюллăрах тесе шухăшланăччĕ. Исправник çитсе те ларнă иккен. Огуречников тивĕççĕн саламлама ĕлкĕричченех:

— Эсир мĕн хыпар илсе килтĕр тата? — пăлханса ыйтрĕ вăл.

Огуречников ирĕксĕрех сехĕрленчĕ. Халиччен исправник ăна евĕклĕн кĕтсе илекенччĕ. Ĕçшĕн тесен — ырланине кăна илтнĕ. Паян çав тери кăмăлсăр йышăнчĕ пулсан, мĕн сиксе тухнă-ши? Ахăртнех, ун станĕнчи хăрушла ĕçсем çинчен малтанах пĕлмен-ши? Огуречников ним калама аптраса тăнă хушăра исправник сăнран улшăннине асăрхарĕ. Тата куçĕ те темле хăравçăланса та тилĕрсе вылять.

— Ну?! — тата хыттăнрах ыйтрĕ исправник.

— Ваше высокоблагородие, эпир аслă патша тытăмне хирĕç çырнă листовка тупрăмăр! — терĕ Огуречников, исправнике пушшех çиллентересрен шикленсе.

Исправник, ĕçлĕхсĕр пурăнса сӳсленнĕ ӳт-пӳне пăхмасăр, айăкĕнчен йĕппе тирнĕ пек йăкăлт! сиксе тăчĕ.

— Мĕн терĕр эсир?

— Эпĕ, ваше высокоблагородие, аслă патшана хирĕç çырнă листовка тупрăмăр терĕм...

Исправник аранах ăнланчĕ. Чĕтреме тытăннă ура шăнăрĕсем ӳт-пĕве йăтса тăраймарĕç. Вăл кутăн кайса ларчĕ. Куçĕ умĕнче хура ункăсем вĕçе пуçлăрĕç. Инкек тинех çитрĕ. Иккĕмĕш станри темиçе вулăсра тупнă листовкăсене каç кӳрсе пани, вĕсем халь те куçа çисе, пуçа анратса выртни сахал... пĕрремĕш станран та çавнах илсе килчĕç. Ерекен чир майлах, пĕтем уезчĕпех сарăлнă иккен. Станувуйсене, уретниксемпе стражниксене сыхă тăма кирлине асăрхаттарсах тăнă пулин те, вăл тĕттĕм чăвашсен хушшинче революциллĕ юхăм сарăласса ĕненменччĕ. Кунашкал шухăшлама ăна станувуйсем те пулăшнă. Акă, халь ун умĕнче тăракан Огуречников сахал лăплантарнă-и? Эрне каярах çеç-ха хăй станĕнче ним пулас çук пек çырса пĕлтерчĕ. Исправникĕн тилĕрнĕ юнĕ куçне тăвăнчĕ. Вăл станувуй çине сĕкĕшме хатĕрленнĕ вăкăр пек пăхрĕ те сурчăкне сирпĕтрĕ:

— Мĕнле хăйнă эсир? Хăвăра шанса панă станра аслă патшана хирĕç листовкăсене салатма мĕнле ирĕк панă?!

— Хам айăпа пĕтĕмпех йышăнатăп, ваше высокоблагородие!

— Хăвăр айăпа йышăнатăр-и, сукин сын! Станувуйран кăларатăп! Суда паратăп!

Огуречниковăн чĕркуççи шăнăрĕсем чĕтре пуçларĕç. Исправникшĕн сăмахран ĕçе куçасси ним те мар. Вара станувуй мундирне хывма тивĕ. Унпа пĕрле кĕçĕнрех тӳре-шарасен хушшинчи хисеплĕ пурнăç çухалĕ.

Станувуй хирĕç чĕнменни исправнике чăлхантарса ӳкерчĕ. Кăшкăрсан-кăшкăрсан, сасси те чакса ларчĕ. Нервисем лăпланайманнипе питçăмартипе хулпуççийĕсем çаплипех сиккелеме чарăнмарĕç. Юлашкинчен хăйне хăй аран тыткаласа, Огуречникова ларма сĕнчĕ.

— Ăçта, кам патĕнче тупрăн? Хăвăра шанса панă станра çавнашкал çын пуррине мĕншĕн сисмен эсир? Пĕлтерӳçĕсем мĕн тунă сирĕн?

— Ваше высокоблагородие, эсир тĕрĕсех ятлатăр мана. Анчах ун патĕнче листовка тупăннă çынна халиччен те шанман. Ун пирки сире те систернĕ.

— Кам пирки?

— Михаил Петрович Янашовăн пултăрĕ пирки.

Исправник çамки пĕркеленчĕ. Кураков Андрей, ашшĕ-амăшĕн сăмахĕнчен тухса, учителе кайни, ирĕк шухăшсене уççăн калани çинчен Огуречников, чăн та, евитленĕ.

— Аранах сăн-сăпатне палăртрĕ иккен, мерзавец!

— Так точно, ваше высокоблагородие, арестлеме тиврĕ.

— Тĕрĕс тунă.

Начальник кăмăлĕ çаврăна пуçланине сиссен, Огуречников та хăйса çитрĕ. Сумкинчен хут кăларса исправник умне хучĕ.

— Ваше высокоблагородие, кунта пĕтĕмпех çырнă.

— Юрать, Григорий Петрович, пăхса тухăп. Эсир унччен хула курса çӳрĕр-ха. Килтен ир тухнипе апатланма та ĕлкĕреймен-и, тен?

— Ĕлкĕреймен çав, ваше высокоблагородие, — пытармасăр хуравларĕ те Огуречников исправник хăй килне кайма сĕнессе кĕтрĕ. Атăлкассине пырсан, яланах Огуречников патĕнче хăналаннă-çке вăл.

Исправник хăйне пăхăнакан тӳре-шара кăмăлне тавçăраймарĕ. Аслăрах тӳре-шарана кĕçĕнни хăна тумалли йăла пур, кĕçĕнни асли патĕнче хăнара пуласси çеç йăлара çук.

— Ну, вăт.... Пĕр-пĕр харчевньăна кĕрсе апатланăр. Унччен вуласа тухма тăрăшăп.

Шупашкар урамĕ Огуречникова чиркӳ чанĕсен шавĕпе кĕтсе илчĕ. Çич-сакăр пин çынран ытла пурăнман хулара вун çичĕ чиркӳ тата хĕрарăм мăнастирĕ. Патша йĕркишĕн тăракансем, пĕчĕк хуларах çакăн чухлĕ чиркӳ лартса чăваш халăхне ĕмĕр-ĕмĕрех тĕттĕмре те пусмăрта усрăпăр тесе шаннă-и, тен...

Огуречников пысăк хуран тĕпĕ пек лаппа вырнаçнă пасара пычĕ. Халь юр кайман пирки кунта çӳреме аван. Çуркунне е çулла, çумăр çунă вăхăтра, килсе ан кĕрех. Пылчăка путса ларăн. Сăртарах вырнаçнă урамсем тăрăх юхакан тислĕкпе тасамарлăх пĕтĕмпех çакăнта пухăнать. Суту-илӳ тăвакансем çеç куна ним вырăнне те хумаççĕ. Вĕсен таварĕсем таса е таса маррине тиркекен мещенсем пурпĕр илессе шанаççĕ.

Огуречников чи çывăхри харчевньăна кĕчĕ, кам та пулин сăйласса кĕтрĕ. Никам та йыхăрмарĕ. Огуречников ирĕксĕрех пĕр пушă сĕтел хушшине вырнаçрĕ...

Станувуй хăйĕнчен çырнине тата çынсем кăтартнине вуланăçемĕн исправник пĕр вĕриленсе, пĕр сивĕнсе кайрĕ. Вăл пĕчĕк татăк çеç тăрса юлнă та, кĕтессине «Пĕтĕм тĕнчери пролетарисем, пĕрлешĕр!» тесе çырнине асăрханă хыççăн ку мĕне пĕлтернине Огуречниковран та ытларах ăнланчĕ. Ан тив, исправник «Коммунистла манифеста» нихçан вуламан пултăр. Çак лозунга Ленин ертсе пыракан большевиксен партийĕ хăйсен кĕрешӳ ялавĕ туса хунине илтнĕ. Çитменнине, чăвашла çырса, типографире пичетленĕ. Каç кӳрсе панă листовкăсемпе танлаштарса пăхрĕ те пурте пĕр çĕртен тухнине ĕненчĕ. Апла ăна шанса панă уездра социал-демократла рабочи партин çирĕп организацийĕ ĕçлет. Анчах ăçта вырнаçнă вăл? Камсем тăраççĕ унта? Ку ыйтусем çине тĕллĕ хурав çук. Исправник, Огуречников çырнă пекех, Энтрей аллине листовка ăнсăртран лекнине шанмарĕ, тимĕрçĕ ăнсăртран тухса кайман тенипе те килĕшрĕ. Халех тупсăмне тупса тымарĕпех кăкламасан, тата темле инкек сиксе тухĕ.

Станувуй килсе кĕни исправникĕн шухăшне татрĕ.

— А-а... Таврăнтăр-и?

— Так точно, ваше высокоблагородие... Пăхса тухма ĕлкерейрĕр-и?

— Пăхса тухрăм... Ларăр. Эсир Раççей патшалăхĕшĕн чи хăрушă организаци йĕрĕ çине ӳкнĕ тесен те ытлашши мар. Мĕнле майпа тупса кăклас вĕсене? Ахаллĕн айăплисем иксĕмĕр пулăпăр.

— Питех ăнланатăп, ваше высокоблагородие...

— Ăнланни паха, анчах сахал. Эсир мана çакна каласа парăр-ха: малалла мĕн тума шутлатăр?

— Чи малтанах, Андрей Куракова опытлăрах следователь аллине памалла та тус-йышĕсем çинчен калаттармалла. Эпир хамăр енчен мĕнпур пĕлтерӳçĕсене ура çине тăратăпăр. Çылăх каçарттарнă чухне пачăшкă вăлтса пĕлме тăрăшĕ. Ĕненекенсен кăмăл-шухăшĕсене пусарса, ирĕклĕх çинчен шухăшлама пăрахтарас ятне пачăшкăна сăваплă иккун тупма хушрăм.

— Ку та сахал...

— Тата акă мĕн, ваше выçокоблагородие... ун çинчен донесени çине çырман та... Андрей Кураков çыхăннă тăшмансем Хусанта мар-ши?

— Хусанта?..

— Ия, ваше высокоблагородие, листовкăна пичетленĕ шрифта асăрхаса пăхăр-ха. Çак шрифтпа чăваш ачисене вĕрентекен кĕнекесене пичетленĕ.

Исправникшĕн хĕвел тухса тĕттĕме сирнĕ пекех туйăнчĕ. Огуречников сĕмленни питех тĕрĕс. Листовкăсене ниçта та мар, духавнăй консисторин типографинче пичетленĕ. Çавăнта чăвашла кĕнекесем кăлараççĕ. Патшана хирĕç кавар тăвакан организаци Хусанти фабрик-заводсенче, типографире ĕçлекенсен хушшинче пулмасан тата ăçта пултăр?

— Тĕрĕс, Григорий Петрович, ылхавлă организацин вучахĕ Хусанта. Шанатăп, ĕç ăнăçлă вĕçленсен, кĕпĕрнатăр эсир тăрăшнине те манмĕ.

— Аслă патшашăн эп хам пуçа хума та хатĕр, ваше высокоблагородие!

— Иккĕленместĕп, Григорий Петрович. Тата каламалли çук-и?

— Пур, ваше высокоблагородие, ирĕксĕртен уретник çинчен сăмах тапратма тивет.

— Мĕн тата?

Огуречников Мошков Микуласене айăплама хăтланнине каласа пачĕ те сăмахне çапла вĕçлерĕ:

— Çавна илтсен, Янашов пултăрне тытса хупнинчен те ытларах тăвăнчĕ. Николай Степанович та евитлесрен шикленетĕп. Сирĕнтен пытармастăп, ваше высокоблагородие, аван мар килсе тухрĕ. Мошкова урăх çĕрелле куçармалла мар-ши?

Паçăртарах пулсан, исправник Мошкова чăнласа çилленĕччĕ те урăх çĕре çеç мар, чинне пĕчĕклетсе стражнике куçарма та килĕшĕччĕ. Халь, патшана хирĕç кавар тунине пĕтерме май килнĕ пек суннипе, кăмăлĕ текех пăсăлмарĕ. Хăйне пăхăннă полицейскисен хутне кĕме яланах хатĕрскер, вăл çапла кăна татса хучĕ:

— Касмуххасене Михаил Петрович тапа-тапа ислетнине ырлатăп. Мошкова турткалас мар-ха. Вăл аслă патшана пĕтĕм чун-чĕринчен парăннă тарçă. Янашовпа Николай Степанович тапăнсан, мĕн тумаллине шутласа пăхăпăр. Эсĕ вĕсене майлаштарма тăрăш. Мошковăн Николай Степановичран каçару ыйтсан та ытлашши мар.

— Ăнланатăп, ваше высокоблагородие! Эсир хушнине тума тăрăшăп.

— Сыхлăхлăрах пулма тăрăшăр. Сас-хура сиксе тухсанах, мана пĕлтерме васкăр. Эпĕ халех кĕпĕрнатăра хыпарлăп...



XVI


Ĕмĕртенпех çуркунне тулли, çу вăхăтĕнче тĕллĕн-тĕллĕн утса каçмалла ăшăхланса юлакан Энĕш юханшывĕ çине Макçăм виçĕ çул каярах икĕ чуллă тата кĕрпе тăвакан арман туса лартрĕ те, халь кунта кунĕн-çĕрĕн çын татăлмасть. Армана çынсем çакнашкал нумай пухăнни çуркунне çывхарнă май çул пăсăличчен кашниех пур пек тырпулне авăртса хăварма тăрăшнинчен çеç килмен. Макçăм кĕреçе çăнăхне ытти хуçасенчен çур кĕрепенкĕ каярах илнипе ун арманне Атăлкасси вулăсĕнчисем çеç мар, инçетри чăвашсем, марисем те çӳренĕ. Макçăм сахалтарах тырăпа пыракансене авăртса хатĕрленĕ çăнăхĕпе улăштарса панă. Чухăнсенчен кĕреçе çăнăхĕ илменнисем те пулкаланă. Лашисене тăратма çивиттиллĕ пысăк сарай пур. Хăйсене выртса тăма — аслă пӳрт.

Кĕçĕр те арманта çын сахал мар. Вĕсем çакна асăрхама та ĕлкĕрчĕç: тĕттĕмленсенех Макçăм пăрахса кайрĕ те, ун вырăнне икĕ ывăлĕ — Ваçлипе Уçка — юлчĕç.

Ваçли, çын умĕнче хăйне тăнăçлă тыткалама хăтлансан та, чăннипе питех хумханать. Кĕçĕр çак хисеплĕ те шанса панă ĕçе ашшĕн туса ирттермеллеччĕ. Вăл хăраса ӳкнипе çеç мар, ачисене те хăй май çавăрма тăрăшнипе тата Микулапа хирĕçнипе шанăçсăра тухрĕ. Анчах ĕç вăхăчĕ çывхарса пынипе ашшĕ пирки хускалнă шухăшсем сирĕлчĕç. Кăмăлĕ те çĕкленчĕ. Пилĕк çул хушшинче нумай ĕç туса курнă вăл, ăраскалĕсене пĕрле тĕвĕленĕ нумай çынна пĕлет. Çапах та кĕçĕрхи пек пысăк ĕçе хутшăнманччĕ-и, тен. Çурма çĕр çитесси инçех те мар ĕнтĕ. Халь авăртма черет çитмеллисем амбара юлчĕç, ыттисем канма, юмах çаптарма пӳрте кĕчĕç. Арман чулĕсем сиксе сирпĕнес пек кĕрлесе çаврăнни çеç çĕрлехи шăплăха хускатать.

Шăп çурма çĕр тĕлĕнче пĕр мих хывнă лав персе çитрĕ. Ку çын Аманик ялĕнчи Аванов Иванне Ваçли лайăх пĕлет. Иртнĕ çура вăл унпа Михха йывăçне тиенĕ çĕрте пĕрле ĕçленĕ. Ĕнел общинин пухăвĕнче Аванов Касмуххана хирĕç тухса каланă тенине те илтнĕ.

Аванов, миххине йăтса кĕрсе, авăртма черет йышăнчĕ. Вара Ваçли патне пычĕ.

— Аçу ăçта тата?

— Атте киле кайнă. Сана ма кирлĕччĕ вăл?

— Тулă çăнăхĕ илес теттĕм те... Сутатăр-ши?

Ваçлин ĕненес килмерĕ: «Нивушлĕ çак çын пирĕн тӳс-йыш?»

— Мĕн кирлĕ терĕн çак эс? — тепĕр хут ыйтрĕ вăл.

— Тулă çăнăхĕ çук-ши терĕм..

— Миçе пăт кирлĕччĕ сана?

— Пĕр виçĕ пăт илес тенĕччĕ.

Ваçли, ку кĕтнĕ çын иккенне йăлтах ĕненсен, сассине пĕчĕклетрĕ:

— Пур, сутатпăр. Ав, аттен пысăк пӳртне кĕр. Унта сана пирĕн Уçка йышăнĕ.

Аванов лашине сарай айне тăратса хăварчĕ.

Çапла Ваçли, сехет хушшинче тенĕ пек, сакăр ялтан çирĕм çынна яхăн кĕтсе илчĕ. Тĕлĕнмелле, Ваçли пурне те паллать иккен. Вĕçем пурте бурлакра е урăх çĕрте çын ĕçне туса пурăнакан чухăнсем. Тата çакă та Ваçли кăмăлне çĕклерĕ. Паян вăл вăрттăн ĕçлекен организацин тымарĕ ытла та сарăлнине курса ĕненчĕ.

Арман пӳртне пухăннă чăвашсем те паллакан çынсемех иккен. Тепĕр тесен, ку аван та. Паллакан çынпа тем çинчен те калаçма хăюллă. Пурпĕр чĕмсĕрленчĕç. Ан тив, вĕсем кунта мухтавлă Кăйкăрпа Чĕкеç кăтартса янипе килчĕç те, пуян киле шансах каймарĕç. Тус-йышĕсем систернĕ тăрăх, пухăва ирттерме Кăйкăр хăй килмелле. Кам-ши, мĕнле çын-ши вăл? Патша стройне хирĕç кĕрешес ĕçе хулари рабочисем ертсе пынине аван пĕлеççĕ вĕсем. Кăйкăр та хула çынни пулĕ тесе шутларĕç.

Уçка, пухăннă çынсен кăмăл-шухăшĕсене тĕпчеме е тишкерме уйламасăр, хавас та вашават калаçкаласа, сĕтел çине чашкăракан сăмавар лартрĕ, пиçнĕ çĕрулми антарчĕ, вĕренĕ шывпа çемĕçтернĕ сазан пулă кăларса хучĕ. Стакансене чей тултарса хатĕрлесен, сĕтел хушшине ларма сĕнчĕ.

Çынсем вырнаçма ĕлкĕрейнĕччĕ — пӳрте Ваçлипе Энĕшкасси сутуçи Микула пырса кĕчĕç.

Çынсем тĕлĕнчĕç çеç мар, сехĕрленчĕç те. Ан тив, Микула кăмăллă çын пултăр, чухăнсене тавар та кĕтмелле паркалать, анчах кунта мĕн ĕç унăн? Тата вăл эрнипех пасарсене суту-илӳ тума тухаканскер, паян мĕн шыраса çӳрет? Полицейскисемпе кавар туса тыттарма мар-и?

Ваçли Уçкана чĕнсе илчĕ те, тем хушса, тула кăларса ячĕ. Çынсем сĕтел хушшинчен тухма хăтланнине асăрхасан:

— Ан хускалăр! Ниçта та ан хускалăр! Чей ĕçнĕ хушăрах пухуне те туса ирттерĕпĕр! — терĕ.

Микула хăйне шанманнине сисрĕ. Анчах ним йӳпсемен пек:

— Апачĕ тутлă пултăр! — тесе хавассăн саламларĕ те пурне те ал парса тухрĕ. Никам сĕнмесĕрех пăшалне, çĕлĕкне, пиншакне хывса çакрĕ. Сĕтел пуçне ларсан, каллех сăмах пуçарчĕ: — Ма ытла шăп ларатăр?

— Мĕн çинчен калаçмалла, тет, пирĕн? — кăмăлĕ çуккине пытармасăр хирĕç чĕнчĕ Аванов.

— Ан тĕлĕнтер, Иван пичче, сăмах тупаймастăр-и вара? Е пурнăç савăнтармасть-и сире?

— Пурнăçăн савăнăçĕ пӳлме тулли чухне вăл.

— Пӳлме тĕпĕ якалсан, чĕлхе те çаврăнкаласшăн мар.

— Пирĕншĕн яланах пумилкке... — Ĕнтĕ ыттисем те ӳрĕк-сӳрĕккĕн мăкăртатса илчĕç.

— Шел.... Шел... — ӳпкеленĕн пуçне сулчĕ Микула. — Ман шутпа, сирĕн йышши чухăнсен савăк калаçăва ăçтан тупма май пуррине такамран та лайăхрах чухламалла пек туйăнать. Куна чухламасан, эсир малашнехи телейлĕ пурнăçшăн кĕрешме те пултараймастăр!

Энĕшкасси сутуçин халапĕ хресченсене тĕлĕнтерсе пăрахрĕ. Вĕсем пĕр-пĕрин çине тĕпчевлĕн пăхрĕç. Шанăçсăр кăмăлне сиреймен пирки ним сăмахсăр ирттерчĕç.

Микула сывлăшне çавăрмалла пек пурне те куçран ăшпиллĕн пăхса çаврăнчĕ те шухăшне малалла тăсрĕ.

— Юлташсем, уссăр пупленипе çитĕ. Чĕннисем пурте пухăннă курăнать, ĕçе пуçăнма та вăхăт. Малтанах сире, хамăр çынсене тĕрĕс ăнлантарса памалла пултăр тесе, Тĕмшер учительне Андрей Куракова мĕншĕн тытса хупни çинчен каласа парăп. Тӳре-шарасем ăна шанманнипе тата хăйсене хăйсем упранас шутпа ухтарнă, ун патĕнче ăнсăртран листовка тупнă. — Ларакансем хушшинче çуйлăн сывлани сисĕнчĕ. — Куншăн ним шикленмелли те çук. Кураков патĕнче листовка тупни пире нихăш енчен те тĕкĕнмест. Вăл пирĕнпе çыхăнман. Ăна листовка паракан çынна шанăçлă вырăна ăсатнă.

Хресченсене чун кĕчĕ. Вĕсем Микула ахаль сутуçă маррине тавçăрчĕç. Анчах пуху ирттерме Кăйкăр хай килмелле тетчĕç. Нивушлĕ Кăйкăр ячĕпе çӳрекен паттăр çак çын?

— ...Эпĕ нимле хăрушлăх та çук тесе каласшăн мар. Пуçĕпех урăхла, пирĕншĕн те хурăшлăх çывхарах килчĕ. Полицейскисем канăçне çухатнă. Мĕнпур вăй-халне хурса, пирĕн йĕр çине ӳкме тăрăшĕç. Çавăнпа питех те сыхлăхлă пулмалла. Хăвăрах пĕлетĕр, эпир сăмахпа калаçнинчен ĕçе куçас саманта çитрĕмĕр. Вырсарникун Михха йывăçне мольăпа хăваласа антарма бурлаксене пухма килеççĕ. Пирĕн умра халь — Михха ĕçне кĕрĕшекен бурлаксем валли лайăх условисем туса партарасшăн кĕрешӳ пуçарасси. Михха йывăçне хăваланă тата челенасем тиенĕ çĕрти пек йӳнĕ те йывăр ĕç каторгăра çеç. Кунне вун ултă сехетрен кая ĕçлеттермеççĕ. Чĕркуççи е пĕç тĕп таран сĕлкĕш шывра тĕрмешни бурлаксен урине çĕçĕ пек касать, Час-часах вĕсен юханшыва сикме те тивет. Типĕнме ниçта çук. Кун каçиччен ĕшенсе ĕçленĕ хыççăн çумăртан, юртан пытанма çивитти туса паман. Юрлă-шывлă çĕр çинчен хăпса выртма урай сарман. Çитменнине, сехмет мĕн çитерет-ха вĕсене? Çусăр вир пăтти. Иçмасса, çăкăрне те тăранмалăх памасть. Сивве шăнса пăсăлнисем миçе çын-ши? Вилекенсем те сахал мар. Кунашкал киревсĕрлĕхе пĕтерме вăхăт. Эпир сехметпе кĕрешес ĕçре пĕччен мар. Раççейри пĕтĕм лару-тăру пирĕн кĕрешĕве ăнăçлă вĕçлеме пулăшĕ. Мул хуçисене пуйтарма тапраннă вăрçинче Япони пирĕн çара кунран-кунах хĕссе пырать. Асран тухнă, революцирен хăраса ӳкнĕ патша кăçалхи январĕн тăххăрмĕшĕнче тĕнче курман ирсĕр ĕç турĕ. Питĕр хулинче иккунсемпе те патша сăнӳкерчĕкĕсемпе, мирлĕ кăмăл-шухăшпа хăйĕнчен çăмăллăх ыйтма тухнă рабочисене пăшалпа пере-пере пăрахтарнă. Пин рабочие вĕлернĕ. Пиншерĕшне амантнă. Патшан ирсĕр ĕçне хирĕç пĕтĕм рабочи класс вилĕмле çапăçăва çĕкленет. Патша тронĕ ишĕрĕлсе анас пек кăна тытăнса тăрать. Килĕрсене салансан, чи малтанах эсир, çакăн çинчен ăнлантарса, çынсенне тĕрĕслĕхшен кĕрешес вăй-хăватне çĕклеме тăрăшăр! — Микула самантлăха чарăнса, итлекенсен кăмăл-шухăшĕсене тĕпчесшĕн пек, тинкеререх пăхса çаврăнчĕ. Пӳртре шăна вĕçсен те илтĕнмелле шăплăх. Микулан тĕрĕс сăмахĕсем хресченсен чунне хăпартлантарни палăрать. Вăл тата тăнăçлăрах та витĕмлĕрех сасă çине куçрĕ: — Сехмет бурлаксене ĕçе тытма пырсан, мĕнле условисем кăларса тăратмалла-ха? Кун çинчен эпир чухлакантарах юлташсемпе канашларăмăр та çакнашкал тĕвтурăмăр: ĕç кунĕ сакăр сехет пулмалла. Куншăн вара йывăçа хыçалтан хăвалакансене — кунне пĕрер тенкĕ, затортисене, гавань хуракан çĕрте ĕçлекенсене — тенкĕ çурă тӳлетĕр. Сакăр сехетрен ытла ĕçлеттерсен, ĕçкунне тепĕр çавăн чухлĕ хушса тӳлетĕр те укçине кунсеренех парçа пытăр. Паян ĕçленĕ укçана тӳлемесĕр ырана ан хăвартăр. Йывăçа хăваласа антарас ĕçе курттăм илме те юрать. Тăваткăл чалăшран çирĕм пус ыйтăр. Килĕшӳ тусан, çирĕм пилĕк процентне çавăн чухнех кăларса патăр. Ан тив, бурлаксем çемйи валли мĕн кирлине пурне те илсе хăварччăр. Элнетпе Ĕшĕт юханшывĕсем пĕрлешнĕ тĕле хăваласа çитерсен, тепĕр аллă процентне патăр. Юлашки çирĕм пилĕк процентне Атăл таппине хăваласа çитерсен тӳлетĕр. Анчах кирек мĕнле условипе ĕçлесен те, сехмет пахилккепе çăпатине укçасăрах патăр. Енчен пурин валли пахилкке çитмесен, халех укçа валеçтĕр те, ĕçе кайиччен çĕлеттерме пулать. Мольă хăвалама пуçланă çĕре кăшшавуйлă салкăсем туса хатĕрлеттертĕр. Хушса тӳлесен, кăшшавуйсене хăвăр та туса паратăр. Кунне пĕрре аш-какай яшки çитертĕр. Пăтă çине хĕвелçаврăнăш çăвĕ те пулин ятăр. Çăкăр кирлĕ таран патăр. Шăнса чирлекенсене, вăл сываличчен, вăтам шутпа илсе ĕç укçи тӳлетĕр. Бурлак аманас-тăвас е вилес пулсан, ун çемйине пулăшу кăтарттăр. Вăт сехмет умне çакнашкал условисем кăларса тăратмалла та йышăнма хистемелле. Кун пирки халь хамăр хушăра сӳтсе явăпăр та бурлаксене ăнлантарăпăр. Çакăнпа хамăн сăмаха пĕтеретĕп. Ыйтса пĕлмеллисем пулсан, хаваспах хуравлатăп!

Хресченсем пĕтĕмпех ăнланчĕç. Бурлаксем хăйсен тивĕçĕшĕн, пурнăçĕшĕн кĕрешме татăклах хатĕрленнине те аван пĕлеççĕ вĕсем. Çапах та иккĕленсе шарламасăр ларчĕç. Михха ку таранччен, кунне вун ултă сĕхетрен кая мар ĕçлеттерсе, хĕрĕх пусран мала тӳлемен. Халь сасартăках тенкĕ те тенкĕ çурă ыйтма тивет. Тата ытти условисене йышăнмасăр бурлаксене урăх çĕртен пухсан, Ĕнел халăхĕ мĕн курĕ? Ку çеç те мар-ха, çиллентерсен, Михха пĕр кĕрепенкĕ çăнăх кивçен памĕ, вăрлăхсăр та тăрса юлăн. Микула ыйтма шухăшланинчен кăштах чакарсан, ĕç ăнăçлăрах вĕçленмĕ-ши?

— Нумая хапсăнакан нимсĕр юлнă, тенĕ ваттисем. Халь те çавнашкал килсе тухмĕ-ши? Пирĕн тем те ыйтас килĕ те, сехмет килĕшмесен, мĕн тăвăпăр? — юлашкинчен сăмах чĕнсе шăплăха сирчĕ Аванов.

— Çилленĕ те, пире ĕçсĕр тăратса хăварĕ!

— Ĕçе кайма хатĕррисене урăх ялсенче те пуслăхпах тие! — Аванов шухăшне харăсах иккĕн-виççĕн çирĕплетрĕç.

Микула чĕри эрленсе, ыратса кайрĕ. Суйласа илнĕ, темиçе çул хушши вĕрентсе кĕрешĕве хăнăхтарнă çынсем çĕнтерессе шансах каймаççĕ. Çак сиенлĕ кăмăл-шухăш, ыттисен хушшинче сарăлсан, сехмете парăнтарма хĕнни паллах. Микула çирĕпрех сасă çине куçрĕ:

— Иван пичче, эсĕ «ваттисен сăмахĕ» тенине пуянсен пурнăçне хапсăнасран хăраса шутласа кăларнă. Пĕрлешсе кĕрешĕве тухнă ĕçхалăхшĕн нимле чару та пулмĕ. Вăл, çулне пӳлме хăтланакансене сирсе, хăйне тивĕçлине çĕнтерсе илĕ. Анчах сирĕн хушăра çапăçу пуçланичченех хăраса ӳкнисем пурри палăрать. Куншăн питех те пăшăрханмалла. Вĕсене ман çакнашкал ыйту парас килет. Хамăр кăларса тăратас условисене сехмет йышăнас çуккине мĕнпе çирĕплетесшĕн? Тата вăл сире ĕçе илмесĕр урăххисене хăш ялтан пухĕ? Эсир, мĕн, шыв хĕррине анса курман арçынсене мольă çине хăваласа кайĕ тетĕр-им? Çук, Михха Ĕнел çыннисенчен урăх мольă хăвалама никама та тупаймĕ. Ытти ял çыннисене малтан ик-виçĕ çул вĕрентсе хăнăхтармалла-ха. Сехметĕн ик-виçĕ çул кĕтме вăхăт çук. Тата вăл çур кĕрлесе килессе те чараймĕ. Кĕçех Элнет пăртан тасалĕ те, йывăçа юхтарас вăхăт персе çитĕ. Йывăçа шыва яма пĕр кун кая юлсан та вырăнтах типĕтсе хăварăн. Ку вара сехметшĕн вилĕмпе пĕрех. Çапла ĕнтĕ хăвăрăн çеç çине тăмалли юлнă...

Хресченсем чун-чĕрĕленчĕç, Микула сăмахĕпе килĕшрĕç. Бурлаксем сехмете çĕнтеричченех кĕрешме хатĕррине те шанаççĕ. Юлашкинчен пĕр хресченĕ пурне те хумхантаракан ыйтăва хускатрĕ:

— Николай Степанович, пирĕн пурнăçра тата çак чăрмав-çке.... Хальхи вăхăтра кашнин тенĕ пекех çăкăр пĕтсе килнĕ. Эпир Михха ĕçне кĕрĕшсе çăкăрлă пуласса шаннă. Хирĕçсе вăхăт вăраха тăсăлсан, мĕн тăвăпăр?

— Юлташсем, кĕтмен инкек сиксе тухсан, халăха çăкăрсăр хăвармалла марри çинчен те шутласа хунă. Çăнăх кирлисем ыранах çак армана килччĕр. Макçăм кум вĕсене йӳнерех хакпа кивçен парĕ.

Хресченсем пушшех хавхаланчĕç. Вĕсем, Микула сĕннипе килĕшсе, ытти çынсене те кĕрешĕве хатĕрлеме сăмах пачĕç. Микула татах асăрхаттарчĕ:

— Юлташсем, эпир сехмете çĕнтеретпĕрех. Çапах та вăл çăмăллăн парăнасса кĕтни ĕç çине вăйăлла пăхни пулĕччĕ. Тата çакна та манма юрамасть: тӳре-шарасем те ун хутне кĕрĕç. Пирĕн кĕрешĕве, ахăртнех, Кураков ĕçĕпе çыхăнтарма хăтланĕç. Пухура сăмах пуçаракансене куç хурса айăпласран хăрушă. Çавăнпа пĕр-пĕр çын мар, халăх пуçарнă пек тума тăрăшăр. Ан тив, яланхи майлах пурте шавлаччăр, пурте калаçчăр. Хăвăр шарламасан та юрать. Михха килĕшсен, договор тума уполномоченнăй суйланă чухне Энĕшкассинчен Ваçлие суйлăр. Ахаллĕн сирĕн хушăра хут пĕлекен çук.

Микула шухăшне каласа пĕтерчĕ те хаваслăн сывпуллашса тухса кайрĕ. Çул çинче ăна Уçка урхамахпа хуса çитсе лартрĕ.

Хресченсем те кайма пуçтарăнсан, Аванов пурин кăмăлне тивĕçтерсе ыйтрĕ:

— Ваçли, кала-ха, тархасшăн, эс пĕлетĕн-и, тен... Пире паян Кăйкăр килет тесе хыпарланăччĕ... Халь...

Ваçли ăнланчĕ. Аванов шухăшне вĕçлессе кĕтсе илмесĕрех хуравларĕ:

— Халь сирĕнпе Кăйкăр хăй калаçрĕ те ĕнтĕ... Анчах ун çинчен сăмах хамăр хушăра пĕттĕр тесе тупа тăвăр!

— Тупа тăватпăр, — килĕшрĕç хресченсем.

Аслă типпе кĕнĕ хыççăн малтанхи вырсарникун ирех Хĕлип бурлаксене ĕçе тытма тухрĕ. Тĕрĕсрех каласан, хăш ялтан миçе çын каймаллине пĕлтерме. Бурлаксем, пĕлтĕрхи хакпа килĕшсе, ырантан тепĕр кунне ĕçе каясса шанать вăл. Яланхи пекех, малтан Энĕшкассине кĕме шутларĕ. Чи пултаракан, затор ватнă, гавань карнă çĕрте ĕçлекен бурлаксем çакăнта ĕнтĕ. Хĕлипĕн халăх пухăниччен Микула патне кĕрсе хăналанас килчĕ. Унăн кĕме сăлтавĕ те пур: Микула — Михха хăти, Хĕлип — Миххан пулăшаканĕ. Анчах лашисене вăрланине сиснипе Микуласем хăйне каçарас çуккине чухланăран хăрарĕ. Çтаппан Михха урхамахне чышса вĕлерни ун асĕнчен нихçан та кайман.

Хĕлип лашине тӳрех Павăлăн шурă пӳрчĕ еннелле тытрĕ. Кунта ăна хисеплесе кĕтсе илчĕç. Павăл виçĕ çул ĕнтĕ Энĕшкасси бурлакĕсен подрядчикĕ, Хĕлиппе алла-аллăн ĕçлет, Михха ĕçĕнчи çынсем валли лавкка уçса, тупăш курать.

— Пыр, арçынсене пĕлтер, ыран мар тепĕр кунне мольă хăвалама каятпăр, — ик-виç сăмахранах хушрĕ Хĕлип.

— Халех пухатăп, Хĕлип Спиридонч... Эсĕ унччен килти пекех хăналан-ха... Варуç, ĕçме-çиме хатĕрле унта.

Арçынсене пухма вăхăт нумай кирлĕ пулмарĕ. Ку самант килессе кашниех кĕтнипе тăват-пилĕк çынна калама ĕлкĕрсенех, хыпар ял тăрăх сарăлчĕ. Арçынсем хурал пӳрчĕ патнелле ута пуçларĕç. Кĕçех Павăл таврăнчĕ те, Хĕлиппе иккĕшĕ хурал пӳртне кайма тухрĕç. Тĕрĕссипе, Хĕлипĕн халăх çине пымасан та юратчĕ. Иртнĕ çул та вăл условисем çинчен Павăла каласа хăварнăччĕ те хăй Тĕмшере чуптарнăччĕ. Халь, каçчен пур яла та çитсе çаврăнма ĕлкĕрессе шанса, Энĕшкасси пухăвне курма шут тытрĕ. Çитнĕ çĕре хурал пӳртне халăх лăках тулнă. Хĕлипĕн чĕри савăккăн тапрĕ. Пакăш ращинче пурăннă, Михха патĕнче вăрă-хурахла ĕç тунă вăхăтра халăх тесен унăн чунĕ чĕрне вĕçнех çитетчĕ. Халь вăл вĕсен ăраскалне татса парать,

— Мужиксем, мĕнле, пурте килчĕç-и? — сăмах пуçарса ыйтрĕ Хĕлип.

— Килнĕ! — илтĕнчĕç халăх хушшинчен сасăсем.

— Юрĕ, ĕлкĕрейменнисене кайран каласа ăнлантарăр. Ман сирĕн валли ырă хыпар пур. Пирĕн хуçа, пурте хисеплекен Михаил Петрович, мана сирĕн ялтан çĕр çын мольă çине кайма илесси çинчен пĕлтерме ячĕ. Укçине аван парать. Пĕлтĕрхи хаках. Кунне хĕрĕх пус. Апачĕ те ĕлĕкхиех. Ĕçе кĕрĕшнĕ майпа хуçа паян витре эрех лартать. Тата кашниех пĕрер пăт çăнăх илме пултаратăр. Ĕç укçине йывăçа Атăл таппине хăваласа çитерсен тӳлетпĕр. Подрядчикĕ кăçал та Павăл Платонăчах.

Иртнĕ çулсенче çакнашкал пупленĕ хыççăн бурлаксем хаваспах килĕшсе мăкăрич укçине илекенччĕ те эрех патне чуптараканччĕ. Паян темшĕн чĕмсĕрленсе тăчĕç... Шăплăх ытла та вăраха тăсăлнипе Павăл тӳсеймерĕ, Хĕлипрен малтан сăмах илчĕ:

— Халăх, ма шарламастăр! Е ĕçе кĕрĕшес мар тетĕр-и?

— Ĕçе кĕрĕшес мар тесе кам калать? Эпир ĕçсĕр пурăнаймастпăр, — сас пачĕ тахăшĕ халăх хушшинчен.

— Апла мĕн шăла çыртса тăратăр? Мăкăрич укçине илĕр те эрех патне вĕçтерĕр! Ырантан тепĕр кунне ĕçе каятăр!

— Мăкăрич ĕçесси тармĕ-ха вăл... Малтан мĕншĕн ĕçмеллине пĕлесчĕ.

Ку сăмаха чи маттур бурлаксенчен пĕри каланине Павăл сăнаса юлма ĕлкĕрчĕ.

— Карачăм, сан сассу мар-и çавăнта? — хирĕç чĕнчĕ вăл. — Ăнланаймарăм-çке, мĕн çитмест сана? Эсĕ мăкăрич мĕншĕн ĕçмеллине халь те чухлаймарăн-и вара?

— Карачăм çеç мар, эпир те çавнах калатпăр!

— Пахилкке çинчен сӳтсе явмалла!

— Мольă хăваланă çĕрте кăшшавуйсем пулаççĕ-и? — шавларĕ халăх.

Павăл, ним хуравлама аптраса, Хĕлип çине пăхрĕ. Лешĕ, пуху пуçламăшĕнче бурлаксем илтсе юлайман пек сунса, аллине сулчĕ.

— Ытла та тĕлентеретĕр эсир! Сирĕн хушăра хăш-пĕрисем хăлхине мăк чиксе тăнă курăнать. Мĕн тăвас тетĕн, тепĕр хут астутарма та ӳркенместпĕр. Ĕç хакĕ те, ытти те пĕлтĕрхиех. Ăнлантăр-и?

Халăх хушшинче ахăлтатнă сасăсем илтĕнчĕç.

— Вăл пире иртнĕ çулпа çырлахтарасшăн!

— Эй, Хĕлип, пурнăçран тăрса юлнă-çке эсĕ! Иртни ĕмĕрлĕхе куçнине те маннă!

— Эпир кăçалхипе пурăнатпăр!

— Мĕн çитмест, мĕн кирлĕ сире? — чăннипех тăна хурайман пирки ыйтрĕ Хĕлип.

— Пĕлтĕрхи хакпа каймастпăр!

— Каймастпăр! — пĕрин хыççăн тепри çирĕплетрĕç бурлаксем.

Хĕлип ăнланчĕ ĕнтĕ, ĕненесси çеç килмерĕ.

— Эсир иртнĕ çулхи хакпа ĕçлесшĕн мар-и? Апла тесен, мĕн хак илесшĕн?

Халăх Атăл çинчи тăвăллă хум пек пăлханса кайрĕ. Мĕн-мĕн ыйтакан çук унта. Хĕлип çакна ăнланса юлма ĕлкĕрчĕ: бурлаксем сакăр сехетлĕ ĕç кунĕ тума хушаççĕ. Уншăн вĕсене, çырана выртса юлнă йывăçа шыва йăван тарма пыракансене пĕр тенкĕ заторта е гавань карнă çĕрте ĕçлекенсене кунне тенкĕ çуршар тӳлемелле. Сакăр сехетрен ытлашши ĕçлеттерсен, хушса тӳлемелле. Укçине кашни кунах памалла. Тăваткăл чалăшран çирĕмшер пус тӳлесен, ĕçе курттăм илме те килĕшеççĕ. Кирек мĕнле майпа ĕçлесен те, укçасăрах пахилккепе çăпата пама, какай яшки çитерме ыйтаççĕ, çывармалли кăшшавуйсем тума сĕнеççĕ. Чирлекенсене е аманакансене пулăшмалла. Хĕлип кунта шӳтлеменнине те чухларĕ. Сăмах тупайман енне вăл хыттăн татса хучĕ:

— Эсир ухмаха ернĕ! Ку хака сире никам та парас çук!

— Памасан — кирлĕ мар! Мольă хăвалакансене урăх ялта тупăр!

— Паянах пин çын тупатăп! Хăвăра, ачусене кăна шеллетĕп!

— Кашкăр сурăха шелленĕ, тет те, хӳрине çеç тăратса хăварнă, тет!

Халăх хушшинче кулнă сасăсем илтĕнчĕç.

— Тăна кĕрсен мĕн хăтланăр-ха, курăпăр! Чавсана çыртма ан тивтĕр!

— Ан хăрат! Пире тахçанах хăратса пĕтернĕ!

— Халăх, саланăр! Вăл пирĕнпе çынла калаçасшăн мар!

Бурлаксем çав самантрах туха-туха кайма пуçларĕç. Тата темиçе минутран пӳртре пĕр çирĕм çын кăна юлчĕ.

Вĕсен хушшинче Якур та пур. Вăлах пуринчен малтан сăмах хушса хучĕ:

— Хĕлип Спиридонăч, эпир иртнĕ çулхи хакпах ĕçлеме килĕшетпĕр!

Ыттисем Якур шухăшне çирĕплетсе янларĕç:

— Эпир пыратпăр!

— Мăкăрич ĕçме укçа пар!

Халăх кĕтмен çĕртен кĕр! саланни тĕлĕнтерсе те шиклентерсе пăрахнипе Хĕлип пĕр хушă ним чĕнмесĕр тăчĕ. Пӳрте юлнă çынсем килĕшсе кĕрленипе тăна кĕрсен те, вĕсемпе калаçма кăмăл тумарĕ. Кунта юлхаврах та затор çине кĕмен çынсем çеç юлнине асăрхама ĕлкĕрчĕ. Вара такама юнанă пек хăлаçланса:

— Тăхтăр-ха, сăрнайсем! Хăвăрах пырса пуççапăр. Ун чухне ĕç кунĕ сакăр сехет пулмаллине, кунне тенкĕ çурă тӳлеме ыйтнине те манăр! — терĕ.

Таса уй-хирте, хăй тĕллĕн çеç чухне, тăрлавлăрах шухăшлама тытăнсан, Энĕшкассинче хак хуштарма тапăннинчен пысăкрах ĕç сиксе тухнине туйрĕ Хĕлип. Ан тив, вăл вăрă-хурах çеç те, хăлхине мăк чиксе пурăнмасть-çке. Полицейскисем Çемен ачине хупнине, тимĕрçе шыранине те илтнĕ. Çакна май вăл пуçламăш хут Михха хушнине тăвайманшăн тарăхрĕ. «Хуçа мĕн калĕ ĕнтĕ? Бурлаксем ĕçе пыма килĕшменни кулăшла мар-и? Куна кам ĕненĕ? Вĕсем çав тери пысăк хак ыйтнине мĕнле каласа ларас? Бурлаксене парăнтарайманшăн Михха хама ятласси паллах». Хĕлипĕн энĕшкассисене курайманлăхĕ, вĕсене тавăрас кăмăлĕ тата хивреленчĕ. Тавăрма май та пур пек туйăнать ăна. Ытти ялсенчен чи маттур бурлаксене заторпа гавань карнă çĕре ямалла кăна. Анчах унта кунашкал бурлаксем пур-ши? Хĕлип хăй палланă таран кашни бурлака тишкерсе тухрĕ те çичĕ ялĕнче суйласа илме пуласса шанчĕ. «Вĕсен вырăнне йывăçа çыран хĕрринчен шыва йăвантарма, хыçалтан тасатса пыма халиччен ку ĕçе хутшăнман арçынсене те пухма юрать. Вара курăпăр, энĕшкассисем мĕн калĕç!»

Тĕмшер ялне çитнĕ çĕре Хĕлип кăмăлĕ йăлтах уçăлчĕ. Халахĕ те хăвăрт та шĕкĕр пухăнчĕ. Хĕлип ĕçе каймалли çинчен сăмах хускатрĕ кăна, кунта та Энĕшкассисем майлах ыйтрĕç. Хĕлип килĕшме мăр, каллех ятлаçма та хаяррăн юнама пуçларĕ. Вара тĕмшерсем те кĕр саланчĕç. Пĕлтĕрхи хакпа ĕçлеме килĕшекенсем çирĕм çынран мала тупăнмарĕç. Хĕлип вĕсемпе калаçмасăрах тухса кайрĕ.

Çул çинче Хĕлип хăйне йăпатса кăмăлне çĕклеме хăтланчĕ. Энĕшкассипе тĕмшерсем ухмаха ернĕ те, ун ирĕкĕнче тата ултă ял-ха. Заторпа гавань карнă çĕрте ĕçлекенсене çав ялсенчен те суйласа илме пулĕ. Вара Энĕшкассипе тĕмшерсем тинех нуша курĕç.

Анчах Хĕлип Варасарта та çавнах тĕл пулчĕ. Кунта тата хыттăнрах та çирĕпрех калаçрĕç. Куншăн тĕлĕнме те çук ĕнтĕ. Энĕшкассипе Тĕмшер çыннисем хак ӳстерме ыйтнă хыпар, Хĕлипрен маларах çитсе, варасăрсене пушшех хăватлантарнă.

Хĕлип йăлтах хавшаса ӳкрĕ. Юлашки пилĕк ялĕнче заторпа гавань карма пултаракан çынсем çуккнне пĕлнĕрен тата ку ялсем те малтанах калаçса татăлнăн çине тăрасса сиссе, лашине Атăлкассинелле çавăрчĕ.

— Ма пит ир таврăнтăн тата? — халех килессе кĕтмен пирки ыйтрĕ Михха.

— Калама та аван мар, Михаил Петрович... — мĕскĕннĕн хуравларĕ Хĕлип, халран кайнипе пукан çине ларчĕ.

Михха, темле инкек сиксе тухнине тавçăрса, тус-йышĕ çине тĕпчевлĕн пăхрĕ. Ун куçĕнче хăравçăлăх вылянине, сасси шайчăксăр тухнине сăнаса илчĕ. Хĕлип кунашкаллине вăл, çичĕ çул каярах, Çтаппанпа Макçăм Пакăш ращинчи вăрă-хураха кĕпер айне ывăтнă хыççăн çеç курнăччĕ. Михха хăй те ирĕксĕрех çуйланчĕ.

— Мĕн пулнă сана?

— Виçĕ яла çитрĕм... Виççĕшĕнче те мольă хăвалама пымастпăр терĕç...

— Мĕн апла?

Хĕлип, хуçин ыйтăвне илтмен пек, хăй шухăшне малалла каларĕ: 

— Тĕрĕссипе, пымассинех шарламарĕç вĕсем. Хак ӳстерме ыйтаççĕ...

— Ку, чăн та, çĕнĕ хыпар. Мĕн чул ӳстересшĕн вара? Хĕлип пухусенче мĕн илтнине хыпарларĕ.

— Вĕсем мĕн, ухмаха ернĕ-им?

— Малтан эпĕ те çавнашкал шутланăччĕ. Вĕсем чăнласах айкашаççĕ.

— Эсĕ мĕн терĕн?

— Килĕшмерĕм.

— Вĕсем мĕн терĕç вара?

— Хăйсем ыйтнă хака памасан, мольă хăвалама урăх ялсенчен çын тупăр терĕç те саланчĕç. Пĕлтĕр-и хакпа килĕшекенсем виçĕ ялĕнче те аллă-утмăл çынран мала тупăнмарĕç. Вĕсем те затор çинче, гавань каракан çĕрте ĕçлеме пултаракансем мар.

Хĕлип ăнланмалла каласан та, Миххан ĕненес килмерĕ. «Мĕнле майпа-ха, шăп çак вăхăтра, татăк çăкăршăн чунĕсене сутма хатĕрскерсем, никам илтмен-курман сăмах хускатма хăраман? Çук, кунта Хĕлип тем йăнăшни сисĕнет. Ахăртнех, халăха кӳрентернĕ пулĕ!»

— Юрĕ, хам каятăп! — терĕ Михха, хăй умĕнче халăх пĕр сăмахранах килĕшессе шанса.

Энĕшкассинчи килĕнче хуралтпа сад пахчине тата хурт-хăмăра пăхакансене çеç усранăран Михха, унта кĕмерĕ, тӳрех Микула патне тĕрлеттерсе пычĕ. Вырсарникун майĕпе Микула та килтех. Сехмете курсан, вăл çуйланма тытăнчĕ. Бурлаксем Хĕлиппе çеç ĕç тунипе хăйсене хăюллăн тыткаланăччĕ. Хуçипе куçа-куçăн чухне парăнмĕç-ши?

Анук та пăлханчĕ. Кĕрешӳ ăнăçсăр вĕçленме пултарасси упăшкине çеç мар, ăна та тивет-çке. Ку ĕçе вăл та сахал вăй хуман.

— Килех, килех, хаклă хăта! — Миххана вашават кĕтсе илчĕ Анук.

— Мĕнле пурăнатăр? — Кăмăлĕ пăсăккине пытармасăр сӳрĕккĕн чĕнчĕ Михха.

Анук ăна йӳпсемесĕр ырă суннăн калаçрĕ:

— Аван пурăнатпăр. Сан та телей пур-ха. Апатланма хатĕрлентĕмĕр кăна. Шăп вăхăтра çитрĕн. Хуняму савать çав сана...

— Кĕрӳшне савмасан, тата кама савтăр вăл, хуняма тени! — арăмĕн шухăшне çирĕплетрĕ Микула.

Ку çынсем тăванла йышăннăн туйăнни Миххана килентерчĕ. Бурлаксем пĕлтĕрхи хакпа ĕçе пыма килĕшменни кăна кăмăлне çемçелме памарĕ.

— Сирĕнпе пĕрле хаваспах апатланăттăм. Аслă типпе пăхмасăрах пĕрер курка сăра та ĕçĕттĕм. Вăхăт çукки пĕтерет. Эпĕ урхамаха тăратса хăварма çеç кĕтĕм.

— Хăта, ан тĕлĕнтер. Çав териех ăçта васкатăн? — ăнланман пек ыйтрĕ Анук.

— Чăнах та, алăк пуканĕ урлă каçнă-каçманах тухса каясшăн. Ахăртнех, килне-çуртне вут хыпса илнĕ тейĕн! — кӳреннĕ пек пулчĕ Микула та.

— Куна тĕрĕсех каларăн, хăта, киле-çурта чăннипех те вут хыпса илме пуçланă. Çавăнпа васкатăп.

— Мĕн сиксе тухрĕ тата?

— Эсир паян ним те илтмен-и вара?

— Çук, илтмен. Яла кайман та...

Михха хăтипе тăхлачи ним те пĕлменнине ĕненчĕ.

— Сăрнайсем çурт-йĕре мар, мольăна вут-кăвар тивертме тапăннă.

— Ним те ăнланаймастпăр, хăта! — пушшех тĕлĕнчĕç Микулапа Анук.

— Сăрнайсем иртнĕ çулхи хакпа ĕçе кĕрĕшме килĕшмен.

— Ан калаç!

— Çапла, хăта! — кăмăлĕнче йӳçсе тухнине кăларса хучĕ Михха. — Вĕсем йывăç хăваланă çĕрте сакăр сехет çеç ĕçлесшĕн, кайран хĕвел çинче хырăмĕсене пĕçертсе выртасшăн. Уншăн ман зачисткăра — кунне пĕрер тенкĕ, заторта ĕçлекенсене тенкĕ çуршар тӳлемелле, тет. Ĕçе курттăм илме те хатĕр вĕсем. Тăваткăл чалăшран çирĕм пус çеç тӳлемелле. Сисрĕр-и, иртнĕ çулсенче пилĕк-ултă пин тенкĕпе тутарнă ĕçшĕн кăçал çирĕм пин тенкĕ кăларса пăрахмалла. Ку та сахал-ха, какай яшки çитермелле, тет, вĕсене. Пĕç тĕп таран пахилкке тăхăнтармалла. Улпутла çывăрма кăшшавуй туса памалла. Куртăр-и ĕнтĕ, сăрнайсем мĕн шутланă? Пĕр çу ĕçлесех пуясшăн!

— Чăн та, ăнланма йывăр хыпар вара! — Миххан кăмăлĕпе килĕшнĕн каларĕ те Микула йăпатма пикенчĕ. — Çапах та ытлашши пăшăрханма кирлĕ мар. Пăхса çеç тăр акă, хăйсемех пырса пуççапĕç. Сан ĕçе кĕрĕшмесен, эсĕ тăрантармасан ăçта кĕрсе кайĕç вĕсем! Халь кĕркуннехи мар. Кашниннех çиме пĕтнĕ, акса хăварма вăрлăх çук.

— Эпĕ те çак майлах шухăшлаттăм. Хĕлип пĕлтернĕ тăрăх, халăх ытла та çине тăни ирĕксĕртен вĕчĕрхентерет. Çавăншăн хам калаçса пăхас тесе килтĕм. Курăп-ха, ман умра мĕн хатланĕç, сăрнайсем!

— Шанатăп, хăта, пĕр сăмах хăйса чĕнеймĕç!

— Çапла пулмасăр. Ун çинчен калаçса çăвар пылакне сая тăвас мар. Хывăн-ха, хăта. Пирĕн сĕтел хушшине ларса хисеп ту.

— Кайран, тăхлачă, — терĕ Михха кăмăлланарах. — Малтан сăрнайсемпе ĕç тăвам-ха. Вара аслă типпе уявлама та юрĕ.

— Ĕлкерĕн-ха, — Анук хутне кĕчĕ Микула. — Пурпĕр халăхсăр ним тăвас çук. Халăха сансăр пуçнех пухĕç. Марье, старостăна кайса кала, арçынсене хурал пӳртне хăвалаччăр, Михаил Петрович килнине хыпарлаччăр.

Михха килĕшрĕ. Микуласем тĕрĕс каланине ăнланчĕ.

Ванюк конькине салтмасăрах килсе кĕчĕ. Сивĕ сывлăшра çӳренĕрен пит-куçĕ пилеш тĕслĕ пулнă. Никам ним сăмах каличчен конькине шаклаттарса Михха патне пычĕ те ал тытрĕ.

— Ух, ача... Ăçта çӳренĕ эсĕ? Мĕнле пурăнатăн? — сасартăк хавасланса чĕнчĕ Михха.

— Питĕ лайăх пурăнатăп. Конькипе ярăнтăм, — терĕ те Ванюк салхуллăн хушса хучĕ: — Юр çемçелнĕ. Ярăнма кансĕр.

Анук яшка-çăкăр тыткалакан пӳлĕмрен таврăнчĕ те: 

— Эх, ку ача тенине, пуç тӳпине çитиех йĕп-йĕпе. Пиншакна хывса пăрах хăвăртрах! Конькине салт! — терĕ хăтăрса.

— Эпĕ мар, анне, юр йĕпе. Çав ман çума çыпçăнчĕ, — хуравларĕ те Ванюк пиншакне хывса хучĕ. Конькине салтрĕ.

Михха Ванюк çине ăшпиллĕн пăхрĕ.

— Хуткупăс каласа кăтартатăн-и?

— Калĕ-ха, калĕ. Халь сĕтел хушшине ларăр!

— Ия, эсĕ сĕтел хушшине лар-ха! Вара хуткупăс мар, пианино каласа кăтартăп! — çитĕннĕ çынла хăтланса, амăш хутне кĕчĕ Ванюк.

— Сан пианино та пур-и? — тĕлĕнчĕ Михха. Хăйĕн кил-çуртĕнче пианино тăрать пулин те, ăна баронсене кирлĕ япала кăна тесе шутланă вăл.

— Атте илсе панă. Атя кăтартатăп!

— Ара, ывăлăм... Хăнана халь çеç сĕтел хушшине ларма сĕнеттĕн-çке... Ĕнтĕ илсе кайрăн-и?

— Эпĕ халех, анне!

— Атя! — хаваспах килĕшрĕ Михха.

Аслă пӳлĕм вăтаçĕрĕнче пианино ларать. Ванюк хупăлчине уçрĕ те клавиш çине пусрĕ. Пӳртре илемлĕ музыка сасси янăрарĕ, майĕпен чăваш юрри-кĕвви шăранса тухрĕ. Хăй пултарулăхне кăтартас килнипе Ванюк мĕн вĕренме хăтланнине хĕрсе кайсах каларĕ.

Итленĕçемĕн Михха, пурнăçĕнче тарăхмалла ĕç сиксе тухнине мансах, хĕрĕ валли тивĕç каччă тупнăшăн чунтан хĕпĕртерĕ.

Ванюк сасартăках калама чарăнчĕ.

— Уй, анне, ман çиес килет!

Михха кăмăлĕ уçăлнипе Ванюк çине юратса пăхрĕ.

— Маттур, ывăлăм, маттур! Ыйт, мĕн кирлĕ сана, пурне те туса паратăп!

— Мана ним те кирлĕ мар, ман пурте пур!.. — татса хучĕ Ванюк. — Атьăр апат çиме!

Вĕсем, малтанхи пӳлĕме таврăнса, сĕтел хушшине ларчĕç. Микула эрех тултарчĕ.

— Хăта, сан ĕçсем ăнăçлă вĕçленессишĕн ĕçер-ха?

— Сан ĕçсен ăнăçлăхĕшĕн те! — хăй енчен ырă сунчĕ Михха..

Анчах сĕтел хушшинче вăрахах ларма лекмерĕ. Марье, таврăнса, халăх пухăнма пуçланине пĕлтерчĕ.

— Апла ман каяс пулать! — васкарĕ Михха.

Хурал пӳртĕнче лăк-тулли халăх. Михха аран хĕсĕнкелесе тĕпеле иртрĕ. Пурăнма Атăлкассине куçнăран вара вăрман хатĕрлес ĕçпе ытларах Хĕлип айкашнăран Михха Энĕшкасси çыннисемпе çак териех куçа-куçăн тăнине те астăваймасть. Ĕç çинчен сăмах хускатиччен ирĕксĕрех халăх çине тĕпчевлĕн тинкерчĕ. Ун умĕнче — тахçантан паллакан, ăна пуйтарнă этемсем. Нушаллă иртнĕ кунçулсем ватăраххисен пит-куçĕ çине тарăн йĕр хăварнă. Вăл Энĕшкассинчен тухса кайнă вăхăтра ача шутĕнче пулнисен янахĕ çине сухал тапса тухнă. Яланхи пек шăппăн тăнипе вĕсем парăннăн та, мĕн хушнине пĕтĕмпех тума хатĕррĕн курăнаççĕ. Михха, мăнкăмăллăн сывласа, сăмахне пуçарчĕ:

— Халăх, эпĕ Филипп Спиридонович каласа панине тĕрĕсех ăнлантăм пулсан, эсир темле, ухмахла япала шутласа кăларнă. Халиччен хуçа апачĕпе кунне хĕрĕхшер пус, йывăçа мольăпа хăваласа антарнă хушăра вунă-вун-пилĕкшер тенкĕ ĕçлесе тупнине сахал тесе шутлатăр темест-и? Çакна çеç маннă эсир. Пурлăх çумăрпа анмасть. Ăна пухмалли майĕ пур. Эпĕ çавăншăн çĕрне-кунне, ыйхи-канăçне курми ĕçлетĕп. Эсир ансатпах пуйма шухăшланă. Унашкал хăтланса нихçан та ĕç кăлараймăр! — Михха сасси юнавлăн илтĕнчĕ. Халăх çав-çавах чĕнмерĕ. Михха вара ĕçченле сасă çине куçрĕ: — Эсир, мĕн, чăнах пĕлтĕр-хи хакпа ĕçлесшĕн-мар-и?

— Ĕçлетпĕр, ĕçлетпĕр, Михаил Петрович! — васкаса сасă пачĕ те Якур ыттисене чĕнсе каларĕ: — Халăх, Михаил Петрович тĕрĕсех тăн парать пире. Эпир, чăн та, ухмаха ернĕ. Кунне тенкĕ çурă укçа тӳленине ăçта курнă эсир?

Михха Якура палларĕ, Кĕтерукшăн намăс кăтартнине аса илнипе чунĕ вĕчĕрхене пуçларĕ, анчах ку вăраха пымарĕ. Халь вăл, ун хутне кĕрсе, бурлаксене çавăрма тăрăшнине ăнлансан, кăмăлĕ çемĕçрĕ, Якур çине тав тунăн пăхрĕ, сăмахне калама çеç ĕлкĕреймерĕ — халах кĕрлесе кайрĕ.

— Пăхăр-ха, пăхăр, бурлак тупăннă!

— Эсĕ бурлак мар, кăркка!

— Эпĕ кăркка-и! Эпĕ шывран хăратăп-и?!

Якур çиллине шăнарайман пирки ятлаçма хăтлăнчĕ. Халăх шавĕ ăна путарса лартрĕ.

— Çăварна хупла, хупах бурлакĕ!

— Мухмăрла пуçĕ ыратнине тӳеймесĕр кăшкăрать вăл! Якур тӳсеймерĕ — патакпа ислетсе йăвашлатнă йытă пек, кĕтесе тĕршĕнчĕ. Халăх шавлама чарăнчĕ. Пӳрт каллех шăпланчĕ.

Халăх Якура çеç асăнчĕ те, Михха пурпĕр усала сисрĕ. Микула патĕнче чухне çаврăнма пуçланă кăмăлне сирсе, сассине хăпартрĕ:

— Чĕлхене уссăр якатнипе çитĕ! Луччĕ çакна татса калăр: ĕçе пырас текенсем пур-и е çук-и!

— Эпĕ пыратăп!

Пĕччен сасăсем илтĕнчĕç. Халь вĕсен йышĕ Хĕлип чухнехинчен те сахалтарах-и, тен.

Ĕçе пыма килĕшекенсем хушшинче чи маттур бурлаксем çуккине асăрхасан, Михха тепĕр хут ыйтрĕ:

— Ыттисем мĕн шутлаççĕ?

Юлашкинчен ытла та хăюллах мар та, пурпĕр лайăх ăнланмалла сасăсем тапса тухрĕç:

— Эпир хамăр шухăша Хĕлипе каланă!

— Кунне хĕрĕх пуса Якур кайтăр!

Хĕлип хыпарлани суя маррине Михха ĕненсе çитрĕ ĕнтĕ. Çилли халь тăкăнасла вĕресе хăпарчĕ. Хăйне хай тыткалама пултарнăран çеç - пĕлмише пеме хăтланчĕ:

— Кам çавăнта, мĕнле шухăш çинчен каларĕ вăл? Эпĕ ним те илтмен-çке?

Бурлаксем паçăрхи сăмахсенех тепĕр хут каларĕç.

Михха пилĕк çул каярах сакăр ял хресченĕсем утрава тара парăсшăн мар хирĕç тăнине аса илчĕ те пăлханса кайрĕ. Халăх ытла та кĕр тăнинчен вĕсем малтанах калаçса татăлнине тавçăрчĕ. Пуринчен ытла ăна çынсем ĕçсĕр, çăкăрсăр юласран та хăраманни тĕлĕнтерчĕ. Анчах пуçа çухатма юрамасть. Унта, вăрманта, унăн çур пурнăçĕ çынсем çитсе шыва йăвантарасса кĕтсе выртать. Ĕнтĕ Михха хытă каласа çавăрма май çуккине, пĕр ялĕнчен теприне уйăрсан çеç ĕç тухассине ăнланчĕ. Ан тив, куна тума малтан шутланă укçинчен кăштах хушма тивтĕр те, ĕçе ăнăçлă вĕçлени хаклăрах.

— Халăх, эпĕ сирĕн кăмăла лайăх чухлатăп. Эсир май килнĕ чухне ытларах ĕçлесе юласшăн. Эпĕ ял çыннисене ырă кăтартма яланах хатĕр. Çакна çеç ыйтатăп: халь пирĕн хушăра сиплĕ татăлу пуласси çинчен ытти ял çыннисем çеç ан пĕлччĕр. Вара сире кунне утмăл пус паратăп!

Бурлак чĕри хаваслăн та киленсе тапма тытăнчĕ. Нихçан никам илтмен хак параççĕ. Халичченхи пек пĕр уйăх ĕçлесен, вун сакăр тенкĕ илĕн.

Михха çакна шанчĕ те. Ĕçе хĕрсе пынă чухне тĕвĕлесшĕн пулчĕ:

— Ку хĕрĕх пус мар! Ну, мĕнле, килĕшетĕр-и?

— Килĕшетпĕр! — илтĕнчĕç хаваслă сасăсем.

Çирĕп тăма сăмах тунисем те иккĕленме пуçларĕç. Ваçли, халăх хушшинче тăраканскер, Михха ăçталла сулăнтарнине сисрĕ. Микула ахальтен асăрхаттармарĕ иккен, Бурлаксем Михха майлă çаврăнассине халех сирмесен, пĕтĕм ĕç арканĕ. Вара Ваçли юнашар тăракан бурлаксене пăшăлтатса каларĕ:

— Мĕн тăватăр эсир? Сехмет сире, пĕчĕк ачасене илĕртнĕ пек илĕртсе, ытти ялсенчен уйăрасшăн. Пĕчченĕн-пĕчченĕн çĕнтерсе, пирĕн кĕрешĕве путарса лартасшăн. Кайран çăварлăх хыптарĕ те каллех ĕнсе çине хăпарĕ. Хамăрăн çеç çирĕп тăмалла, халех парăнĕ, эпир ыйтнипе килĕшĕ.

Ваçли сăмахĕ, çиçĕмле хăвăртлăхпа сарăлса, бурлаксен парăнма хатĕр кăмăлĕсене сирчĕ. Михха майлă тăма хăтланакансене хӳтĕрех вырăнта аякĕсенчен тăрăслаттарса чĕлхисене çырттарчĕç.

«Килĕшетпĕр» тенĕ сасăсем яланхи пекех кĕр илтĕннипе хавхаланнă Михха халăх хушшинче мĕн пулса иртнине асăрхаймарĕ.

— Вăт, калаçса татăлтăмăр та, — рехетленсе кулкаларĕ вăл. — Ĕнтĕ сирĕн те хăвăр сăмах çине тăмалли çеç. Хаклăрах тӳленине никама та ан шарлăр. Мăкăричне те халичченхи пек пĕр витре мар, икĕ витре лартатăп!

Такамăн çивĕч сасси Михха шухăшне касса татрĕ:

— Çук, эпир килĕшместпĕр!

Михха, шарт сиксе, хăрушлăх ăçтан тухнине пĕлесшĕн куçне-пуçне çавăркаларĕ. Кам кăшкăрнине палласа илме ĕлкĕриччен халăх шавласа кайрĕ.

— Хамăр ыйтнă хака памасан килĕшместпĕр!

— Килĕшместпĕр!

Михха хăйне хăй тыткалайми пулчĕ.

— Акă мĕнле сăрнайсем эсир!.. — хирĕç кăшкăрса пăрахрĕ вăл. — Мана хăратма, ман тире сӳме шутланă?!. Юрĕ, хака мĕнле ӳстермеллине кăтартăп-ха сире!

— Халăх, мĕн туса тăратпăр эпир кунта!

— Вăл пире ĕçе тытма мар, пирĕнпе ятлаçма килнĕ!

— Саланас!

Хăватлăн çĕкленнĕ шав Михха сассине путарчĕ. Ун куçĕ умĕнчех халăх кĕр саланчĕ. Пӳртре каллех вунă-вун пилĕк çынран мала юлмарĕ.

Микула хурал пӳртĕнче мĕн пулнине Михха çине пĕрре пăхсах тавçăрчĕ. Ахальтен-и унăн куçĕсем вăрçтарса хаярлатнă йыттăнни пек выляççĕ. Михха кӳренсе е ятлаçса калас вырăнне чурăсла ахăрса ячĕ:

— Вăт, сăрнайсем темерĕн... Вăт, сăрнайсем мĕн шутласа кăларнă?!

— Хăта, мĕнрен çак териех кулатăн эсĕ?

— Тĕлĕнмелле хăват сиксе тухрĕ, хăта. Энĕшкассисене кунне утмăл пус тӳлеме сăмах патăм. Вĕсем пурпĕр килĕшмерĕç. Ыйтнă хака тӳлемесен ĕçе пымастпăр терĕç. Хăвах шухăшла ĕнтĕ, ăссăрла мыскара мар-и ку? Урăх хаклашма та шутламасăр тухса кайрĕç, — терĕ те Михха çавăнтах Микулана ыйту пачĕ: — Кала-ха, тархасшăн, ман вырăнта пулсан, мĕн тăвăттăн эсĕ?

— Хамăн пĕчĕк ĕçре кунашкалне курман та ним калама аптратăп, хăта.

Миххана ку çырлахтармарĕ.

— Çапах та ман вырăнта мĕн тăвăттăн?

— Эпĕ мĕн тăваттăм-и? — самант хушши чĕмсĕрленсе ларчĕ те Микула: — Эпĕ тӳрех ытти ялсене кайăттăм. Пĕр ялĕ çеç майлă çаврăнтăр. Ыттисем хăйсемех парăнĕç! — терĕ.

Миххан шик кĕнĕ чĕри лăпланаймарĕ.

— Енчен ытти ялсем те Энĕшкасси пек айкашсан?

— Григорий Петровича пулăшма чĕнĕттĕм.

Михха килĕшмерĕ. Кунашкал ĕçре станувуйпа ним те тăвас çуккине пĕлет вăл. Хăй шухăшне уççăн каларĕ.

— Вара бурлаксем ыйтнă хака памах тивет, — юлашкинчен шухăшне вĕçне çитерчĕ Микула.

— Бурлаксем ыйтнă хака пама тивет?

— Урăхла май тупăнмасан, мĕн тăвăн? Мольă хăваланă çĕре Ĕнелтен урăх пĕр ял çыннине те илсе каяймăн. Тата çакна та манма юрамасть. Пĕр кун кая юлсан та, пĕтĕм йывăçа типпе хăварăн. Ку пĕрре те тупăшлă япала мар. Халь эсĕ йывăç тăратакан вырăнсене ытти хуçасем йышăнĕç те, саншăн яланлăха çухалĕç. Йывăçпа суту-илӳ тăвас ĕç сӳнсе ларĕ. Эпĕ хам пулсан бурлаксене кунĕпе ĕçленĕшĕн тӳлемелле тара тытмăттăм. Пĕтĕм ĕçе курттăм парăттăм. Вара вĕсем, мĕнпур вăй-хăватне хурса, йывăçа тата маларах хăваласа антарĕччĕç. Анчах канаш панăшăн ан çиллен, хăта. Ху ыйтнăран кăна калатăп. Йывăçу хăвăн, унпа мĕн тумаллине те манран лайăхрах чухлатăн.

Макула сĕнĕвĕ тĕрĕссине ăнланчĕ Михха. Çапах вăл, бурлаксен кăмăлĕ хыççăн кайса, вунă-вун пилĕк пин тенкĕ ытлашши кăларса пăрахасшăн мар. Тем пулсан та бурлаксене хăй енне çавăрас кăмăлпа хăтисемпе сывпуллашрĕ.

Микула калашле, пĕр-пĕр ялне хăй майлă çавăрса, ыттисене те парăнтарас шанăçпа Михха Тĕмшере кĕчĕ. Кунта та халăх часах пухăнчĕ. Вĕсем те энĕшкассисен сăмахĕ çинче тăнине сиссен, Михха кунне çитмĕл пус тӳлеме пулчĕ. Тĕмшерсем килĕшмерĕç.

Варасăрсене сакăрвунă пус пачĕ. Лешсем килĕшменнине кура пĕр тенке çитерчĕ. Бурлаксем пурпĕр килĕшмерĕç. Михха Варасăртан тип мунчара ăшаласа янă пек пиçсе тухрĕ. Сакăр ялĕ те çирĕп тăма тĕвтунине, вĕсене ним туса та парăнтарма çуккине ăнланнипе Атăлкассине таврăнчĕ.

Киле çитсен, Огуречниковпа Лаврскине тата Хĕлипе хăй патне чĕнтерчĕ те:

— Хаклă тус-йышсем, паян эпĕ тĕлĕнмелле хăват куртăм. Ман ĕçе кăнтса пăрахрĕç, — терĕ Михха.

Огуречниковпа Лаврский хуçи çине тинкерсе пăхрĕç те вăл ытла та пăшăрханнине, йăшăхнине асăрхасан, ирĕксĕрех çуйланса ыйтрĕç:

— Мĕнле ĕç кăнни çинчен калаçатăр эсир?

Михха ялсенче мĕн-мĕн пулса иртнине пĕлтернĕ хыççăн сăмахне çапла вĕçлерĕ:

— Илтрĕр-и?.. Пĕр тенкĕ сахал иккен! Хăйсем ыйтнине памасан, ĕçе пуçĕпех кĕрĕшместпĕр терĕç! Пытармастăп, тус-йышсем... Паян мана утрава тара илнĕ чухнехинчен те хытăрах чĕтретрĕç. Карланкă патне çĕçĕ илсе пынăн туйăнать. Шухăшлăр хăвăрах, тепĕр виçĕ кунтан йывăçа юханшыва йăвантармасан мĕн курăп? Ăшăха ларасси те инçех мар. Ăс парăр, тархасшăн, мĕн тăвас ман? Сăрнайсене мĕнле майпа парăнтарас?

Михха хыпарлани Огуречниковпа Лаврские те минретсе пăрахрĕ. Политикăпа питех интересленмен Миххашăн бурлаксем хăй çине тапăнни вĕсем ăссарринчен тухнă инкек кăна пулсан, Огуречниковпа Лаврский куна пачах урăхла ăнланса йышăнчĕç. Бурлаксем ĕç кунĕ сакăр сехет пулмалла, çăпатапа пахилкке укçасăрах памалла, чирлисемпе ĕçре аманнисене пулăшу кăтартмалла текен сăмахсене хăйсен пуçĕнчен шутласа кăларман. Ку йăлтах хулари рабочисен кĕрешӳ опытĕнчен, социал-демократла рабочи парти программинчен илнĕ япала. Апла тесен, революциллĕ идея, чăвашсен хушшине сарăлса, вĕсен чĕрисене те çавăрса илме ĕлкĕрнĕ. Ку идейăна саракан çынсем çак таврари паллах. Лаврский çилли авăкланнипе çеç мар, питех тĕлĕннипе те çухалса ним шарлаймарĕ.

Огуречников хăраса кайнипе сăмах тупаймарĕ. Ĕнтĕ вăл паянхи ĕçсем, Энтрей патĕнче листовка тупни, тимĕрçĕ таçта çухални — турте пĕр-пĕринпе çыхăннине йăлтах ĕненчĕ. 

Михха кăштах кĕтнĕ хыççăн тепĕр хут астутарчĕ:

— Ма ним те чĕнместĕр? Эпĕ сирĕнтен ăс ыйтнине илтмерĕр-и-мĕн?

— Ас пама та йывăр, Михаил Петрович, — юлашкинчен чĕлхине тупрĕ Лаврский. — Çакă паллă: сана тапăнма тĕплĕн хатĕрленсе шăп майлă саманта суйласа илнĕ. Вĕсемпе ан килĕш-ха, чăннипех, пĕтĕм йывăçа типĕтсе хăварăн. Пуçа тем чул ватсан та, çак шухăшран хăтăлма çук: темиçе пине шеллесен, çĕршер пине çухатăн.

— Ку эсĕ каламасăрах паллă. Микула хăта та çавна астутарчĕ. Эсĕ мана инкекрен хăтăлмалли май тупса пар. 

Лаврский тӳрех халăхпа килĕшме сĕнеймерĕ. Урăх май шутласа кăларайманнипе хуравламасăр ирттерчĕ.

Минрени кăшт иртсен, Огуречников тăна кĕчĕ те пĕтĕм çиллине Михха çине тăкрĕ.

— Вăт сире реклама! Сирĕн айăпсăр пултăру мĕн туса хучĕ!

— Эсĕ, мĕн, мана пултăрпа тĕкесшĕн-и? Ăна хуть тăварласа çийĕр. Уншăн эпĕ мар, эсир айăплă! Ман пултăр мĕн ĕçленине сисмесен, мĕншĕн шалу тӳлеççĕ сире? Мĕншĕн мундир тăхăнса çӳретĕр! Халь ĕнтĕ ун кай юлашкисене тытса хупăр та мана ĕç тума ирĕк парăр!

Огуречников Михха ятлаçнипе килĕшрĕ. Кураковăн каварлă ĕçĕ халăх хушшине сарăлнăшăн урăх никам та мар, полицейскисем айăплă. Çапах та çиллине шăнарайман пирки каллех хыттăн каласа пăрахрĕ: — Ун кайюлашкисем камсем вара? Кама тытса хупмалла? Сакăр ял çыниисене пурне те-и? Ытах тесен, паян эсир хăвăр халăхпа куçа-куçăн тăнă. Ертсе пыракансем камсемччĕ унта?

Михха ирĕксĕрех шухăша кайрĕ. «Чăнах, кам ертсе пырать-ши вĕсене? Ултă çул каярах çĕр общинин пухăвĕ пуçĕпех урăхла иртнĕччĕ. Ун чухне ним пытармасăр Микула хăта хирĕç тăрса халăха пăлхатса янăччĕ. Халь кам пăлхатрĕ? Михха виçĕ пухура мĕн пулса-иртнине аса илме тăрăшрĕ. Айăплисене палăртаймарĕ.

— Вĕсем пурте сăрнайсем, пĕринчен теприне уйăрса илме çук. Пурте сĕрлеççĕ... — Урăх ним калама аптранă енне татса хучĕ Михха.

— Тăшмансене тытма мĕн таран йывăррине хăвăрах куртăр ĕнтĕ, — паçăр ӳпкеленине сирме май килнĕшĕн рехетленчĕ Огуречников. — Анчах тупма тăрăшăпăр!

— Йĕрлеме чармастăп. Вăт паян мĕн тумалла? Элнет пăрĕ эсир сăрнайсене шыраса тупиччен кĕтсе выртас çук! — Тус-йышĕсем шарламаннине кура: — Микула хăта канаш панипе килĕшес мар-и? — терĕ Михха.

— Урăхла май çук-тăк, шухăшласа пăхма тивет, — сĕнчĕ Лаврский.

Огуречников куçĕнче усал чеелĕх ĕмĕлки выляса илчĕ. Вăл сăмаха хутшăнчĕ:

— Ман шутпа та, мольă хăвалас ĕçе курттăм памалла. Договорне Филипп Спиридонович тутăр. Кайран вăл ал пуснă хута тула тухнă çĕрте усă курсан та тем мар.

Станувуй шухăшĕ Михха кăмăлне кайрĕ. Чăнах та, вăл калашле, ăнăçлă иртсен, бурлаксене пуриншĕн те тавăрĕччĕ. Хăйне хăй тата ытларах ĕнентересшĕн Лаврскинчен ыйтрĕ:

— Константин Сергеевич, сан шутпа мĕнле, Григорий Петрович шутланă пек ĕç тухмалла-и?

— Тухмалла. Григорий Петрович пархатарлă ăс пачĕ. Лаврский те ырланипе Огуречников пушшех хавхаланчĕ:

— Ĕçе хăюллăн тытăнар, Михаил Петрович. Суд енне кайсан, Константин Сергеевич майлаштарĕ. Çав хушăра эпир ылхавлă ушкăн йăвине тĕпрен салатăпăр, мужиксем хирĕçлессе яланлăха путарса лартăпăр.

— Ырă сăмахшăн тавтапуç, тус-йышсем! Ĕнтĕ сире хăналама та тивĕç! — терĕ те Михха ĕçме-çиме илсе килме хушрĕ.



XVIII


Хĕлип бурлаксемпе ăнăçлă килĕшӳ туса таврăннине Огуречников çĕрлех илтнĕ. Чĕри çеç вĕри чире кайнăн çунма чарăнмарĕ. Юришĕнех-и, тен, пĕтĕм инкек пĕр вăхăтра сиксе тухрĕ. Энтрей патĕнче листовка тупни, тимĕрçĕ çухални çитменччĕ, паян сакăр ялти арçынсем забастовка тунă. Чăвашсем кунашкал пĕтĕçсе хăйсен тивĕçлĕхĕшĕн хуçа çине тапăннине кам илтнĕ! Пугачев чухне тата çĕрулми лартассине хирĕç алла мĕн лекнĕ çавăнпа восстани тунă та, рабочи класс вĕрентнипе мар. Станувуй, уретник, вунă стражник ним сисмесĕр çывăрнă. Огуречников çиллине шăнараймасăр Мошковпа стражниксене тустарчĕ. Лешсем, ним хуравлама аптраса, начальнике куçĕпе кăна çирĕç. Мошковпа иккĕшĕ çеç юлсан, Огуречников ялсенчи пĕлтерӳçĕсем тăратнă материалсене тепĕр хут тĕрĕслеме тытăнчĕ. Акă, кунта Энĕшкассинчи Мавра киле-киле каласа хăварнисене çырнă. Пилĕк-ултă çул каярах вăл Микула ял хушшинче Миххана тата тӳре-шарасене, пуринчен ытла Огуречниковпа Мошкова, çисе калаçни çинчен илтнисене пĕлтернисем пур. Анчах юлашки икĕ çула яхăн нимле çĕнĕ хыпар илсе килни те курăнмасть.

— Мавра текенĕ хăçан пулнă кунта? — куçне хутсем çинчен илсе ыйтрĕ Огуречников.

— Иртнĕ пасар кунĕ çеç кĕрсе тухрĕ.

— Мĕн каларĕ?

— Халичченхи пекех, ним те илтмен терĕ.

— Лайăхрах ыйтмалла. Ним шеллемесĕр хистемелле. Ахаль хăтланаççĕ вĕсем, сăрнайсем! — Огуречников каллех хут çине пăхрĕ. Ял хушшинчи вак-тĕвек ĕçсем, харка-шуçапăçусем çинчен каласа хăварнинчен урăх ним те тупаймарĕ. Ăçтан сиксе тухрĕ ку инкек? Огуречников ирĕксĕрех хăма çуракан завод çинче чарăнса тăчĕ. Михха çак завода лартнăранпа кунта тăшманла этемсем килмерĕç-и? Ахальтен-и заводра вырăссем ĕçлеççĕ? Раççей талккăшпех пăлхав тапратакансем çавсем-çке. Хăма заводĕнчи пĕлтерӳçĕсем каланă тăрăх çеç шанса тăма май çук. Ĕçсе ӳсĕрĕлнисем, çапăçнисем çинчен кăна хыпарлаççĕ. Огуречников рабочисене ухтарма шут тытрĕ. Анчах пĕрерĕн ухтарнипе ĕç кăлараймăн. Кадрти рабочисене пурне те пĕр вăхăтра ухтармалла. Куна тума рабочисен хваттерĕ тĕлне пĕлни кирлĕ. Вĕсем ăçта пурăннине завод кантурĕнче кăна кăтартса парĕç. Паян унта кайма кая юлнă ĕнтĕ. Огуречников уретнике килне ячĕ. Хăй те хваттерне таврăнчĕ.

Çывăрнă-çывăрман çĕр каçнипе Огуречников пуçĕ савăл çапса хĕстернĕн ыратать, куçĕ вут тивнĕ пек хĕмленет. Самана тăнăçлă пулсан, вăл паян ниçта тухмасăр канĕччĕ. Халь ирĕксĕр вырăн çинчен тăрса завод кантурнелле утрĕ. Кунта миçе çын ĕçленине тата рабочисем ăçта пурăннине пĕлчĕ те пурне те пĕр вăхăтра ухтарма станри вăй çителĕксĕррипе хăвăртрах Шупашкаралла тухса вĕçтерчĕ.

Энтрее хупни, тимĕрçĕ çухални, унта та кунта листовкăсем тупăнни исправникĕн ним хуйхă-суйхăсăр пурнăçне йăлтах аркатрĕç. Иккĕмĕш станри полицейскисене те шанăçсăр çынсене ухтарма хушрĕ. Анчах ниçта ним тупăнни те илтĕнмерĕ-ха. Çавăншăн вăл Огуречникова пĕркунхинчен те ытларах çуйланса кĕтсе илчĕ.

— Ну, калăр хăвăртрах, тата мĕн хыпар?

— Ырри нимен те çук, ваше высокоблагородие... — терĕ те Огуречников исправник умне хут кăларса хучĕ. — Вулăр-ха, тархасшăн, кунта пĕтĕмпех çырнă... — Ăшĕнче начальникĕ тилĕрсех ятлаçасса кĕтрĕ.

Куçĕ хăнăхнă алçырăвĕ тăрăх ним чăрмавсăр чупнăçемĕн исправник пĕр вĕриленсе, пĕр сивĕнсе кайрĕ. Сакăр ялăн арçыннисем, пĕр чĕлхеллĕ пулса, забастовка тунă. Вĕсем кăларса тăратнă ыйтусем хăйсен асĕнчен мар, социал-демократла рабочи партин программинчен килсе кĕнĕ тенине те ним иккĕленмесĕрех ĕненмелле. Исправник вуласа тухрĕ те, Огуречников кĕтнĕ пек ятлаçас вырăнне темле вăйсăррăн та эрленсе пăхрĕ:

— Григорий Петрович, мĕн туса хутăмăр эпир? Мĕнле майпа сăмса айĕнчех çакнашкал хăрушă кавара çуралса çитĕнме ирĕк патăмăр?

Исправник «эпир» тенипе кам çине сĕлтнине Огуречников аван ăнланчĕ. Çапах айăпа хăй çине илесшĕн мар. Тата исправник кăмăлне те çавăрма шутларĕ.

— Ваше высокоблагородие, ик-виç кун хушшинче сирĕн пата икĕ хутчен усал хыпар илсе килнĕшĕн каçарăр. Пурпĕр йывăра хамăр çине çеç илес килмест ман. Аслă патшана хирĕç кавар туни пирĕн уездра çеç мар, мухтавлă полицейскисем, жандармсем ĕçлекен хуласенче те пулнă, Хусанти рабочисем хăтланнине аса илĕр-ха. Вĕсем, Питĕрти рабочисен хутне кĕрсе, кĕпĕрнатăр куçĕ умĕнчех мĕн тери пысăк забастовка туса ирттернĕччĕ?

Исправник çăмăллăн сывласа ячĕ. «Чăнах, эпир кунта, провинцире ĕçлекенсем, мĕнех вара... Раççейĕн тĕп хулине — Питĕре, Хусана упрайман пулсан...»

Огуречников хăй шухăшне малалла каларĕ:

— Тепĕр тесен, халь ĕç ун çинче мар. Çывăрса юлнин инкекне пĕтерме тăрăшмалла. Хăвăрах чухлатăр, ваше высохоблагородие, сĕмсĕркке чăвашсем хăйсем тĕллĕнех забастовка тăвассине шутласа кăлараймĕччĕç. Вĕсене вĕрентекенсем пурах. Çавсене Михаил Петровичăн хăма çуракан заводĕнче шырамалла. Вăт, кĕçĕр заводри рабочисене ухтарасшăн. Анчах пĕр харăс тапăнма хамăрăн вăй çитеймест.

— Юрĕ, пулăшу ярăп, — пĕр сăмахранах ăнланса килĕшрĕ исправник, калаçу пĕтнине систерсе ал пачĕ. — Телей пултăр. Тепринче ырă хыпар илсе килессе шăнатăп!

Прахăрпа Натюш Огуречников Шупашкара тухса кайнине пĕлчĕç, мĕн ĕçпе кайнине çеç тавçăраймарĕç. Огуречников килсен, каçалапа, Прахăр кил хушшинче кăштăртатнă вăхăтра, хапха умне виççĕн ларнă лав персе çитрĕ те, никамран ыйтса тăмасăрах хапхана уçса, кил хушшине кĕчĕ.

Прахăр хăнăхнă йăлипе лав çинчи çынсене ялти хресченсенчен уйăрса илеймен пирки ним шухăшлама аптрарĕ.

— Эсĕ кам пулатăн кунта? — ыйтрĕ пĕри, çуна çинчен ансан.

— Дворник, — хуравларĕ Прахăр.

— Апла лашана тăварса тирпейле! — терĕ те лешĕ çенĕке кĕрсе кайрĕ.

Кусем ырă çынсем маррине сиссен, Прахăр хыпăнса ӳкрĕ. Вăл хĕрне астутарасшăн хăйсем пурăнакан пӳлĕме чупса кĕчĕ. Натюш Огуречников хваттерĕнче иккенне аса илсен, тепĕр хут кил хушшине тухса, лашана тăварма тытăнчĕ. Кĕçех виçшер çын ларнă тепĕр икĕ лав килчĕ.

Ĕнтĕ Прахăр ахаль çынсем евĕр тумланнă полицейскисемне тавçăрчĕ. Лашасене тăварса тирпейлерĕ те каллех пӳлĕмне таврăнчĕ. Хĕрĕ çав-çавах çук. Прахăрăн ют арçынсем ăçта вырнаçнине, мĕн хăтланнине асăрхас килчĕ. Вăл уретник пӳлĕмĕн алăкне шаккаса кĕчĕ. «Кунта иккен вĕсем!»

— Прахăр, мĕн каласшăн эсĕ? — ыйтрĕ уретник.

— Лашасене тăвартăм, тата мĕн ĕç хушĕç-ши тетĕп.

— Апатла вĕсене. Сĕллине ан шелле.

— Итлетĕп, ваше благороди!

— Господа, кăштах çакăнта кĕтсе ларăр-ха, — Прахăр тухса кайсан сĕнчĕ Мошков. — Эсир килни çинчен станувуя евитлем.

Мошков Огуречников хваттерне кĕрсе пĕлтерчĕ:

— Ваше благородие, пирĕн йыш хушăнчĕ! Савăнма пултаратăр.

— Пит аван! — савăнчĕ Огуречников. Хăй станĕнчи полицейскисемпе çирĕме çитет. Ку ушкăнпа заводра ĕçлекенсене çеç мар, вулăсĕпех ухтарса тухма та пулĕ. Огуречников васкавлăн тумланчĕ те, уретникпе иккĕшĕ Шупашкартан килнĕ полицейскисем патне килчĕç.

— Здоровы, молодцы! — хăнăхнă сассипе саламларĕ Огуречников.

— Здравие желаем, ваше благородь! — харăс хуравларĕç стражниксем.

— Ну, мĕнле çитрĕр? — сăмах хускатса ыйтрĕ Огуречников. — Лешсем «аван» тенĕ хыççăн вĕсене ăнлантарма тытăнчĕ: — Ĕçе çĕрле тин пуçăнăпăр. Халлĕхе канăр. Ку пӳлĕмре тăвăр тесен, теприне те йышăнăр. Урамалла тухкалса çӳремесен те юрать. Çынсем куç ӳкересрен хăрушă. Çимелли-ĕçмеллине хамăр стражниксем тупса парĕç...

Натюш уретник Огуречникова «пирĕн йыш хушăнчĕ» тенинченех полицейскисем темле усал ĕç тума шутланине чухларĕ. Нихçанхинчен васкаврах хваттере тирпейлесе, хăйсен пӳлĕмне таврăнчĕ. Кунта ашшĕпе тĕл пулсан, полицейскисен станне ĕçлеме килнĕренпе пуçламăш хут икĕ кабинетĕнчен пĕрне те кĕрсе тăма ĕлкĕрейменшĕн, полицейскисем мĕн тăвасшăнне пĕлейменшĕн пăшăрханчĕç. Ĕнтĕ вĕсене çакă паллă пек туйăнчĕ: полицейскисем темле пысăк ĕç туса ирттерме хатĕрленеççĕ. Юттисем пулăшма килнĕ. Кун çинчен халех Кăйкăрсене систермесен, тем инкек сиксе тухĕ. Натюш магазина вĕçтерчĕ.

Муравьев хĕре савăнăçлăн кĕтсе илчĕ. Вĕсем пĕр-пĕрне курманни икĕ талăк та иртнĕ ĕнтĕ. Çак хушăра Муравьев мĕн чул шухăшламан-ши ун çинчен! Халь е вара килсе кĕрессе мĕн чул ĕмĕтленмен-ши!.. Курнăçрĕç те, Муравьева кăмăлĕнче мĕн пуррине каласа парас шухăш пырса кĕчĕ. Анчах Натюш ахальтен çеç çӳременнине аса илнипе, чĕре туйăмне шала ярса, тӳртен ыйтрĕ:

— Мĕн хыпар, Натюш?.

— Станувуй паян Шупашкара кайса килчĕ. Ун хыççăн хресчен тумне тăхăннă тăхăр полицейски персе çитрĕ.

— Мĕн ĕçпе-ши?

— Çавна пĕлеймерĕм. Малашне сăнама тăрăшăпăр-ха... Ыррипех килмен ĕнтĕ вĕсем. Çавăнпа сана систерме васкарăм.

Муравьев хĕре ăнланчĕ, йăпатма васкарĕ:

— Ĕç тени яланах ăнса пымасть, Натюш. Уншăн ытлашши ан пăшăрхан. Вăхăтра систернĕшĕн тавтапуç. — Натюш кайма тăрсан: — Унта хăвна ху упрама тăрăш... — тесе ăсатрĕ Муравьев.

Натюш чĕри савăккăн тапрĕ. Ыррăн вĕриленсе чупакан юнĕ питçăмарти çине хĕрлĕ сăн сапса хăварчĕ. Ан тив, пĕрне-пĕри икĕ талăк ытла курман та, куншăн нимех те улшăнман. Сахар çав-çавах юратать ăна.

Энĕшкассинче паян мункунран та пысăкрах уяв. Ĕнер, хăйсем ыйтнă хакпа Михха ĕçне курттăм илнĕ хыççăн, бурлаксене, çирĕм пилĕк процент çинчен шутласа, укçа тата пахилккепе çăпата панă. Вĕсем çемйисем валли çăнăх, çу таврашĕ, ачисене кĕпе-йĕмлĕх илсе парнеленĕ. Кӳршĕсемпе пухăнса ĕçкелесе те пăхрĕç.

Микула пурпĕр лăпланса пасара тухса каяймарĕ, хăй вырăнне Анука ячĕ. Ан тив, кĕрешӳ ырлăхне курнипе бурлаксен парăнма шутлă мар вăй-хăвачĕсем татах çĕкленчĕç те, халлĕхе вĕçне çитиех шанма çук. Муравьев пырса кĕни Микулана пушшех сисчĕвлентерчĕ. Лешĕ Натюшран мĕн илтнине каласа пачĕ.

Полицейскисем пухăнни Микула пуçĕнче тĕрлĕ шухăш хускатрĕ. Вăрттăн ĕçлекен организаципе çыхăннă çын çакланнă пулĕ те, çавна май сасартăк темиçе çĕрте ухтарма вăй пухнăн туйăнчĕ ăна. Анчах кунашкал инкек сиксе тухсан, кутемĕн вăл пĕлмеллеччĕ. Халлĕхе ниçтан та ним сас-хура çук. Бурлаксемпе тунă договора пăсса, вĕсене йывăç юхтарма полицейскисемпе хăваласа кайма шутланипе те килĕшмерĕ. Ирĕксĕрлесен, бурлаксене ялта шыраса тупаймăн.

— Акă мĕн, Захар Павлович, — терĕ юлашкинчен Микула, — çакна асăрхăр-ха унта, ютран килнĕ полицейскисем урамалла тухса çӳреççĕ-и е çӳремеççĕ? Тата Атăлкассинчен пунеттейсем пухмаççĕ-и? Енчен вĕсем никам куçĕ умне курăнмасăр хупăнса ларсан тата пунеттейсене пухсан, ним иккĕленмелли те çук, заводри рабочисене ухтарма хатĕрленеççĕ. Кун валли сăлтавĕ те пур. Пĕр эрне хушшинче Атăлкасси вулăсĕнче мĕн-мĕн сас-хура сиксе тухнине шухăшласан, полицейскисем завод еннелле çаврăнса пăхмасăр ирттермĕç. Революци кĕрешĕвĕнче рабочи класс мĕнле вырăн йышăннине вĕсем пирĕн пекех таса пĕлеççĕ. Атăлкассине таврăн та Волжанина пĕлтер: пур тус-йышсене те систертĕр. Кирлĕ-кирлĕ мар хут таврашĕсене ан тытчăр.

Муравьев тухса кайсан, Микула Ваçлине чĕнтерчĕ.

— Эх, ача... Эсĕ çĕнĕ пахилкке тăхăнса янă-çке? Кунашкал, чăн та, бурлак теме юрать сана!

— Арчара усрама паман япалана ма тăхăнас мар. Михха чĕри çапата тĕпне пăр каснă пекех касăлтăр!

— Тĕрĕс, кум.. — ĕнтĕ шӳтлеме пăрахрĕ Микула. — Анчах сыхă пулмаллине манас мар.

— Мĕн тупăнчĕ тата?

— Халлĕхе ытлашши ним те çук та... Упранакана турă та упранă, теççĕ. — Микула Муравьев илсе килнĕ хыпара каласа пачĕ.

— Интереслĕ, мĕн шăршлаççĕ-ши?

— Вĕсемшĕн сире, бурлаксем уполномоченнăя суйланă çынсене, тытса хупма та ним мар. Сăлтавĕ те пысăк. Полицейскисен Кураков тус-йышĕсене тупмалла. Сыхланма тăрăшăр.

Ваçли пурне те тума сăмах парса уйрăлчĕ. Çурма çĕр çитсен вара, кĕтсе тăнă пекех, çирĕм полицейски, вунă ушкăна уйрăлса, сасартăках вунă киле хупăрласа илчĕç. Нимне уямасăр ухтарчĕç. Килтен киле кĕрсе, ирччен çӳрерĕç, анчах ним тупаймасăрах каялла таврăнчĕç.

Огуречников, пĕтĕм чунĕнчен тарăхса, ухтарни кăлăхах пулни çинчен хут çырчĕ те Шупашкартан килнĕ стражниксенчен парса ячĕ.



XIX


Çав каçах духовнăй консистори типографине, çĕрлехи смена ĕçленĕ çĕре, полицейскисем пырса кĕчĕç те рабочисене пĕр кĕтеселле пухса тăратрĕç. Пурин çумĕнче те йĕп шыранă пек шырарĕç, типографи пӳлĕмне тĕпрен çавăрса ухтарчĕç, анчах тытма юраман хут-кĕнеке тавраш тупаймарĕç. Полицейскисем пурпĕр çырлахмарĕç. Чăваш шрифчĕпе пичетлекен типографи урăх ниçта та çуккипе, шрифт мĕн чул пуррине пĕлесшĕн тайтарчĕç. Хут çине çырса хунипе тĕрĕслесе пăхсан, икĕ пăт ытла çухални курăнчĕ. Кунашкал çухалма кирлĕ маррине пĕлсен, чăваш шрифчĕпе наборлакансене тытса хупрĕç.

Управляющипе бухгалтер астунипе тата хутсем тăрах юлашки çулсенче кам-кам ĕçрен тухса кайнине тĕрĕслесен, пилĕк çул каярах, пин те тăхăрçĕмĕрмĕш çулта, пĕр наборщик, Шупашкар уездне кĕрекен Пухран вулăсĕнчи Капрамăш ял çынни, Фома Семенович Ильин ятлăскер, тухса кайине тупрĕç.

Тĕпĕр темиçе кунтан Капрамăш ялне вăтам çулсенчи ярçын персе çитрĕ те çынсем кăтартса янă киле пырса кĕчĕ. Йăла тăрăх саламланă хыççăн:

— Фома Семенович çакăнта пурăнать-и? — терĕ.

— Çакăнта та... Вăл килте çук-çке, — ют çын çине тĕпчевлĕн пăхса хуравларĕ карчăк...

— Питех шел, — эрленчĕ палламан çын.

— Эсир мĕн, ман ывăла пĕлетĕр-и вара?

— Пĕлетĕп çеç мар, унпала Хусанта пĕрле ĕçленĕ, çула май кĕрсе выртам-ха тесе шутланăччĕ.

— Ху ăçтисем тата?

— Эпĕ малтикассем. Кунтан инçех мар, илтнĕ-и, тен?

— Илтнĕ, илтнĕ... Пасара сирĕн ял витĕр çӳретпĕр.

— Шăп çав ялтан. Затона кайма тухрăм та... Çĕрле çитсен хваттер тупаймасран хăратăп.

— Мĕнех, ара, выртса çывăр.

Апат вăхăчĕ çитсен, карчăк палламан çынна та сĕтел хушшине лартрĕ. Лешĕ пилĕк çул каярах ун ывăлĕпе типографире ĕçленине, унтанпа иккĕшĕ тĕл пулманнине тата Ильин çыру çырма панă сăмахĕ çине тăманнине те каласа пачĕ. Ильин халь ăçта ĕçленине, ăçта пурăннине тĕпчерĕ. Карчăк çав-çавах пĕлменле калаçнăран;

— Нивушлĕ унтанпа киле те килсе курман вăл? — ыйтрĕ тарăхнăн.

— Иртнĕ çура килсе кайнăччĕ.

— Ун чухне те ăçта ĕçленине каласа хăвармарĕ-и?

— Çук, шарламарĕ.

— Вăт, Хуммаран куна кĕтменччĕ. Иксĕмĕр пĕрле ĕçленĕ чухне вăл сана питех хисеплетчĕ. Пĕр пуса сая тумасăр киле ярса пама ĕмĕтленетчĕ. Халь сире пачах пăрăхнă иккен. Мĕнле майпа пăсăлса кайнă-ха вăл?

Палламан çын тивĕçсĕр ӳпкелени амашĕн мăнкăмăллăхне хуçрĕ. Вăл хĕрӳллĕн татса хучĕ:

— Мана, килте пурăнакан карчăка, укçа кирлĕ те мар. Тата вăл хăй килсен парса хăварнă.

Çапла, палламан çын çĕр выртса та Ильин çинчен ним те пĕлеймерĕ.

Урама тухсан вăл, хăй калашле затона çитме васкас вырăнне, хирĕç пулакан çынсенчен староста ăçта пурăннине ыйтса пĕлчĕ те тӳрех унта кĕчĕ.

Староста ăна кашни кун куракан çын пек кĕтсе илчĕ. Саламлашнă хыççăн хайхи çын старостăна çенĕке чĕнсе кăларчĕ те, вăл никам хăлхи-куçĕ çук çĕрте Мошков уретник пулса тăчĕ. Староста, хăйне мĕн курни-илтнине каласа панипе çырлахмасăр, курма килсен Ильин кампа тус-йышланса çӳренине, савнă хĕрĕ пуррипе çуккине йĕрлеме хушрĕ.

Вара ял хушшинче никам сисмен тĕпчев пуçланчĕ. Ку ĕçе староста арăмĕ, унăн хурăнташĕ-пĕлĕшĕсем хутшăнчĕç. Мошкова Ильин кам хĕрĕпе ларнине те каласа пачĕç. Вăл ăçта ĕçленине, ăçта пурăннине çеç пĕлеймерĕç. Çакăнтан вара шрифт çухалнă çĕрте Ильин айăплине, тен, вăл Тĕмшерти ĕçсемпе çыхăннине те пушшех ĕненчĕç. Мошков Ильин килне тимлĕн асăрхама, вăл киле таврăнсанах арестлеме хушса хăварчĕ.

Ильин килĕнче шырани ăнăçсăр иртни çинчен çырса хыпарланă хут кĕпĕрнатăр канцелярине çитсен, типографи рабочийĕсене тепĕр хут тĕпчеме тытăнса, Ильин ĕçленĕ вăхăтра кампа тус-йышлине, кам патне, ăçта çӳренине вăлтма тăрăшрĕç. Пĕр рабочийĕ Ильин типографирен тухса кайнă çул пĕр çамрăк çынпа час-часах тĕл пулнине, вăл слободара пурăннине те хыпарларĕ. Çурчĕн номерне маннă пирки унта хăй ертсе кайса кăтартрĕ.

Пĕр каçхине вара Микула пураннă хваттере квартальнăй надзирательпе городовой пырса кĕчĕç. Кил хуçи арăмĕ яланхи пекех пуç тайса йышăнчĕ. Хваттерте пурăнакансен паспорчĕсене тĕрĕслесе тухнă хыççăн сĕтел хушшине лартрĕ. Чей ĕçнĕ хушăра надзиратель ăнсăртран пек сăмах хускатрĕ:

— Çакна пĕлес килет ман, юлашки пилĕк çул хушшинче хваттерте тăракансем нумай улшăннă-и?

— Шучĕ те çук! — надзиратель чăнласа ыйтман пек шутласа, ал сулчĕ кил хуçи арăмĕ.

— Çапах та аса илме тăрăшăр-ха.

Кил хуçи арăмĕ юлашкинчен надзиратель ахальтен çеç халапласа ларманнине туйрĕ. Татах пĕлмеше пенипе полицейскисем çилленме пултарасран шикленчĕ. Тĕрĕссипе вăл пилĕк çул хушшинче миçе çын хваттерте пурăнса кайнине çеç мар, вунă çул хушши таран та ячĕ-шывĕпех астăвать. Акă вара вуншар çын çинчен каласа панă хушăра пĕрин çинче уйрăмах чарăнса тăчĕ.

— Халь вырăс вырнаçнă пӳлĕмре пилĕк çул каярах чăваш ачи пурăнатчĕ. Таса чунтан калатăп, унашкал ăслă та йĕркеллĕ, çынна хисеплекен çамрăка урăх курман эп. Кашни вырсарникун чиркĕве каятчĕ. Килте чухне турă кĕнекисене кăна вулатчĕ. Хваттер укçи тесен, пуринчен малтан тӳлетчĕ.

— Маттур ача пулнă иккен... — Кил хуçи арăмĕн чĕлхине татах уçасшăн ырласа илчĕ надзиратель. — Ăçтисемччĕ вăл?

— Ĕпхӳ кĕпĕрнинчи, çав уездрах, Шауш ялĕнче çуралнăскерччĕ... Александр Клементьевич Соколов ятлăскер.

— Сирĕн патăрта чăвашсем татах тăнă-и?

— Çук. Ытларах вырăспа тутар тăнă. Тата таçтан пĕр çармăспа пĕр мăкшă килсе кĕнĕччĕ.

Надзиратель шухăша кайса ларчĕ. Типографире ĕçлекенсем кăтартса пани тĕл килчĕ. Ку пӳртре, чăн та, чăваш пурăннă иккен. Анчах мĕншĕн хушамачĕ урăхла? Мĕншĕн Хусан кĕпĕрнинчи Шупашкар уездĕнчен мар? Надзиратель тата тимлесерех вăлтма тытăнчĕ.

— Маттур чăваш текенĕ ăçта ĕçлетчĕ?

— Хăма çуракан заводра.

— Тус-йышсем пурччĕ-и унăн? Кунта килместчĕç-и?

— Заводра пуррине калакалатчĕ. Ман пата никам çӳренине те астумастăп. Тăхтăр-ха, господин надзиратель, суйрăм... Хваттертен тухса кайнă çура, турă амăшĕн иккунне кĕтсе илес умĕн, пĕр арçын кĕнĕччĕ.

— Мĕнле арçын? Ăçтисемччĕ?

— Сашăпа пĕрле заводра ĕçлекен çын, — терĕ те кил хуçи арăмĕ асăрхаса юлма ĕлкĕрнĕ таран Çтаппана сăнласа пачĕ. 

— Астумастăн-и, мĕн çинчен калаçрĕç вĕсем?

— Вăт çавна илтеймерĕм. Палламан çын самант хушши çеç пулнăран тимлеме ăс çитереймерĕм. Ун хыççăн ман Саша та тухса кайрĕ.

— Акă мĕн, Варвара Макаровна... — кăмăлсăрланнине пытармасăр астутарчĕ надзиратель, — хăçан, кам пурăннине манманни аван. Вĕсен сăмахĕсене хăлха тулашĕпе ирттерни — япăх!

— Турă çырлахтăр, господин надзиратель, çавăн чухне таçта пăрăннипе хăлхана чикеймерĕм.

Полицейскисем хăма çуракан завода йĕрлесе пычĕç. Унта кил хуçи арăмĕ каланă хушаматлă çын ĕçленĕ иккен. Халь вăл ăçтине кăтартса паракансем кăна тупăнмарĕç.

Тата тепĕр икĕ эрнерен Ĕпхӳ кĕпĕрнинчи Шауш ялĕнче Соколов Александр Клементьевич ятлă çын пуçĕпех пулманнине пĕлтернĕ хут çитрĕ те, тӳре-шарасем айăплă çынсен йĕрне çухатрĕç.



XX


Жандармсен полковникĕ следователе хăй патне чĕнтерчĕ.

— Андрей Куракова тĕпчес ĕç мĕнле пырать?

— Ваше высокоблагородие, — хăйне айăпа хунăн хуравларĕ следователь — çĕнни ним те çук. Тĕрлĕ майсемпе тĕпчесен те, станра каланисенех çирĕплетет.

Жандармсен полковникĕ шăртланчĕ.

— Апла эсир начар следователь! Айăплă çыннăн хирĕç тăрас кăмăлне аркатаймастăр! Акă мĕн хушатăп сире: ыран çак вăхăтра ман пата çĕнĕ хыпар, айăплă çын тунмасăр каласа панине илсе килетĕр! Ăнлантăр-и?!.

Энтрее пĕччен камерăна хупни эрне те çитнĕ. Кашни çĕрех следователь допрос туса сӳслентернипе тем май та шухăшласа пăхрĕ вăл. Ирĕке çухатнăшăн хăйне хăй шеллерĕ, тимĕрçе çавăн чухнех тыттарманшăн ӳпкелешрĕ.

Коридорта шăхăртни илтĕнчĕ. Çывăрма вăхăтне пĕлтерчĕç. Энтрей хывăнса йывăç путмар çине выртрĕ. Сĕнке пуçланăччĕ, тимĕр алăк çăрине чăкăртаттарни илтĕнсен, ыйхи вĕçрĕ.

— Встать! — камерăна кĕрсенех команда пачĕ надзиратель.

Энтрей лӳпперрĕн тăрса урине усса ларчĕ.

— Тумланăр!

Энтрей, тумлансан, аллине каялла тыттарчĕ.

Следователь сассине хăпартмасăр, хута кĕнĕн калаçса тĕпченине Энтрей ун умĕнче питех сехĕрленменччĕ. Паян, следователь ытла улшăннине асăрхасан, сисчĕвленчĕ.

Следователь, Энтрей тавçăрнине çирĕплетесшĕн пек, сасартăк куçне-пуçне чарса пăрахрĕ:

— Айăпланакан Кураков, эпĕ сире шухăшлама хушнăччĕ. Ĕнтĕ ним пытармасăр каласа парăр: кам сирĕн тус-йышăр? Ăçта пурăнаççĕ вĕсем? Типографи ăçта?

— Мĕн пĕлнине эпĕ каланă. Урăх ман ним хушмалли те çук, — халичченхи майлах хуравларĕ Энтрей.

— Суятăн, подлец! — Следователь тем туса пăрахас пек шур куçне çавăркаларĕ те сĕтел çинче выртакан пресс-папьепе илсе печĕ. Пресс-папье Энтрее сăмса кăкĕнчен пырса лекрĕ.

Энтрей куçĕ хуралса килчĕ. Пукан хыçĕ пулмасан, çĕре те персе анĕччĕ. Энтрей антраса кайнине асăрхасан, следователь ун çине графинти шывпа чашлаттарчĕ. Учитель тăна кĕрсен, каллех кăшкăрашрĕ:

— Пыршуна куматăп! Чĕрĕллех çиетеп! Паттăрланнипе мар, чĕри хăпнипе ним тума аптранăран Энтрей те ура çине сиксе тăчĕ.

— Çыхланăр кăна текех... Хама та, сире те шеллемĕп! Маншăн халь пурпĕрех!

— Аха, подлец, хирĕç тăма шутлатăн-и?! Юрĕ, кăтартăп-ха сана мыскара! — Шăнкăрав сассипе надзиратель кĕрсе тăчĕ. — Сăнчăрлăр ăна! Карцере пăрахăр!

Аялти тум вĕççĕн хăварса сăнчăрласан, Энтрее тĕттĕм пӳлĕме тĕксе кĕртрĕç. Хăй ăçтине тавçăрма ĕлкĕриччен, урай пăр пекех иккене туйса, урине улăштарма хăтланчĕ. Сăнчăр чăнкăртатса сасă тунăран алăка шаккаса шăп пулма хушрĕç. Витĕрех шăнтнине тӳсме çукран, асăрхаттарнине те йӳпсемесĕр, сăнчăрне-мĕнне пăхмасăр сиккелерĕ. Вара темиçен кĕпĕртетсе кĕчĕç те Энтрее çапса ӳкерчĕç. Ăçтан лекнĕ çавăнтан тапма пуçларĕç. Энтрей хирĕç тытма хăтланчĕ. Кам та пулин çăлма килессĕн сунса, кăравул кăшкăрчĕ, юлашкинчен тăнне çухатрĕ.

Тем вăхăтран вăл куçне уçрĕ те, хăй умĕнче шур халатлă арçын тăнине курсан, вăл тухтăр е хвершăл иккенне тавçăрчĕ. Шăмми-шакки тӳсмелле мар ыратнине евитлеме хатĕрччĕ, следователь сĕтел хушшинчех ларнине асăрхасан, хăй ăçтине аса илсе чĕлхине çыртрĕ.

Хвершăл тепĕр хут ал тымарне тĕрĕслесе пăхрĕ те:

— Пурте йĕркеллĕ, господин следователь, малалла тĕпчеме пултаратăр, — тесе хăварчĕ.

Следователь, малтанхи пекех кăшкăрашмасан та, хаяррăн каларĕ:

— Хăвăрах куратăр ĕнтĕ, айăпланакан Кураков, кунта сире хуняму патне илсе килмен. Татах тунма хăтланни хăвăр пуçа хăвăр çини çеç. Луччĕ тĕрĕссине кăтартса парăр та, сирĕн ăраскалăра çăмăллатма тăрăшăп.

Следователь сăмахĕсем Энтрей хăлхине питех кĕмерĕç, тытса хупнăранпа тулса пынă хуйхă-суйхă йӳççи пуçламăш хут тăкăнса кайрĕ — вăл сасăпах макăрса ячĕ.

— Çак териех асаплантарма мĕне курнă эсир мана... Патша тăшманĕсемпе çыхăннă пулсан, тахçанах пĕлтерĕттĕм. Мĕн тесе хӳтĕлес ман вĕсене? Ылхавлă листовкине упранăшăн айăплă ĕнтĕ. Анчах вăл ман алла ăнсăртран лекнĕ-çке-ха; Мĕншĕн тимĕрçĕпе куçа-куçăн тăратмастăр? Вăл ман сăмахсене çирĕплетнĕ пулĕччĕ. Урăх ватсан та, вĕлерсен те, ним те хушаймастăп.

Тĕрмене лекнĕ çынсем айăпсăррине ĕнентересшĕн макăрнине сахал курман следователь, çавăнпа вĕсенчен йĕрĕннĕ çеç тата çине-çине макăртма тăрăшнă. Энтрейĕн куççулĕ чĕререн тухнине сисрĕ те вăл нимле организаципе те çыхăнманнине ĕненчĕ, тĕпчес кăмăлĕ те çухалчĕ.

Тепĕр ирхине, кăтартса панă вăхăтра, следователь жандармсен полковникĕ патне пырсан:

— Ваше высокоблагородие, чи шанăçлă майсемпе те çĕннине ним вăлтаймарăм. Ман шутпа, Кураков чăннипех ăнсăртран çакланнă, социал-демократла рабочи парти организацийĕпе çыхланман этем, — терĕ.

— Листовка... Тимĕрçĕ. Забастовка! Эсир, мĕн, вĕсем те ăнсăртран тухнă тесе каласшăн-и?

— Çук, ваше высокоблагородие, унашкал шухăшламастăп. Унта, чăн та, социал-демократла рабочи партин ĕçĕ палăрать. Çине тăрсах витерме тăрăшнăшăн каçарăр, тархасшăн... Эпĕ çирĕм пилĕк çул ытла ĕçлесе хам ал витĕр пин çын ытла кăларнă, пĕринче те йăнăшман.

Жандармсен полковникĕ шухăша кайрĕ. Ку çынна лайăх пĕлет вăл. Çавăншăн пĕтĕм пысăк ĕçе ун аллине параççĕ.

— Апла сирĕн шутпа мĕн тумалла?

— Ваше благородие, ăна кăларса ямалла. — Мĕн терĕр?..

— Ваше высокоблагородие, эсир мана ăнланаймарăр. Пуçĕпех кăларса ярасси çинчен каламарăм эпĕ. Ăна тепĕр хут тытса хупасси те нимех мар. Вăт, унран хамăр майлă ĕçлеме ал пустарса илсен, эпир пĕрре персе икĕ кайăк çеç мар, виçĕ кайăк та тытăттăмăр. Кураков, чăн та, социал-демократла рабочи партин организацийĕпе çыхăннă пулсан, хăçан та пулин вĕсемпе каллех курнăçĕ те, пирĕн çынсем ăна çавăн чухнех пĕлĕç. Çыхăнман пулсан, хăйне хăй патша стройне хирĕç тапăннă пек тыткаласа шанăçа кĕтĕр те, революционерсем унпала явăçма хăтланĕç. Кураков ун çинчен пире хыпарлĕ. Ăна кăларса яни Янашов хуçа кăмăлне те тивĕçтерĕ.

Жандармсен полковникĕ килĕшрĕ, прокурорпа калаçса пăхма сăмах пачĕ.



XXI


Ĕçе хăй аллине илнĕ халăх тем тăвĕ. Иртнĕ çулсенче çак вăхăтра мольăна çурма юханшывран çеç хăваласа ирттерекенччĕ. Кăçал, пĕтĕм ĕçе курттăм илнĕ хыççăн, пĕр эрне маларах Атăл таппине çитерсе гавань хучĕç те вуншар кимĕпе киле кайма тухрĕç. Кăмăлĕсем вĕçсе каяс пек савăк. Урăхла пулма та май çук. Элнет юханшывĕпе мольă хăваласа антарма пуçланăран вара малтанхи хут çынсем хăйсем мĕнле шутланă çавнашкал, ирĕксĕрлемесĕр ĕçлерĕç. Пахилкке тăхăннипе урисене йĕпетсе курмарĕç. Апат-çимĕç те мăй таран. Ĕç укçи сахалтан вăтăр пилĕкшер тенкĕ тивĕ. Çирĕм пилĕк тенкине алла илнĕ ĕнтĕ. Кунашкал пуянлăха тĕлĕкре те аса илмен. Халь вĕсен пурăнма, акса хăварма мĕн кирли пур те пур. Кĕçех йывăçа матка, челенасем туса тиеме тытăнĕç те, каллех укçа кĕме пуçлĕ. Ĕç кунашкалах ăнса пырсан, вĕсем те çынлах пурăнĕç. Çак самантра кашнин чĕринчех куçпа курман, анчах хăйсен пурнăçĕшĕн тăрăшакан çынсем. Камсем-ши вĕсем Кăйкăрпа Чĕкеç текенĕсем? Шухăшпа çеç мар, куçа-куçăн тăрсах тав тăвасчĕ. Кăшшавуйсенче пухăнса ларнă çĕрте мĕн-мĕн каласа кăтартман-ши вĕсене Ваçли! Мĕн-мĕн илтсе тăна хумарĕç-ши вĕсем! Мĕн пĕчĕкренех этем пурнăçĕ турăпа патша кăмăлĕнчен килнĕ пек ĕненме хăнăхсан та, вĕсем, Ваçли каланă тăрăх, урăхла тĕрĕслĕх, ĕççыннисен тĕрĕслĕхĕ, пуррине пĕлчĕç. Кăçал Миххапа кĕрешсе ăна çĕнтерни те çакнах çирĕплетрĕ.

Çапла, бурлаксем мольăна хăваласа вырăна çитерчĕç те вуншар кимĕпе кайма тухрĕç, хаваслăн юрласа ячĕç:



Алкум вĕçне тулă акрăм,

Алкум вĕçне тулă акрăм.

Тулли пулчĕ пулмалла, 

Кăвакарчăн кулли пулайчĕ...



Атăл варрине çитсен, кимĕсен ушкăнĕнчен пĕри уйрăлса анаталла çул тытрĕ. Ун çинче Ваçлипе ытти уполномоченнăйсем.

— Хăвăртрах кайса килĕр!

— Атăлкассинчен ямшăк тытса таврăнăр! — çĕлĕк сула-сула кăшкăрчĕç бурлаксем.

— Каçалапа таврăнатпăр! Кĕтсех тăрăр! Шав лăплансан, каллех юрă янрарĕ:



Пахчи-пахчи паранки,

Пахчи-пахчи паранки. 

Паранки пулчĕ пулмалла,

Сысна кулли пулайчĕ...



Кимĕсем куçран çухалчĕç, юрланă сасăсем те татăлчĕç. Ваçлипе ун юлташĕсем ытти бурлаксем çырана тухнине тавçăрчĕç. Вĕсем кĕçех килне, арăмĕ-ачисем патне çитĕç те пуçламăш хут ĕçĕн ырлăхĕ çинчен каласа савăнтарĕç. Кĕçех мункун çитĕ те, ачисем валли парне туянĕç, уява çынла ирттерме хурăнташĕсене пухĕç. Нумаях та пулмасть вĕсем кунашкал пурнăç курасса ĕмĕтленменччĕ те.

Пĕр Ваçли çеç салхуланса пырать. Унта, ĕçре, халăха вĕрентнĕ, кăмăл-шухăшĕсене Раççейре пуçпулса тăракан йĕркесене парăнмалла мар, кĕрешсе çĕнтерес вăй-халĕсене пĕтĕçтерме тăрăшнă чухне, вăл калама çук хавасчĕ. Халь, киле таврăнас самант çывхарсан, чĕри ытларах та ытларах вăркăшма тытăнчĕ. Ĕç ăнăçлăн вĕçленчĕ те, киле çитсен ун çинчен кама каласа савăнтарас? Кама кирлĕ ун укçи? Халиччен вăл укçине ашшĕне параканччĕ. Тен, ăна та кирлĕ мар. Вăл хăй пуян. Ĕç ăннă пирки те ашшĕнчен ăш сăмах илтеймĕн. Вăл пуçĕпех улшăнчĕ, кĕрешӳрен пăрăнчĕ, хирĕç çул çине тăчĕ. Ваçли тăлăх-турат кăна. Инкекрен хăтăлма пĕр май çеç — авланмалла. Çулĕпе те çамрăк мар ĕнтĕ. Кама килĕштерсе мăшăрланмалла-ши?.. Вăл çав-çавах Кĕтерука юратать. Такам çинчен шухăшлама хăтлансан та, ăна чĕринчен вĕçертеймест. Ан тив, хĕрсем нумай та, вĕсем пĕри те Ваçлие ăнланаймĕç. Пĕр Кĕтерук çеç ăна ăнланса пурнăçне илемлетĕччĕ. Ылхавлă йăла ырлăха çирĕ. Кĕтерук йăмăкĕсем килĕшеççĕ пек те, вĕсем çамрăкрах-и, тен, тата хайсен йĕкĕчĕсем те пулма пултараççĕ. Мĕншĕн вĕсен пурнăçне хутшăнса усал тăвас? Е хăйне Якур усал туни сахал-и?...

Ваçлин салху шухăшĕсем Атăлкасси çыранĕ хĕрлинче тин сирĕлчĕç. Вĕсем кимĕ çинчен сиксе анчĕç те Михха кил-çурчĕ еннелле утрĕç. Йывăçа çав тери хăвăрт хăваласа антарнăшан Михха савăнăçлă кĕтсе илчĕ. Шанчĕç, ĕç укçине халех парса татасса ĕмĕтленчĕç.

Кил хушшинче бурлаксем самантлăха çухалса кайнăн пулчĕç. Акăш-макăш çурт-йĕрте Миххана ăçта шыраса тупăн? Çитменнине, никамран ыйтса пĕлме çук, пĕр çын чунĕ те курăнмасть. Вара аслă крыльца еннелле утрĕç. Кунта вĕсене швейцар кĕтсе илчĕ. Унăн çийĕнчи тумĕ ытла та тĕлĕнмеллипе, хăш-пĕрисем ăна, тӳре-шара вырăнне йышăнса, пуç тайма та хатĕрччĕ. Ваçли, Микула каласа панисенчен ку кам иккенне тавçăрса, бурлаксене хăйсемпе тан çын умĕнче намăса кĕресрен хăтарчĕ.

Швейцар, хуçасене те тӳре-шарасене кăна уçса кĕртме хăнăхнăскер, бурлаксене мăнкăмăлланса чĕнчĕ:

— Сире мĕн кирлĕ?

— Пире хуçа кирлĕ, — пуриншĕн те хуравларĕ Ваçли.

— Хуçа ерçмеет! — терĕ те швейцар алăка хупма тăчĕ.

— Эсĕ тăхта-ха. Эпир мĕн калас шутлине итле! Эпир — бурлаксен уполномоченнăйĕсем.

— Бурлакĕ ахалех паллă.

— Пит аван. Пире хуçа кирлĕ.

— Хуçа никама та кĕртме хушман.

— Эсĕ ăнлан-ха, — хĕрӳленчĕ Ваçли, — эпир йывăçсене мольăпа хăваласа антарнă. Кайса кала, вăл пире çак самантрах йышăнĕ.

— Ман хуçан тарçисем эсир çеç мар. Ăна пуриншĕн те чăрмантарса çӳремĕп. Сирĕлĕр. Кансĕрлесе ан тăрăр! — терĕ те швейцар алăка хупса лартрĕ.

Бурлаксем пĕр-пĕрин çине кăнн пăхса илчĕç.

— Нивушлĕ Хĕлип каласа паман ăна?

— Атьăр ун патне!

Çапла тĕвтурĕç те бурлаксем Хĕлип пурăнакан çурт еннелле утрĕç. Вĕсене вырăс хĕрарăмĕ кĕтсе илчĕ.

— Мĕн шыратăр эсир?

— Пире Хĕлип кирлĕ!

— Хĕлип?.. Вăл, мĕн, сирĕн юлташ-и?

Хĕрарăм йĕрлешкелесе калаçнине сиссен, бурлаксен кăмăлĕ эрленчĕ.

— Çук, эпир ун юлташĕсем мар, пулма та тăрăшмаст-пăр. Зпир мольă хăваласа антарнă çынсем. Хĕлип хуçа вырăнне ĕçленĕ. Çавăнпа ăна курасшăн эпир! — татса хучĕ Ваçли.

— Турă çырлахтăр, эпĕ сире унан юлташĕсем тесе, — ĕнтĕ ихĕлтетсех калаçрĕ вырăс хĕрарăмĕ. Кулма чарăнсан, сассине хăпартрĕ. — Çенĕк умĕнче шавласа ан тăрăр! Филипп Спиридоновича канма кансĕрлетер!

Хĕрарăм ытла та нӳремсĕр айкашни бурлаксене тарăхтарчĕ те, вĕсем пурпĕр Хĕлип канать тенине ĕненчĕç. Каç, Атăл çинчен таврăнсан, ытларах ĕçре пулĕ те халь çывăрать-и, тен. Малалла мĕн тăвас-ха ĕнтĕ? Хĕлип вăраниччен чайнăя кайса ларсан мĕнле-ши? Анчах кашниех киле таврăнма васкарĕç. Паллах, унта мунча хутса хатĕрленĕ. Çапла, ниçта каясси çинчен те калаçса татăлайман пирки Хĕлип вăранасса е Михха астуса йышăнасса кĕтмелле çенĕк пусми çине ларчĕç. Вăхăт нумай та иртмерĕ, выльăх-чĕрлĕх картишĕ енчен Лукарье килнине курчĕç те, Ваçли ăна хирĕç пычĕ:

— Лукерья Семеновна, ман сирĕнпе калаçмалли пурччĕ.

Лукарье Ваçлие Макçăм ывăлĕ пек çеç мар, вăл Микула юлташĕ иккенне те пĕлнипе чарăнчĕ. Чĕри асаилӳсемпе хумханма тытăнчĕ. Тата Ваçли Кĕтерука юратнăран халь те хусахла пурăннипе хăйĕн телейсĕр ăраскале пекех туйăннăран ăшă кăмăллăн та евĕклĕн ал пачĕ.

— Ма пӳрте кĕместĕн?

Щ: — Кĕртмеççĕ, Лукерья Семеновна.

— Кам?

— Михаил Петрович патне швейцар кĕртмерĕ. Хĕлип патне — вырăс хĕрарăмĕ.

Лукарье çенĕк пусми çинче ларакансене асăрхарĕ те самантлăха шухăша кайнăн шарламасăр тăчĕ. Вара сас-сине улăштарчĕ.

— Миххапа Хĕлип мĕн тума кирлĕччĕ сире?

— Эпир сирĕн йывăçа мольăпа хăваласа антартăмăр та расчет илес тесе килнĕччĕ. Михаил Петровича калăр-ха, вăл пире йышăнса расчет парса ятăр. Эпир каçчен киле çитме васкатпăр.

Ваçлине итленĕçемĕн бурлаксем забастовка туса упăшкине парăнтарнине аса илчĕ те Лукарье кăмăлĕ йăлтах пăсăлчĕ. Халь вĕсем мăшкăлласа çӳренĕн туйăннипе Ваçли Макçăм ывăлне, Микула юлташне, хăй пекех ăнăçсăр юратупа асапланнине манчĕ, хăй умĕнче курайман бурлак тăнине çеç курчĕ.

— Сирĕн пурин те укçа илес шухăш çеç. Ман упăшкан пин тарçă, пин шухăш. Хушнă-тăк кĕтĕр.

Лукарье малтанах кăмăллă калаçнăран Ваçли Михха патне кĕме пуласса шаннăччĕ. Хуçа арăмĕ сасартăках улшăнни минретсе пăрахрĕ, тăна кĕрсен тепĕр хут чĕнсе ăнлантарасшăнччĕ — Лукарье çухалма та ĕлкĕрчĕ.

— Вăт ие çăпати, итлесшĕн те пулмарĕ! — хăй тĕллĕн пек ятлаçрĕ Ваçли, юлташĕсем патне таврăнсан. — Ман шутпа, кунта темле ырă мар ĕç пур пек туйăнать. Пирĕнтен мăшкăлласа куласшăн мар-и вĕсем?

— Кам пĕлет, хуçан, чăн та,ерçӳ çук-и, тен? Паянлăха килелле уттарас мар-и? Мунча кĕрсе тасалăпăр та ыран ирех килĕпĕр! — сăмах хушрĕ Аванов.

Ыттисем хирĕçлерĕç:

— Расчет илмесĕр ниçта та каймастпăр!

— Пирĕннинчен пысăкрах ĕç мĕн пултăр унăн!

— Тĕрĕс, юлташсем, ĕçе вĕçлемесĕр хăвармăпăр, — килĕшрĕ Ваçли те.

— Апла мĕн тăвас-ха?

— Ман шутпа, акă мĕн, — хуравларĕ Ваçли, — атьăр Хĕлипе вăрататпăр. Вăл пире пулăшма тивĕç. Тата вăхăтсăр хускатсан та улпутах мар,

Бурлаксем шавлăн калаçса пычĕç те, Ваçли алăка шаккарĕ. Çав самантрах вырăс хĕрарăмĕ тухса хаяррăн кăшкăрчĕ:

— Мĕн çуйхашса çӳретĕр? Сирĕлĕр кунтан!

— Эй, мĕн калаçса тăмалли пур çавăнпа! — терĕ те Ваçли хĕрарăма сирсе хăварчĕ.

Кайри пӳрте кĕрсен, бурлаксем ирĕксĕрех йĕнчесе тăчĕç. Вĕсем кунта Хĕлиппе тĕл пуласса шаннăччĕ. Унпа хыттăн ятлаçма та хатĕрччĕ. Никам та çук иккен. Анчах вырăс хĕрарăмĕ хăваланнпе тепĕр хут шавласа кайрĕç:

— Мĕн кăшкăратăн! Кала, Хĕлип ăçта?

Малти пӳртрен Хĕлип тухрĕ. Вырăс хĕрарăмĕ макăрса ярас майлах кӳлешме пуçларĕ:

— Вăрă-хурахла çĕмĕрсе кĕчĕç!

Хĕлип бурлаксем çийĕн пăхса илчĕ. Ĕçе тытма пырсан намăса кĕртнĕшĕн тавăрма май çитнипе рехетленсе:

— Чĕнмен çĕре кĕме мĕнле хăйрăр? — терĕ. Бурлаксем тӳсеймерĕç, çиллес сăмахсемпе тăрăнтарчĕç:

— Пире чĕнме эпир сан хăнусем мар!

— Расчет пăрăр!

Хĕлипĕн вĕсене хăвалас шухăш та пурччĕ. Бурлаксем ытла та тăвăллине тата аллисенче пакур пур чухне вĕсем тем туса пăрахма та пултарасса аса илсе çемĕçрĕ.

— Эсир уссăрах шавлатăр. Эпĕ сире расчет пама хуçа мар. Е расчетне камран ыйтмаллине мантăр-и?

— Хуçа патне кĕртмеççĕ. Эпир килнине пĕлтер ăна!

— Ну, тус-йышсем, эпĕ хуçа ĕçне хутшăнмастăп. Эпĕ те сирĕнешкелех тарçă çеç. Хуçа сире йышăнман-тăк, унăн, чăн та, вăхăт çук-и, тен. Кĕтсе пăхăр!

— Хăçанччен?

— Эпир киле кайма васкатпăр!

Хĕлип шăртланчĕ. Паçăр çеç хăрама пуçланине манса, канма хистерĕ:

— Ятлаçса ан тăрăр! Тухса кайăр!

Бурлаксем халь тытăçма хатĕррине курчĕ Ваçли, анчах ĕçре усă кӳрес çуккине чухланăран асăрхаттарма васкарĕ:

— Юлташсем, тăнăçлă пулăр! Ку çынпа пирĕн чăкăлташмалли çук. Вăл камне ахаль те пĕлетпĕр! — Хĕлипе куçкĕретех хурласа илчĕ Ваçли. — Паян вăл пире хирĕç çынне тата лайăхрах палăртрĕ. Атьăр!

Кил хушшине тухсан, уполномоченнăйсем тăвăнса çитнĕ шухăшĕсене ирĕк пачĕç:

— Кунта мĕн, пирĕнтен куласшăн-и?

— Михха тени мĕн айкашать?!

— Çавăншăн сехмет вăл!

— Юлташсем, тăнăçлă пулăр, — каллех лăплантарма тăрăшрĕ Ваçли. — Ятлаçса ним те тăвас çук эпир вĕсене. Ман шутпа, Михха патне кĕмеллех пирĕн.

Вĕсем аслă алăк патне пычĕç. Швейцар каллех хăвалама тытăнчĕ.

— Мучи, эсĕ çын евĕрлĕ хăтлан-ха. Эпир выляма мар, ĕçпе килнĕ, — терĕ те Ваçли швейцарпа алăк хушшине кĕрсе тăчĕ. Çав самантра ыттисем кĕпĕрленсе пычĕç. Швейцар алăка хупасшăнччĕ, Ваçли ирĕк памарĕ. — Мучи, уссăрах пăлханатăн. Эпир никама та çаратмастпăр, никама та вĕлерместпĕр.

Ваçли сăмахĕсем швейцар хăлхине кĕмерĕç. Вăл ĕмĕрне алăка уçса-хупса ирттерсе те тарçăсем ирĕксĕрленине курман. Хуçа мĕн калĕ? Швейцар юнавлăн хăлаçланса кăшкăрашрĕ:

— Тухса кайăр! Сире калаççĕ, тухса кайăр! — Бурлаксем ăна йӳпсемесĕр утнипе ним тума аптраса, вĕсенчен иртсе чупрĕ.

Швейцар куçран çухалсан, бурлаксем чарăнчĕç. Вăхăт нумай та иртмерĕ, швейцарпа Михха çитрĕç.

— Ак çаксем мана ним чухлĕ те уямарĕç! — терĕ швейцар.

Михха, бурлаксем умне пырса, аллине кĕсйине чикрĕ, тармакланса тăчĕ.

— Ман киле-çурта кĕме мĕнле хăйрăр, сăрнăйçем! Бурлаксем, кунта темĕн аплах маррине паçăрах сиссен те, Михха çакнашкал нӳремсĕр йышăнасса кĕтменччĕ. Ирексĕрех пĕр хушă ним те чĕнеймерĕç. Вара Ваçли тивĕçлĕн хуравларĕ:

— Эпир, Михаил Петрович, хамăра кăштах хисеплессе шаннăччĕ. Кирек мĕн тесен те, сирĕн вуншар пин тăваткал чалăш йывăçа ăнăçлă хăваласа антăмăр.

— Хисеплеме камсем вара эсир?! — ахăрчĕ Михха. Хăйсенчен машкăлласа кулнипе бурлаксен те кăмăлĕсем авăкланчĕç. Енчен ку ĕç ирĕк вырăнта сиксе тухнă пулсан, вĕсем тем туса пăрахĕччĕç. Халь хуçа пӳртĕнчипе вĕсен чăрсăрлăхĕ çыхăнчĕ. Ваçли паçăрхи пекех тивĕççĕн тавăрса хучĕ:

— Михаил Петрович, эпир сан патна хамăртан култарма килмен. Ытах пире курас килмесен, хăвăртрах расчет пар та, хамăрах каятпăр! 

Михха сасартăках ахăрма чарăнчĕ. 

— Расчет тени урăх сăмах. Атьăр, шутласа пăхар. Бурлаксем лăштах пулчĕç. Хуçа кăмăлĕ çаврăннăн туйăнчĕ. «Кĕçех расчет илĕпĕр те килелле вĕçтерĕпĕр», — шухăшларĕç вĕсем.

Михха бурлаксене кабинета ертсе кĕчĕ те сĕтел хушшине ларчĕ. 

— Расчет патне килтĕмĕр тетĕр, эппин?.. — хăй тĕллĕн мăкăртатса, сĕтел сунтăхĕнчен хут кĕнеки кăларчĕ. — Эсир манран вунпилĕк пин тенкĕ илнĕ-и-ха?

— Тĕрĕс! — çирĕплетрĕ Ваçли. — Илмелли тата пилĕк пин юлнă.

— Камран мĕн чул илмеллине калама ан васка-ха. Малтан шутлар... — терĕ те Михха шут шăрçине шутарма тытăнчĕ. — Эпĕ сире вун пилĕк пин тенкĕ панине астуни паха... Тата мĕн чул тӳлемеллине шутлăпăр та расчет тени çавă пулĕ... Энĕшкассисем ман патăмра çĕр çын çирĕм виçĕ кун ĕçленĕ. Халиччен вăтăр кун ĕçлекенччĕ. Кăçал çичĕ кун маларах хăваласа антарнă. Ку мана кирлех мар. Атăл шывĕ чакмасăр пурпĕр йывăçа тиеме пуçăнас çук. Эпĕ çавах вĕсене кунне утмăл пус паратăп. Пĕтĕмĕшпе илсен, пин те виççĕр сакăрвунă тенкĕ. Тĕмшерсем çитмĕлĕн ĕçленĕ. Вĕсене эпĕ кунне çитмĕл пус тӳлеме сăмах панă. Çирĕм виçĕ куншăн пин те виççĕр виçĕ тенкĕ. Варасăрсем çитмĕлĕн ĕçленĕ. Вĕсене сакăрвунă пус тӳлеме сăмах панă. Çирĕм виçĕ куншăн пин те пилĕкçĕр вуникĕ тенкĕ. Ытти ялтан виççĕр çын ĕçленĕ. Вĕсене кунне хĕрĕх пус тӳлетĕп. Çирĕм виçĕ куна виçĕ пин те икçĕр хĕрĕх тенкĕ. Çапла ĕнтĕ, мĕнпурĕ çичĕ пин те тăватçĕр вăтăр пилĕк тенкĕ тӳлемелле. Акă пăхăр ĕнтĕ, вунпилĕк пин тенкĕ хутăм. Унтан çичĕ пин те тăватçĕр вăтăр пилĕк тенкĕ кăлартăм. Сирĕн çинче тата çичĕ пин те пилĕкçĕр утмăл тенкĕ юлать. Тепĕр майлă каласан, кашни сăрнаях манран вунтăватшар тенкĕ ытлашши илнĕ. Кун патне тата ултшар тенкĕ пахилкке укçи, çăпатапа ытти вак-тĕвек укçи хушмалла. Вăт, çакнашкал расчет ман сирĕнпе. Эсир парăма тавăрса пама килнĕ пулсан кăларса хурăр, хаваспах йышăнатăп! — Уполномоченнăйсем Михха сăмахĕсене нимле майлă ăнланма та аптрарĕç. Лешĕ хут кĕнекине сĕтел сунтăхне чикрĕ те, кăмăллăн курăнма хăтланса: — Халех тӳлеймесен, кĕтме те юрать. Хам мужик, çавăнпа сирĕн нушана лайăх чухлатăп. Йывăçсене тиенĕ çĕрте ĕçлесе татăр-ха, — терĕ те чарăнчĕ. Бурлаксем сăмах хушасса кĕтрĕ. Лешсем çав-çавах хытса тăчĕç. Хуçа халапĕ вĕсене минретсе пăрахрĕ. Кăшт тăхтасан, Михха сассине хăпартса татса хучĕ. — Вăт сире расчет!.. Ман пата вăрă-хурахла кĕмен пулсан, пĕрер черкке эрех ĕçтерĕттĕм. Халь ĕçтерместĕп, çиллентертĕр мана. Ĕнтĕ киле кайăр та манран мĕн илтнине ытти сăрнайсене каласа парăр!

— Михаил Петрович! — хумханса чĕнчĕ Ваçли, — эсир шӳтлеме хăтланни вырăнсăр!

— Сирĕнпе шӳтлеме эсир ман юлташсем-и? Хам кĕсъери вунă пин тенке салатсах шӳтлеме ухмах тетĕр-им? Çук, эпĕ ухмаха ермен-ха!

— Михаил Петрович, — ытлашши каласа пăрахасран аран тӳссе, хыттăн чĕнчĕ Ваçли, — шӳтлемесен, сан сăмаху пушшех эрлентерет. Курттăм илнĕ ĕçе кунĕпе ĕçленĕ пек шутланине пачах ăнланаймастпăр!

— Ĕçе курттăм кам панă сире?

— Эсĕ!

— Ну, Ваçли, эпĕ сана Макçăм пичче ывăлĕ тесе хисеплеттĕм. Эсĕ, тем, ăсран кайнă курăнать?

Ваçли договорне кăларса Михха умне хучĕ.

— Çак хут çине ĕçе курттăм илнĕ тесе çырман-и? Михха хута тыткаласа пăхрĕ те йĕрĕннĕн ывăтса ячĕ.

— Ку ман договор мар.

— Мĕнле сан мар?

— Хам договор çине эпĕ ялан хам ал пусатăп. Кунта эпĕ ал пусни çук. 

— Сан шанчăклă çынну ал пуснă. Кантурта пичет хурса çирĕплетнĕ.

— Апла вĕсенчен шырăр! Эп никама та ĕçе курттăм пама хушман. Урăх сирĕнпе сăмах пĕтрĕ ман. Парăма йывăç тиенĕ çĕрте ĕçлесе татăр.

Бурлаксем хăйсене чавса тăршшĕ лартнине чухларĕç ĕнтĕ, тарăхса кайрĕç. Анчах Миххана хирĕç мĕн калăн? Харкашу тапратсан, полицейскисем тытса хупĕç. Бурлаксем хирĕç пĕр сăмах каламасăрах Михха патĕнчен тухрĕç.

Хĕлипрен тĕплĕрех ыйтса пĕлес шутпа хваттерне çĕмĕрсе кĕчĕç. Лешĕ çакна сиссех-и, тен, таçта тухса кайнă. Вара бурлаксем тӳре-шарасенчен пулăшу ыйтас шутпа старшина патне çитрĕç.

— Мĕн кирлĕ? — мăнкăмăллăн кĕтсе илчĕ старшина. Бурлаксем Михха улталани çинчен каласа пачĕç.

Старшина бурлаксем забастовка тунине, Михха ĕçне курттăм илнине астăвать. Ун чухне вăл Миххана парăнтаракан хăват тупăннăшăн савăннăччĕ. Халь ĕнтĕ Михха киревсĕрле айкашнăшăн чăнласах çилленчĕ, анчах бурлаксене шеллемерĕ, Михха çĕнтернĕшĕн кĕвĕçрĕ.

— Тем чул тарăхсан та, сире пулăшаймастăп. Ĕçе суда парăр!

— Юлташсем, пире ытла та ирсĕрле улталарĕç, — терĕ вара Ваçли урамра. — Пурпĕрех тус-йышсемпе канашласа иличчен çынсене пăлхатас мар. Михха килте çуккипе расчет илеймерĕмĕр тейĕпĕр,

Ыттисем те килĕшсен, килелле утрĕç.



XXII


Бурлаксем евитлени икĕ эрне иртсен, суда пыма чĕнсе хут çитрĕ. Ку хыпар таврари мĕнпур ялсене саланчĕ. Хресченсем тĕрлĕ май шухăшласа, тĕрле калаçу хускатрĕç. Çтаппана суд урлă тĕп тунине астăвакансем халь те Михха çĕнтерессе шанчĕç. Саккунсем тĕрĕслĕхе хӳтĕленине ĕненекенсем суд бурлаксене мăшкăллама ирĕк парас çук пек сунчĕç. Миххан ирсĕр ĕçне вара пурте пĕр кăмăллăн сивлерĕç. Ăна курайманлăх хресченсен чĕринче нихçанхинчен те хăватланчĕ.

Ваçли, Хусанта темиçе хут та пулса курнăскер, юлташĕсене ним аташтарса çӳремесĕрех Окружной суда ертсе пычĕ. Хăйсем кĕрес икĕ хутлă чул çурт умĕнче Ĕнел общинин чăвашĕсем тăнине асăрхасан, тĕлĕнчĕç те çакна аса илчĕç: ку чăвашсем ытла та Михха хутне кĕнĕрен, вĕсене курттăм ĕçе илменнипе мольă хăваланă çĕрте пĕри те пулман. Ав, Энĕшкасси Якурĕ те кунтах иккен. «Мĕн шыраса килнĕ вĕсем? Мĕн кирлĕ вĕсене?» Уполномоченнăйсем тĕпчесе пĕлесшĕн калаçу тĕвĕлеме тăрăшрĕç. Лешсем хуравланă-хуравламан çеç ирттерсе ячĕç.

Икĕ хутлă чул çуртра Ваçли хăйсен ĕçне малтан пăхма палăртнине пĕлейнĕччĕ, урамра тăракан чăвашсем те кĕпĕрленсе кĕчĕç. Лаврский ертсе пынине курсан, уполномоченнăйсем вĕсене чĕрчĕлĕх тума илсе килнине тавçăрчĕç. Çакна çеç ăнланаймарĕç: ĕç пирки мĕн калĕç-ши вĕсем?

Суд залĕнче уполномоченнăйсем тата çакна асăрхарĕç: Михха пуçĕпех çук иккен. Ун вырăнне Хĕлип суда тăрать пулмалла та халь ваккат çывăхĕнче ларать. Ваçли пăшăрханчĕ. Вăл Михха çине шăл хăйранăччĕ. Ĕнтĕ чĕре тарăхăвне кам пуçĕ çине кăларса тăкăн.

Юлашкинчен судьясем тухса сĕтел хушшине вырнаçрĕç. Председатель ăнлантарнинчен уполномоченйăйсем Михха вырăнне Лаврский килнине, вăл бурлаксенчен вунă пин тенкĕ ытла шыранине ăнланчĕç. Бурлаксем Миххаран укçа шыраса суда панă ĕç тăрăх сăмах тытаканĕ Хĕлип иккен. Ытти чăвашсем — пурте Михха чĕрчĕлĕхĕсем.

Суд йĕркисене ăнлантарнă хыççăн председатель Ваçлине сăмах пачĕ.

Ытла та хумханнипе Ваçли мăлтанах йĕнчесе тăчĕ. Хресченсем хушшинче темиçе çултанпах ĕçлесен те, пысăк вĕреннĕ çынсен умĕнче сăмах калама лекменччĕ.

— Эсир мĕн, чĕмсĕрле выляма килнĕ-н? Апла эпир урăххине сăмах паратпăр! — йĕрлешкелесе астутарчĕ председатель.

Ваçли çӳçенсе илчĕ. Судьясем хăйĕнчен кулнине сисрĕ, сăмах пуçарчĕ:

— Господа судьясем... Паян сирĕн Христос тĕнне тытакан тӳрĕ кăмăллă этемсем хушшинче пулма тивĕç мар, сăмаха сутăнчăкла улăштарнă ĕçе пăхса тухма тивет...

Судьясем Ваçли çине тинкерсе пăхрĕç. Вĕсене сĕмсĕркке чăваш нихçан илтмен чĕлхепе калаçма пикенни тĕлĕнтерчĕ.

Лаврский те вăрăм мăйне сĕтел урлă тăсрĕ.

Хăвăрах шухăшлăр, господа судьясем... Пире ĕçе тытма малтан Янашовăн çывăх тус-йышĕ пычĕ те кунне хĕрĕх пус пачĕ. Эпир килĕшмерĕмĕр. Вара хуçи хăй пырса пĕр ялне — утмăл пус, теприне — çитмĕл, виççĕмĕшне сакăрвунă пус пачĕ. Эпир каллех килĕшмерĕмĕр. Хуçана усал сунса мар, господа судьясем, хамăра кăштах шеллерĕмĕр. Эпир ун патĕнче вунпилĕкшер, вунсакăршар сехет ĕçленĕ. Çурхи шыв çинче пахилккесĕр ишнипе шăтан-юханлисем е вилтăпри айне кĕрсе выртнисем те сахал мар. Кăштах та пулин çынла пурăнас шутпа ĕç хакне хушма, ĕç условисене çăмăллатма ыйтрăмăр. Пирĕн йĕрки çавнашкал-çке. Хуçа, кăмăлĕ пур таран укçа тӳлесе, çынсене тара тытать. Эпир килĕшмесен, урăх çĕртен кайса тупать. Янашов хуçа ĕçе кĕрĕшекенсене урăх çĕрте шырамарĕ. Пирĕн пата хайĕн шанчăклă çыннине, кунта ларакан Филипп Спиридонович текеннине, ячĕ те йывăçа мольăпа хăваласа антарас ĕçе курттăм пачĕ. Эпир килĕшсе договор турăмăр. Кантурта çирĕплетрĕмĕр. Кайран пĕтĕм вăя хурса çичĕ кун маларах антарса патăмăр та, тав тăвас вырăнне мĕн кăтартрĕ-ха вăл? Эпĕ договора ним те пĕлместĕп, укçа хăвăртан тухать терĕ... Господа судьясем, ку ĕç сирĕншĕн те тăрă шыв çинчи пекех паллă. Эпир, пилĕкçĕр çын, аслă патша ачисем, унăн тӳрĕ саккунĕсем пирĕн тивĕçлĕхе хӳтĕлессе шанса, Янашовран юлашки пилĕк пин тенкине шыраса пама ыйтатпăр! Урăхла тусан, кунтан тĕрĕс мар ĕç, аслă патша саккунĕсене пăсакан ĕç, пулас та çук!

Судьясем Ваçли калаçнине вĕçне çитичченех итлесе ларчĕç. Ваçли чарăнсан та самант хушши ним чĕнеймерĕç. Вĕсене сĕмсĕркке бурлак çак тери ăслă та витĕмлĕ калаçни минретрĕ.

Ытти улолномоченнăйсем те, Ваçли сăмахĕсемпе хавхаланнăскерсем, Миххан киревсĕр ĕçĕсене тăрă шыв çине кăларчĕç.

Юлашкинчен Лаврский сăмах илчĕ.

Лешĕ Ваçлипе ытти уполномоченнăйсем чĕрине хавшатнинчен юсанайман пирки, нихçан пулманла хумханса, мăйне тăсрĕ те:

— Господа судьясем!.. — терĕ хăвăрттăн. Сывлăшĕ пĕтнипе сасси çухалчĕ.

Уполномоченнăйсен хушшинче кулни илтĕнчĕ.

— Чарăнăр! — шăнкăравне шăнкăртаттарса кăшкăрчĕ председатель.

Çакă Лаврскине тăна кĕме, яланхи сассине тупма пулăшрĕ.

— Господа судьясем, бурлаксен уполномоченнăйĕсем Янашов çинчен мĕн калани пĕтĕмпех суя. Куна эсир уполномоченнăйсем тӳрре тухас шутпа тăратнă договортан та куратăр. Тепĕр хут асăрхăр-ха, тархасшăн. Унта господин Янашов ал пуснă-и? Çук! Филипп Спиридонович кăна ал пуснă. Ăна хуçа ячĕпе ал пусма господин Янашов ĕнентерӳллĕ хут туса пани пур-и? Çук, господа судьясем! Ку вара питех те кирлĕ тата ĕçе господин Янашов майлă татса пама пулăшакан фактсем. Вĕсенчен ниепле те иртсе каяймăр.

Бурлаксем Лаврскине тӳрĕ çын пек шутласа пурăннă, утравшăн судлашнă чухнехине манма та ĕлкĕрнĕ. Халь куçкĕретех суяна чăн туса калаçни бурлаксене тĕлĕнтерчĕ, çиллентерчĕ те. Бурлаксен хушшинче:

— Мĕн тет çав?

— Хур мăйлăскер, этем мар-çке вăл! — тесе калаçкалани илтĕнчĕ.

Председатель каллех шăнкăравне шăнкăртаттарчĕ.

— Господа судьясем, пуринчен ытла Максим Даниловăн тем çитменшĕн аташса кайнă ывăлĕ — Василий Максимов, господин Янашова хыт кукар вырăнне хурса, бурлаксем валли тивĕçлĕ пурнăç условисем туса паман пек пакăлтатса, сирĕн чĕресене çемçетме хăтланчĕ. Анчах ун сăмахĕсем пачах тĕрĕс мар. Хăвăрах шухăшлăр, господа судьясем, иртнĕ çулсенче кунне хĕрĕх пус тӳленĕ пулсан, кăçал ĕç хакне хушнă. Çитменнине, аш-какай яшки çитернĕ. Выртса тăма кашшавуйсем тунă. Бурлаксем хăйсене тутă усрама тăрăшакан ырă кăмăллă хуçана тав тăвас вырăнне мĕн хăтланчĕç-ха? Ун çинчен элек çырса панă. Пачăшкăран пуçласа архиерее çити, вулăсри старшинаран пуçласа кĕпĕрнатăра çити хисеплекен хуçа ятне варалама тапăннă. Куншăн вĕсене явап тыттарма тивĕç. Ан тив, аслă патшан тӳрĕ те çирĕп саккунĕсем айăплă çынсен пуçĕсем çине персе анччăр та, вĕсем кама тата мĕнле пăхăнса пурăнма кирлине вĕренччĕр. Господа судьясем, бурлаксем панă çăхава пăрахăç туса, хăйсенчен вунă пин те çирĕм çичĕ тенкĕ шыраса илмелле тума ыйтатăп. Суя договор пирки сирĕн умра Филипп Спиридонович явап тытĕ!

Лаврский шухăшне вĕçлерĕ те çамки çине тапса тухнă тарне шăлса типĕтнĕ май хăй вырăнне ларчĕ.

Судьясем чун-чĕрĕленчĕç. Ваккат вĕсене хăйсем камне тата мĕнле ĕç тума килнине аса илме пулăшрĕ.

— Уполномоченнăйсем, господин Янашов шаннă вакката ыйтусем пур-и? — йăлишĕн ыйтрĕ председатель.

— Пур! — терĕ те Ваçли ура çине тăчĕ. — Господин Лаврский, калăр-ха, тархасшăн, çакнашкал договор пуррине Янашов пĕлнĕ-и е пĕлмен-и?

Суда килнĕ чухне Лаврский тĕттĕм чăвашсем йĕркеллĕ сăмах калассине тĕлленмен те. Сехри хăпнă чăвашсем кĕпĕрнери аслă суд умĕнче мар, старшина умĕнче те чĕтресе çеç тăнă. Кусем вара Лаврскине чут çеç чăлхантармарĕç. Пуринчен ытла бурлаксем ыйту парасса кĕтмен пирки хуравлама пуçĕпех хатĕрленмен. Çак инкек те сиксе тухрĕ иккен. Тата ыйтăвĕ те, сунарçă янă ухă йĕппи пек, тӳрĕ пырать. Тивесрен парăнма пĕр май çеç, кутăнланмалла.

— Пĕлмен! — терĕ ним вăтанмасăр.

— Ăха, пĕлмен иккен? — сухăр вĕлтрен пек çыпçăнчĕ Ваçли, — апла ăнлантарса памăр-ши: Янашов тарçисене ĕç укçи мĕнле йĕркесемпе тӳлет?

Ваçли сăмахне ăçталла пăрнине йăлтах тавçăраймасан та, Лаврский пули-пулмилле перкелешсе çырлахтарма çуккине ăнланчĕ. Çавăнпа хуравламасăр ирттерме тĕвтурĕ.

— Господа судьясем, ку ыйту паянхи тавлашуллă ĕçпе çыхăнмасть!

— Паянхи ĕçпе çыхăнмасть иккен!.. Çук, апла мар-ха, господин ваккат, эсир ман ыйтăва ăнланаймарăр пулас! Тепĕр хут калама та ӳркенместĕп. Янашов тарçисене ĕç укçи мĕнле майпа тӳлет? Кунĕпе-и, уйхипе-и е курттăм шутласа-и? Е ниме те шута илмесĕр-и?

Ваçлине чарманшăн шăртланса, Лаврский ура çине сиксе тăчĕ.

— Господа судьясем! Явап тытаканĕ кирлĕ мар халапсемпе ĕçе чăрмантарнине хирĕç протестлетĕп!

Председатель Ваçлие çав-çавах чармарĕ. Бурлаксен хутне кĕнипе мар, чаплă вакката сăмсĕркке чăваш таканлани кулăшла туйăннипе.

— Господин Лаврский, хуравлама сĕнетĕп! — терĕ вăл. Лаврский председатель çине эрленсе пăхрĕ. Хăй сăмахне йӳпсеменнине курманччĕ вăл. Ĕнтĕ ахалех ирттерме май çуккипе:

— Мĕн тăвас тен, господин председатель кăмăлне тивĕçтерме хатĕр эпĕ, — терĕ вăл, вĕчĕрхеннине пытармасăр. — Господин Янашов хăй укçипе хăй хуçа. Кама мĕнле йĕркепе тӳлеме шутлать, çавнашкал тӳлет!

Лаврский ларма ĕлкĕрнĕччĕ, Ваçли каллех тăчĕ.

— Господа судьясем, тепĕр ыйту пама юрать-и?

— Тархасшăн!

— Господин ваккат, Янашов кама мĕнле йĕркепе тӳлеме кăмăл тăвать, çавнашкал тӳлет иккен? Пит аван. Апла пире мĕнле йĕркепе тӳленĕ-ши вăл?

— Кунĕпе шутласа!

— Кунĕпе шутласа-и?.. Юрать... Кунĕпе шутласан, пире çичĕ пин те çирĕм çичĕ тенкĕ кăна лекетчĕ. Мĕншĕн вунпилĕк пин кăларса панă-ши вăл?

— Ун çинчен паçăр каларăм. Çакна çеç асăрхаттарас килет: сире хуçа ырлăх кăтартнă. Эсир ăна тав тăвас вырăнне судлашма тытăннă. Намăс та çук сирĕн!

— Кам намăссăррине судьясем витĕрех кураççĕ. Çавăнпа ун çинчен сăмах хускатмасан та пырĕ. Ман çакна пĕлес килет: мĕншĕн-ха хуçа пире пилĕк е вун пин мар... вунпилĕк пин тенкĕ панă?

— Ку хуçан ирĕкĕ! — ĕнтĕ хыттанах тавăрса хучĕ Лаврский.

— Господин ваккат, пăлханатăр мар-и? Пăлханни эсир тӳрĕ мар ĕçе хӳтĕлеме кĕрĕшнине пĕлтермест-и?

— Господа судьясем!..

Председатель, аллипе паллă туса, вакката пӳлчĕ. 

— Господин Лаврский, — малалла каларĕ Ваçли, — сире ман ыйтăва хуравлама йывăррине тата хуçа хăй укçипе тем тума пултарнине те чухлатпăр. Çапах мĕншĕн-ха вăл пире кĕрĕшнĕ чух пилĕк пин, йывăçа икĕ юханшыв пĕр çĕре тухнă тĕле хăваласа çитерсен, вунă пин тӳленĕ? Шарламастăр-и? Ăнланатăп, господин ваккат, чунна сутмасан, договора йышăнма тиветчĕ, сутнă-тăк мĕн тăвас?.. Акă кам намăссăрри те палăрчĕ.

Лаврский çамки çине шултра тар тапса тухрĕ. Кунашкал никам хур кӳменччĕ ăна. Вăл ура çине сиксе тăчĕ те мăйне сĕтел урлă тăсрĕ.

— Протестлетĕп! Господа судьясем, ку бурлаксем патшана хирĕç кавар тунă тăшмансемпе пĕр чĕлхеллĕ пулса пăлхава хутшăнни сахал, тата мана, çавăнпа пĕрлех мана шанакан Михаил Петрович миллионера хур кӳресшĕн. Эпир куна ахаль ирттермĕпĕр!

Ваçли тата тем каласшăнччĕ, председатель чарчĕ, ытлашши ирĕк панипе аван мар килсе тухасран хăрарĕ. Лаврский хуçа ячĕпе ахальтен укçа тӳленĕ-и ăна.

— Явап тытакан Спиридонов! — чĕнчĕ председатель. Хĕлип ура çине тăчĕ, — Эсир çак ĕç пирки мĕн калăр?

— Господа судьясем, ман ӳкĕнмелли çеç. Эпĕ, чăн та, хуçа шаннинчен ирттерсе договор турăм. Тунмастăп, куншăн эпĕ айăплă.

— Явап тытакан Спиридонов, мĕн сăлтавшăн хуçа ирĕкĕнчен тухрăр эсир? — тĕпченçи пулчĕ председатель.

Бурлаксем забастовка туни хĕтĕртрĕ.

— Мĕнле забастовка çинчен калаçатăр эсир?

— Энĕшкассине пытăм та бурлаксене пухрăм. Ĕçе хăçан каймаллипе хакĕ иртнĕ çулхиеххине пĕлтерме ĕлкĕрейнĕччĕ, тапратрĕç шавлама... Тапратрĕç шавлама... Ĕмĕрне никам илтмен хак ыйтрĕç. Сакăр сехетрен мала ĕçлеместпĕр терĕç. Мĕн-мĕн ыйтнине каласа та пĕтерес çук. Эпĕ килĕшмерĕм те, шăпăрт саланчĕç. Тĕмшере пытăм... Варасăра... Çавнах печĕç... Вĕсем Элнет юханшывĕ часах тулса чакнипе усă курса хуçа çине тапăннă. Тунмастăп, чăннипех çиллентĕм. Чунсăр этемсене кăштах тăн кĕртнĕшĕн çылăхах пулмĕ-ха тесе шутларăм та, тепĕр хут пухса, хăйсем ыйтнă хакпа договор турăм. Хуçа ирĕкĕнчен тухса айăпа кĕтĕм.

— Камăн ыйту пур? — Хĕлип сăмахне вĕçлесен ыйтрĕ председатель.

Ваçли сиксе тăчĕ.

— Господин Спиридонов! — тăрăхлса чĕнчĕ вăл, — ĕçшĕн кам укçине тӳленĕ вара эс хальччен пире?

— Камăнне?.. Хуçа укçине! — шухăшламасăрах хуравларĕ Хĕлип.

— Астăватăн-и, мĕн шут çинчен тӳлерĕн пире? Лаврский вĕрентнине каланă чух Хĕлип аптраманччĕ.

Ваçли çине-çинех ыйту панипе аташса кайрĕ.

— Договор тăрăх, малтан çирĕм пиллĕк, вара аллă процент тӳленĕ, — тесе ячĕ.

Лаврский аякĕнчен шĕвĕр япалапа тирнĕ пек хиркеленсе илчĕ, Хĕлип çине шăтарасла пăхрĕ, куçне вылятрĕ. Лешĕ ваккат асăрхаттариине сисмерĕ.

Ваçли малалла вăлтрĕ:

— Договор тăрăх мĕн чул тӳлемеллине хуçа хăй шутласа пачĕ-и?

— Хăй пулмасăр.

— Апла хуçа договор пурри çинчен пĕлнĕ-и?

— Пĕлнĕ конешнă... — терĕ те Хĕлип, Лаврский çиллине шăнараймасăр тилĕрсе ларнине курса, тăна кĕчĕ. Калама юраман сăмахсемпе перкелешнине юсасшăн: — Çук! — тесе хучĕ.

Уполномоченнăйсем кулни илтĕнчĕ. Ваçли татах тапăнчĕ:

— «Мĕн «çук»? Хуçа договор тăрăх шутласа тӳлерĕ терĕн-çке? Çак вара хуçа договорпа килĕшнине пĕлтерет. Халь тата «çук» тесе пакăлтататăн!

Хĕлип çине тăрсах тунчĕ:

— Хуçа ним те пĕлмен. Ку çынна ан ĕненĕр, господа судьясем! Хуçа мана договорсăрах ыйтнă чухлĕ панă.

Ваçли татах тем каласшăнччĕ.

— Судшăн пурте паллă! — чарчĕ председатель, çавăнтах пĕрремĕш чĕрчĕлĕхе чĕнсе илме хушрĕ.

Зала Якур кĕчĕ. Мĕн каласса тавçăраймасан та, вăл сутăнчăк этемне чухланипе уполномоченнăйсем сисчĕвленчĕç. Лаврский вара хайĕн чĕрчĕлехĕсем урлă паçăр çухалса намăса кĕнине, Хĕлип йанăшнине те сирме май килнине шаннăран яланхи кăмăлне тупрĕ.

— Чĕрчĕлĕх Тихонов! — хистевлĕ сасăпа чĕнчĕ председатель, — тавлашуллă ĕç пирки мĕн пĕлнине суда ним пытармасăр каласа парăр!

Якур судьясем çине йăпăлтилле пăхрĕ те чысне сутма хăнăхнă хаваслăхĕпе калаçма пуçларĕ:

— Михал Петрович пирĕнпе нимле договор та туман. Пирĕн ялсене вăл кунне утмăл пус тӳлеме пулчĕ. Эпир тав тусах килĕшрĕмĕр.

Лаврский кăмăлĕ çĕкленчĕ, анчах Якур мĕн вĕрентнине каласа пĕтереймен пирки вăл председательтен ирĕк ыйтмасăрах сăмах хушрĕ:

— Чĕрчĕлĕх Тихонов, вара мĕн тума тав тусах килĕшрĕр эсир?

— Ĕçлеме! — хуравларĕ Якур, хăйне хуçи татăк çăкăр парасса кĕтекен йытă пек тыткаласа.

Лаврский пуçне сулса ырларĕ. 

Уполномоченнăйсем пĕтĕм чун-чĕререн тăвăлланса ларчĕç. Пуринчен ытла Ваçли çилленчĕ. Савнă Кĕтерукне туртса илнĕшĕн вăл Якура хăйĕн тăшманĕ тесе шутлатчĕ. Унтанпа вăхăт нумай иртнĕ ĕнтĕ: пурнăçри киревсĕр йăласем ăçтан тухнине ăнланнăçемĕн Якура каçарнăччĕ те. Çамрăк ĕмĕрĕн телейĕ татăлнашăн тискер йăлана кăларнă самана ытларах айăплă. Хĕлиппе Михха ĕç пама пырсан, Якур вĕсем майлă кайса халăха хирĕç тăни Ваçлин курайманлăхне тепĕр хут чĕртрĕ. Халь халăха сутма килнине пĕлсен, ăна тем туса пăрахас патнех çитрĕ. Анчах çак самантра урăхла тавăрма çуккипе, сăмахпа путарса лартма ура çине тăчĕ.

— Господин председатель, ман ыйту пур! — Лешĕ ирĕк парсан: — Чĕрчĕлĕх Тихонов! — йĕрĕннине пытăрмасăр чĕнчĕ Ваçли, — камсем вĕсем, Миххапа килĕшекенсем? Эсĕ-и е урăххисем?

Председатель Лаврскипе Миххана хур кӳме чарчĕ пулсан, хăйсен хушшинче тем калаçма та ирĕк пама шутларĕ. Ан тив, култарччăр.

— Чĕрчĕлĕх Тихонов, хуравлăр!

Якур Ваçли çине вутăн-хĕмĕн пăхса илчĕ. Кĕтерук ăна юратнăран вăл Ваçлине курайман. Иккĕшне куçа-куçăн тăма май килмен пирки çеç унпа питлешейменччĕ. Халь май килчĕ те, Якур ытлашши тăвăлланнипе чĕлхине çухатрĕ.

— Санран ыйтаççĕ, ма шарламастăн? Камсем вара вĕсем, Миххапа килĕшекенсем?

Ваçли сасси Якур хăлхинче ытла та кулнăн янларĕ.

— Кам, кам?1. Эпир!.. — персе ячĕ Якур хаяррăн.

— Эпир текенсем миçен вара эсир, çавна пĕлесчĕ тата? — ĕнтĕ ним пытармасăр йĕкĕлтерĕ Ваçли.

— Миçен?!. Çавăн чухлех!..

Судьйсемпе уполномоченнăйсем хушшине кулнă сасă илтĕнчĕ.

Якур тилĕрнипе антрана тухнă евĕрлех пăхкаларĕ.

— Эх, ача... «Çавăн чухлĕ» тени ытла та нумай çав... Акă шутласа кăлармалăх сана турă ăстăн паман. Иçмасса, çакна каламăн-ши? Çавăн чухлĕ йышлăн килĕшсе, Миххан ăçти ĕçĕнче пултăр вара эсир?

Якур ним те чĕнеймерĕ.

— Ма шарламастăн? Ăçта ĕçленине те мантăн-и?

— Ĕçлемен вăл!

— Çынсем ĕçленĕ чух мухмăрпа тапкаланса выртнă.

— Çавăнпа тăнне-пуçне çухатнă! — председатель ирĕк панине сиссе, йĕплерĕç ытти уполномоченнăйсем.

— Господа судьясем! — юлашкинчен чĕлхине тупрĕ Якур! — Эпĕ сире çакна калама маннă. Ку çын, — аллипе Ваçли енне сулса кăтартрĕ, — мана тахçантанпах çилленсе пурăнать. Эпĕ ун савнă хĕрне туртса илнĕ, çавăншăн вăл мана, уполномоченнăй тивĕçĕпе усă курса, ĕçе илмерĕ. Халь тата ăссăрла ыйтусем парса пуçа çавăрма хăтланать. Анчах пулаймĕ! Мана аташтараймăн! Тата эпĕ унран ним чул та хăрамастăп!

Судьясем хыттăнах ахăлтатса ячĕç. Лаврский те тӳсеймерĕ.

Ваçлин кулăш кăмăлĕ сĕвĕрĕлчĕ, вăл вĕриленсе кайрĕ. Якур сутăнчăк çеç мар, хăйĕн ирсĕр ĕçне арăмĕн таса ятне те хутшăнтарчĕ.

— Сипетсĕр этем! — шăл витĕр сăптăрчĕ Ваçли. — Иçмасса, айăпсăр арăмун чысне упрасчĕ!

Ытти уполномоченнăйсен тарăхăвĕ те çиеле тапса тухрĕ. Вĕсем судра ларнине мансах пĕрин хыççăн тепри Якура питлеме тытăнчĕç:

— Миçе пуса сутăнтăн?

— Арăмна ан тапрат! Эсĕ ун кача пӳрнине тăмастăн! Бурлаксем шавласах ятлаçни председателе йăлăхтарса çитерчĕ. Вăл сасартăк кулма пăрахрĕ те Ваçлисене калаçма чарчĕ. Ытти чĕрчĕлĕхсене кĕрте-кĕрте ыйтса пĕтерсен, Лаврскине юлашки сăмах пачĕ.

Лаврский паçăр хăй ыйтнине тепĕр хут çирĕплетсе хăварчĕ те, мĕнпур ăстăнне пухса, чĕлхе ăсталăхĕпе усă курса, суд умĕнче уполномоченнăйсене киревсĕр çынсем пек кăтартма тăрăшрĕ. Ун сăмахĕпе вара уполномоченнăйсем Миххашăн çеç мар, патшалăхшăн та хăрушă пăлхавçăсем. Вĕсенчен укçа шыраса илни сеç сахал. Халех Çĕпĕре тытса ямасан та, хурăн хуллипе ăшаласа тăн кĕртме тивĕç. 

Уполномоченнăйсем хăраса ӳкмерĕç, пĕрин хыççан тепри хăйсен хĕн-хурлă пурнăçĕ çинчен каласа пачĕç, ваккатпа Хĕлип чĕрчĕлĕхĕсем тӳрĕ мар çынне палăртрĕç.

Юлашкинчен Ваçли ура çине тăчĕ. Ку залра вуншар хресчен ларнине аса илсе, вĕсен умĕнче судне, ваккатпа Миххана тата патша саккунĕсем пуянсене çеç хӳтĕленине тăрă шыв çине кăларма шут тытрĕ. Ан тив, чĕрчĕлĕхе килнĕ чăвăшсем паян сутăнчăксем те, вĕсенчен нумайăшĕ ирсĕр ĕçе тăтăк çăкăршăн хутшăннă. Тӳрĕ сăмах вĕсен чĕрине тивмесĕр иртсе каймĕ.

— Господа судьясем, — терĕ Ваçли, — ку ĕçе Христос тĕнне тытакан этемсен йăлинче пулмалла мар ĕç тенĕччĕ эп малтанах. Ман сăмахсем тĕрĕс килсе тухнине хăвăрах куратăр ĕнтĕ. Сирĕн умра паян, ваккатĕнчен пуçласа юлашки чĕрчĕлĕхе çитиех, сутăнчăк та çумĕнче хĕрес çук çынсем тăра-тăра каларĕç.

— Протестлетĕп! — кăшкăрса ячĕ Лаврский.

— Максимов, хăвăра йĕркеллĕ тыткалама тăрăшăр. Ахаллĕн чарма тивет, — асăрхаттарчĕ председатель.

— Вĕсем мĕн таран суйнине, çав вăхăтрах эпир укçа шырани тĕрĕссине хăвăрах куратăр. Халиччен тӳрĕ ваккат тесе шутланă çын, господин Лаврский, каллĕ-маллĕ перкелесе те, Янашов пире укçа договор тăрăх шутласа тӳленине сиреймерĕ. Спиридонов Янашов договор пуррине пĕлни çинчен çеç мар, договор тăрăх процентпа тӳленине ним пытармасăрах çирĕплетрĕ. Пĕр пуса сутăннă чĕрчĕлĕхсем пирки мĕн калăн? Вĕсем хăйсем пекех выçлă-тутлă пурăнакан тăванĕсен пурнăçне çиме килнĕ. Акă, яла таврăнччăр-ха. Ытла сипетне çухатнисем намăс харамĕнчен çунсах кайĕç. Ĕнтĕ, господа судьясем, эпир сирĕн тӳрĕ кăмăл çине, аслă патша санкунĕсем пуриншĕн те пĕр тивĕçли çине шанса, пирĕн майлă, тĕрĕслĕх майлă татса парасса кĕтетпĕр.

Ваçли сăмахне пĕтерчĕ. Судьясем канашлама кайрĕç. Уполномоченнăйсем, суд ĕçе хăйсем майлă татса парасса шанса, Ваçли çине хавасланса пăхрĕç. Суд тухса решени вуланине илтсен, вĕсем çамкаран кӳсекпе çапнă пекех минрерĕç. Договор тăрăх бурлаксем Миххаран укçа шыранине пăрахăç тунă иккен. Халăха улталанăшăн Хĕлипе ятланă. Бурлаксенчен Михха валли вунă пин те çирĕм çичĕ тенкĕ, кашни бурлакранах çирĕмшер тенкĕ, шыраса илме йышăннă. Халех укçа тупса параймасан, пурлăхĕсене сутмалла тенĕ. Суд бурлаксемшĕн те ырă ятлă пуласшăн пек курăнма, Михха килĕшсен, ку укçана ĕçлесе татма ирĕк панă. Пĕтĕмĕшпе илсен, уполномоченнăйсем çакна лайăх ăнланчĕç: вĕсен мăйне нихçанхинчен хĕсĕкрех мăйкăч тăхăнтарнă. Тĕрĕсрех каласан, пилĕкçĕр хĕрĕх бурлака сехметĕн чури туса хунă. Çирĕм тенке татмалăх сахалтан та виçĕ уйăх пĕр пуссăр ĕçлеме тивет.

— Ку вăл пырасла! Мăя чул çых та Атăла сик!.. Бурлаксем шавласа кайма та хатĕрччĕ — Ваçли асăрхаттарса чарчĕ.

— Юлташсем, тăнăçлă пулăр! Хамăр нуша çинчен калаçмалли вырăн мар кунта. Эсир пристане кайăр та мана кĕтĕр.

Ваçли ахаль çынсем апатланакан столовăя кĕчĕ те пĕр сĕтел хушшинче Микулана асăрхарĕ, ун патне пырса ларчĕ.

— Ну, ĕç-пуçсем мĕнле? — ыйтрĕ Микула. Ваçли хыпарласан: — Эпĕ хулари юлташсемпе сӳтсе явам-ха. Вара малалла мĕн тумаллине шутласа пăхăпăр. Эсĕ уполномоченнăйсем патне кай та пуçĕсене усма ан пар. Кĕрешӳ пуçланнă кăна. Вĕçлессе эпир вĕçлĕпĕр, — терĕ.

Кузнецов килĕнче Микулана паçăртанпах кĕтсе тăнипе тӳрех Округ сучĕн ĕçĕсем çинчен сăмах хускалчĕ.

— Çавăншăн класлă суд вăл... — шухăшне пĕтĕçтерчĕ Кузнецов. — Анчах вĕсен çĕнтерĕвĕ вăхăтлăха кăна. Паян вĕсем бурлаксен куçне çеç мар, ытти чухăн хресченсен куçне те уçрĕç. Халиччен патша саккунлăхне, суд-йăрмахсен тĕрĕслĕхне ĕненекенсен чĕрисем те сивĕнĕç. Кунашкал пулма эпир çĕршер, пиншер листовка сарса пулăшăпăр. Çынсене, пуринчен ытла бурлаксене, чи малтан çакна астутарасчĕ: вăхăт çитмесĕр нимле харкашу-тапăну та ан хускатчăр. Ан тив, халлĕхе сехмет савăнтăр. Вăхăт çитсен, юнлă куççуль юхтарĕ.

— Шанатăп, Леонид Сергеевич...

— Ĕнтĕ комитетри юлташсем патне каяр. Вĕсем те кĕтеççĕ сана. Унта марисен енчен килнĕ юлташсемпе паллаштаратăп. Вĕсен пулăшăвĕ те кирлĕ сире.

— Ăнланатăп, Леонид Сергеевич...



XXIII


Якур ыйхăран вăраннă çĕре чӳречерен кун çути кĕнĕ. Вăл, вăхăт каç пек суннипе, хăй ăçтине аса илесшĕн çаврăнкаласа пăхрĕ те, тимĕр решеткене курсан, шартах сикрĕ. «Ăçта эпĕ?» Тăна кĕме хăтланнăçемĕн ун куçĕ умне пулса иртнисем тухса тăчĕç. Акă вĕсем судран тухрĕç.

— Эсир паян хуçана юрахлă ĕç турăр. Сире уншăн мухтама, парнелеме те тивĕç. Кунта килнĕ чухне аллăшар пус пама сăмах тунăччĕ, халь пĕрер тенке те шеллеместĕп. Йывăçа тиеме вăхăт çитсен, сире пуринчен малтан ĕçе илетĕп те ыттисенчен вуншар пус хаклăрах тӳлетĕп. Ялан паянхи пек хуçа хутне кĕрсен, вăл сире нихçан та пăрахмĕ, — терĕ те Хĕлип кашнинех пĕрер тенкĕ укçа кăларса тыттарчĕ.

Якур пристаньрех шкальккă илсе ĕçрĕ. Пăрахут çине ларсан, татах тăрларĕ те Атăлкассине ӳсĕрĕлсе çитрĕ. Пăрахут çинчен ансан, тӳрех хупахалла утрĕ. Малалла мĕн пулнине, пуçне касса кайнă пек, ним те астумасть. Кĕсйине хыпашларĕ, пĕр пус та тупаймарĕ. Çак ăна пăшăрхантарчĕ. Урăх ĕçме çуккине ăнланчĕ вăл. Ăшчикĕ вутпуççи çăтнă майлах çунать. Юлашкинчен, аран-аран ура çине тăрса, решетке витĕр пăхрĕ те хăй арестленĕ çынсене хупакан пӳрте лекнине тавçăрчĕ. «Мĕнле аван мар ĕç тунă-ши эпĕ? Мĕншĕн тытса хупнă-ши мана? Нивушлĕ кунта илсе килнине хуньăмпа Натюш курман?..» Тем чул тăрăшсан та, Якур тĕппипе аса илеймерĕ. Стражник кĕрсе унăн шухăшне татрĕ.

— Аван çывăртăн-и?

— Хама хам та чухлаймастăп-ха, — урăх ним калама аптраса хуравларĕ Якур.

— Апла тесен кайрăмăр!

— Ăçта?

— Станувуй патне.

— Мĕн тума? — пушшех хăраса ӳкрĕ Якур.

— Мĕнне унта пĕлĕн! — терĕ стражник. Станувуй сасартăках хаяррăн кăшкăрса пăрахрĕ:

— Мĕн хăтланнă эсĕ, сукин çын!

Якур куçĕ алчăрарĕ, чĕркуççи шăнăрĕсем чĕтрерĕç, чĕлхи çухалчĕ.

Огуречников татах сехрине хăпартрĕ:

— Аллуна çын кĕсйине чикнине астăватăн-и, сукин сын?! Халех Çĕпĕре, каторгăна ăсататăп!

Тем пулсан та куна кĕтменччĕ Якур. Анчах тăна çухатнă ӳсĕр çын мĕн айкашмĕ? Огуречников сăмăхне пĕтĕмпех ĕненмесен те, чунĕ ура тупаннелле анчĕ. Çĕпĕре ярсан, таврăнас çук. Пĕтнĕ пуçĕ çавăнта. Якур чĕркуççи çине ӳкрĕ:

— Ваше благороди, каçар, тархасшăн. Эпĕ вил ӳсĕр пулнипе ним те астумастăп. Чăнах хăтланнă-и, тен? Малашне чипер пурăнма тăрăшăп... Каçар, тархасшăн...

— Каçар-и, сукин сын! Çын кĕссине çаратнă чухне аванччĕ-и? Çĕпĕре! Урăх пĕр сăмах çук, Çĕпĕре!

— Ваше благороди, тархасшăн, Çĕпĕре ан ярăр.

Огуречников сассине улăштарчĕ.

— Чĕркуççи çинчен тăр. Ав, пукан çине лар! Айăпна йышăнни килĕшет мана. Халлĕхе Çĕпĕре ăсатмăп. Ху тăрăшсан, иксĕмĕр тус-йышланăпăр!

— Тăрăшăп, ваше благороди...

— Аван... Çак хут çине аллупа паллă туса пар-ха. — Якур ним шухăшласа тăмасăрах хĕрес палли çырчĕ. Вара Огуречников ăнлантарчĕ: — Халь эсĕ кунта мĕн илтни-курниие никама та каламастăп тесе ал пусрăн. Сăмаху çине тăмасан, тӳрех Çĕпĕре яратăп!.. Вăт, çапла, Егор Тихăнч... Сан кăштах пурнăçна улăштарма тивет. Паян эсĕ Янашов хутне кĕни питĕ лайăх. Киле таврăнсан, ăна хирĕç кай. Такам умĕнче те ун çинчен çисе калаç. Паянах Ваçлипе мирлешме, унăн шанăçне кĕме тăрăш. Вара вăл ăçта мĕн тунине, мĕн калаçнине асăрха. Халăх хушшинче те хăлхана тăратса çӳре. Мĕн сас-хура пур, тӳрех кунта килсе пĕлтер. Ăнлантăн-и?

— Ăнлантăм, ваше благороди.

— Эсĕ ăнланасса шаннă эпĕ. Çавăнпа Çепĕре каясран хăтартăм... — Огуречников кĕсйинчен виçĕ тенкĕ кăларса пачĕ. — Ку сана валли мухмăр уçма тата Ваçлине хăна тума. Ĕнерхи пек пуçа çухатмасан, ĕçмелĕх укçа яланах тупăн.

Станувуй патĕнчен Якур лăпланса, кăмăлĕ çĕкленсе тухрĕ. Прахăрпа тĕл пулсан пушшех хавасланчĕ. Васкаварлăн сăмах хушрĕ:

— Хаклă хуньăм... Мĕнле пурăнатăн?

Прахăр станувуй патне никам та ырă ĕçпе килменнине чухланăран кĕрӳшĕ унта кĕнинчен тĕлĕнчĕ, анчах ним палăртмасăр хирĕç саламларĕ:

— Аван-ха. Ху мĕнле? Тата мĕн ĕçпе çӳретĕн?

Якур хуравлама сасартăках кирлĕ сăмах тупайман пирки.

— Кил хушшинче калаçса тăма аван мар, хуньăм. Акă, шкалькă кайса илем те, пĕрер черкке сыпмалла сан пата кĕрсе ларăпăр, — терĕ.

Прахăр килĕшесшĕнех марччĕ, анчах шанманлăх пысăкланса пынăçемĕн хирĕçлемерĕ.

Якур часах икĕ шкалькă илсе килчĕ.

— Натюш ăçта тата? — Прахăр хĕрĕ çуккине асăрхаса ыйтрĕ Якур.

— Станувуй арăмне пулăшать.

Якур урăх тĕпчемерĕ. Шкалькăсене сĕтел çине кăларса лартрĕ. Прахăр пĕр чĕл çăкăрпа тăвар хучĕ. Пĕрер черкке ĕçсен, Якур сăмах пуçарчĕ:

— Сисетĕп, хуньăм, мана юратмастăн эсĕ... Кунта мĕнле лекнине пĕлсен, пушшех те кураймăн. Эпĕ куна тивĕçлĕ те... Сан умăнта ӳкĕнес шутпа ним те пытармăп. Ĕнер эпĕ ӳсĕрпе çын кĕсйине кĕрсе кайнă. Çавăнпа мана стражник тытса хупнă. Паян ирхине станувуй Çĕпĕре ăсатассипе йăлтах хăратса пĕтерчĕ. Вăт, мĕн пурри те çав çеç... Мана ятлама тивĕç.

Прахăр ĕненнĕ пек пулчĕ. Кĕрӳшĕ хăй айăпне туйса кунашкал ӳкĕнсе калаçнине илтменччĕ вăл. Хĕрне, мăнукĕсене шелленипе кĕрӳшне чипер çул çине тăратма тăрăшас шухăш пырса кĕчĕ.

— Сана кӳренмесен те тӳсме çук, кĕрӳ. Ăçта пырсан та, хăвна ху аван мар туса çӳретĕн. Чăннипех çын кĕсйине кĕнĕ тесен, питех намăс вара. Халăх пĕлсен мĕн калĕ? Сан ма çын вереллĕ пурăнас килмест-ши? Ылтăн пек ачусем пур. Арăму тесен, камăннинчен начар? Ăнланмалла пек-çке çавна.

— Пĕтĕмпех ăнлантăм, хуньăм. Юсанма тăрăшăп. Эпĕ ухмахланнине ял çине сармасан та пырĕ. Вăрă ятне илтесси сим пыл сыпасси мар. Каçарма ыйтатăп.

Икĕ шкалькă эрехе ĕçсе ярсан, Якур хăй хуньăшне лăплантарса хăварчĕ. Çула май хупаха кĕрсе тепĕр пулштух илчĕ.

Энĕшкассине вăл каçалапа тин çитрĕ те, Огуречников хушса янă пек, Ваçлипе курнăçма шут тытрĕ. Ун телейĕшĕнех-и, тен, Ваçли килте.

Якур кĕни Ваçлишĕн усал-тĕсел тухса тăнăн туйăнчĕ. Округ судĕнче пĕр-пĕрне темтепĕр каласа пĕтерни çеç мар, иккĕшин хушшинчен çичĕ çул каярах хура кушак тухса кайнăран Якур хăй патне пырасса асра та тытман. Пуçĕпех урăхла, суд хыççăн улахрах çĕрте тĕл пулсанах, харкашу тапранасса кĕтнĕ. Çавăнпа вăл сасартăк ним те чĕнеймерĕ.

Якур куна сисмен пек пулчĕ.

— Ваçли, — терĕ вăл каçару ыйтнă сасăпа, — эсĕ мана кураймастăн... Сăлтавĕ те пур. Тивĕç те... Халь çакăнта шăмма ватса кăларсан та, сăмах тăвассăм çук...

— Мĕн кирлĕ сана, мĕн ĕçпе килтĕн ман пата? — юлашкинчен ыйтрĕ Ваçли.

— Хуть ĕнен, хуть ан ĕнен, Ваçли... Эсĕ судра тухса каланисем ман чĕрене çурсах пăрахрĕç-и, тен... Пĕтĕм кăмăл-шухăшăма тепĕр май çавăрса лартрĕç. Арăм пиркн кĕвĕçни те тĕрĕс мар. Сана юратсан та, вăл ман пите пĕçертмелле ĕç туман. Çитменнине, ĕнер сехмет майлă кайса халăха хирĕç тăтăм. Эс калашле, хамашкал чухăнсене сутрăм. Мана шыва путарсан та çылăх мар. Турă çырлахтăр... Ăçта кĕрсе каяс ман...

Халиччен усал чеелĕх нушине тӳсмен, çын çине ăшпиллĕн пăхма хăнăхнă Ваçли кăмăлĕ çемĕçрĕ, Якура курайманлăхĕ йăвашлана пуçларĕ. «Чăн та чухăн мар-и вăл? Патшан ирсĕр саманинче çын пурнăçне, ăстăнне амантакан йăла чури çеç мар-и? Эпĕ судра калани ун чĕрине мĕншĕн тивме пултарайман? Ăна пуçĕпех тăшмана кăларса пăрахиччен хамăр майлă çын туни авантарах мар-и?» Ваçли мирлешнĕ сассипе хуравларĕ:

— Пирĕн çулсем сехметĕннипе маррине тахçанах ăнланмалла эсĕ. Е сана сахал тарăхтарнă-и вăл? Халь çакна тăна хуни çыншăн мар, хăвшăн аван пулĕ.

Якур кунта кĕнĕ чухне Ваçли чăнннпех те çапса пăрахасса кĕтнипе питех шикленнĕччĕ. Халĕ кил хуçи кăмăлĕ улшăннине сиссен, вăл йăлтах лăпланса татах шанăçа кĕме васкарĕ. 

— Тăнлантăм... Питех тăнлантăм, Ваçли. Сехмет нушипе мăшкăлне манран ытла никам та курман. Ăншăрт çапса хуçтăр ăна! Урăх кĕвĕçместĕп. Эсĕ çеç каçар...

— Ман сана каçармалли те, айăпламалли те çук...

— Паллах.... Пĕр вăхăталла ӳснĕ. Пĕр улахсенче çӳренĕ... — Якур йăлтах хăйса çитнипе Ваçли сăмах чĕнме ĕлкĕриччен сĕтел çине юлашки эрехне кăларса лартрĕ. — Ан çиллен, Ваçли... Каçарттарма ятнех илсе килтĕм. Пĕрер черкке ĕçер-ха... 

«Кирлĕ мар, пуçтарса чик» тесшĕнччĕ Ваçли. Пурнăçĕпе ăраскалне аса илчĕ те, Кĕтерукпа пурăнакан çынпа тата çывăхрах паллашас килчĕ. Май килсен, Кĕтерукпа хĕрне хисеплесе усрама ăс парсан та питех аванччĕ. Кĕтерукпа иккĕшĕн ăраскалĕсем пурпĕр пĕр çул юппине тухас çук ĕнтĕ. Иçмасса, кайса вырнаçнă çĕрте телей куртăр.

— Ваçли, ма шарламастăн?... Хаяр сунса килчĕ тетĕн-им?..

— Паçăрах каларăм, пирĕн иксĕмĕрĕн ним валеçмелли те çук...

«Кĕтерук... Ăна уйăрмалла мар-и?» тесе чут çеç персе ямарĕ Якур. Вăхăтра тăна кĕме ĕлкĕрнипе хускатнă сăмахне малалла тăсрĕ:

— Питех тĕрĕс. Черкке пар хăвăртрах. Сыпатпăр та ĕçĕ пĕттĕр! — Ваçли черкке çуккипе стакан илсе килчĕ. Якур çур стакан ытла тултарса, Ваçли умне лартрĕ. 

— Кунашкал юрамасть... Малтан ху ĕçсе кăтарт-ха!

— Мĕнех вара... Малашне мирлешсе пурăнассишĕн! — терĕ те Якур шалт ĕçсе хучĕ. Юлашки эрехне Ваçлине тултарса пачĕ. Анчах малтанах хĕрнĕскер сасартăк ӳсĕрĕлнипе, Ваçли ĕçнипе ĕçменнине те асăрхама манса, чĕлхи çине мĕн килнине сӳпĕлтетрĕ:

— Вăт пурнăç, Ваçли... Ĕçке яратăп кăна. Кĕтерук ман арăм... Ман хĕрача, ывăл ача та пур... Миххана упа ташши ташлаттарăпăр-ха. Акă йывăçне тиеме вăхăт çиттĕр кăна... Пуринчен малтан хам хирĕç калăп... Судьясем мĕнех вĕсем. Ним те мар. Эпир хамăра хамăр хуçа... Хĕлип пире пĕрер тенкĕ пачĕ. Укçа вĕсен çеç пек хыт кукарла айкашаççĕ. Укçа татах пур вăл... Акă — Якур кĕмĕл укçасем кăларса кăтартрĕ те каллех кĕсйине ячĕ. — Кулăшла, эпĕ судран тухнăранпа та киле пырса çакланман-ха... Ĕнер мана хупах умĕнчен тӳрех станувуй патне тытса кĕнĕ...

Ваçли чĕри кăртах турĕ. Сасартăк çакна аса илчĕ. Хĕлип пĕр тенкĕ çеç панă пулсан, укçа татах ăçтан тупнă вăл? Ун кĕсйинче халь те пĕр тенкĕ çеç мар-çке?

Якур хăй йăнăш персе янине сиссе тӳрлетме хăтланчĕ:

— Вара хуньăм патне кĕрсе çывăртăм. Ятлать мана хуньăм... Икĕ шкалькă илсе ĕçтертĕм те хăех майлашрĕ...

Ĕнтĕ Ваçли Якура ĕненсе лăпланас вырăнне пушшех çуйланса кайрĕ. Чĕлхине татах уçасшăн сăмах хушрĕ:

— Çав уретник-стражниксемпе питех тарăхмалла. Чипер çӳрекен çын çумне мĕн тесе çыпçăннă-ши?

Ваçли хута кĕрсе калаçни Якура каллех аташтарчĕ. Вăл тавçăрайман пек туйăнчĕ ăна. Асăрханма кирлине манса сӳпĕлтетрĕ:

— Кулăшла, ирхине вăрантăм та пăхатăп... эсĕ мĕн тен... решеткеллĕ пӳлĕмре вырта паратăп. Станувуй Çĕпĕре, каторгăна ăсататăп тет... Кулăшла... мана кам хăратайрать-ши... Эпĕ ахальтен Тихăн Якурĕ-и...

Ваçли вутлăн-хĕмлĕн пулса кайрĕ. Иккĕленмелли çук, ку путсĕр этем ăнсăртран килсе кĕмен. Ваçли. вĕçне çитичченех тăрă шыв çине кăларма шутласа вăлтрĕ:

— Якур, тăхта, мĕн аташатăн эсĕ? Малтан хуньăм патĕнче çывăртăм, кайран арестленĕ çынсене хупакан пӳртре çĕр каçрăм тетĕн.

Якур пуç тăрăх шыв янă пек шарт сиксе тăна кĕчĕ. Станувуй хушман сăмахне персе яман-и вăл? Анчах Ваçли иккĕленĕвне сирме май тупайман пирки сăлтавсăрах ихĕлтетрĕ. Ваçли валли тултарнă эрехе ĕçсе ячĕ.

«Кĕтерукпа иксĕмĕре уйăрнăшăн, халăха сутнăшăн, полици аллине çакланса провокатора тухнăшăн тавăрма кунтан меллĕ самант шыраса тупаймăн. Анчах мĕн усси? Полицейскисен хăлхине кĕрсен, тата ытларах шанми пулĕç. Микула кум никампа та харкашма юрамасть тесе ăнсăртран асăрхаттармарĕ. Ан тив, вăл ăна ним тавçăраймарĕ тесе шутлатăр та, мĕнле килсе кĕнĕ, çав майлах тухса кайтăр».

— Тĕрĕссипе, эсĕ ăçта çывăрни мĕн тума кирлĕ вăл мана? Эпĕ| ахальшĕн кăна ыйтрăм.

Якур лăпланчĕ. Халь çеç Ваçли умĕнче полицейскисен йăрăсне уçнăшăн шикленни те сирĕлчĕ.

— Чăн сăмахăн суйи çук, Ваçли... Кам ăçта çĕр каçни кирлĕ мар пире. Эпĕ кунта тус-йышланма кĕни паха. Ĕнтĕ кăмăлăмра мĕн пуррине пытармасăр каласа патăм, кайма та юрать... Кĕрсе чăрмантарнăшăн çилленсе ан юл... — терĕ те Якур, пушă кĕленчине чиксе, тухса кайрĕ.



XXIV


Якур хунĕ патĕнчен кайни нумай та иртмерĕ, станран ахаль тумлă Мошков тухрĕ. Васкамаллах мартан-и, тен, вăл сăртри çулпа çуркуннехи Атăл тинĕс пек сарăлса выртнине пăхкаласа утать. Аслă улăх вырăнче халь сăртанкăсем, хăва тăррисем кăна палăраççĕ. Тавракурăмра марисен сĕм вăрманĕ хуралса ларать. Атăл урлă каллĕ те маллĕ кимĕсем каçса çӳреççĕ. Шыв хĕрринчи чăвашсем вут-шанкă пухаççĕ. Кунта çавнашкал, шывра тытнă вутпа пурăнаççĕ.

Сала ялĕнчен иртсен, Атăл куçран çухалчĕ. Мошковăн хавасланнă кăмăлĕ улшăнмарĕ. Хĕлле Микуласене хупма тапăннă инкеке тӳснĕрен вара пуçламăш хут рехетленсе пырать. Ан тив, ун чухне станувуйран та, Микуларан та пуç тайсах каçару ыйтма тиврĕ те, ĕçрен кăлармарĕç, хупма тапăнни те уссăрах мар-и, тен. Округ судĕнче каланисене илтнĕ хыççăн станувуй ирĕксĕрех Ваçли çине шанмасăр пăхрĕ. Ăна уйрăмах асăрхама хушрĕ. Шанманни тĕрĕс килсе тухтăрччĕ. Мошков чипер утнă çĕртех шăлне шатăртаттарса илчĕ.

Çул вăрман хĕррипе иртекен çĕрте ларакан пилеш йывăççи тĕлне çитсен, вăл чарăнчĕ. Такам куç тĕлне пуласран каллĕ-маллĕ пăхкаларĕ, никам та çуккине ĕненсен, чикарккă чĕркесе ячĕ. Çул хĕрринчи çерем çине ларса, тĕтĕм йăсăрлантарма тытăнчĕ.

Çутçанталăк пин-пин çул хушши ним улшăнусăр тăнăн курăнать. Вăрманта çулçăсем сарăлайман та-ха, пур-пĕр çу илемĕ кĕнĕ. Унта та кунта тапса тухнă пушмак чечек яраписем нумаях пулмасть тарăн юр выртнине астутараççĕ. Чăшăлтатса тапса тухнă серте сип-симĕс. Вăрман йăвана ларма хатĕрленекен кайăк-кĕшĕк юррипе янласа тăрать. Уй-хир те юласшăн мар. Ăна пĕлтĕрхи хăмăл тĕпĕнчен чăрсăрланса шăтнă çум курăкĕ улалатнă. Тӳпере тăрисем юрă шăрантараççĕ.

Купарчине нӳрĕ çапнине туйса, Мошков ура çине тăчĕ. Кĕтнĕ çынни халь те килменни ун кăмăлне пăсрĕ. Вăл вĕчерхеннине тӳсеймесĕр каллĕ-маллĕ уткаларĕ. Паян ун темиçе ялти пĕлтерӳçĕсемпе курнăçмалла. Кашниех кунти çын пек кая юлсан мĕнле ĕлкĕрĕн? Энĕшкасси енчен аранах пĕр арçын килни курăнчĕ. Мошков чикарккă тĕпне вăрманалла ывăтрĕ те, вăрттăн çыртакан йытă пек хăтланма хăнăхнăскер, йывăç хӳтлĕхне кĕчĕ. Вăхăт нумай та иртмерĕ — кивĕрех те лайăх костюм тăхăннă, штиблетлă çамрăк çын çитрĕ.

— Андрей Семенович, сывă-и? — хӳтлĕхрен тухса чĕнчĕ Мошков.

Энтрей çӳçенсе илчĕ. Анчах ним палăртмасăр ал пачĕ.

— Ну, мĕн хыпар илсе килтĕн? — чуралла парăнтарнă çынсемпе калаçма вĕреннĕ сасăпа ыйтрĕ Мошков.

— Çĕннине ним те илтмерĕм, ним те пĕлместĕп. Мошков çилли айăкланчĕ. Энтрее пĕлтерӳçĕ туса тĕрмерен кăларни тем вăхăт çитрĕ ĕнтĕ, вăл ним те каласа памарĕ-ха.

— Шел, шел, Андрей Семенович... — Шăл витĕр сăптăрчĕ Мошков. — Эсĕ чăнласах ĕçе пуçăнасса Хусанти начальниксем те кĕтеççĕ.

— Никам ним калаçмасан, мĕн тăвас ман?

— Андрей Семенович, айванла ан пакăлтатăр... Хура халăх çилли вĕресе тăнă тапхăрта патша йĕркисене, сан йыснуна хирĕçлесе сăмах хускатакансем пурах. Вĕсене тупма пĕлмелле кăна. Эсир — учитель. Сире хресченсем хисеплеççĕ. Эсир, çав хисеппе усă курса, çынсен чĕлхене уçма тăрăшмастăр. Сирĕн сасă сходсенче те, çынсем ушкăнĕ-ушкăнĕпе пухăнса ларнă çĕрте те илтĕнмест.

— Тем май та хăтланса пăхнă ĕнтĕ. Такампа та сăмаха хутшăнма хăтланнă. Чиркӳ хуралçи патĕнче те сахал пулман. Аслă патшапа ун йĕркисем çинчен хирĕçле калакансене çеç курмарăм. Хам çума ыйтусемпе çыхланакан та тупăнмарĕ. Эсир тытса хупиччен хама чăннипех шаннине туяттăм. Ман патăма кирек-мĕнле ыйтупа та пыратчĕç. Тĕрмерен кăларса янăран вара манран темрен хăранă пекех хăраççĕ...

— Ку сире туйăнать кăна!

— Мар çав, чăннипех çавнашкал. Пĕтĕмпех йăлăхтар-са çитерчĕ!

— Апла мĕн, каллех тĕрменелле çул тытас килет-и?

— Çăва патне илсе кайăр! Вĕçĕ пурпĕр... Ыран хĕвел тухмасан та хуйхăрмастăп! Ним пирки те пăшăрханмастăп.

Энтрей ытла та пурнăç тимлĕхне çухатса калаçни Мошкова тăна кĕртрĕ. Хистесе те хăратса хушни ырă енне пулас çука, йăпатса кăмăлне çĕклесен аванраххине ăнланчĕ.

— Акă мĕн, Андрей Семенович... Эпĕ сире тĕрмене хупасшăн мар. Хусанти начальниксем çилленесрен асăрхаттартăм. Тата «пурпĕр, хĕвел тухмасан та хуйхăрмастăп» тесе пакăлтатни вырăнсăр. Çутçанталăк тени хурт-кăпшанкăшăн та паха. Эсĕ ахаль этем çеç те мар... Вĕреннĕскер, тата турă ырлăхĕпе пуян çын ачи. Çитменнине, сире нимле усал ĕç те тума хушмаççĕ. Аслă патшапа çӳлти турă умĕнчи тивĕçлĕхе çеç тӳрре кăларма ыйтаççĕ.

— Калăр, тархасшăн, тата мĕн тумалла ман? — уретник сăмахĕсем вĕчĕрхентернĕрен ыйтрĕ Энтрей.

— Пире Максим Данилов ывăлĕ — Ваçли текенĕ интереслентерет. Вăл Округ судĕнче ытла та хăюллă хăтланнă. Куна эпир ăнсăртран теме пултараймастпăр. Вăт, вăл мĕнле кăмăл-шухăшлине, кампа çыхăнни, мĕн туса пурăннине тĕплĕрех пĕлесчĕ.

— Эпĕ унпа нихçан та хирĕç тăрса калаçман.

— Ку нимех те мар, Андрей Семенович... Эсир иксĕр те пуян çын ачисем. Сире пĕр-пĕринпе паллашма кирек хăçан та сăлтав тупăнĕ. Вăт çапла, Андрей Семеновнч. Нăйкăшма пăрахăр та ĕçе тытăнăр... Тепринче сирĕнпе Микула кунĕ чиркӳре курнăçăпăр.

Макçăм, паллакан сасса илтсе, çаврăнса пăхрĕ те шартах сикрĕ. Иккĕленмелли çук — амбарта ахаль тум тăхăнкă уретник. Михха патĕнче çăварни ăсатнă каç хăпнă сехри халь те вырнаçайман, çитменнине, икĕ ывăлĕ те ун сăмахĕнчен тухсах революциллĕ ĕçе пăрахман пирки Макçăм полици таврашĕнчен хăракан пулчĕ.

— Максим Данилович, мĕнле пурăнатăн? — хаваслăн саламларĕ Мошков.

— Хăвăрах куратăр... Амбар пушах... — Сехри хăпнине пытарасшăн сăмахне ĕç çине куçарса хуравларĕ Макçăм.

— Уншăн кулянма кирлĕ мар, Максим Данилович. Кĕçех çĕнĕ тырă пулĕ те, амбар каллех тӳлĕ... — йăпатма хăтланчĕ Мошков. — Халь ман санпа кăштах калаçмалли пурччĕ.

— Пӳрте атьăр, эппин! — чĕнчĕ Макçăм.

Арман хуçи хальчченхи пек вашават йышăнманни Мошков кăмăлне каймарĕ. Анчах, чăн та, амбар пушши пăшăрхантарнине ĕненсе çиллине ирĕк памарĕ. Пӳрте кĕрсенех хăй мĕн ĕçпе çӳренине тӳртен пĕлтерчĕ:

— Максим Данилович, эпĕ сан пата ялти лару-тăру çинчен пĕлме килтĕм. Округ сучĕ хыççăн кам мĕн калаçать? Тата тимĕрçĕ ăçта çухални паллă мар-и?

— Иван Митрăч, хăвăрах шухăшлăр, ялта мĕн сас-хура пуррине ăçтан пĕлес ман! Эпĕ çĕрĕн-кунĕн кунта нушаланатăп. Иçмасса, старостăран кăларасчĕ эсир мана, — тарăхнине пытармарĕ Макçăм.

— Эпĕ сан пата старостăран кăларассипе кăларас марри çинчен сӳтсе явма кĕмен. Вăхăт çитсен, сана улăштаракансем мансăр пуçнех тупăнĕç. Тата кунта нушаланнипе ним пĕлмен пек ĕнентерме тăрăшни килĕшӳсĕр. Платон Сидоровичăн... чунĕ рая кайтăр, — Мошков сăхсăхса илчĕ, — хăйĕн ĕçĕ сахалччĕ-и... Çапах пурне те ĕлкĕретчĕ. Вăл староста чухне эпир ялти сас-хурана витĕрех курса тăраттăмăр. Эсĕ пуçĕпех урăхла. Темшĕн пирĕнтен пăрăнма хăтланатăн. Бурлаксем Михаил Петрович çине тапăнни те хумхантармасть сана. Хăлхуна мăк чиксе лартнă пек пурăнатăн!

Чĕри ытла та хускалнипе Макçăм Михха пирки чăнннне калама шут тытрĕ.

— Михаил Петрович киревсĕр айкашни питех тĕлĕнтерет мана. Бурлаксене çавнашкал улталама мĕне кирлĕччĕ ăна?

— Мĕнле улталанă вăл?

— Ара, Иван Митрăч, ĕçе курттăм пачĕ те, кайран договорне прахăç туса, çынсенчен укçа каялла шырать. Çавăн пирки ĕнтĕ эсир те канăçа çухатрăр. Мана та хистесе хăшкăлтăр...

Мошков сасартăках Ваçли Округ судĕнче мĕн каланине аса илчĕ те халь, ашшĕн сăмахĕсемпе танлаштарсан, иккĕшĕ пĕр шухăшлă пек ăнланса тилĕрчĕ:

— Ав, епле иккен... Çара çерçисем мар, Михаил Петрович айăплă. Вăл халăха улталанă... Халăх ун çине тапăнман... — Мошковăн çавăнтах Макçăмпа ывăлĕ пĕр кăмăллине, вĕсем иккĕшĕ те патшана хирĕç кайнине палăртса хыттăн калас килетчĕ. Вăхăтсăр систернипе ĕçе пăсса хурасран хăраса, Ваçлине тапратмарĕ. — Ав, мĕншĕн ялти сас-хурана илтместĕн иккен эсĕ? Çук, арманта ĕçленипе мар, Михаил Петровича хирĕç тăнипе, аслă патша саккунĕсем тăрăх суд тĕрĕс татса панине хисеплеменрен хăлхана мăк чикнĕ... Куншăн хăвна мĕн пуласса чухлатăн-и?

— Иван Митрăч...

— Илтнĕ!.. — кăшкăрса пăрахрĕ уретник. — Сан пурнăçра икĕ çул çеç: е эсĕ хальхи майлах кутăна пенĕ хушăра ялта тепĕр инкек сиксе тухĕ те, каторгăран хăтăлаймăн, е мĕнпур десяткскисене пухса ăнлантарăн та вĕсем те тăрăшнипе кавар тăвакансене тытма пулăшăн. Вара сана каллех хисеп те чыс пулĕ.... Унсăрăн хăвна ху ӳпкеле... Мĕн илтни-пĕлни çинчен Микула кунĕ Николай Степанович патĕнче станувуя каласа паратăн! — астутарчĕ те Мошков сĕтел хушшине лармасăрах тухса кайрĕ.

Макçăм ăншăрт çапса хуçнă пек сак çине тĕшĕрĕлсе анчĕ. Ăстăнĕ тăрлавлă ĕçленине старостăран тухма тата ывăлĕсемпе тепĕр хут та татăклăн калаçма тĕвтурĕ.

Мошковран тем таранах эрленсе, пăшăрханса уйрăлсан та, Энтрей çакна манмарĕ: кама та пулин тытса памасăр тĕрмерен хăтăлас çук. Анчах, уретник умĕнче «çăва патне илсе кайччăр, вĕçĕ пурпĕр» терĕ пулин те, унăн тепĕр хут термене каяс килмерĕ. Унта асаплантарнине шухăшласан, çӳçпуç вирелле тăрать. Апла кама хуптармалла-ха? Патшана хирĕç кавар тунă çынсем камсем? Ăна листовка тыттарнă тимĕрçĕ ăçта кĕрсе кайнă? Патша тăшманĕсен тĕлне пĕлсен сутĕччĕ-и вăл? Ку ыйту çине хăй те ним хуравлама аптрарĕ. Ваçлине асăрхаса тĕпчеме хушнине аса илчĕ те шухăша кайрĕ. Ăна вăл çитĕнсе çитнĕ çамрăксене вĕрентнĕ чух пуçламăш хут курса палланă. Ваçли тăватă класс программине икĕ хĕл хушшинче вĕренсе тухрĕ. Унтанпа вĕсем, кирек ăçта тĕл пулсан та, саламлашмасăр иртсе кайман. Час-часах калаçнă та. Ваçли Кĕтерука юратнипе халиччен авланмасăр, ашшĕнчен уйрăлса пурăнни Энтрее те тем пекех тĕлĕнтернĕ. Ваçлине вăл такамран та тасарах кăмăллă çын тесе шутланă. Халь ăна полицейскисем шанмаççĕ. Округ судĕнче вирлĕ калаçнăскер, вăл ырă та таса кăмăллă çеç мар, хăюллă та паттăр йĕкĕт иккен. Энтрей, Ваçлипе курнăçма шут тытса, Энĕшкассинелле утрĕ.

Якур хумхатса хăварни лăпланма ĕлкĕрейменччĕ, Энтрей пырса кĕни Ваçлине пушшех хускатрĕ. Ан тив, вĕсем иккĕшĕ пĕр-пĕринпе паллашнă, ашшĕ-амăшĕсем пĕр-пĕрин патне кайса çӳреççĕ те, Энтрей Ваçли патне килмен. Анчах çуйланма е шанмасăр тăма салтав çукран евĕклĕн йышăнчĕ.

— Килĕрех, Андрей Семенович...

— Мĕнле пурăнатăр?

— Ват хусахăн мĕн ĕнтĕ... пурăнкалатăп çакнашкал... — шӳтлеме хăтланчĕ Ваçли.

— Ăнланатăп, эпĕ чăрмантарнăшăн тĕлĕнетĕр ĕнтĕ эсир. Мĕншĕнне каласа парсан каçарасса шанатăп. Эсир судра ман йыснапа вакката тустарнине илтсен, куçа-куçăн сума сумасăр ирттереймерĕм. Савăнатăп, Василий Максимович, ман патăмра вĕренни сая каймарĕ!

Ваçли Энтрее яланах хисепленĕ, ырă суннă. Хут вĕрентнĕшĕн тав тунă. Халь хăйне ырланине илтсен, кăштах именчĕ те.

— Судра унта эпĕ çеç мар, ытти уполномоченнăйсем те çивĕч тăрăнтарчĕç. Урăхла пулма та май çук. Пире халăх шанса янă вĕт.

— Ан сăпайланăр, Василий Максимович. Пĕтĕм чун-чĕререн савăнатăп сирĕншĕн. Çапла кирлĕ те вĕсене. Йысна тени пур, ылтăн пухасшăн такам тирне сĕвме хатĕр. Пĕтĕмпех тӳре-шарасемпе патша хӳтĕлĕхĕпе... — Ваçли темен каласшăннине асăрхасан, çине тăрсах çирĕплетрĕ: — Ия, Василий Максимович, пĕтĕм ирсĕр ĕçе патша ячĕпе, вăл хӳтĕленипе тăваççĕ. Куна эпĕ пĕрре те хăра-масăр калатăп. Ан тив, мана татах хупчăр. Тĕрĕссипе, тĕрмере тăн пачĕç мана... Саначинпа çыхăнайманшăн хама хам ӳпкелетĕп... Халь ним тума ĕнтĕ. — Юлашки сăмахне вăл тимĕрçĕ мĕншĕн çухалнине ялта пурте илтнĕрен юри каларĕ. Малалла, темрен хăранă пек, сассине пĕчĕклетрĕ. — Пĕлетĕн-и, петĕм Раççейĕпе революционерсем сарăлнă. Чăвашсем хушшинче те пурах вĕсем. Çав листовка ман çул çине ахальтен пырса выртман. Эпĕ хам та çак ĕçе хутшăнма хатĕр... Пухăнаймăпăр-ши? Сирĕн шутпа мĕнле пек?

Ваçли хута кĕрсе калаçма, та хатĕрччĕ. Микула асăрхаттарнине аса илчĕ те хирĕç татса хучĕ:

— Çук, Андрей Семенович, Михаил Петровичпа суд-йăрмах ĕçĕсемшĕн аслă патша ăйăплă мар. Эпир нумаййăн. Вăл пĕччен. Пурне те пĕлсе çитереймĕ. Тата вăрттăн ĕçлемелле тени çылăхлă та пархатарсăр сăмах. — Ваçли хăй енчен Энтрее тĕпчеме шутларĕ: — Сире хупнăшăн питех пăшăрханнăччĕ. Вĕсем каторгăна ăсатма та пултарнă. Чăнах, мĕнле май тупса хатăлтăр эсĕр?

Энтрей куçне пытарчĕ. Таса чунлă этем умĕнче суйма тĕл килни намăслантарчĕ ăна. Анчах хускатнă сăмаха вĕçлеме кирлине манмарĕ:

— Суд та тăвĕччĕç вĕсем... Айăплама сăлтав çителĕксĕррипе кăларса ячĕç.

Тата самай вăхăт хушши вĕсем ун-кун çинчен калаçкаласа ларчĕç. Юлашкинчен Энтрей, Ваçли чунĕпех патшана парăннине ĕненсе, тухса кайрĕ.



Урама тухсан, Ваçли пуçламăш хут сисчĕвленсе каллĕ-маллĕ пăхкаларĕ. Çуйланмасан та тӳсме çук. Пĕр кун валли сас-хура ытла та пысăк килсе çакланчĕ. Якур хăй сăн-сăпатне кăтартни çитмен — Энтрей пычĕ. Каллех ашшĕ те ятларĕ. Уретннк асăрхаттарнипе хăратса, революциллĕ çул çинчен пăрса яма тăрăшрĕ.

Ваçли кĕнĕ çĕре Микула килтех. Хусантан таарăннă хыççăн, паян шăматкуннипе, пасара кайман вăл. Кĕтерук та кунтах. Ăна курсан, Ваçли чĕри савăнăçпа хыпса илчĕ, анчах ку вăраха пымарĕ. Пуçне пысăк шухăшсем шĕкĕлчени чĕрин туйăмне сӳнтерчĕ.

Ваçлие яланхи пекех тăванла кĕтсе илчĕç. Вăл сăнран улшăнннне асăрхаса-и, Микула канăçсăрланса ӳкрĕ:

— Ват хусах ма салху тата?

Ваçли паян пулса иртни çинчен тĕплĕн каласа пачĕ. Микула тарăн шухăша путрĕ, каллĕ-маллĕ уткаласа илчĕ те, сĕтел умне ларса, сăмах пуçарчĕ:

— Ним иккĕленмелли те çук, суд ĕçе Михха майлă татса пани полицие пушшех хускатнă. Вĕсем халăх пăлханасран хăраççĕ. Ваçли кум судра тăрса каланă хыççăн ăна йĕрлеме тытăннинчен те тĕлĕнме кирлĕ мар. Куракова тивĕçлĕ хуравланăшăн мухтав! Эпир шанманни тĕрĕс пулчĕ. Ахальтен кăларса яман иккен ăна. Якур вĕçне çитичченех сутăнчăка тухни те хăй йĕркипе тĕвĕленет.

— Турă çырлахтăр... Çав ирсĕрпе пурăнмалла-çке ман. Хăçан вĕçĕ тухĕ-ши? Пĕрех хутчен ма шыва путармаççĕ-ши ăна?.. — Халь макăрса ярас пек хурланса сăмах хушрĕ Кĕтерук.

— Куна эпир ăнланатпăр, кума... Пурĕпĕр пурăнмах тивет. Шыва тĕксе яма та вăхăт мар халь. Полици хамăр çине ытларах çаврăнса пăхасран сыхланмалла. Мавра çухалнипе те ним тума алтранă вĕсем. Юрать-ха ун йĕрĕ сехметĕн тимĕр хапхинчен кĕрсе çухăлнă. Тата Якурпа Андрей Кураков халлĕхе пирĕншĕн хăрушах мар. Вĕсем никама та пĕлмеççĕ. Вăт ашшĕ Ваçли кум çине тепĕр хут тапăнни аван мар. Вăл пирĕнтен йăлтах сивĕннĕ иккен. Полицейскисем унран хăпас çукки те паллах.

— Ман шутпа, старостăран кăлармалла ăна. Вара полииейскисем хистеме пăрахĕç те, вăл айккине юлĕ.

— Ку шухăшпа эпĕ те килĕшетĕп. Май килсен, старшинапа калаçăп-ха. Вăхăт çитмесĕр бурлаксене пăлхантарас марччĕ. Хусантан таврăннă чух калаçса татăлнă пек, эсĕ, Ваçли кум, Атăл леш енне каятăн та çынсене кĕтсе илетĕн. Эпир Уçкапа кайран пыратпăр.

— Юрать, кум.

— Кума, сан валли те ĕç тупăнчĕ. Станувуйпа пуп тата тепĕр ирсĕр ĕç тăвасшăн. Сехмет патĕнче ĕçкĕре ăнсăртран илтрĕм.

Микула Огуречниковпа пуп тĕлĕнмелле хăват шутласа кăларма тĕвтуни çинчен каласа пачĕ те сăмахне çапла вĕçлерĕ: — Иккуна хăçан тупма хăтланнане калама хĕн, анчах вăраха ямĕç, мĕншĕн тесен вĕсене халăх шухăш-кăмăлĕ çивĕчленни канăçсăрлантарать. Вĕсем халăхăн кĕрешес хăватне пусарасшăн. Тен, çак эрнерех айкашĕç. Эсĕ, кума, сас-хура тухсанах, иккун тупнă çĕре сывмаррисене пухса пыма хатĕрлен.



XXVI


Микула кунĕ май чиркĕве паянхи пек халăх нумай пухăннине никамах та астумасть. Шалта лăк-тулли, картишĕнче те пасарти евĕрех кĕпĕрленсе тăраççĕ, Вĕсем уява хисеплесе е кĕлтăвас кăмăл-шухăшпа мар, ытларах пуянсен юсавне, лаши таврашĕсене курма килнĕ. Кам-кам çук-ши кунта? Клирос çывăхĕнче Михха, Микула, Çтаппан, земски начальник. Вĕсен хыçĕнче исправник, Огуречников тата Мошков ылтăн пакунĕсене йăлтăртатггарса тăраççĕ. Хыçаларах — старшина, тиек, таврари пуянсем.

Хĕрарăмсен енче Лукарье, Анук, Матĕрне тата ытти пуянсемпе тӳре-шарасен арăмĕсем хушпу-туйисене чăнкартаттараççĕ, пурçăн тумĕсене ялкăштараççĕ. Вĕсем пурте Микула менелникне кайма капăрланнă.

Алăк кĕтессинче, çынсем куç хумалла мар çĕрте, Касмухха та пур, те кĕлтăвать вăл, те хăйĕн такăннă кун-çулне ылханать. Михха патĕнче пулса иртнĕ сас-хура хыççăн ăна чиркӳ старостинчен тата Ĕнел çĕр общинин аслă уполномоченнăйĕнчен кăларнă. Ун вырăнне халь Михха хуньне, Çемене, лартнă та, çурта çав сутать. Паян мĕнпур таврари пуянсем Микула патне ĕçке каяççĕ. Касмуххана унта та чĕнмен. Ытти çынсем те ячĕшĕн кăна саламлаççĕ. Кунашкал килсе тухиччен Энтрей тени çут-çанталăкра пуçĕпех пулмалла марччĕ, Микулана тытсахупсан та аванччĕ...

Кăмака çумĕнче Энтрей тăрать. Сăнасарах пăхсан, халь ăна никам та çирĕм виçĕ çулхи çамрăк тесе каламĕ. Кукленсе курпунне кăларнă. Тем хушă вырăнпах выртнă çын евĕр куçĕ путса кĕнĕ. Чиркĕве килсенех тата ирхи кĕлĕрен тухса кăнтăрлахине кĕричченех вăл арçынсем пухăнса тăнă çĕрте сăмаха хутшăнса чĕлхине уçма тăрăшрĕ, анчах усси пулмарĕ. Вăл ирĕклĕх çинчен калаçма хăтлансанах, çынсем айккинелле пăрăнчĕç. Çакăн çинчен тата Ваçли патшана парăннă çын тесе каласа парсан, Мошков ĕненме мар, пушшех шăртланчĕ, полицейскисем хушнине юри тăвасшăн мар тесе айăпларĕ. Энтрей уретник Микулапа Ваçлине айăпсăрах хупма тапăннине аса илчĕ те: «Мана та Касмуххасен шутне кĕртесшĕн. Ман çын чыслăхне çухатса сутăнчăка тухмалла е тĕрмене кайса пуçĕпех пĕтмелле. Мĕнле май тупса хăтăлас ку инкекрен?» — тесе тарăхса шухăшларĕ, кĕлтуса чунне йăпатма, кăмăлне пусарма хăтланчĕ.

Кăнтăрлахи кĕлĕрен саланас вăхăт çитсен, пуп яланхи пекех проповедь калама амвон çине тухрĕ те малтанах турă йĕркисем çинчен вĕрентсе çырнă кĕнекене вуларĕ. Ку кĕнеке тăрăх хăвна усал тăвакан çынна нихçан та çилленмелле мар-мĕн , хирĕç те тăмалла мар. Сулахай питçăмартинчен çупакана сылтăмне çавăрса пар. Христос тени хăй те çавнашкал тунă имĕш. Çĕр çинче усал тăвакансем леш тĕнчере хăйсене тивĕç асапне курĕç. Çĕр çинче мĕнпур хуйха-суйха, çын мăшкăлне тӳссе ирттерекенсем леш тĕнчере ырлăх тупĕç. Кĕнеке çине çырнине вуланă хыççăн пуп хăйĕнчен хушса каларĕ. Мĕн-мĕн илтмерĕç вара ĕненекенсем. Çĕр çине килнĕ антихристсем çăварни эрни тухнă вырсарникун каланинчен нумай вăйланнă, нумай хăватланнă иккен. Вĕсем, ĕненекене аташтарса, чунĕсене тамăка яма тăрăшаççĕ. Турă пиллесе панă патшана хирĕç тăма хĕтĕхлеççĕ. Раççейре йĕркесĕрлĕх тăвасшăн. Пуп антихристсене, вĕсем хыççăн каякансене те хăрушла ылханчĕ.

Вăрттăн ĕçлесе халăх куçне уçакан, класлă кĕрешĕве çĕкленме хавхалантаракан революционерсене ылханма пупăн сăлтав та пур çав. Аслă типĕре миçе çын: ватти-çамрăкки, арçынĕ-хĕрарăмĕ те — çылăх каçарттарчĕç. Пуп кашнинченех вăлтса пĕлме тăрăшрĕ, анчах халăха кам пăлхатни çинчен, тимĕрçĕ ăçта кайса çухалнине каласа паракан тупăнмарĕ. Тӳре-шарасем пупран пурпĕрех хăпмаççĕ. Çине те çине вăлтма, халăхăн кăмăл-шухăшне пусарма хистеççĕ. Тӳре-шарасем çеç мар, Шупашкарти архиерейпа чиркĕвĕн çӳлти тытăмĕнче ларакансем те çавнах тума хушаççĕ. Çуркунне бурлаксем забастовка тунă хыççăн хăйне ятланине пуп нихçан та манмĕ. Çакă çеç кăшт йăпатрĕ ăна. Тĕлĕнмелле хăват туса парĕ те вăл халăха парăнтарĕ, аслисен кăмăлне те хăй май çавăрĕ.

Пуп проповедь каласа пĕтерес вăхăт çывхарса пырать. Сасартăк айккинчи алăк тулашĕнче кĕпĕрленсе тăракансен хăлхине çуйхашнă сасă пырса кĕчĕ. Хыçаларах тăракансем çаврăнса пăхрĕç те пĕчек калинкке умĕнче хĕрарăм упаленнине асăрхарĕç.

— Хисеплĕ ĕненекенсем... Тархасшăн, уçса кĕртĕр мана...

— Матăшкă мар-и ку?

— Çавă! — сăмах хушса çирĕплетрĕç иккĕн-виççĕн. Ĕненекенсем ытла та тĕлĕннипе çийĕнчех ним тума аптрарĕç. Пуп арăмĕ çăварни эрни тухнăранпах урасăр выртнине пурте пĕлеççĕ. Паян та ирхи кĕлĕрен тухнă хушăра сахал çын кĕрсе курман ăна. Вăл çав-çавах хускалаймастчĕ. Мĕн ырлăхĕшĕн е хурлăхĕшĕн упаленет-ши? Пуп арăмĕ патне виççĕн-тăваттăн чупса çитрĕç.

— Матăшкă, матăшкă, мĕн пулнă сана?

— Хисеплĕ ĕненекенсем... Чиркĕве йăтса кĕрĕр-ха, тархасшăн... Манăн пурин валли те ырă хыпар пур...

Икĕ çамрăк хĕрарăм пуп арăмне хулĕнчен тытса йăтрĕç. Сăтăрăнса пыракан урине те йăтасшăннисем пурччĕ, пуп арăмĕ чарчĕ.

— Урана ан тивĕр, тархасшăн... Вăл çӳлти турă тивлетне илме тивĕç.

Пуп арăмне амвон умне йăтса пычĕç.

— Матăшка, ма асапланса çӳретĕн? Эсĕ утайманнине турă та пĕлет-çке... Килте, кĕлтусан та каçарĕччĕ, — шеллĕн сăмах чĕнчĕ пуп.

— Пачăшкă, ан чăрмантар-ха... Эпĕ ĕненекенсем валли сăваплă хыпар илсе килтĕм... Тăвансем... Мана халăх еннелле çавăрăр-ха... Пурне те курмалла çĕклĕр... — Хĕрарăмсем çĕклесен, малалла каларĕ: — Хисеплĕ ĕненекенсем... Сирĕнпе пĕрле эпĕ те чун-чĕререн турра кĕлтăваттăм. Сасартăк турăш кĕтессине турă амăшĕ тухса тăчĕ. Сăнпуçĕ каснă-лартнă алтарь çинчи пекех. Пит-куçĕ çеç темшĕн тĕксĕм те куççуллĕ. Эпĕ пуç таяс тесе чĕркуçленме хăтлантăм. Суран кансĕрлерĕ. «Эй, таса турă амăшĕ, каçар мана!» — тесе йăлăнтăм вара. — «Каçаратăп... Эсĕ урасăр выртнине пĕлетĕп эпĕ. Ку инкеке атте турă сана тĕпчесшĕн хăех янă. Халь ĕнтĕ вăл эсĕ парăннине ĕненчĕ», — терĕ турă амăшĕ.

Пуп вăр-вар алтарь еннелле çаврăнса чĕркуçленчĕ те, икĕ аллине çĕклесе, хулăн сассипе чиркӳ стенине кисрентерчĕ:

— Туррăн таса амăшĕ, çăл пире!

Тиечук çав самантрах клирос çинчи хора та юрлаттарчĕ.

Чиркӳ тата картиш тулли халăх чĕркуçленчĕ.

Пуп арăмĕ малалла тата хавхалануллăрах каларĕ:

— «Эй, Христос туррăн амăшĕ... Мĕншĕн çав тери хурлăхлă эсĕ, мĕншĕн куççуль юхтаратăн?» — хăйса ыйтрăм эпĕ. — «Этем ăрăвĕ ытла пысăк çылăха кĕнĕ. Турра ĕненме пăрахнă. Патшана патша вырăнне шутламаççĕ. Хăйсене çăкăр çитерекен хуçи çине тапăнаççĕ. Пур çĕрте те харкашу, юнпа куççуль юхать. Çакă вăл антихрист çĕнтерме хăтланнине пĕлтерет. Туррăн хăрушă сучĕ килес самант çывхарчĕ. Хăлха пуррисем — илтчĕр, куç пуррисем — курччăр та туррăн сучĕ умне тăма хатĕрленччĕр. Çĕр çинче мул хыççăн каякансем телейсĕр. Леш тĕнче валли мул пухакансем телейлĕ...»

Арăмĕ сывлăшне çавăрма чарăннине сиссен, пуп юрласа ячĕ:

— Туррăн таса амăшĕ, çăл пире!.. Пуп хыççăн клирос çинчисем юрларĕç.

Чĕркуççи çинче тăракан ĕненекенсем хушшинче ĕсĕклени, тарăннăн сывлани илтĕнчĕ. Пуп арăмĕ малалла каларĕ:

— «Пĕлетĕп, усал сывлăш кĕнĕ, антихрист хыççăн кайнă этемсем сана ĕненмĕç. Çавăнпа сан урлă тĕлĕнмелле хăват яратăп. Энĕшкасси вăрманĕнчи кĕтӳ çулĕ çине кĕрсе каякан тĕлти çыран хĕрринче ват хурама ларать. Çав хурама тĕпĕнчен çăл шывĕ юхса тухать. Çав çăл шывĕн куçĕнче Николай угодникĕн сăваплă иккунĕ ишсе çӳрет. Сана çавăнта илсе кайччăр та, пачăшкă çав иккунпа хĕрес хурса чуптутартăр. Вара сан уру сывалĕ!» — терĕ те турă амăшĕ куçран çухалчĕ.

Пуп каллех юрласа ячĕ:

— Эй, таса Николай аттемĕр, çăл пире!

Пуп арăмĕ упăшки еннелле çаврăнса йăлăнчĕ:

— Пачăшкă, унта илсе кайăр мана, тархасшăн. Туррăн тĕлĕнмелле хăватне ман урлă курса пурте савăнччăр. Виçпуçтаçлă турра хисеплесе мухтав юрри юрлаччăр...

Михха ку тарана çитсе те çӳлти турра е шыврине ĕненмен. Халь, куç умĕнче мĕн пулнине курса илтсен, ирĕксĕрех кăмăлĕ парăнчĕ. Хăй те çылăха кĕркеленине аса илсе, каçарттарасшăн пек вĕçĕмсĕр сăхсăхрĕ. Вăл çеç-и вара... Ытти пуянсем те çамкисене çĕре тивертсех кĕлтурĕç. Лукарье çамкине урай хăминчен те хăпартмарĕ, куçĕнчен куççуль шĕпĕртетсе юхрĕ. Вăл макăрмасан, кам макăртăр тата? Çын вĕлерекен унран урăх çук та пулĕ. Огуречников, ку камите хăй шутласа кăларнă пулсан та, чăннипех ĕненнĕ пек кĕлтума хăтланчĕ.

Микулан та ыттисемпе пĕрлех чĕкуçленме, пуççапма тиврĕ. Çилĕ çиеле тапса тухас пек чашкăрать. Пуп çак териех хăтланасса кĕтменччĕ вăл. Паян тата çакна та курчĕ: нуша çапса хуçнă, çутçанталăк йăрăсне чухлайман хресченсемшĕн тĕн ытла та сиенлĕ япала иккен. Пуп тени тĕн сĕрĕмĕ анкă-минкĕлентернĕ çынсене мĕн каласа ĕнентермĕ. Ним хăрушлăх та çук пулсан, Микула амвон çине хăпарĕччĕ те пупăн суя сăмахĕсене, пуп арăмĕ камитле вылянине тăрă шыв çине кăларĕччĕ. Анчах Кĕтерукпа калаçса татăлнипе хăйне йăпатрĕ: «Тăхтăр-ха, ялти çынсем те чир-чĕрсене сыватма ыйтсан, мĕн калăр, курăпăр...»

Кĕтерук, пуп арăмĕ тĕлĕнмелле хăват çинчен сӳпĕлтетнине илтсенех, Микула хушнине аса илсе тухса кайрĕ.

Ялта хĕне кайнă çынсене тупма нимех те мар. Тухтăр тĕлне пĕлмен, юмăç карчăксем ăс панипе çеç пурăнакансем хушшинче тем тĕрлĕ чир-чĕрпе асапланакан та пур. Кĕтерук турех пĕр суккăр карчăк патне кĕчĕ те, лешĕ ик-виçĕ сăмахранах ĕненсе килтен тухрĕ. Çапла вăл хăйсен тĕлне çитиччен суккăрсене, уксах-чăлахсене, ăш чирĕпе асапланакансене çирĕм çын ытла пухрĕ. Вĕсене урама тăратса хăварса пӳртне кĕчĕ.

— Кам килчĕ çавăнта? — ыйтрĕ хунямăшĕ.

— Эпĕ-ха..

— Мĕн тата унта? Мĕншĕн мункун чухнехи пекех хавхалануллăн чан çапаççĕ?

— Эй, ани.. Эй, ати... Паян, чăн та, пысăк уяв. Турă пире шеллесе çĕр çине тĕлĕнмелле хăват янă. Кун çинчен халăха матăшкă хыпарларĕ, — терĕ те Кĕтерук чиркӳре пуп арăмĕнчен илтнине кĕскен халаса пачĕ, сăмахне çапла вĕçлерĕ: — Халь ĕнтĕ матăшкăна сыватма çав иккун патне йăтса кайрăç. Çавăншăн мăнкун чухнехи пекех хавхалануллăн чан çапаççĕ. Ати... Ани... Матăшкăна сыватакан сăвăплă иккун сирĕн куçăрсене те сыватĕ... Эпĕ сире илсе кайма кĕтĕм. Атьăр хăвăртрах...

Чирлĕ-сурлă çынсене тӳр çулпа ертçе пынипе Кĕтеруксем пупсенчен малтан çитрĕç. Кĕлĕ юррисем илтĕне пуçласан, вĕсем, пупсем çывхарнине чухласа, кĕлтума тытăнчĕç. Çăлкуçĕнче, чăн та, иккун ишнине курсан, чи малтан куçлисем, вĕсем хыççăн ыттисем те чĕркуççи çине ӳкрĕç. Кĕлĕ сăмахĕсене хыттăн каласа йăлăнчĕç:

— Эй, сăваплă Микулай ухатник... Пирĕн çине пил ярсам... Чир-чĕрсенчен сыватсам...

Кĕтерук хуллен те пурте илтмелле канаш пачĕ:

— Ати, ани... пиччесем, аппасем... Матăшкăна сыватиччен эсир кĕлтуса çеç тăрасчĕ. Кам пĕлет, тен, турă амăшне çав килĕшӳллĕ? Матăшкăна сыватсан, хăвăра та сыватма çине тăрсах ыйтăр. Енчен тĕлĕнмелле хăват тивлечĕ матăшкăна çеç тивсен, сире тивмесĕр хăварсан, мĕншĕн çавнашкалне пĕлме тăрăшăр. Турă амăшĕ матăшкăна ун çинчен те ăнлантарса панă-и, тен. Пачăшкă сире тĕлĕнмелле хăватăн тивлетне илме тивĕçсĕр тесен те, хăраса ан ӳкĕр. Матăшкă мĕнле ырă ĕç туса сирĕнтен тасараххине каласа патăр. Турă умĕнче пурте, — матăшкă та, эсир те, — пĕр танне астутарма ан манăр...

Çăлкуçĕ çывăхĕнче çынсем упаленнине асăрхасан, пуп малтанах, темле инкек сиксе тухнăн сунса, çуйланчĕ. Тавçăрсан — савăнчĕ. Килнĕ чух пĕр шухăш канăçсăрлантаратчĕ ăна.

Çăлкуç патне çитсен, пуппа иккун йăтса пыракансем чарăнса кĕлĕ юррине юрлама пăрахрĕç. Вара пуп арăмĕн сасси илтĕнчĕ:

— Хисеплĕ ĕненекенсем... Куратăп... Ман çăлăнăç... Сирĕн çăлăнăç та çăлкуçĕнче ишсе çӳрет... Эй, пачăшкă... Турă амăшĕ ырă хыпар пĕлтерни тĕрĕсех-мĕн... Килĕр те, куçсем пулсан, хăвăрах курăр... — Пуп арăмĕ çинçе те уçă сассипе юрласа ячĕ: — Эй, çӳлти аттемĕр...

Пуп та хăвăрт чĕркуçленсе юрлама тытăнчĕ:

— Санăн яту хисеплентĕр...

Пупа курмалăхне тиечук, хорта тăракансем те чĕркуçленсе юрларĕç:

— Санăн ырлăху çĕр çинче те çӳлти пекех пултăр... Вĕсем хыççăн эшкер халăх чĕркуççи çине ӳкрĕ. Пĕлекенсем кĕлĕ юрри юрларĕç.

Энĕшкасси вăрманĕ хăй ĕмĕрĕнче кам сасă тунипе янраман-ши? Выртма килнĕ ачасен хаваслă çуй-шавĕпе, шăпчăксен ытарайми юррипе хавасланнă вăл. Кăнтăрла тĕрлĕ кайăк-кĕшĕк сасси-юррипе тулли. Куккук авăтса хумхатнă ăна. Чакак чаклатса, улакурак кăраклатса канăçне сирнĕ унăнне. Вăрман хĕлле те шăпланман. Е тăмана, е куян ӳхлетсе, е выç кашкăр ӳлесе канăç паман ăна. Анчах паянхи пек этем хăйне ним вырăнне хумасăр çуйхашнине вăл илтмен. Çавăншăн-и, тен, кĕлĕ юрри пĕтсенех, вăрман кичемленсе шăпланчĕ. Вара каллех пул арăмĕн сасси янрарĕ:

— Пачăшкă... тархасшăн, сăваплă иккунпа хĕресле мана. Чуптутар. Çылăхлă этемсем туррăн тивлечĕпе тăна кĕччĕр. Çылăхсенчен тасалма тăрăшчăр...

Пуп çăлкуçне кадилăпа тĕтĕрчĕ. Шывра выртакан иккуна илсе çĕклерĕ те хавхаланса юрларĕ.

— Эй, таса Николай атте, çăл пире! — вара арăмне иккунпа хĕреслесе чуптутарчĕ те, тĕлĕнмелле хăват килчĕ.

— Пачăшкă, пачăшкă... Манăн ним те ыратмасть-çке! Хама хам сывă та çăмăл туятăп... — терĕ те пуп арăмĕ урисене вылятса илчĕ. Тăрса ларчĕ. Унтан, халăха тĕлĕнтермелĕхне, ура çине тăрса йăкăлт-якăлт сиккелерĕ. Каллĕ-маллĕ уткаласа кăтартрĕ. — Эпĕ, чăн та, сывах-çке... Эй, туррăн таса амăшĕ, мухтав сана! Эй, сăваплă Николай атте, мухтав сана! — каллех чĕркуççи çине персе анчĕ.

Пуп та тепĕр хут чĕркуçленсе юрларĕ:

— Туррăн таса амăшĕ, çăл пире...

Тихăн сасси пуппа ĕненекенсен хавхаланăвне татрĕ.

— Пачăшкă! — йăлăнса чĕнчĕ вăл, — Микулай ухатникĕн сăваплă иккунĕпе мана та пехилле-ха. Вăл ман куçа та уçтăр, эпĕ те çутçанталăка курма тивĕç илем.

— Мана та сыватăр!

— Мана та, пачăшкă! — йăлăнчĕç ыттисем те.

Пупăн кăмăлĕ пăсăлчĕ. Тарăхма пуçларĕ. Кĕтмен çĕртен этемсем вăхăтсăр та вырăнсăр сĕрлеме тапратрĕç. Вăл яланах турă хăватне ĕненме чĕнет те, Николай угодник пуп арăмĕнчен урăх никама та сыватманнине лайăх пĕлет. Хăйсем тĕллĕн çеç пулсан, чирлĕ-сурлă çынсене тӳрех çылăхпа, тамăкпа хăратса чĕлхисене çырттарĕччĕ. Халь унашкал тума юрамасть. Халăха тĕлĕнмелле хăват кăтартма илсе килнĕ-çке. Пуп, чĕркуççи çинчен тăрса, Тихон патне пычĕ.

— Эй, сăваплă Николай угодник, хăвăн ырă кăмăлупа çак çын çине те ăшшăн пăхса куçне уç. Вăл çӳлти аттемĕр туса панă çутçанталăка курса килентĕр... — тесе Тихăна иккунпа хĕреслерĕ, вара чуптутарчĕ. Ыттисене те çавнашкалах туса тухрĕ.

Тихăн, пуп арăмĕ сывалнине илтсе пĕлнĕскер, хăй сываласса та ним иккĕленмесĕрех кĕтнĕччĕ. Пуп иккунпа хĕреслесе чуптутарни самай вăхăт иртсен те, куçĕ уçăлмарĕ.

— Пачăшкă, ман куçăм çав-çавах суккăр-çке! Тамăкри пекех тĕттĕм-çке!.. — терĕ вара шанăçне çухатнă сасăпа.

— Пачăшкă, ман куç та сывалмарĕ!

— Эпир те матăшкăпа танах çынсем мар-и?..

— Турă умĕнче пурте пĕр тан пулмалла-çке...

— Пачăшкă, пире те сыватсам... — шавларĕç ыттисем те.

Пуп юлашкинчен тӳсеймерĕ. Сăваплăн курăнма хăтланнă çĕртенех хыттăн каларĕ:

— Эсир ытла та çылăхлă этемсем. Çавăнпа Николай аттен ырă кăмăлĕ сире тивмерĕ. Чиркĕве çӳрĕр. Кунĕн-çĕрĕн турра кĕлтăвăр та çылăхăрсене каçарттарăр!

Ĕнтĕ пуп çынсем лăпланасса ĕмĕтленчĕ, анчах йăнăшрĕ: сывмаррисем сассисене пушшех хăпартрĕç.

— Пачăшкă турра çав териех çиллентерме нимех те туман-çке эпир!

— Вăрра кайман, çынна çаратман!

— Харкашса-çапăçса çӳремен!

— Чĕлхене те ирĕке яман!

— Турă уявĕсене... Тӳре-шарасене те хисепленĕ... Хăш-пĕрисем пупăн тумтир аркинчен тытма хăтланса йăланчĕç:

— Пачăшкă, сыватсам пире...

— Микулай ухатникĕн хăватне кăтартсам!

Пуп хăйне тем туса пăрахасран хăранăн каялла чакса тăчĕ те, сăваплă иккунĕпе сылăша хĕреслесе, хаяррăн кăшкăрса пăрахрĕ: 

— Сирĕлĕр кунтан! Сирĕн чĕлхепе усал сывлăш калаçать! Эсир пĕтнĕ çынсем... Сирĕн чунăрсем ĕмĕр-ĕмĕрех тамăкра çунĕç! 

Урăх чухне, тăна-пуçа çухатман вăхăтра, сывмаррисем чĕлхисене çыртĕччĕç те пуççапсах каçару ыйтĕччĕç. Халь шанса килни сая кайнăран хăйсем ăçтине, кунта такам та пуррине мантарчĕ. Ĕмĕр тăршшĕпе хĕн-хур айĕнче те чир-чĕр асапне тӳссе пурăннă чухнехи йӳçĕ шухăшĕсем тапса тухрĕç.

— Пачăшкă, пире леш тĕнчери тамăкпа ан хăрат. Пирĕншĕн ку тĕнче те — тамăк! 

— Тата мĕнле усал ĕç туса матăшкăран ытларах çылăха кĕнĕ-ши эпир!

— Пуринчен çылăхли эсĕ мар-и? Санран выççи Янаш Миххи çеç!

— Турă мĕншĕн Янаш Миххи çине сиен ямасть!

— Унран сĕлĕх никам та çук-çке!

— Камăн юнне ĕçмен вăл, кăмăн куççульне тăкман!

— Чухăнсен тирне чĕрĕллех сĕвет!

Ку, чăн та, ĕмĕр тăршшĕнче никам курман-илтмен тĕлĕнмелле хăват пулса тăчĕ. Станувуйпа пуп ĕненекенсене пусарса ӳкерес шутпа таната карнăччĕ, хăйсем кĕрсе ӳкрĕç. Суккăр та уксах-чăлахсем, тĕрлĕ чирпе асапланакансем, вĕсен усал чеелĕхне, Михха сĕлĕхне тăрă шыв çине кăларнипе халăха тĕнпе патша саманине хирĕç çавăраççĕ. Кĕрешес шутлă кăмăл-шухăшсене пушшех астараççĕ, вăй-хăвачĕсене çĕклеççĕ. Ав, халăх хушшинче хускални, тем пăшăлтатни илтĕне пуçларĕ. Мыскарана халех чармасан, тем курса ларăн.

Огуречников йĕп çине чĕркуçленнĕн туйрĕ. Куçне кăра юн тулчĕ, чышкисем чăмăрланчĕç. Сывмаррисене тем туса пăрахĕччĕ вăл, анчах пысăк пуçлăх ирĕк паманни аптратрĕ.

Исправник те, Огуречннковпа пĕр кăмăл-шухăшлăскер,юлашкинчен тилĕрсе кайрĕ:

— Станувуй, уретник! Ăçта сирĕн стражниксем?! Куç умĕнчен тасатăр вĕсене! 

Огуречников Тихăн патне сиксе пычĕ те:

— Çухал кунтан, суккăр сысна! — тесе кăшкăрчĕ. Тихăн кам хур кӳнине чухлаймарĕ, чунĕ ытла та кӳтсе çитнипе хирĕç патлаттарчĕ:

— Эпĕ мар, ху сысна!

Огуречников Тихăна сăран атă пуçĕпе тапса йăвантарчĕ.

— Ма тапатăн! Ма тапатăн?! — çуйхашрĕ Тихăн. Лешĕ ăна ăçтан лекнĕ çавăнтан ислетме пуçларĕ. Тихăн пулăшу ыйтса çухăрашрĕ: — Кăраву-ул! Çă-ăлă-ăр!..

Станувуй хыççăн сиксе тăнă уретникпе стражниксем, старшинапа тиек тата хăш-пĕр пуянсем, ку шутпа Павăл та, сывмаррисене тапкăпа ватма тытăнчĕç. Йынăшнă, çуйхашнă сасă вăйланчĕ. Сывмаррисен хушшинче пулнă пирки Кĕтерука та леккелерĕ, анчах ку ним чухлĕ те ыраттармарĕ ăна. Çынсене юри ертсе килсе патак çитернĕшĕн чĕри питех пăшăрханчĕ. Вăл тӳре-шарасене çапса пăрахма чĕнме те хатĕрччĕ. Ашшĕпе йăмăкне станувуй ĕçрен кăларсан, тус-йышĕсем куçсăр-хăлхасăр тăрса юласси кăна чарчĕ.

Сасартăк ĕненекенсен хушшинче бурлаксем йыхăрса кăшкăрнă сасă вăрмана янратрĕ:

— Охо-хо-хо-хо!

Эшкер халăх ура çине сиксе тăчĕ те аслати авăтнăн кĕрлесе кайрĕ:

— Ма мăшкăллатарас вĕсене!

— Хăйсене çапса пăрахас!

— Эхе-хе-хей!..

Хăрушлăха сиссе, пуп исправник патне васкаса пычĕ:

— Ваше высокоблагородие, çапăçма чарăр, тархасшăн. Ахалĕн халăх... Тем курса ларăн...

Исправник халăх еннелле çаврăнчĕ те пĕр тĕлĕнсе, пĕр вĕриленсе кайрĕ. Хура халăх тени чиркӳри пек таса вырăнта кунашкал йĕркерен тухнине курманччĕ.

— Сăваплă иккун умĕнче шавлама мĕнле хаятăр! Чĕркуççи çине тăрăр! Чĕркуççи çине! — кăшкăрчĕ исправник.

Пуп исправнике пулăшасшăн чĕркуççи çине персе анчĕ те кĕлĕ юрри антрашма тытăнчĕ:

— Эй, таса Николай атте, çăл пире...

Тăвăллă Атăл хумĕ пек пăлханнă халăха исправник сасси, станувуйпа уретник тата стражниксем халь тапăнас пек тăни те хăратаймарĕ, пуп кĕлĕ тума чĕнни те лăплантараймарĕ. Халăх самантлăха тамалнă пек пулса чĕмсĕрленчĕ те çĕнĕ вăйпа кĕрлеме тапратрĕ:

— Чĕркуçленмесен те пире лайăх сĕветĕр!

— Шăмма çеç тăратса хăвартăр ĕнтĕ!

— Мĕн пăхса тăмалли пур! Хăйсене тӳпелемелле!

— Охо-хо-хо-хо!

Халăх кĕпĕрленсе малалла уртăнчĕ. Исправник сасартăках хăраса ӳкрĕ. Пуп систерни ахальтен пулмарĕ иккен. Халăхран ыррине курас çукки паллах. Вăл, халь çеç хăватне шанса тухакан сассине çухатса, теме сиснĕн çуйхашрĕ:

— Станувуй! Уретник! Мĕн пăхса тăратăр?! Пăлхавçăсене мĕншĕн турăпа патша йĕркисене пăсма чармастăр!

Станувуй кăпăр-капăр револьверне кăларса халăх çинелле тытрĕ, хаяррăн кăшкăрчĕ:

— Каялла чакăр! Е халех персе пăрахатпăр!

Малти ретрисем, чăн та, чарăнма хăтланчĕç. Анчах хыçрисем кĕпĕрленсе пынипе вĕсене те ирĕксĕрех утма тиврĕ. Юнанă шав пушшех вăйланчĕ:

— Ан тив, печчĕр!

— Мăшкăлпа хĕн-хура тӳссе пурăниччен вилсе выртни аванрах!

— Пурне те персе пăрахаймĕç!

Хирĕçӳ кунашкалах çивĕчленессе Микула та кĕтменччĕ. Халăха халех лăплантарамасан, станувуйпа пуп шутласа кăларнă камитрен юнлă çапăçу тухĕ, вара пĕтĕм ĕç арканĕ. Вăл юнашар тăракан ашшĕне пăшăлтатса систерчĕ те, иккĕшĕ полицейскисемпе халăх хушшине тухса тăчĕç.

— Халăх! — шава çĕнтерсе пурте илтмелле чĕнчĕ Çтаппан. — Пӳлĕхçĕм çырлахтăр... Пуçа çухатса айкашас марччĕ!

Халăх сасартăк малалла кĕпĕрленме шавлама чарăнчĕ. Вĕсем умĕнче — тӳре-шара мар, ялан тĕрĕслĕхшĕн кĕрешнĕ паттăр. Халăха мăшкăллаттарас мар тесе, Çтаппан сехмет урхамахне пĕрре чышсах вĕлернине кам манĕ! Е улăх-çаранпа, çĕрпе усă курнă çĕрте халăх хутне сахал кĕнĕ-и вăл! Ывăлĕ те çавнашкалах. Сехмет утрава тытса илме тапăнсан, вăл вĕсен ирсĕр ĕçне мĕнешкел хăюллăн питленĕччĕ.

Ирĕк пулсан, Микулапа Çтаппан халăха мĕн-мĕн каласа ăнлантармĕччĕç-ши? Тата тĕнпе патша стройĕн ĕç-халăхне пусмăрта усракан тытăмне тăрă шыв çине кăларма кунашкал майлă самант шыраса тупаймăн. Анчах пĕр сăмах йăнăш персе ярсан та, тӳре-шарасен умĕнче шанăçран тухасси вĕсен чĕлхисене çыхĕ. Чĕмсĕрленсе ирттерме те юраманнипе:

— Халăх! — хумханса та ăшпиллĕн чĕнчĕ Çтаппан. — Хăварах лайăх пĕлетĕр, харкашнипе те ятлаçнипе ыррине курас çук. Тата паянхи пек савăк кун ятлаççиччен турра кĕлтуса çылăха каçарттарни аванрах. Кам айăплипе айăпсăррине турă хăех курса тишкерĕ. Эпир пурсăмăр та ун ирĕкĕнче...

Çтаппан пуп майлах калаçни халăх кăмăлне сивĕтрĕ.

— Эй,мĕн итлесе тăмалли пур çавна! Вĕсем пурте пĕр калăпран!

Халăх салана пуçларĕ. Тепĕр самантран сăваплă иккун тупăннă çĕрте тӳре-шарасем, пуянсем тата ватă-вĕтĕсем кăна тăрса юлчĕç. Пуппа тӳре-шарасем хăйсене тустарасран питех хăранăччĕ. Çавăнпа исправник Çтаппана ал пачĕ те:

— Тавтапуç, тавтапуç, Степан Иванович! — терĕ.

— Пӳлĕхçĕм çырлахтăр, ваше высокоблагородие... Эпир турăпа патша чурисем, вĕсен ячĕшĕн тăма яланах хатĕр! — парăнса хуравларĕ Çтаппан. Ăшĕнче, киревсĕр ĕçе ирĕксĕртен çыхланма тивнишĕн туррине, патшине те ылханчĕ, çынсем хăйне çилленсе саланнине курчĕ-çке вăл.

Халăх пăлханнă вăхăтра Михха та шартах сикнĕччĕ. Халь, хăрушлăх сирĕлсен, шӳтлеме хăтланчĕ:

— Вăт ку, чăнах та, тĕлĕнмелле хăват! Сăрнайсем мĕн айкашрĕç?

Микула полицейскисене лăплантарма вăхăт çитнине ăнланчĕ — ахаллĕн сывмаррисене кам ертсе килипе, халăх çинче кам ытларах шавланине тĕпчеме пултараççĕ.

— Хисеплĕ хăта... Эсир те, господасем! Хăналăха кăна пурăнакан çĕр çинче усал сиксе тухнăшăн кăмăлсăрланса çылăха кĕрес мар. Атте калашле, сăваплă иккун туяннă ятпа турра пуççапар та, Христос турă хушнă пек, хирĕçлекенсене каçарар... Вĕсем хăйсем мĕн тунине хăйсем те ăнланмаççĕ...

— Эй, таса аттемĕр Николай, çăл пире... — Микула сăмахне пĕтерсенех юрласа ячĕ пул.

Тата кăштах кĕлтусан чиркĕвелле утрĕç. Чана çав-çавах хаваслăн çапаççĕ.

— Кин, пур-и эсĕ? — сасă пачĕ Марине, пупсем кайсан.

— Эпĕ ниçта та кайман, ани, кунтах...

Ирĕке юлсан, сывмаррисем чунчĕрĕленчĕç, Кĕтерук патнелле пухăнчĕç. Сывалас вырăнне вĕсене тапкăпа ислетни питех тарăхтарнипе ӳпкелешме пуçланăччĕ. Кĕтерук сăмаха хутшăнса чарчĕ:

— Ах, ани... ати... Эсир те, пиччесем, аппасем... тархасшăн каçарăр... Сире кунта ертсе килни патак çитерни çеç пулчĕ...

— Çук, эсĕ айăплă мар, кин... — хуравларĕ кӳршĕ карчăкĕ. — Эсĕ пире ырă тăвас тесе ертсе килтĕн. Хура чĕреллĕ çынсем пире çапса пăрахрĕç. Вĕсем яланах çавнашкал. Турри мĕнле тӳсет-ши вĕсене?

Кӳршĕ карчăк хыççăн ыттисен те чĕлхисем уçăлчĕç. Мĕн-мĕн каламарĕç-ши вĕсем! Кама-кама тапратмарĕç-ши! Пупне, тӳре-шарисене, Миххине — пурте те лекрĕ. Станувуй çакăнта итлесе тăрсан, ахăртнех, революционерсем тесе айăплĕччĕ.

Кĕтерук итленĕçемĕн çакна аса илчĕ: кунта çирĕм çын ытла. Ан тив, вĕсем ĕçе хутшăнсах каймаççĕ те, çынсемпе явăçаççех. Чиркĕве-мĕне пырсан, чи малтанах ютри хурăнташĕсемпе курнăçаççĕ. Ялтан яла хутаç çакса çӳрекенсем те пур. Вĕсем пĕр кунра, пĕр эрнере темле хыпара та таçта çитерме пултараççĕ. Мĕншĕн кунпа усă курас мар.

— Эй, ырă çынсем... — сăмаха хутшăнчĕ Кĕтерук, — эпир курса тӳсменни çĕр çинче нимле нуша та çук ĕнтĕ.. Иçмасса, сăваплă иккунĕ те мăшкăлларĕ... — Сывмаррисем темĕн хумханни, хускални сисĕнчĕ. Ахăртнех, Кĕтерука хирĕç каласа, Николай угодник хутне кĕресшĕнччĕ-и, тен. Пĕри те сывалайманни тата йытă çимен патака çини тытса чарчĕ вĕсене. Кĕтерук куна ним асăрхаман пек малалла каларĕ: — Хăвăрах шухăшлăр-ха, кунтан тĕлĕнмелле те кӳренмелле япала тата мĕн пултăр? Пуп арăмне сыватрĕ. Сире пĕрне те сыватмарĕ. Хăвăр калашл, эсир мĕн усал ĕç тунипе вĕсенчен çылăхлăрах вара... Пачах урăхла мар-ши? Пачăшкăпа матăшкă пире çак тĕнчере асапланса, выçлă-тутлăн пурăнса леш тĕнче валли мул пухма сĕнеççĕ. Хăйсем мĕн тăваççĕ-ха? Леш тĕнчешĕн пĕрре те тăрăшмаççĕ. Çак тĕнчере пылпа çу çинче ишеççĕ.

— Çалла, çапла, хĕрĕм... — çирĕплетрĕç хăшĕсем.

Кĕтерук пушшех хăюлланчĕ:

— Е вилсен кĕлтутарма илсе пыччăр-ха. Укçа çук пулсан, пачăшкă кĕлтăвать-и? Нимпе те! Кĕлтумасан çын чунĕ тамăка каясран та хăрамасть. Е ача çуралсан ят хуртарма пыр та, укçа ан пултăр-ха. Ят хурать-ши? Нимпе те! Пур çĕрте те укçа пуçпулса тăрать иккен. Укçа пур-тăк, пачăшкă та çылăха каçарать, çук-тăк — каçармасть. Укçа пур çынна тӳре-шарасем те хисеплеççĕ. Кĕсйи шăтăк çынна тапкăпа ислетеççĕ. Ав сехметĕн укçа нумай та, сакăр яла чура туса хучĕ. Ăна пурпĕрех ним те çакланмасть. Уншăн çылăхĕ те, тамăкĕ те çук.

— Çапла, çапла, хĕрĕм...

— Вĕсем пире тĕнчене антихрист килнĕ тесе хăратасшăн. Чăннипе вĕсем хăйсем антихристсем.

— Çапла, çапла, хĕрĕм...

— Ваçухха аппа паçăр вĕсем яланах çавнашкал терĕ. Çак сăмах питех тĕрĕс. Анчах ку усал ытла вăраха пымĕ. Пĕрисем пылпа çу çинче, теприсем нуша кӳллинче ишмелле саманана сирпĕтсе, чухăнсемшĕн ирĕк пурнăç туса парассишĕн кĕрешекен вăй-хăват ура çине тăнă. Кун çинчен тата пуппа тӳре-шарасем путсĕрри çинчен тĕнчипех сăмах сарăлĕ. Ан тив, пирĕн пек нушаллисем телейлĕ пурнăç килес шанчăка тупчăр та кĕрешме хăватланччăр. Кунта паян тӳре-шарасем мĕн хăтланнине пĕлсен, вĕсенчен йĕрĕнччĕр, вĕсене ылханччăр...

Тихăнпа Маринене кинĕ ытла хăюллă калаçни тĕлĕнтерчĕ, хăратса та пăрахрĕ. Вĕсен шăпланма хушас кăмăл та пурччĕ. Кĕтерук, шухăшне каласа пĕтерме ĕлкĕрсе, хăех чарăнчĕ те тарăннăн сывларĕ.

— Эй, ырă çынсем, юлашкинчен ман сире çакна астутарас килет: сире кам ертсе килнине тĕпчеме тăрăшĕç. Ман çине кăтартсан, пушшех çине тăрĕç те эсир мĕн калаçнине пĕлесшĕн пулĕç. Каллех пурне те асаплантарма тытăнĕç... — терĕ.

— Ан хăра, хĕрĕм. Пĕр сăмах та шарламăпăр!

— Тупа тăватпăр! — сăмах пачĕç сывмаррисем.

Пуппа арăмĕ чиркӳрен пĕрлех таврăнчĕç.

— Çынсем хăнана кайрĕç... Эпир пуçтарăнман та-ха... — Чире персе выртнипе йăлăхтарса çитнĕрен упăшкине васкатрĕ пуп арăмĕ.

Пуп çăлкуçĕ патĕнче пулса иртнĕ çапăçăва, халах пăлханса кайнине курнă хыççăн халь те тăн илсе çитереймен пирки сасартăках хуравлаймарĕ. Чăнах, çав тери лайăх шутласа хунă ĕç чиперех ăнса пыратчĕ, таçтан пухăннă чир-чĕрлĕ тăмсайсем пĕтĕмпех пăсрĕç. Ĕненекенсем вĕсен хутне кĕрсе мĕн тери пăлханнине аса илсен, пуп чĕри халь те кăртлатать. Кунашкал ирсĕр ĕç полицейскисем çын вересĕр айкашнипе сиксе тухнине ăнланать вăл. Çапах та вĕсене мар, халăха айăплать. Ĕмĕр тăршшĕпех тамăкпа хăратса патша ирĕкне парăнтарнă сĕмсĕркке чăвашсем çак териех чăрсăрланасса кам кĕтнĕ? Юрать-ха Çтаппанпа Микула чарчĕç. Вĕсем чармасан мĕн курмаллаччĕ-ши? Сăваплă иккун матăшкăна çеç сыватнă, полицейскисем çынсене хĕнесе тăкнă хыпар таврана салансан, ĕненекенсен чĕрине шанăçсăрлăх та иккĕленӳ хĕлхемĕ кĕрсе ӳкесси паллах. Иккун тĕлĕнмелле хăват парассине ĕненменнисем те тупăнĕç. Çак вара унпа усă курса пуйма хатĕрленнине сирĕ. Апла малалла мĕн тумалла-ха? Чакма юрамасть. Пуçăннă ĕçе вĕçне çитермеллех. Çăлкуçĕ патĕнчи мыскарана куракансем сахал. Сăваплă иккунăн чапĕ уезчĕпех, тен, кĕпернипех сарăлсан ĕненекенсем кĕлтума вĕçĕ-хĕррисĕр килĕç.

— Мария Петровна, эсĕ мана тĕрĕс ăнланма тăрăш-ха... — сăмах пуçарас май асăрхаттарчĕ пуп.

— Тата мĕн?

— Эсĕ ĕçке пымастăн.

Пуп арăмĕ усала сиснĕн хыпăнса ӳкрĕ.

— Мĕн сăлтавшăн?..

— Сăлтавĕ çакăнта, Мария Петровна... Паçăр мĕн пулса иртнине хăвах куртăн. Эпĕ станувуйсем çапăçни çинчен каласшăн мар. Уншăн вĕсем хăйсем айăплă, хăйсемех явап тытчăр. Уксах-чăлахсемпе суккăрсем матăшкă мĕншĕн пирĕнтен çылăхсăртарах... Сăваплă иккун ма пире сыватмарĕ, турă умĕнче эпир пурте пĕр тан мар-и вара, тесе сĕрлени шиклентерет. Ку сăмах ыранах таврана сарăлĕ те, сăваплă иккун сана сыватнине ĕненмĕç. Эпир тăрăшни харама кайĕ... Тепĕр инкек сиксе тухасса сирме пĕр май çеç: хăвна ху малалла та сăваплă çын пек кăтартма тăрăшмалла. Вăхăтлăха çĕр çинчи пурнăçран йăлтах уйрăлнă пек курăнмалла. Çăлкуçĕ çине ыран-паянах часовня туса лартăпăр та иккуна унта вырнаçтарăпăр. Вара эсĕ часовньăра çĕрĕн-кунĕн кĕлтăвăн. Çапла тусан кăна эсĕ таса хĕрарăмне, сана, чăн та, Николай угодникĕн иккунĕ сыватнине ĕнентерĕпĕр.

Пуп арăмĕ упăшки шухăшĕпе килĕшме мар, ĕнтĕ пушшех вĕчĕрхенсе те кӳренсе татса хучĕ:

— Ырă сăмахушăн тавтапуç, пачăшкă... Анчах мана икĕ уйăх хушши ухмаха персе çутçанталăкран пытанса пурăнни те çителĕклĕ. Эпĕ, чăн та, ытти çынсемпе танах çылăхлă хĕрарăм. Хамăн та ташлас, юрлас, савăнас килет... Халех тупăка кĕрсе выртма çамрăк-ха...

— Ăнлан эсĕ... — ятлаçса каясран аран тӳссе арăмне çавăрма хăтланчĕ пуп. — Сана никам та тупăка вырттарасшăн мар. Пачах урăхла, иксĕмĕрĕн телейлĕхшĕн калаççĕ... Эсĕ мана итлесен, хурама тĕпĕнчен тухакан çăл шывĕ пирĕншĕн ылтăн çăлкуçĕ пулса тăрĕ. — Арăмĕ шарламаннипе пуп тепĕр енчен пырса çавăрма шут тытрĕ: — Тата ĕçке каяссишĕн ытлашши хыпăнмаллиех те çук. Кӳренмессе пĕлсен хам та хускалмăттăм. Унта пурте халиччен курнă çынсемех. Вĕсемпе çĕнĕрен мĕн калаçăн, мĕн хавасланăн?..

Пуп ылтăнпа çеç илĕртсен, арăмĕ юлма та килĕшĕччĕ. Пуянлăха вăл та хапсăнать. Упăшки юлашки сăмахĕ ăна кăмăл-шухăшĕ хĕтĕртнĕ май кайма хистерĕ.

— Çук, ăнланма та уйламастăп! Унта мĕнле çынсем пухăннине сансăрах лайăх пĕлетĕп. Вĕсемпе савăнмасан тата кампа савăнăн!

Пупăн тӳсĕмĕ татăлчĕ. Вăл хăтăрса пăрахрĕ:

— Çитет!

— Мĕн çитет? — куçне чарса пăрахрĕ пуп арăмĕ.

— Ниçта та каймастăн!

— Сана ют хĕрарăмсем хыççăн çилхӳне силлентерсе çӳреме ирĕк пултăр-и?

— Хĕсĕр сурăх темерĕн! Хупла çăварна! — пуп чышкине чăмăрласа сиксе пычĕ. — Е халех аннӳсем патне тухса кай та урăх ман пата килсе ан кĕр! Е эпĕ каланине итлесе киле юл!

Çак сăмахсем пуп арăмне яланах парăнтарнă. Мăшăрланни вунпилĕк çул çитсен те, вĕсен ача çук. Куншăн пуп пĕтĕмпех арăмне айăпласа, ашшĕпе амăшĕ патне хăваласа ярассипе хăратса пурăнать. Пуп арăмĕ кăмăл хуçăлнине тӳсеймесĕр вырăн çине ӳкрĕ, хыттăн ĕсĕкле-ĕсĕкле макăрса ячĕ...

Микула килĕнче ĕçкĕ хĕрме те ĕлкĕрнĕ. Айккинчен пăхсан, çăлкуçĕ патĕнче пулса иртнĕ сас-хура нимле йĕр те хăварман тейĕн. Чăнах та, нумайăшĕ ун çинчен маннă та ĕнтĕ. Кунашкал çапăçăва, пусмăр айĕнче тертленекенсене хĕненине сахал курнă-и-мĕн? Микулапа Анук чăвашсем тапăнма хăтланнине мантарма тăрăшрĕç, ку хыпара юта кăлармасан, аслисене пĕлтермесен, аван пулмалла терĕç. Анчах исправникпе станувуй пурпĕр лăпланаймарĕç. Сывмаррисен чĕлхи çивĕччĕн кастарни, ытти ĕненекенсем ытла та хăюллăн хута кĕрсе кĕлĕ пĕтмесĕрех саланни канăç памарĕ. Исправннкпе станувуй ку ĕçре те ертсе пыракан пур пек ăнланчĕç. Акă хăнасем ĕçкĕпе киленнĕрен пĕр-пĕрне сăнама пăрахнă хушăра станувуй Макçăма тула чĕнсе кăларчĕ те:

— Ну, паянхи лару-тăру пирки мĕн калăн? — терĕ. «Пуçланчĕ...» — пăшăрханма тытăнчĕ Макçăм. Çăлкуçĕ патĕнчи харкашу ыррăн иртес çуккине кĕтнĕрен вăл ахаль те шикленнĕччĕ. Хуравламасăр тăма çуккипе:

— Чăннипех те кӳренмелле килсе тухрĕ, Григорий Петрович. Кунашкалне кам кĕтнĕ? — терĕ.

— Ахалех паллă, Максим Данилович. Начар ĕçлетĕр эсир, старостăсем... Халăх ăçталла сулăннине сисместĕр. Каласа пар-ха, тархасшăн... Сывмаррисем хăш ял çыннисемччĕ? Вĕсене кам ертсе пынă? Ĕненекенсем хушшинче кăшкăракансем камсемччĕ?

Станувуй ятлаçмасăр та тăнăçлăн калани Макçăма кăштах лăплантарчĕ. Вăл мĕн асăрхама ĕлкĕрнине пытармасăр каласа пама тĕвтурĕ.

— Ваше высокоблагородие, эпĕ малта тăнипе кам кăшкăрнине сăнаса юлаймарăм. Тĕрĕссипе, пĕрне тепринчен уйăрса илме те хĕн. Пурте кĕрлерĕç, пурте антрашрĕç. Куна хăвăр та куртăр-и, тен? Сывмаррисене кам ертсе пынине те пĕлеймерĕм. Хăйсене палларăм. Вĕсем пирĕн ял çыннисем. Тихăнпа арăмĕ те, суккăрскерсем, пурччĕ. — Макçăм тата темиçе çын ятне асăнчĕ.

— Эсир ялан çавнашкал... Яланах ним те илтмен, ним те курман. Çавна пула тимĕрçе алăран вĕçертрĕмĕр, ниепле те тупаймастпăр. Хальхинче пĕлмене персе хăтăлаймăр. Ыран валли сывмаррисене кам ертсе аннине, сирĕн ял çынннсенчен камсем кăшкăрашнине те тупса хатĕрле!

— Тăрăшса пăхăп, Григорий Петрович.

Вĕсем уйрăлчĕç. Станувуй кил хушшине тухрĕ. Макçăм пӳрте кĕчĕ. Паянхи ĕçе хăй ывăлĕпе Микула хутшăнманнине шаннипе унăн чĕри суккăрсене, уксах-чăлахсене сутнăшăн ним чул та ыратмарĕ. Вăл май килсен сывмаррисене кам ертсе пынине те тупса пама шутларĕ. Çапах та старостăра ĕçлени ыррăн иртес çуккине манманран старшинапа юнашар ларчĕ.

— Максим Данилович, мĕнле пурăнатăр? — евĕклĕн сăмах пуçарчĕ старшина.

— Пурăнни мар, Афанасий Николаевич, асапланни кăна...

— Ма тата?

Макçăм ассăн сывласа илчĕ.

— Хăвăрах ăнланмалла, Афанасий Николаевич. Староста ĕçĕ манăн ĕç-и вăл?.. Ялĕнче те тăтăшах пурăнаймастăп... Инкек-мĕн сиксе тухсан, пурпĕр манран ыйтаççĕ, тӳрех мана айăплаççĕ. Акă паян та-ха... Староста, эсĕ мĕн пăхнă тейĕç? Вăт, мана эсир старостăран кăларасчĕ... Тав тумасăр ирттермĕттĕм.

Макçăм хускатнă ыйту старшинашăн çĕнĕ мар. Ун çинчен Микула та калаçнă унпала... Хăйĕнчен çеç килсен, килĕшĕччĕ те вăл. Энĕшкассинче ĕнтĕ Макçăма улăштармалли çынĕ те пур: Платун ывăлĕ, Павăл, пурнăçăн çӳлĕрех сыпăкне хăпарма тапăçать. Станувуйсем килĕшмерĕç. Вĕсен хăйсен шучĕ иккен. Чăвашсен хушшинче пăлхав пынă вăхăтра Павăл пек çамрăк çын халăх умĕнче витĕмлĕ пулас çук, çитменне, староста ĕçне хăй аллине сасартăках çавăрса илеймĕ. Акă, чăвашсене лăплантарсан улăштарма та юрать тесе сăмах турĕç. Çаксене аса илсен, старшина татса хучĕ:

— Максим Данилович, кирлĕ мара ан пакăлтат. Эсĕ мĕн, мана ĕçлеме йывăр мар тетĕн-и? Е мана ятлаçмаççĕ-и? Санăн пĕр ял, ман — вулăс. Ман хамăн та лавккара çеç тăрас килет. Ним тума. Кĕркунне мана та, сана та улăштарĕç акă. Халь ун çинчен калаçса çăвар пылакне ямăпăр.

Тем чул çавăрма хăтлансан та старшина хăй сăмахнех пенипе Макçăм ун çумĕнчен тăрса кайрĕ.

Пуп ытла та кая юлса килнине пурте асăрхарĕç, анчах малтан Михха сăмах куçарчĕ:

— Тăвансем, пачăшкăна штрафнуй памалла!

— Штрафнуй памалла! — шавларĕç ыттисем те, Пуп, турткаланма хăтланса та, штрафнуй черккерен хăтăланмарĕ. Алăк патĕнчен хăпичченех ăна виç-тăватă черкке тыттарчĕç. Вăл мăшăрсăррине пуринчен малтан Анук асăрхарĕ.

— Пачăшкă, матăшкă ăçта?

— Хаклă Анна Александровна... — сăваплăн курăнма тăрăшса чĕнчĕ пуп, куçĕпе çăтса ярасла пăхрĕ. — Матăшкă килейменшĕн сирĕнтен каçару ыйтать...

— Мĕн сиксе тухрĕ тата... Е каллех сывмарланчĕ-и? — çуйланнă пек пулчĕ Анук.

— Турă ырлăхĕпе шĕкĕрех вăл, Анна Александровна... Чунĕ çылăхран тасалса çитеймен. Куна паянхи харкашу питех аван палăртрĕ. Çавăнпа çĕр çинчи пурнăçран уйрăлса, леш тĕнчери ырлăхшăн çеç тăрăшма ăс тытрĕ. Сăваплă иккун тупнă çĕре часовня лартма хушать. Вара унта куçса çĕрĕн-кунĕн кĕлтăвасшăн. Турă унăн таса кăмăлне хапăл тутăр ĕнтĕ...

Пуп тĕлĕнмелле хăват камитне малалла тăсма шутлани Микулана тăвăллантарчĕ. Анчах çак самантра ним тума май çуккипе ун сăмахĕсемпе киленнĕн хăтланса:

— Матăшкă пурнăçне йăлтах турă ирĕкне пама пикенни савăнтарать, ун хыççăн кайса çӳлти патшан аслă кăмăлне юрăхлă пулма чĕнет, — терĕ.

— Чăнах та калатăп, — сăмах хушрĕ Михха та, — матăшкă мĕншĕн часовня çеç лартасшăн? Мĕншĕн чиркӳ лартасшăн мар? Е укçа пухаймасран хăрать-и? Ан хăратăр. Укçине хам паратăп. Эп çуралнă тăван ял пĕтĕм тĕнче умĕнче чапа тухтăр!

— Чиркӳ тăвасси пирĕн ирĕкрен çеç килмест. Юнашарах икĕ чиркӳ лартма килĕшмĕç. Вăт часовня тăвасчех... — ăнлантарчĕ пуп.

— Каланă, ыран часовня шăтса та ларĕ. Микула хăта, тултар-ха, çĕнĕ часовня ячĕпе пĕрер черкке ĕçер!

Михха сăмахне ĕçкĕ çине куçарни Микулана килĕшрĕ. Вăл эрех тултарса пачĕ. Михха пупа тав туса ĕçрĕ.

Пуп, самаях ӳсĕрĕлме ĕлкĕрнĕскер, ларсан тин кампа юнашар лекнине асăрхарĕ те юнĕ вĕриленсе чупма тытăнчĕ. Ан тив, Лукарьепе явăçни темиçе çул иртнĕ пултăр та, пуп ăна паян кунчченех манаймасть. Унпа кăшт-кашт калаçас килчĕ, анчах çынсем асăрхасран шикленчĕ. Çитменнине, Михха та тепĕр енчех ларать. Çапах та систермесĕр ирттереймерĕ, ăнсăртран пек Лукарье ури çине пусрĕ.

Музыкантсем ташă кăвви шăрантарса ячĕç. Пĕр мăшăр ташлама тухрĕ. Анук ашшĕ-амăшĕ халь те килменнине Микулана астутарчĕ:

— Пирĕн ваттисем çук-çке!

— Тепре кайса чĕн! — сĕнчĕ Микула.

Анук ашшĕ-амăшĕ патне çитсе алăк пуканĕ урлă каçсанах ӳпкелерĕ:

— Ах, атте... Ах, анне... Хăçанччен кĕттеретĕр-ши? Енчен Ануксем патĕнче хăйсен йышши çынсем пулсан. Сантăрпа Наçтик хăрах уран сиксех кайĕччĕç. Вĕсен хушшинче ытла та пысăк уйрăмлăх. Çавăнпа Сантăр сӳрĕккĕн хуравларĕ:

— Хут-хут çӳреме кирлĕ марччĕ.

— Ах, атте... Сирĕнсĕр пуçне мĕн ĕçкĕ типтерĕ-ши? Ма çав териех тарăхтаратăр-ши пире?

— Эпир çукшăн мар, пырсан, чăн та, тарăхма тиветчĕ. Пирĕн пекки кам пур унта? Е урăх никамран кулма аптрарăр-и?

Сантăр çакнашкал калаçнинчен пĕрре те тĕлĕнмелли çук. Хĕрĕн ăраскалĕ пирки вăл тем те хăтланса пăхнă. Качча тухсанах, Анука çилленнĕччĕ, ун упăшкине кĕрӳ тесе чĕнесшĕн марччĕ. Микулана Энĕшкасси çĕр общинин уполномоченнăйне суйласан, кăмăлĕ çаврăнса, уншăн мухтама та хатĕрччĕ. Михха çине тапăннипе кĕрӳшне ялтан çухалма лексен, Çтаппан хăти килне хăварса кайсан, тепĕр хут пăшăрханнăччĕ, вĕсене çын шутлама та пăрахнăччĕ. Çтаппан крючникре ĕçленипе вĕсем каллех лашаллă-ĕнеллĕ пулса ĕлĕкхи майлах пурăнма пуçласан, Сантăр та рехетленчĕ. Вăхăт нумай та иртмерĕ, Микула, çухалнă çĕртен чиперех таврăнса, суту-илӳ тума тытăнчĕ. Сантăр савăнсах кĕрӳшĕпе пĕрлешессе кĕтмеллеччĕ. Пулмарĕ иккен. Вăл кĕрӳшĕ-хĕрĕпе тăванла пурăнас вырăнне вĕсенчен йăлтах ютшăнчĕ. Ним сăлтавсăрах, кĕрӳшĕсем халь пуяннипе, унран кулаççĕ пек сунчĕ.

Наçтик те, ĕлĕкрех хĕрĕпе кĕрӳшĕ хутне кĕрекенскер, упăшки май çаврăнса ӳкрĕ.

Тарăхнă енне Анук хăйсем мĕншĕн пуянсемпе явăçнине те каласа парĕччĕ, ашшĕ пурпĕрех ăнланмасса пĕлет. Юлашки пилĕк çул хушшинче унпала темиçе хут та систерсе сăмах хускатма хăтланнă, анчах усси пулман, Сантăр кашнинчех хăтăрса тăкнă.

Анук куçĕнчен куççуль юхса анчĕ:

— Ах, атте... анне... Качча тухни çичĕ çул çине кайрĕ ĕнтĕ, Микулапа иксĕмĕр сире юраймарăмăр. Чухăн чухне чухăнпа хăртса ютшăнаттăр. Халь лайăх пурăннинчен хăраса ӳкрĕр. Сирĕн кăмăла ларас тесен, тем тумалла ĕнтĕ...

Наçтик хĕрне йăпатма тăрăшрĕ:

— Уншăн мĕн хурланмалли пур... Аçу тĕрĕсех каларĕ, çав çĕрме пуян хушшине мĕнле пырса кĕрес пирĕн? Унта никампа сăмах килĕшес çук. Хамăр пит-куçа пĕçертни çеç. Ытах тесен, вĕсем салансан çитĕпĕр-ха.

Анук çуккине асăрхасан, Лукарье Микулапа ташлама ĕмĕтленчĕ. Лешĕ, ăна тарăхтарасшăн пекех, ташлама тухмарĕ. Тата Анукĕ те кĕçех таврăнчĕ. Чунĕ тарăхнине тӳсеймесĕр Лукарье пуп çумĕнчен тăрса кайрĕ.

Вăл пахчара уçă та таса сывлăша кăкăрĕ тулли çăтрĕ. Пилĕк-ултă çулхи çамрăк улмуççисем, тĕрлĕ çырла йывăççисем чечекĕсене тăкса çимĕçĕсене чăмăртама тытăннă та, ытарма çук илемлĕ. Шаларах кĕнĕçем Лукарье пуп пахчинче пулса иртнисене, хăйсен Энĕшкассинчи пахчинче тунсăха вĕçтерсе çӳренисене аса илчĕ, çавна май аскăн шухăш пырса кĕчĕ. Ăна Микула халь хыçран хуса çитсе е пĕр-пĕр йывăç хӳтлĕхĕнчен тухса ыталассăн туйăнчĕ. Вара мĕн пулма пултарассипе киленсе куçне хупрĕ. Ниçта перĕнессе пĕлмесĕр утрĕ. - «Сиксе тухтăрах... Хуса çиттĕрех...»

Сасартăк арçын сасси илтĕнчĕ:

— Лукерья Семеновна!..

Лукарьене Микула чĕннĕн туйăнчĕ. Чĕри серепене çакланнă кайăкăнни пек кăртлатса тапать. Вăл куçне уçса малалла пăхрĕ те сукмак хĕрринчех мунча ларнине асăрхарĕ. Хăй мĕн хăтланнине те тăна илеймесĕр мунча умне кĕчĕ, алăк кĕтессине тĕршĕнчĕ, сиксе чĕтрерĕ. Çынсем курасран вăтанса мар, темиçе çул хушши çунтарнă ĕмĕт-шухăшĕ килнĕн сунчĕ вăл. Çавăн ятнех-и, тен, хӳтлĕхĕ те тупăнчĕ. Иртсе çеç ан кайтăрччĕ, кĕрсенех мăйĕнчен çакăнĕччĕ.

Алăкран пуп кĕчĕ те, Лукарье ни вилĕ, ни чĕрĕ пулса кайрĕ. Стена çумне тайăнмасан кĕртех ӳкĕччĕ. Хыттăн каласа пупа сиресшĕнчĕ, чĕлхи çыхланчĕ.

Пуп кăна хăй май ăнланчĕ. Лукарье ахальтен-и пахчана пĕччен тухрĕ, мунча умне пытанчĕ.

— Лукерья Семеновна... — куçĕнчен вутлă хĕлхем сирпĕтсе чĕнчĕ пуп. — Эсир мана манайманнине сиснĕ эпĕ. Темиçе çул хушши çывăха ямасăр кăлăхах тарăхтартăр... Паянхишĕн мухтав... — Лукарьене упа пек ыталаса илчĕ. Чуптума хăтланса пăшăлтатрĕ: — Лукарье... чунăм... Эсĕ ман пĕртен-пĕр савакан хĕрарăм...

— Кăшкăратăп! — сассине аран кăларчĕ Лукарье. Пупа ахальтен, парăнма шутланине пытарасшăн кăна каланăн туйăннипе тата хытăрах чăмăртарĕ.

— Лукарье, ан хăра... Никам та курмасть пире. Пахчара çын çук...

Пуп йăвантарма тапăнсан, Лукарье йăлтах тăна кĕрсе çитрĕ, çухалнă вăй-халне тупрĕ. Пупа нимне пĕлми пит-куçĕнчен çапса, шăл витĕр сăптăрчĕ:

— Яр луччĕ... Атту куçна чавса илĕп! Е кăшкăрса хăнасене пухăп!

Пуп ирĕксĕрех Лукарьене аллинчен вĕçертрĕ. Кирек мĕнле пулсан та, вăл кунашкал айкашасса кĕтменччĕ.

— Лукерья Семеновна, кунта хăвăр ертсе кĕтĕр-çке... Тата ма турткаланатăр?..

— Çук, эпĕ сире ертсе кĕмен... Эсĕ ху ман хыçран сĕтĕрĕнсе çӳретĕн!

Çак сăмахсем пуп мăнаçлăхне кайса тиврĕç. Вăл Лукарьене хăйне хур кӳме шут тытрĕ.

— Ун чухне те хам сĕтĕрĕнсе пынăччĕ ăраç? Ху йăхăрса çылăха кĕртменччĕ-и?

— Унтанпа нумай хурапа шурă иртнĕ. Тепĕр чухне çыпçăнма ан шутла. Тем туса пăрахăп...

Пуп хытса юлчĕ. Йăл илсен, пит-куçĕ çуннине туйрĕ те хăраса ӳкрĕ. «Вăт чăрсăр кушак темерĕн. Тăрмаласа йĕр хăвармин юрĕччĕ». Ывăç тупанĕпе сăтăрса пăхрĕ те юн тавраш курăнманнипе кăштах лăпланчĕ.

Лукарье пахчаран тухса пӳртелле кĕнине пĕр çын курчех. Ку çын Çтаппан пулчĕ. Анчах вăл ытла та хăйĕн кăмăл-шухăшне путнăран йӳпсемерĕ. Тĕлĕнмелле, килне килсен, Çтаппан ывăлĕн хула пек кил-çуртне курнă-кур-манах ирттерчĕ. Ун куçĕ умĕнче яланах хура пӳрт, çенĕк, лутра сарайпа аслăк, лаç... Ав, çав кĕтесре урапа, сухапуç ларатчĕ. Стена çумĕнче лаша таврашĕсем çакăнса тăратчĕç. Тепĕр енче вут-шанкă вырăнĕччĕ. Ирпе ирех чĕкеçсем хуçине саламланăн вĕçкелесе çаврăнатчĕç те сарай тӳпине витнĕ шĕшкĕ туратти çине ларса юрлатчĕç. Ытла та илемлĕччĕ, ытла та чуна килентеретчĕ çавсен юрри. Хальхи хуралт айĕнче чĕкеçсем йăва çавăрман. Михха сивĕтнĕренпе килмерĕç вĕсем. Е тата суха патĕнчен таврăнсан, çавăнта, алкум вĕçĕнче, урине салтса çăпата тĕпне тулнă тăпрана силлетчĕ. Арăмĕ квас е сăра ăсса ĕçтеретчĕ. Çаплаччĕ пулас çав... «Вăл мана упрама тăрăшнă. Эп ăна упраймарăм...» Çтаппан ирĕксĕрех хурланса куçне шăлса илчĕ. Ун чухнехи ват йăмрапа çĕр мунча çеç тăрса юлнă. Иртнĕ каç вăл, ĕлĕкхине асăнса, юри çĕр мунчине хутса кĕчĕ.

Хĕрарăм сасси Çтаппан шухăшне татрĕ. Çаврăнса пăхрĕ те, хăй патнелле Матĕрне пынине курсан, аванмарланчĕ. Иртнĕ пурнăçа аса илнипе Матĕрнене кӳрентернĕн туйăнчĕ ăна. Тĕрĕссипе, ик арăмне те пĕр-пĕринчен уйăрса ырлама е хурлама çук. Матĕрне те Татьяна пекех илемлĕ те евĕклĕ, Çтаппана питех пăхма тăрăшать. Малтанах вырăс хĕрарăмне качча илнĕшĕн йĕлпĕрме хăтланакансем пурччĕ те, Матĕрне ырă кăмăллă хĕрарăмне пĕлсе çитсен, вĕсем те чĕлхисене çыртрĕç.

— Степа, ма тухрăн эсĕ?.. — хаваслăн кулса чĕнчĕ Матĕрне. Кунашкал кулă телейлĕ пурнăçĕпе рехетленнĕ çыннăн çеç пулма пултарать.

— Пуртре пăчă та, уçăлас терĕм.

— Манă та пăчă пек туйăнчĕ çав

— Апла атя пахчана!

— Хаваспах, Степа! — килĕшрĕ те Матĕрне Çтаппана хулĕнчен тытса çумнерех тайăнчĕ.

Çтаппан ирĕксĕрех каллĕ-маллĕ пăхкаларĕ. Ан тив, арăмĕ хулран тытни рехетлентерчĕ те, çын курасран хăрарĕ. Ку йăла чăваш хушшине сарăлайман-ха.

Пахчана кĕрсе темиçе утăм тума çеç ĕлкĕрнĕччĕ, хирĕç пуп тăйкаланса килет. Унта вĕсем Лукарьепе иккĕшех пулнине тавçăрчĕ Çтаппан. Тата паян суя сăваплă иккун тупса арăмне сыватнă пек камит тунине, ĕлĕкрех Ванюка ят хунă чухне тиечукпа иккĕшĕ мĕн айкашнине аса илсен, ирĕксĕрех кăмăлĕ пăтранчĕ.

Намăс ĕçе хăнăхнă пуп ним вăтанмасăр Çтаппансене куçран пăхрĕ:

— Ăраç эсир те уçăлас терĕр-и?

— Ия, пачăшкă, — ыр суннăн хуравларĕ Матĕрне.

— Аван, аван... Пахчара ытарма çук уçă сывлăш... — текелесе пуп иртсе кайрĕ.

Кун-пуç çути çухалнă тĕле ĕçкĕ пушшех ахăрчĕ. Хăнасем сиксе сирпĕнсе ташлаççĕ, юрлаççĕ. Пӳрт чĕтресе те янласа кăна тăрать. Муравьев Микулапа Анук патне пычĕ те:

— Эпĕ каятăп ĕнтĕ, — терĕ.

Микулапа Анук Муравьев ăçта, мĕн ĕçпе кайнине пĕлнипе чарса-туса тăмарĕç:

— Телей пултăр, Захар Павлович, — тесе ырă сунчĕç.

— Хăнасем салансан хамăрах систерĕпĕр, — хушса хучĕ Анук.

Урам тăваткалĕнче çамрăксем алăран алла тытса карталаннă та пĕрне-пĕри тăрăхласа юрлаççĕ:



Пăрçа çинче тăрна пур,

Тăрна пур.

Пăрçа çинче тăрна пур,

Тăрна пур.

Атьăр кайса хăваласа килер-и? 

Атьăр кайса хăваласа килер-и?

Уçтук çумĕнче Кавĕрле пур, 

Кавĕрле пур.

Уçтук çумĕнче Кавĕрле пур,

Кавĕрле пур.

Атьăр кайса çăматтине туртса илер-и?

Атьăр кăйса четвĕрт эрех ĕçсе килер-и?



Муравьева пуринчен малтан Натюшпа Марье хушшинче пыракан Уçка курчĕ.

— Захар Павлович!.. Акă кунта, хампа юнашар тăрăр, — тесе чĕнчĕ. Вăл çитсен, Уçка Натюш аллине вĕçертсе вырăн турĕ.

Муравьев пĕр сăмахсăрах сулахай аллине Уçкана пачĕ. Сылтăммипе Натюш аллине чăмăртарĕ. Юратнă чĕресем савăклăн вăркăшма тапратрĕç.

Ытти çамрăксем те самантлăха юрлама чарăнчĕç. Вĕсем ахаль те Натюшпа Марье ытла юсавлинчен тĕлĕннĕччĕ. Иккĕшин çийĕнче те çутă сатин кĕпепе кĕшемĕр тутăр. Урисенче — пушмак. Вĕсем Прахăр тарçă хĕрĕсем тата хăйсем те тарçăра ĕçлекенсем тесе кам калĕ! Çамрăксем тата çакна та астăваççĕ: çăварни эрни тухнă каç вĕсем чаплă урхамахпа, чаплă каччăсемпе катаччи чупнăччĕ... Акă халь те Микулан аслă приказчикĕпе Уçка вĕсене алăран тытнă. Ку ахальтен марри пуриншĕн те паллă ĕнтĕ. Ушкăнра кĕвĕçекенсем те сахал мар. Пĕр хĕрĕ, ахăртнех тăрăхласа, юрă пуçарчĕ. Ун хыççăн ыттисем те юрларĕç:



Пĕчĕкçеç путене 

Сарă тулла юратать.

Юратать, юратать. 

Чăнахах та юратать.

Павăл ачи Сахар пур, 

Çав Натюшах юратать.

Юратать, юратать, 

Чăнахах та юратать...



Натюшпа Муравьев пит-куçне вут хыпса илчĕ. Анчах халичченхи пек именнипе мар, савăннипе. Аллисем те пĕр-пĕрне хытăрах чăмăртарĕç. Çамрăксем тĕрĕсне каласа юрларĕç-çке. Вĕсем, чăн та, пĕр-пĕрне юратаççĕ... Вăхăт нумай та иртмĕ, пурнăç кунçулĕсем ĕмĕрлĕхе пĕрле тĕвĕленĕç. Çапах та хирĕç тавăрса юрламасан юрамасть. Тăмсай хĕрпе тăмсай каччă тесе кулĕç. Натюш, хăйсене тăрăхлама пуçарнă хĕр камне сăнаса юлма ĕлкĕрнĕскер, юрласа ячĕ:



Куккук çырли, куккук çырли —

Улит пур Ваççа пиччен.

Эрех черкки Кĕркури пур 

Матви пиччен...



Çамрăксем кĕпĕрленсе пĕр çĕрелле чупнă вăхăтра Муравьевпа Натюш вĕçерĕнсе юлчĕç те ыттисем тепĕр хут карталаниччен хăпса кайма ĕлкĕрчĕç. Вăйă-кулă вĕсене те илĕртет, тата кĕçĕрхи вăйă-кулă юлашки, хĕрпе каччăлăх ĕмĕрпе сывпуллашмалăх кăна та, чун туйăмĕ хыççăн кайса хаклă вăхăта ирттерме çук. Ыран тул çутăлса килнĕ çĕре вĕсен харпăр хăй вырăнĕнче пулмалла. Муравьевпа Натюш алăран-алла тытса ним шарламасăр утрĕç. Хăлхисенче çав-çавах çамрăксен юрри янрать-ха. Сасартăк çамрăксен сасси татăлчĕ те, урам хушши шăпланчĕ. Вăйă саланчĕ пулмалла. Анчах урам шăплăхĕ вăраха тăсăлмарĕ: улмуççи пахчинче шăпчăк юрласа ячĕ. Пурнăç илемĕпе киленсе пыракан Муравьев аллине Натюш пилĕкĕ çине хучĕ. Хĕрĕ те пăрăнмарĕ, каччи çумнерех йăпшăнчĕ. Ял вересĕр качча тухасси çеç пăшăрхантарать ăна.

— Çынсем венчет тутараççĕ... Эпир вара... Телей пулĕ-ши капла?

— Ку пире килĕшӳллĕ сăмах мар. Эпир саманаран малта утакан çамрăксем. Эс пит кăмăлсăрлансан, пĕр майлă вăхăт тупса ют çĕре кайăпăр та венчет тутарăпăр...

— Эпĕ уншăн мар, Сахар... Микула пиччепе Анук аппа тата эсĕ вĕрентнисене те чĕрене хунă. Çапах та тĕлĕнмелле... Çынсем мăшăрланаççĕ те... тăван хурăнташĕсене пухса туй тăваççĕ. Ялйыш умĕнче савăнаççĕ. Пире апла та тума юрамасть...

— Темех мар, Натюш... Эпир мăшăрланассине тăванран хаклăрах тус-йышсем пĕлеççĕ. Ĕнен... Иксĕмĕртен телейлĕ мăшăр çĕр çинче те пулмĕ.

— Аванччĕ... — Вĕсем хапха умне çитсен, Натюш чарăнчĕ. — Сахар, кăштах тăхтар-ха... — Муравьев кĕресшĕнччĕ. Минутсерен пĕрлешес самант çеç мар, уйрăласси те çывхарать. Анчах вăл, хĕр кăмăлне парăнса, шарламасăр ирттерчĕ. Натюш малалла каларĕ. — Сахар, çĕнĕ пурнăçăн алăк пуканĕ урлă каçиччен çакна лайăхрах шухăшласа пăхар-ха... Эпĕ — чухăн çын хĕрĕ... Станувуй тарçи кăна... Эсĕ — учитель, Микула пиччен аслă прикащикĕ. Аçу-аннӳсем те лайăх пурăнаççĕ. Йышăнĕç-и вĕсем мана? Кайран ӳпкелемĕн-ши?

— Натюш... Кирлĕ маррине ан аса ил. Пирĕн çулсем иксĕмĕр пĕр-пĕрне юратнипе çеç мар, ĕçхалăх ирĕклĕхĕшĕн пуçăмăрсене хума та хатĕррипе пĕрлешеççĕ. Атте-анне пирки те кăлăхах иккĕленен. Вĕсем хаваспах йышăнĕç сана, мана юратнă пекех юратĕç.

— Ĕненетĕп, Сахар...



Прахăр килĕнче паян Микул уявне хисепленĕ пек çеç мар, мункуна кĕтсе илнĕ чухнехи пек пӳрт ăшчиккине тасатса, çимĕç пĕçерсе хатĕрленĕ. Çак савăнăçшăнах Прахăр та станувуйран ыйтса пĕр çĕрлĕхе киле таврăннă. Каçалапа Кĕтерук çитрĕ. Муравьев Натюш патне хăтана килессе пурте шанаççĕ те, Уляна чĕри вырнаçаймасть. Вăл ирĕксĕрех тахçан пулни-иртнисене аса илчĕ. Ун чухне те, кĕçĕрхи пекех, Кĕтерук патне Ваçлин евчĕ ямаллаччĕ. Пулмарĕ. Кĕтерук юратакан ачине качча тухас вырăнне такамран та путсĕр çын ирĕкне лекрĕ, ĕмĕрлĕхе хуйха кĕрсе ӳкрĕ. Пĕр шухăшласан, Натюш ăраскалĕ çинчен Анук калаçни ахальтен пек çеç туйăнать ăна. Çав чаплă каччă Прахăр хĕрĕ патне хăтана килет тесе кам калĕ? Улянана тата çак та канăçсăрлантарать: Муравьев каялла тумасан та, хĕрне венчет тумасăр, ял-йышран пытарса качча пама тивет.

Кĕçех хапха сасси илтĕнчĕ.

— Çавсем пулас?! — чӳречерен хăвăрт пăхса пĕлтерчĕ Кĕтерук.

Прахăр çемйи хаклă хăнана тивĕçлĕ йышăнма вырнаçиччен Муравьевпа Натюш тĕттĕм каçа сирсе тухнă уйăх пек кĕрсе тăчĕç.

— Килĕрех, килĕрех, ачасем... — саламларĕ Уляна. Упăшкипе юнашар пырса ларчĕ.

Муравьевпа Натюш Прахăрпа Уляна умне чĕркуçленчĕç. Муравьев сăмах пуçарчĕ:

— Прахăр пичче... Уляна аппа... Хăвăр пĕлетĕр, йăла хушнă пек туса ирттерме вăхăт çук пирĕн. Çавăнпа тӳртен калнăшăн ан çилленĕр. Эпир Натюшпа иксĕмĕр пĕр-пĕрне юрататпăр. Пире кунçулăмăрсене пĕрле тĕвĕлеме ирĕкпе пиллĕх пăрсамăр...

Муравьевпа Натюш аял пуç тайрĕç. Уляна куçĕ шывланчĕ.

Кĕтерук вăрттăн макăрчĕ. Йăмăкĕшĕн савăнса, хăйĕн телейсĕр ăраскалне аса илсе хурланчĕ.

— Хамăр шухăша каличчен ман çакна пĕлес килет, Захар Павлович... — Пăлханнине пытармасăр сăмах хушрĕ Прахăр. — Натюш пирĕн айван хĕр кăна-ха... Вăл хăй мĕн тунине, кăчча тухса арлă-арăмлă пуласси çын пурнăçĕнче мĕн тери пысăк ĕçне те чухлаймасть. Уншăн халь чĕре туйăмĕн хăвачĕ ăстăнĕнчен тимлĕрех. Эсир вĕреннĕ, пурнăç кукри-макрине те самаях курнă çын. Вăт... пирĕн хĕрĕн айванлăхĕпе усă курса, вăйă-кулăшăн çеç авланасшăн мар-и?

— Прахăр пичче... — чун-чĕринчен ӳкĕтлерĕ Муравьев. — Сирĕн умра тупа тусах калатăп: Натюш маншăн пĕртен-пĕр юратнă, пĕртен-пĕр ĕмĕтленнĕ хĕр...

Прахăр ĕненчĕ, савăнчĕ те. Вара хĕрĕнчĕн ыйтрĕ:

— А эсĕ... Эсĕ юратсах каятăн-и?.. Е ача вăййилле-и?

— Юратса, — çирĕплетрĕ те Натюш именнипе куçне пытарчĕ.

— Асту, кайран ан ӳпкеле... Эпир сана ирĕксĕрлесе памастпăр. Тата хĕр ĕмĕрĕ те ватăлса ларман-ха сан...

— Çук, çук, атте...

— Апла мĕнех вара. Уляна, эсĕ çуратнă ăна, пăхса ӳстернĕ. Малтанхи сăмахĕ те сана тивĕç...

— Эпĕ мĕн... Эпĕ килĕшетĕп...

— Ну, вăт... Пиллемелли çеç юлчĕ. — Уляна иккун илме тăрсан, Прахăр ăна чарчĕ. — Кирлĕ мар. Иккунпа пачăшкă пиллетĕр. Эпир чиркӳре мар. Пирĕн пил сăрланă хăмаран хăватлăрах. — Уляна кӳренсе хирĕç каласшăнччĕ-и, тен, упăшкипе хĕрĕсем тĕн çине тӳнтерле пăхнине аса илсе шарламарĕ. Прахăр ачисене ура çине тăма хушрĕ. Лешсем тăрсан, аллине Муравьев хулпуççийĕ çине хучĕ. — Хисеплĕ кĕрӳ... Çаплах чĕнетĕп ĕнтĕ... Эпир сан иреке хĕр ӳстерсе паратпăр. Упрама, пăхма тăрăш. Вăл куна тивĕç... Телей сунатăп сире... — Муравьева ыталаса чуптурĕ, унтан хĕрне каларĕ: — Эсĕ... упăшкуна хисеплеме тăрăш... тепĕр тесен, мĕнле пурăнмаллине хăвăр та вĕренсе çитĕр-ха, — терĕ те хĕрне чуптурĕ. Улянапа Кĕтерук та пил парсан, арăмне сĕнчĕ: — Ĕçки-çикине хатĕрле-ха... Иçмасса, кĕрĕве кăштах та пулин хăна тума ĕлкĕрес. Тул çутăлнă çĕре Атăлкассине çитмелле.

Уляна васкаса ĕçме-çиме хатĕрлерĕ. Натюш, вĕçсе каяс пек çӳресе, çенĕкри чăлантан тиркĕпе мăйăр кĕртсе лартрĕ. Пурте сĕтел хушшине вырнаçсан, пĕрер черкке эрех ĕçрĕç. Хумханнипе-ши, Прахăр хăй ӳсĕрĕлнине туйрĕ, кăмăлĕ çемçелчĕ.

— Кĕрӳ... — евĕклĕн чĕнчĕ вăл, — паян сан умăнта çакна та каламасăр тӳсейместĕп. Эпĕ арăма ĕмĕр тăршшĕпех тарăхтарнă. Вăл мана ылтăн пек хĕрсем ӳстерсе пачĕ... Эпĕ вĕсене те тивĕçлипе хисеплеме пĕлмерĕм... Эсĕ манашкал ан хăтлан...

— Атте, атте!.. — харăс чĕнчĕç ашшĕне Кĕтерукпа Натюш, — иртсе кайнине ан тапрат, тархасшăн...

— Çук, ачасем... Маншăн иртмен вăл. Иртес те çук. Ăна эсир те манаймăр. Вăл манмалла пурнăç мар. Çавăншăн ман яланах чĕре çунать... Уляна... Эсир те, ачасем... каçарăр мана — ăссăр аçăра...

Уляна та, хĕрĕсем те хирĕç шарламарĕç. Вĕсем ашшĕ ырă кăмăллишĕн савăнчĕç.

Прахăр сăмахĕсем Муравьев чĕрине те тиврĕç.

— Хуньăм, эсĕ уссăрах пăшăрханатăн... Ачусем сана çилленмен те. Тата эс калакан инкексем сан кăмăлран мар, ылханлă самана йăлисенчен тухнă. Эпир Натюшпа хамăр ирĕкпе килĕшсе пурăнма сăмах паратпăр...

Ĕçкĕ-çикĕ вăхăчĕ ямшăкпа чупать çав. Тепĕр черкке çавăрса шăкăлтатма çеç пуçланăччĕ — Анук килсе кĕчĕ.

— Анук кума, килех! Сĕтел хушшине иртсе лар-ха!

Анук пĕр пăхса Муравьевпа Натюш юнашаррине, пурте хаваслине асăрхама ĕлкĕрсен, кунта кĕтнĕ пекех иртнине тавçăрса, чун-чĕререн савăнчĕ.

— Сĕтел хушшине ларасси тармĕ-ха... Малтан çĕнĕ çынпа упăшкине ырă сунма ирĕк парăр! — терĕ те Анук Муравьевпа Натюш патне пычĕ. Лешсем ура çине тăчĕç. — Захар Павлович... Натюш... Телейлĕ пулăр... — Иккĕшне те ыталаса чуптурĕ.

— Микула кум ма килмерĕ?

— Микула сире хамăр пата пырасса кĕтет. Эпĕ чĕнме килтĕм.

— Хăнасем саланчĕç-и вара?

— Саланчĕç. Хамăр çеç юлтăмăр. Урам хушшинче пĕр çын та курăнмасть. Атьăр хăвăртрах!

Ытла васкаса кайма тивни Улянапа Прахăр кăмăлне хурлантарчĕ. Çурма çĕр иртнĕ ĕнтĕ. Прахăрпа хĕрĕ çутăлнă тĕле Атăлкассине çитмесен, станувуй ятлаçасран, шанăçсăра кăларасран хăрушă.

— Апла тесен вăхăт, ачасем... — килĕшрĕ Прахăр. Пурте сĕтел хушшинчен тухса пуçтарăнма тытăнчĕç.

Çуркуннехи сулхăн çил шăнтасран Натюш, алкум чăланне тухса, пасар пуставĕнчен çĕлетнĕ хысне тăхăнчĕ, малтанах хатĕрлесе хунă çыххине илсе кĕчĕ.

Ануксем патĕнче вĕсене Микула, Çтаппанпа арăмĕ, Наум тата Марье кĕтсе илчĕç, Муравьевпа Натюша сума суса ыталарĕç.

Микула Кĕтерук патне пычĕ.

— Кума, сана та ырă сунма тивĕç.

— Мĕншĕн?

— Паян эсĕ пупсене тăрă шыв çине кăларма пулăшрăн. Ан тив, тилĕрччĕр вĕсем. Сăваплă иккун тĕлĕнмелле хăват кăтартнă камите малалла тăсчăр. Пуп арăмĕ ахальтен мар ĕнтĕ пирĕн пата килмен. Пĕлетĕр-и, часовня туса памалла, тет, ăна. Вара кĕлтума унта куçать, тет. Пурпĕр паян мĕн пулса иртнине пытараймĕç. Ку хыпар таçта çитиех сарăлĕ.

— Çапах чун ыратать... Сывмар çынсене ертсе анса патак çитертĕм.

— Куншăн, чăн та, тарăхмалла. Анчах ним тума та çук! Çавăншăн вĕсем сехметсем. Ĕненекенсем куна та тивĕçлипе хакларĕç. Эпир вĕсене тата лайăхрах ăнланма пулăшăпăр. Тавтапуç, кума...

Анук пурне те сĕтел хушшине вырнаçтарчĕ. Микула кашни умнех эрех тултарса лартрĕ.

— Йӳçĕ! — терĕ Матĕрне.

— Йӳçĕ! — Матĕрне хутне кĕчĕç Микулапа Анук, Çтаппан та вĕсенчен юлмарĕ.

Муравьевпа Натюш йĕнчесе ларчĕç. Чăваш хушшинче çук йăлана тума сĕнни вĕсене вăтантарчĕ.

Хăнисем çав-çавах хистерĕç.

Юлашкинчен Муравьев хăйса Натюша чуптурĕ. Натюш именнипе пуçне усрĕ. Çын умĕнче, пуринчен ытла ашшĕпе амăшĕ умĕнче, чуптума лекессе кĕтменччĕ вăл.

— Пире кайма та вăхăт, — сехет çине пăхса астутарчĕ Муравьев.

Тата кăштах ларсан та Атăлкассине çитме ĕлкĕрессе пурте чухлаççĕ, анчах тăхтама сĕнекен тупăнмарĕ. Вĕсем иккĕш çеç пулса курасшăнне пурте тавçăрчĕç, сĕтел хушшинчен тухрĕç.

— Захар Павлович, Натюш... Ытла ан васкăр-ха. Эпир хамăр шутланине туса пĕтерейменччĕ! — терĕ те Анук шалти пӳлĕмрен çыхă йăтса килчĕ.

Микулапа Анук юнашар ларчĕç те:

— Акă мĕн, Захар Павлович... Натюш... — чĕнчĕ Микула, — пире, аслă пиччупе аслă аппу вырăнне хисеплесе, эрехпе сăра тултарса парăр-ха.

Çĕнĕ çынсем, пĕри эрех, тепри сăра йăтса, Микулапа Анук умне пычĕç.

Микула кĕсйинчен укçа кăларчĕ.

— Чунтан юратакан шăллăмла йăмăкăм... Хаклă тус-йышсем... Сирĕн пурнăçри хаваслă самантра эпир, арăмпа иксĕмĕр, кăштах парне пама тĕвтурăмăр... Акă тыт... Кунта виççĕр тенкĕ... — Муравьев илесшĕн маррине çинерех тăрса каларĕ: — Тыт, тыт, Захар Павлович, кунта ытлашши ним те çук, тивĕççи кăна.

Анук çыхха Натюш еннелле тăсрĕ:

— Натюш, ку сан валли...

Илмесĕр ирттерме çуккине ăнланса, Натюш йышăнчĕ.

— Хаклă тус-йышсем, шел... Ял-йышсем пек туй тăваймарăмăр... Иçмасса, хамăр çеç чухне те шăкăлтатса лараймастпăр. Çапах пăшăрханмăпăр. Вăхăт çитсен, çĕр çĕмĕрттерсе туй тăвăпăр... Халь телейлĕ пулăр та пур пулăр... Улмуççи турачĕ пек сарăлăр!.. Çапла калаççĕ-и-ха çавна? — шӳтлесе ыйтанçи турĕ Микула.

Ĕнтĕ Атăлкассинелле çул тытмалли çеç юлнă.

— Анне, ман унта хама кирли пурте пур. Алăри мула ниçта хума çук. Çавăнпа ăна киле хăваратăп! — терĕ те Натюш Анукран илнĕ çыхха амăшне пачĕ.

Муравьев та укçана Уляна еннелле тăсрĕ.

— Хăвна парнеленĕ япала хăвăнтах тăтăр!

— Ани, ан турткалан, тыт! Натюш калашле, унта пирĕн мĕн кирли пурте пур.

Кил хушшине тухсан, Прахăр малти ларкач çине тилхепе тытса ларасшăнччĕ.

— Сана, ват çынна, ямшăк вырăнче, мана, çамраккине, хуçа вырăнче пыни килĕшӳсĕр. Ав, Натюшпа юнашар лар та, кайрăмăр! — терĕ те Муравьев ларкăч çине хăпарса вырнаçрĕ.

Муравьевсем кайсан, Улянапа Кĕтерук та нумай тăмарĕç. Урамра вĕсем, харпăр хăйĕн шухăшне путса, шарламасăр утрĕç. Уляна пурнăçĕнче çĕнĕ телей килнипе савăнать. Вулăсĕпе паллă та чаплă каччă — вĕсен кĕрӳшĕ. Венчет тутарманни аванах мар та ĕнтĕ... Хăйсенне хăйсем пĕлĕç...

Кĕтерук, ăраскалне аса илсе хурланнăскер, халь те çав кăмăлпах пырать, Пурте телейлĕ, пурте савăнаççĕ. Мĕншĕн вăл телейсĕр-ши?.. Телейсĕрех-ши вара? Вăл юратакан каччă ăна та юратать-çке. Телей мар-и ара ку? Кĕтерук амăшĕнчен уйрăлчĕ кăна — Ваçлине курас шухăш пырса кĕчĕ. Ан тив, вĕсем улаххăн тĕл пуйса çын умĕнче намăсланмалла сăмах хускатман е ĕç туман та, паян ку йăлана пăссан та нимех мар. Вăхăт та майлă. Ире яхăн кашниех йывăр çывăрать. Никам та асăрхамĕ. Кĕтерук утнă çĕрте утса, чупнă çĕрте чупса Уйкасалла вĕçтерчĕ. Акă Ваçли кил-çурчĕ те. Картиш алăкĕ умĕнче самантлăха чарăнса тăчĕ вăл. «Ма килтĕн тесен, мĕн хуравлас? Кирек мĕн каласан та, пурпĕр мар-и ара», — терĕ те кил хушшине кĕрсе çенĕк алăкĕ патне пычĕ. Çенĕк алăкне çăрапах питĕрсе хăварнă. Вăл суйласа илнĕ вунă çамрăкпа пĕрле Ваçли Кĕчĕере пăшал тыткалама, тĕл пеме вĕренме кайнине пĕлмесĕрех юлнă иккен.

Кĕтерук кăштах аптраса тăнă хыççăн Ваçли çуккишĕн хĕпĕртерĕ. Самантлăха ăсран тухнипе арлă-арăмлăх чысне пăсса намăса кĕресрен хăтăлчĕ. Киле çитнĕ çĕре упăшкипе ывăл ачи çывăраççĕ. Ваттисем выртайман-ха. Ахалех патак çини ыйхине вĕçтернипе вĕсем халь пăшăлтатса калаçаççĕ. Кĕтерук хуллен кĕрсе сăхманне илсе тухрĕ. Çенĕк урайне сарса выртрĕ.



Атăлкассине çитерехпе Прахăр трантас çинчен анчĕ?.

— Ну, телей пултăр... Натюш, эсĕ ытлашши нумай ан тăр унта, станувуй арăмĕ ыйхăран вăраниччен çитме тăрăш, — тесе астутарчĕ.

— Юрать, атте! — сăмах парса уйрăлчĕ Натюш.

Муравьев урхамаха хытăрах хăваларĕ. Кĕçех çитсе урхамаха тăварчĕç те пӳрте кĕчĕç. Кунта ĕнтĕ, хăйсем çеç çĕрте, Муравьев Натюша ыталаса пăшăлтатрĕ:

— Чунăм... Эпĕ çак савăнăçа курассăм сунманччĕ.

— Эпĕ те, Сахар... — Ĕнтĕ пĕтĕмпех парăнса та ачашланса хуравларĕ Натюш.

Вĕсем ăш хыпса килнĕ çĕртен сим пыл ĕçнĕ пек чуптурĕç.

— Натюш, ман сана валли парне пурччĕ. Çук, апла мар-ха... Çынсен йăлине пурне те тума юрамасан, юранине те пулин тăвар! — терĕ те Муравьев сĕтел сунтăхĕнчен икĕ ылтăн çĕрĕ кăларчĕ. Пĕр çĕррине — Натюш пӳрнине, теприне хăй тăхăнчĕ.

— Ай, хӳхĕм... — савăнчĕ Натюш.

— Вăт, ĕнтĕ эпир те венчет тунă майлах пултăмăр... — Натюш тĕксĕмленнине асăрхасан, Муравьев тĕлĕнсе ыйтрĕ. — Мĕншĕн салхулантăн эсĕ?

— Ку йăла та пирĕншĕн мар, Сахар... Ман пӳрнери ылтăн çĕрре çынсем, пуринчен ытла станувуй арăмĕ, курсан мĕн калĕç?..

— Тĕрĕсех... — ĕнтĕ Натюш шухăшĕпе Муравьев та килĕшрĕ.

Упăшки пăшăрханнине сиссен, Натюш ăна йăпатма васкарĕ:

— Сахар, уншăнах кăмăла пăсас мар-ха. Эпĕ çĕрре пĕрле илсе çӳремелли майне тупрăм. Хăю пур-и?

— Тем çав. Ман хваттерте хĕрарăм тавраш пулса курман та...

— Çук-тăк кирлĕ мар. — Натюш çивĕт вĕçĕнчи хăюсене салтса илчĕ те çĕрре ун çине тирчĕ, мăйне çакрĕ, хĕвне чиксе пытарчĕ. — Вăт вырнаçрĕ те... Пӳрне вĕçĕнчи пек мар, яланах чĕре çывăхĕнче... — терĕ.

— Натюш... — Каллех арăмне ыталарĕ Муравьев.

— Ай, Сахар... — шарт сикнĕ пек пулчĕ Натюш. — Курмастăн-им, тул çутăлнă... Ман кайма вăхăт.

— Ма халех?

— Сахар, Сахар... Самантлăха ырлăх курасшăн пурнăçа пĕтерсе лартас мар... Атя, ăсат мана... Хапхана уçса пăх-ха. Урамра никам та çук-и?

Муравьев тухса пăхрĕ: никам та çук иккен.

Натюш хăюлăх çитерсе упăшкине ыталарĕ.

— Сахар, пăрахса хăварнăшăн ан çиллен, ан кӳрен. Хамăн та каяс килмест. Анчах ним тума та çук...

— Хăçан курнăçăпăр-ши?

— Ку манран çеç килмест, Сахар...



XXVIII


Çеменпе арăмĕ Микуласем патĕнчен çур çĕр иртсен тин таврăнчĕç те чи малтанах Энтрей çуккине асăрхарĕç. Çак таранччен нихçан та çухалса çӳремен ывăлĕ килте марри вĕсене тĕлĕнтерчĕ, анчах ытлашши йӳплесех каймарĕç, часах выртса çывăрчĕç.

Ывăлĕ ирхине те таврăнман иккен: вырăнĕ пуçтарăнсах тăрать. Çеменпе арăмĕн ывăлĕ пирки пăшăрханма сăлтавĕ те пур. Вăл тĕрмерен тухнăранпа никампа калаçса чунне йăпатма çук пек аптраса пурăннине вĕсем тахçанах сиснĕ. Çемен арăмĕ ирхи апат хатĕрленĕ чухне сĕтел çин-е хут татăкĕ пуррине асăрхарĕ те:

— Çемен, мĕнле хут выртать кунта сан? — терĕ.

— Энтрей хăварнă пулĕ?..

— Çăкăр-тăвар тыткалакан çĕре хут тавраш хуракан марччĕ-çке çав?

Арăмĕ усала туйнăн калаçни Çемен чĕрине сасартăках хавшатса пăрахрĕ. «Мĕн хучĕ, мĕн çырса вăл? Хăй ăçта?» Çеменĕн унта мĕн çырнине пĕлес килчĕ. Анчах кама вулаттарас? Вара пуп патне çитсе килме шут тытрĕ.

Пуп килĕнче паян та тамăк-ха. Арăмĕ ĕнер ĕçкĕрен тăратса хăварнăшăн ирех кӳлешме те ятлаçма тапратрĕ. Пуп ним туса та лăплантарайман енне аллине сулчĕ. Арăмĕ тем чул харкашсан та, хăй шутланă пек пуласса шанать вăл. Тата ăна ытла пысăк ĕç кĕтет. Михха çăлкуçĕ патне часовньăпа пурăнмалли çурт лартма сăмах пачĕчĕ. Тен, тытăнĕç те-и? Кăтартмасан мĕн тума пĕлĕç вĕсем?.. Пуп тухса кайма хатĕрччĕ — Çемен килсе кĕчĕ.

— Пачăшкă, вула-ха, мĕн çырнă унта?

Пуп вулама пуçларĕ, аллисем чĕтрерĕç. Акă мĕн çырнă иккен: «Юратнă аттепе анне!.. Эсир ман çырăва тунса вулаттарнă чухне эпĕ çут тĕнчере пулмастăп. Урăхла май çук ман. Е каллех тĕрмене каймалла е вилмелле çеç. Тĕрмере манран ал пустарса юлчĕç. Эпĕ ун чухне ку мĕне пĕлтерессе питех тăна хураймарăм. Мана тĕрмерен ахаль кăна, полици майлă ĕçлеме, саманана хирĕç пыракансене вăрттăн тытса пама кăна кăларса янă. Станувуйпа уретник, кама та пулин сутмасан, каллех тĕрмене хулассипе тинкене илчĕç. Юлашкинчен хупатчĕçех вĕсем. Ман тепĕр хут тĕрмене çакланас килмерĕ. Пĕтнишĕн хама çеç айăплатăп. Аслă та хăватлă çынсем мана хăйсен ретне илме тăрăшрĕç. Эпĕ ăнланайман пирки пăрăнса юлтăм. Тата сирĕн сăмаха итлеменни пĕтерчĕ. Вĕренсе тухсанах атте ĕçне хутшăннă, ытти çынсем майлах шăла çыртса пурăннă пулсан, нимле инкек те курас çукчĕ... Юратнă аттепе анне! Маншăн, çултан аташса кайнă ывăлăршăн, хуйхăрса хăвăра хăвăр ан ватăр. Йăлăхтарса çитернĕ пурнăçран ним шеллемесĕр уйрăлатăп. Инçех ан шырăр. Атте, анне! Сыв пулăр, каçарăр мана. Сирĕн путсĕр ывăлăр Энтрей».

Пуп вуласа пĕтерчĕ. Куçне çаплипех хут çинчен илеймест. Чĕри хӳтлетсе тапать. Анчах Энтрее е ашшĕпе амăшне шеллесе мар. Ĕнерхи сас-хура та чут çеç ураран ӳкерменччĕ ăна. Каллех турă йĕркисене хирĕçле ĕç тупăнчĕ.

— Пачăшкă, мĕн çырнă унта? — пуп вуласа пĕтернине туйса ыйтрĕ Çемен.

Пуп шартах сикрĕ, умĕнче хăй ирĕкĕпе леш тĕнчене куçнă çыннăн ашшĕ тăнине, вăл ывăлĕн ăраскалĕ çинчен пĕлесшĕн çуннине аса илчĕ. Мĕнле сăмах тупса сасартăках чĕри çурăласран çăлас ăна?

— Семен Матвеевич... Эпир пурте турă ирĕкĕнче — паян пур, ыран çук. Тăпраран пулнă — тăпрах пулатпăр. Çавăншăн пире турă ку тĕнчери пурнăçшăн хыпăнма, ытлашши тăрăшма хушман. Тем сиксе тухсан та тӳсме пилленĕ...

— Пачăшкă, тӳртен кала тархасшăн, мĕн çырнă унта? — йăлăнчĕ Çемен.

— Хаклă Çемен Матвеевич... Çырăва ман вуламалла марччĕ... Ирĕксĕрех кӳрентерме тивет... Сирĕн ывăла усал сывлăш аташтарнă... Вăл çут тĕнчере пурăнса йăлăхни çинчен çырнă. Инçех ан шырăр, хамăр анкартинчех пулăп тенĕ...

Çемен куçĕ хуралса, пуçĕ çаврăнса килчĕ. Пукан çине ларни кăна ӳкесрен хăтарчĕ. Пуп йăпатма васкарĕ:

— Семен Матвеевич... Хăвăра алла илме тăрăшăр. Ытлашши хуйхăрнипе çылăха çеç кĕретĕр... Чунăра çухататăр... Вилекеншĕн ан йĕрĕр, пурăнаканшăн йĕрĕр тенĕ. Эпир пурте çӳлти патша ирĕкĕнче. Лăпланăр...

Çемен самай вăхăт ним илтмесĕр, ним курмасăр антраса ларчĕ. Вара пупа хирĕç пĕр сăмах чĕнмесĕр, ывăлĕ çырса хăварнă хутне те илме манса тухса кайрĕ.

Киле çитсен вăл, лашине хапха умне хăварса, анкартине чупрĕ. Лупас анине çитсе шалалла пăхрĕ те тӳпене сарнă сайхахран ывăлĕ çакăнса тăнине курчĕ.

— Энтрей, мĕн турăн эсĕ! — тесе хурлăхлăн кăшкăрса ячĕ те кĕрĕсех ӳкрĕ.

Çемен ывăлĕн çырăвне манса хăварни пупа савăнтарчĕ. Хут урăх çын аллине лексен, мĕн çырнине халăх пĕлĕччĕ те, тӳре-шарасене курайманлăх тата çивĕчленĕччĕ. Тĕн пирки иккĕленекенсен йышĕ те хушăнĕччĕ. Кун çинчен халех станувуя евитлемелле. Анчах малтан çăлкуçĕ патне анса пăхмалла. Тен, часовньăпа пӳрт тумалли хатĕрсене турттарма та пуçланă, платниксем те çитнĕ.

Михха улталаман иккен. Çăлкуçĕ таврашĕнче йывăç, хăма тиенĕ çирĕм-вăтăр лав тăрать.

Пуп часовньăпа пӳрте хăш вырăна лартмаллине, мĕнле тумаллине кăтартса хăварчĕ те, кĕтӳ çулĕпе вăрман витĕр хăпарса, Атăлкассинелле çул тытрĕ. Станувуй Энĕшкассине кайнине пĕлсен, тӳрех унта вĕçтерчĕ.



XXIX


Огуречникова икĕ сăлтав Энĕшкассине ирех хăваласа çитерчĕ. Вăл çăлкуçĕ патĕнче пулса айăпланнисене тавăрас шухăшне манаймарĕ. Çавăнпа пĕрлех ĕнерхи ĕçке паян та тăсас килчĕ. Ĕç пĕтерсен ĕçме те кăмăллăраххине астуса, сывмаррисене тĕпчеме тĕвтурĕ.

Макçăм станувуя чĕтресе кĕтсе илчĕ. Чĕтремесен те май çук-çке. Вăл тем чул тăрăшсан та сывмаррисене кам ертсе пынине, халăх çинче кам кăшкăрашнине пĕлеймерĕ. Çав вăхăтрах вăл станувуй тĕпчеме килессе пуçламăш хут Микуласене систермерĕ. Кун пирки кăштах аванмарланма хăтланнине: «Текех вĕсен сăмахне çеç итлеме эпĕ пĕчĕк ача мар. Вĕсенчен пачах сирĕлни çакă пултар», — тесе ирттерчĕ.

— Ну, мĕнле? — ыйтрĕ Огуречников.

— Ваше благородие, ятлаçсан та çĕннине каласа параймастăп. Десятскисем те питĕ тăрăшрĕç. Анчах ним те пĕлеймерĕмĕр. Пурте пĕр чĕлхеллĕн: эпир пĕр-пĕринчен илтсе пухăнтăмăр, çапăçу тапрансан, пирĕн ялсем кăшкăрман, теççĕ.

Огуречников вĕчĕрхене пуçларĕ. Макçăма çапса ярасран çак çеç тытса чарчĕ ăна. Пурпĕр çынсене калаттарма пултаракан хăйĕнчен урăх никама тупасса шанмарĕ.

— Çăлкуçĕ патĕнче çуйхашнă сывмаррисене хурал пӳртне пухăр! — хыттăн хушрĕ Огуречников.

Вара десятскисем Николай угодникрен тĕлĕнмелле хăват илме кайнă чир-чĕрлĕ çынсене хăваласа килчĕç.

Огуречников вĕсен сехрисене сасартăках хăпартасшăн саламачĕпе шартлаттарса илчĕ те тĕпчеме тытăнчĕ.

— Ну кăвакарчăнсем... каласа парар-ха, çăлкуçĕ патне кам ертсе аннă сире? Турă йĕркисене хирĕç тăма ун хăватне хурлама кам вĕрентрĕ? — Пĕри те чĕнмен пирки тăвăла пуçларĕ. — Шарламастăр иккен! Юрĕ, пĕрерĕн ыйтăп! — Огуречников ни вилĕ, ни чĕрĕ тăракансене пăхса çаврăннăçемĕн ĕнер хăй ислетнĕ Тихăна палларĕ те хулпуççи урлă саламатпа çунтарса илчĕ.

Тихăн, курманскер, ытла та шарт сикнипе шари кăшкăрса ячĕ:

— Мĕн айкашатăн эсĕ? Мĕне кура çапатăн?!

— Ăхă, сирĕн сасă та пур иккен. Эпĕ чĕлхесĕр тесе. Вăт эсĕ... — саламат аврипе Тихăна тĕкрĕ Огуречников, — каласа пар-ха, çăлкуç патне кам ертсе пычĕ сире. Турăпа патшана хирĕç калама кам ăс пачĕ?

Тихăнăн сехĕрленсе ӳкнĕ чĕри кинĕ çинчен калама хушрĕ. Анчах ĕнер тупа тусах сăмах панине аса илсе шăлне çыртрĕ.

Хуравласса кĕтнĕ май Огуречников йăлтах тилĕрсе çитрĕ.

— Шарламастăн-и, мерзавец! — хаяррăн кăшкăрчĕ те саламачĕпе тăсса çапрĕ. Тихăн ыратнине тӳсеймесĕр çухăрса ячĕ. Огуречников кама тивертессине сăнамасăр тăса-тăса çапрĕ. Пӳрте çуйăхнă та йынăшнă сасă тулчĕ. Станувуй пушшех хĕрсе кайрĕ. Виле хакне ӳкеричченех ислетеччĕ — хĕрарăм ятран чĕнни чарчĕ. Çаврăнса пăхрĕ те Анука асăрхасан пĕр аванмарланса, пĕр эрленсе кайрĕ.

Анук ним курман пек евĕклĕн те хаваслăн чĕнчĕ:

— Григорий Петрович, намăс мар-и сире? Яла килнĕ те пирĕн пата кĕмесĕрех таçта çухалса çӳретĕр. Е пирĕн кил йăлăхтарчĕ-и?

Станувуй чунĕ лăштах пулчĕ. Анук питлемерĕ, ятламарĕ те иккен. Йывăр çăка сирсе пăрахнă хыççăн çăмăлланса юлнă пек, çамки çине тапса тухнă тарне шăлса типĕтрĕ те ыр кăмăллăн курăнма тăрăшрĕ:

— Анна Александровна, кирлĕ мара сӳпĕлтетсе ан тарăхтарăр-ха, тархасшăн...

— Тата мĕншĕн тӳрех пирĕн пата кĕмерĕр?

— Ĕнер çак сăрнайсем турă йĕркисене хирĕç харкашу тапратнине хăвăрах пĕлетĕр. Сирĕн пата пыриччен вĕсене кăшт тăн парам тенĕччĕ...

— Григорий Петрович... Турă йĕркисенчен тухнă этемсене турă хăех тишкерĕ. Тата вĕсене тăн памалăхне пачăшкă пур. Сирĕн валли çĕр çинчи пурнăçпа çыхăннă ĕçсем те çителĕклĕ. Атьăр-ха, пĕрер курка сăра ĕçер... Микула та пасара тухса кайрĕ те...

Анука курсан ахаль те яш çыннăнни пек пулакан Огуречников чĕри, упăшки килте çуккине илтсен, йăлтах ирĕлчĕ, хĕрарăма сасăртăк парăннине палăртасшăн мар çеç кăшкăрашрĕ...

— Тăхтăр-ха, сăрнайсем, тепĕр чух шăммусене тĕвеп. Паян каçарнăшăн мана мар, Анна Александровнăна тав тăвăр. Çав ман кăмăла çемçетрĕ!

Анук çакна шанса килнĕ те ĕнтĕ. Вăл станувуй ĕнер çăлкуçĕ патĕнче пулнисене хурал пӳртне хăвалаттарнине илтсенех, вĕсене асаплантарса, Кĕтерук кумăшĕ çинчен тĕпчесе пĕлесрен хăранăччĕ.

Станувуя сĕтел хушшине лартса хăналама тытăнчĕ кăна — пуп тĕрлеттерсе çитрĕ.

— Пачăшкă эп кĕлтунине сисрĕ пулĕ. Икĕ хисеплĕ хăнана пăхма тивĕç пултăм! — саламласа ал пачĕ Анук.

— Мĕн ĕçпе çӳретĕр, пачăшкă? — пуп килсе кĕнĕшĕн кăмăлсăрланса, сӳрĕккĕн чĕнчĕ Огуречников.

Пуп та станувуй çине кĕвĕçсе пăхрĕ. Анукпа иккĕшех ĕçсе ларни ытарлă пек туйăнчĕ ăна.

— Ырă хыпарах мар, Григорий Петрович. — Пуп Энтрей çырăвне кăларса пачĕ. 

Вуланăçемĕн Огуречников куçне кăра юн тулчĕ, аллисем чĕтре пуçларĕç.

— Вăт пахăç... Вăт мерзавец!.. — Энтрей ашшĕпе амăшне тăлăха хăварнăшăн мар, полицейскисен йĕркисене тăрă шыв çине кăларнăшăн тилĕрчĕ Огуречников.

— Юрать-ха, çырăвĕ ман алла лекнĕ...

— Ăнланатăп, пачăшкă, тавтапу...

— Мана тав тума кирлĕ мар, Григорий Петрович... Эпир иксĕмĕр те турăпа патша тарçисем...

— Тĕрĕс, тĕрĕс, пачăшкă...

— Ма çав териех пăлханатăр эсир? Пысăк йăрăсах мар тесен, каласа пама кăмăл тумăр-и? — сăмаха хутшăнса ыйтрĕ Анук.

— Йăрăсси ним те çук, Анна Александровна, Семен Матвеевич ывăлĕ — Энтрей вилнĕ...

— Ан калаçăр!

— Çапла, Анна Александровна. Хăйне хăй вилесси çинчен çырса та хăварнă.

— Турă çырлахтăр, тем курăн... Ашшĕпе амăшне хуçсах хăварнă-çке вăл... — пăшăрханчĕ Анук.

— Ия, Анна Александровна... Путсĕр ача-пăча тем те кăтартĕ. Кирек мĕн пулсан та, ман унта каймаллах. Ашшĕ-амăшĕн чунне йăпатмалăхне эсир те пымастăр-и, пачăшкă? — терĕ Огуречников.

— Хаваспахчĕ, Григорий Петрович... Хăй çине ал хурса вилнĕ çын ăраскалĕ чиркӳшĕн хисеплĕ япала мар. Тата çăлкуçĕ патĕнче часовня тума пуçланă. Ман çавăнта çитмелле.

— Хăвăрăн ирĕк... — Огуречников сĕтел хушшинчен тухрĕ.

— Григорий Петрович, ан васкăр, тем тусан та чĕртес çук ĕнтĕ ăна.

— Ман ĕçĕ çавнашкал, Анна Александровна. Мĕн сăлтавпа вилнине тĕрĕслесе пытарма ирĕк памалла.

Чăннипе Огуречниковăн питех каяс килместчĕ. Урăххи мĕн те пулин çырса-туса хăварма пултарнинчен хăраса васкарĕ.

Иккĕшех юлсан, Анукпа пуп самант хушши ним шарламасăр ларчĕç. Сасартăк вĕсем пилĕк çул каярах пулса иртнĕ ĕçе аса илчĕç. Анук пурнăçĕнчи чи йывăр, ăна вăрă тесе айăпланă тата Миххапа явăçнă тесе намăса кĕртнĕ вăхăтра пуп килсе кĕнĕччĕ те Микула çинчен тĕпчеме тытăннăччĕ. Анук, пĕтĕм курайманлăхне, йĕрĕннине пытарса, кăмăллăн курăнма тăрăшрĕ.

Пуп, Анука пуçламăш хут çывăхран курса, вăл илемлĕ хĕрарăмĕнчен тĕлĕннĕччĕ. Унтанпа улшăннă-и вăл? Çук, çурхи чечек пекех çитĕнсе сарăлнă. Пуп тахçанах унпала улах çĕрте калаçса пăхасшăн. Паян турриех май туса пачĕ-и, тен. Пуп аскăн куçĕпе Анука çăтса ярасла пăхрĕ.

— Анна Александровна... Усал хыпарпа кăмăлăра пăснăшăн каçарăр, тархасшăн...

— Эй, ара... Уншăнах мĕн тата... Пурпĕр пĕлеттĕм.. — Анук пыл сăра тултарса пуп умне лартрĕ.

— Хисеплĕ Анна Александровна... Эсир йӳçĕтнĕ сăрана ĕçме тивĕç килнĕшĕн хама телейлĕ шутлатăп....

— Пачăшкă, ытлашши мухтанипе пит-куçăм пĕçерме пуçларĕ.

— Ытлашши мар, Анна Александровна... чун-чĕререн калатăп... турă тĕнчери пĕтĕм илеме пĕр çĕре пухса сире пилленĕ-н, тен... Тунмастăп, Николай Степанович ытла та телейлишĕг кĕвĕçетĕп те.

— Турă вĕрентнине хирĕç кайни пулмасть-ши ку?.. Вăл кĕвĕçме хушман мар-и?

— Тĕрĕс, Анна Александровна, турă пире кĕвĕçме хушман. Анчах мĕн тăвас... Эпĕ те ыттисемпе танах çылăхлă... Турă каçартăр мана... — Пуп сăхсăхса илчĕ.

Анук пуп мĕн шухăшланине тавçăрчĕ те астарса ăсне пĕлме тăрăшрĕ:

— Эсир Микулана телейлĕ тетĕр-ха... Ман шутпа, пачах урăхла туйăнать. Вăл мана юратсан, çак тери пăраха-пăраха хăвармĕччĕ те. Паян та вăраннă-вăранманах пасара тухса кайрĕ. Шăматкунсăр курас та çук. Мĕнпурĕ те икĕ каçлăха кăна килет. Эпĕ çамрăк çынне, тунсăхланине те йӳпсемест.

Çак сăмахсем хыççăн пуп йăлтах хăйса çитрĕ.

— Хаклă Анна Александровна... Сирĕн кăмăла питех ăнланатăп. Ырлăхран ывăннă çын ялан Николай Степанович евĕр айкашать. Эсир урăххине хисеплесе ăшă куçпа пăхсан, çав çын сирĕн чура пулĕччĕ...

— Пачăшкă, кам çинчен калаçатăр-ши эсир? Хам паллакансем хушшинче унашкалне асăрхаймарăм-çке?..

— Хаклă Анна Александровна... Пытарма урăх вăй-хăватăм çитмест. Эпĕ хам чĕрене уçрăм. Сире пуçламăш хут курсанах, эсир мана тыткăна илтĕр.

— Эй, пачăшкă, эсир каллех турă йăлисене хирĕç. Вăл çын арăмне хапсăнма хушманнине мантăр-им?

— Пĕр айăпа турăпа патша та каçарнă, тет. Эпир çамрăк-ха. Пирĕн ĕмĕр кĕлтуса çылăх каçарттармалăхах пур... Тата чĕре туйăмне ирĕк панăшăн çылăххиех те çук. — Пуп Анука тытасшăн аллине ун еннелле тăсрĕ.

Анукăн ăна питĕнчен çутăлтарса ярас, тем каласа тăкас килчĕ. Анчах пупа тăшман туни, хăрушшине аса илнипе тӳссе ирттерчĕ. Ăна астарнăшăн хăйне хăй ятларĕ. Мĕнле те пулин сиресшĕн:

— Пачăшкă, тăхтăр-ха, аллăра ман паталла ан тăсăр! — тесе айккинерех пăрăнчĕ. — Çынсем курсан тем калĕç. Эпир иксĕмĕр çеç мар. Чăланта çывăракансем пур.

— Апла хăçан, ăçта курнăçăпăр?

— Ун çинчен тепĕр чух калаçăпăр, пачăшкă. Халь тултарса панă сăрна ĕçĕр-ха.



XXX


Тепĕр ирхине халăха чиркӳ чанĕ çапни тĕлĕнтерчĕ. Паян кĕлле кĕмелле нимле уяв та çуккипе вĕсем вут-кăвартан хăраса ӳкрĕç. Анчах чан сасси хавхалануллăн янлани хăрушă шухăша сирчĕ. Çывăхра пурăнакансем чир-кĕве вĕçтерсе çитрĕç. Авăрлă турăшсемпе иккунĕсене йăтса тухрĕç. Пуп арăмĕ Николай угодник иккунне тытнă. Хăй манашкăсем евĕрлĕ хура тумтир тăхăннă. Çул тăрăх йыш хутшăнсах пычĕ. Энĕш айлăмне аннă çĕре çĕршер çын пухăнчĕ. Кĕçех, çăлкуçĕ çине туса лартнă часовня татне çитсе чарăнчĕç. Пуп часовньăна кĕлтуса тасатрĕ те, иккуна малтанах хатĕрлесе хунă вырăна кĕртсе лартрĕç. Кунта укçа ямалли кружка, иккун умне çурта лартмалли, парнесем çакмалли йархахсем те хатĕрех. Çынсем курмалăхне пуп арăмĕ юриех илсе килнĕ питшăллине çакрĕ. Ăсатма килнисем пуççапса кĕлтурĕç те пуппа пĕрле каялла кайрĕç.

Пĕччен юлсан, пуп арăмĕ ăраскалĕ хăйĕнчен кулнăн туйăннипе тӳсеймерĕ, сасăпах макăрса ячĕ. Вăл хĕр ĕмĕрне пуян ашшĕ килĕнче телейлĕ ирттернĕ. Качча тухма та чаплă мăшăр тупăннă. Мул та çителĕклĕ. Анчах упăшкипе иккĕшин хушшинче килĕшӳ çук-тăк, мулпа мĕн тумалла... Вырсарникун хăйне Микуласем патне ĕçке илсе кайманнине вăл нихçан та манмĕ. Пуп арăмне пуринчен ытла ача туманни, уншăн хăйне упăшки хисеплеменни асаплантарать. Мĕншĕн ытти хĕрарăмсем пек ача çуратма пӳрмен-ши ăна? Турă пулăшсан, инкекрен хăтăлма май пур пек, пуп арăмĕ иккун умне чĕркуçленчĕ, макăра-макăра пиллĕх ыйтрĕ.

Кун-пуç çути çухалса тĕттĕмленчĕ. Таврара пĕр чĕрĕ чун та çуккине ĕненсен, пуп арăмĕн пуçне тĕшмĕш шухăшсем пырса кĕчĕç. Кунтан инçе мар хырлăхра лăп-лап пур тенине сахал илтнĕ-и вăл. Пуп арăмĕ шиклĕхне сиресшĕн тата тимлесерех пуççапма тытăнчĕ. Тем вăхăтран часовньăна такам кĕнĕн туйăнчĕ. Пуп арăмĕ, лăп-лап çыпçăнасран каялла çаврăнса пăхма юраманнине аса илсе вĕçĕмсĕр сăхсăхма, кĕлĕ юрри юрлама пуçларĕ. «Таса Николай атте, çăл мана...» Юнашарах темскер кăштăртатнă пек пулчĕ. Чĕркуçленчĕ мар-и çав? Пуп арăмĕ усал сывлăш çын сăн-сăпатлă курăнса аташтарма килнĕ пек суннипе тӳсеймерĕ:

— Çветтуй турă, çветтуй хăватлă... Таса çуртран усл сывлăша хăваласа кăларсамах! — тесе ячĕ.

— Мария Петровна...

Усал сывлăш çын ятне пĕлет-и вара?.. Пуп арăмĕ пушшех хăраса çуйхашрĕ:

— Çветтуй турă, çветтуй хăватлă. Çветтуй...

— Мария Петровна, — ĕнтĕ çине тăрсах чĕнчĕ çын, — ма хăваласшăн эсир мана? Нивушлĕ эпĕ камне палласа илеймерĕр?..

— Михаил Петрович... Эсир мар-и ку?..

— Çавă, Мария Петровна...

Вăрман хĕрринчи тĕттĕм каçра юлташлăха тепĕр çын тупăнни пуп арăмне савăнтарчĕ, лăп-лапран хăрасси иртрĕ. Анчах Михха мĕн шутпа килнине тавçăрма тăрăшнă май, тепĕр хут çуйланчĕ.

— Мĕн кирлĕ сире кунта? Мĕн туса çӳретĕр çĕр хута?

— Хисеплĕ Мария Петровна... Хам та çавăн çинчен каласа парасшăн. Эсир пĕччен хăратăр пулĕ терĕм. Çамрăклах хăвăра хăвăр тупăка вырттарнинчен ăссăр япала урăх ним те çук, Мария Петровна... Вырсарникун Микула хăтасем патне ĕçке пыманшăн çав тери кăмăлсăрлантăм. Эсир çукран ĕçкĕ те хаваслă пулмарĕ. Ĕмĕр иккĕ килет тетĕр-им? Мĕн сăлтавшăн пĕр ĕмĕре лайăх пурăнса ирттерес мар?

Юлашкинчен пуп арăмĕ тӳсеймерĕ, мĕн йӳçсе тулни унăн пĕтĕмĕшпех çиеле тапса тухрĕ.

— Пуриншĕн та пачăшкă айăплă. Вăл ĕçке илсе каймарĕ, кунта килсе ячĕ.

— Эпĕ те çапла шутланă... Вениамин Маркович, турă çынни пулин те, чунсăр. Пĕртен-пĕр арăмне кам çакнашкал ирĕксĕрлет-ши? Чăнах калатăп, Мария Петровна, юратмасть вăл сире. Çавăнпа хăйĕнчен сиресшĕн. Эсир уншăн ан пăшăрханăр. Сирĕншĕн çунакансем татах пур. — Михха пуп арăмне ыталаса хăй çумне чăмăртарĕ.

— Михаил Петрович, мĕн айкашатăр эсир?

— Ним те мар, Мария Петровна. Сирĕн хурлăхăра сирме тăрăшатăп. Ман пурте пур. Эпĕ пурне те пултаратăп...

Пуп канлĕн çывăрса çĕр каçнă хыççăн арăмне кайса пăхма шут тытрĕ. Карçинкка çине çăкăр, пилĕк çăмарта тата тем-тем хучĕ те çула тухрĕ. Акă ĕнтĕ часовня та инçе мар. Ниçта пĕр çын курăнманни пупа кӳрентерчĕ. Нивушлĕ кĕлтума никам та килмен.

Пуп часовньăна кĕчĕ те, арăмĕ урайĕнче хутланса выртнине курса, хăраса ӳкрĕ. Темле инкек сиксе тухнăн туйăнчĕ ăна. Çывăхарах пырса пăхрĕ те вĕчĕрхенчĕ. Ĕненекенсем килсе тухсан мĕн калĕç? Çак таранччен çывăракана кам сăваплă этем тесе шутлĕ?

— Мария Петровна! — сӳрĕккĕн чĕнчĕ пуп.

Арăмĕ туймарĕ. Çĕр хута хăна пулнипе тинрех çеç выртнă çын пĕрре чĕннипех ăçтан вăрантăр? Пуп ăна хулпуççинчен лăскама тытăнчĕ.

— Мария Петровна! Мария Петровна!..

Пуп арăмне тĕлĕкре пек çын сасси илтĕнчĕ. Вăл куçне уçма хăтланчĕ. Куçĕ уçăлмарĕ. Пуçĕ те çаврăнать.

— Мария Петровна, эсĕ мĕн, нимĕн те чĕнместен? Пуп арăмĕ юлашкюинчен упăшки сассине палларĕ те пĕрре вĕриленсе, тепре сивĕнсе кайрĕ. Каç мĕн айкашнине упăшки сиснĕ пек сунчĕ вăл. Çитменнине, вăл халь те урăлайман. Выртса юлма та май çук. Вара шарт сиксе вăраннă пек тăрса ларчĕ те, упăшкине усал-тĕсел вырĕне йышăннăн: 

— Çветтуй хăватлă, çветтуй вилемсĕр, çырлах пире! — тесе сăхха печĕ.

— Мария Петровна, тăна кĕр!

Пуп арăмĕ сăхсăхма чарăнчĕ.

— Турă çырлахтăр, пачăшкă... йывăр çыварнă çĕртен усал сывлăш вăратнă пек туйăннипе антрарăм. Каçар та пил пар, тархасшăн... — Пуп арăмĕ хăйне хăй аран тыткаласа чĕркуçленчĕ. Аллине пуп еннелле тăсрĕ.

Пуп арăмĕн пуçĕ çине хĕрес хучĕ, аллине чуптутарчĕ.

— Мĕнле çĕр каçрăн?

Халичченхи пек пулсан, пуп арăмĕ кӳренсе те ӳпкелешсе макăрĕччĕ. Кĕçĕр Миххапа иккĕш ырлăх курнипе, ку ырлăх çитес каç каллех таврăнасса шаннипе пĕр сивĕ сăмах кăлармарĕ. Ăраскалне парăннă пек хуравларĕ: .

— Çĕре, пачăшкă, кĕлтуса ирттертĕм. Ире яхăн кăшт выртса пăхам тенĕччĕ те, çывăрсах кайнă. Талăкĕпех çывăрмасăр тӳсме сăваплă çын мар çав. Çылăх çĕнтерчех...

Тĕрĕссипе пуп та арăмĕ кӳлешессе кĕтнĕччĕ. Лешĕ парăннине ĕненсен рехетленчĕ. Вăл тăрăшни сая каймарĕ иккен. Çапах кӳреннĕн хăтланчĕ.

— Çĕре кĕлтуса ирттерни паха. Çак таранччен çывăрни пăшăрхантарать. Çынсем килсе тухсан мĕн калĕç? Сăваплă матăшкă туйми çывăрать тесе чап сарĕç.

— Талăкĕ-талăкĕпе çывăрмасăр мĕнле тӳсес ман? — кӳлешме хăтланчĕ пуп арăмĕ.

— Пĕр ыйхă тумасăр тӳсме хĕн ĕнтĕ. Пурпĕр тул çутăличченех çывăрма юрамасть. Сан ыйхă шăпчăкăннинчен кĕске пулмалла.

— Ăнланатăп, пачăшкă...

— Ĕнер никам та килмерĕ-и?

Шикли шикленнĕ, кĕрĕк пĕркеннĕ тенĕ евĕр, пуп арăмĕ шартах сикрĕ, анчах хăйне хăй алла илсе:

— Пĕр çын та килмерĕ, — терĕ.

— Ылхавлă суккăр-чăлахсем темерĕн! Йăлтах çавсен тивлечĕпе, — шăртланса аса илчĕ пуп. — Тепĕр тесен, турă хăвачĕ вăйлăрах пулĕ-ха. Çынсем куçса килĕçех!

— Эпĕ те шанатăп, пачăшкă.

— Сан валли çырткаламалли илсе килтĕм. Вăй хуш та кĕлтума тытăн. Часовньăна пуççапма килекенсене тивĕççĕн кĕтсе илме тăрăш, — тесе хăварчĕ пуп.



Тата виç-тăватă кун иртрĕ. Сăваплă иккун тупнă çĕрти çапăçу хыпарĕ таврана сарăлсан та, тĕне ĕненни хăватлăрах пулчĕ. Малтанхи кун часовня патне вунă-вуникĕ çын пычĕ. Ку йыш кунсеренех хутшăнса çĕршер çынна çитрĕ.

Çапла мул йăванса кĕме пуçласан, пуп кăмалне пăсакан инкек сиксе тухрĕ. Пĕр ирпеле хапха умне тройка кӳлнĕ лав тĕрлеттерсе çитрĕ. Пуп чӳречерен пăхрĕ те тĕлĕннипе чут çеç йăванса каймарĕ. Тăрантас çинче архиерей ларать-мĕн. Сайра хутра килкеленĕ чухне вăл малтанах пĕлтерсе хураканччĕ те, ăна чан çапса, утас çулĕ çине пир сарса кĕтсе илекенччĕ. Халь мĕншĕн систермесĕр килчĕ-ши? Кăшт-кашт тирпейленкелерĕ те пуп чупса тухрĕ. Архиерей умне пырса аллине тăсрĕ, пуç тайрĕ. Архиерей тăрантас çинче ларнă çĕртенех пиллесе аллине чуптутарчĕ.

— Ваше священство, тивĕççĕн кĕтсе илейменшĕн каçарăр, тархасшăн...

— Çылăхлă çыншăн хăрушă суд та ăнсăртран килĕ, вăл ĕмĕр-ĕмĕрех тамăкра çунĕ.

Архиерей хăй кăмăлсăррине ним пытармасăр калаçни пупа пушшех канăçсăрлантарчĕ, çапах вăл тăнăçлăн та парăннăн курăнма тăрăшрĕ.

— Ваше священство, сирĕн сăмахсем яланхи пекех тĕрĕс. Ман йышши çылăхлă çынсене туррăн ырлăхĕ тивмĕ...

Пуп архиерее пӳрте çавăтса кĕчĕ.

— Эпĕ матăшкăна курмастăп-çке, ăçта вăл?

Вара пуп арăмĕ сывмар пулнине, турă амăшĕ ăна саваплă иккун мĕнле сыватни çинчен каласа пачĕ. Çапăçу çинчен çеç шарламарĕ.

— Мĕншĕн мана систермерĕр? — сиввĕн ыйтрĕ архиерей.

— Ĕлкĕреймерĕм, ваше священство...

— Мана сăваплă иккун патне илсе кайăр хăвăртрах! Вĕсем тăрантас çине тухса ларчĕç.

Архиерейпе пупăн çивĕч куçĕсем часовньăна кĕре-кĕре тухакан, ун тавра упаленекен çынсене инçетренех асăрхарĕç те, иккĕшĕ икĕ майлă шухăшларĕç. Архиерей пуп мĕншĕн пĕлтерме ĕлкĕрейменнине, мул ытларах пухса юлма тăрăшнине аван ăнланчĕ. Пуп паян çынсем нумайраххине курса эрленчĕ. Архиерей ахаль килес çука туять вăл.

Сăваплă иккуна пуççапма килнĕ çынсем тройка лашана йӳпсемерĕç те. Тăрантас çинчи икĕ пуп вĕсене тархасласах кĕлтума хистерĕç. Пуп архиерее тăрантас çинчен тытса антарсан, кĕлтăвакансем, вĕсем патнелле упаленсе, пехил пама ыйтрĕç. Архиерей пурне те хĕреслесе илчĕ.

Пупсем часовньăна кĕчĕç. Кунта нумай çурта çуннăран ăшă та пăчă. Стена çумĕнчи йăрхахсем тулли пит-шăлли. Пуп арăмĕ, çĕрле çылăха кĕнине каçарттарасшăн пек, никама курмасăр кĕлтăвать.

Архиерей ирĕксĕртен чĕркуçленчĕ те:

— Эй, таса Николай аттемĕр, çăл пире! — терĕ.

— Матăшкă... Турă сан пата тата тепĕр ырлăх ячĕ. Часовньăра его священство архиерей пур, — хушса хучĕ пуп хăйĕн арăмĕ çав-çавах çаврăнса пăхманнипе.

Упăшки сассине илтсен, пуп арăмĕ пуçне çĕклесе пăхрĕ те архиерее палласа пуççапрĕ.

— Ваше священство, пиллĕх парсамăр....

— Сăваплă матăшкă... Эсĕ мар, эпĕ санран пиллĕх ыйтмалла. Эсĕ аслă турă умĕнче тĕлĕнмелле хăват илме тивĕçлĕ пулнă... Аллуна чуптума ирĕк парсам мана... — часовня тулашĕнчи çынсене илтĕнмелле каласа пуççапрĕ архиерей, пуп арăмĕн аллине чуптурĕ. Вара пуп ăна часовньăран çавăтса тухрĕ. Килнĕ çулпа каялла çул тытрĕç. Самай кайсан, архиерей сăмах пуçарчĕ:

— Сана эп благочиннăй тăватăп. Сăваплă иккун тупни çинчен Раççей талккăшĕпех хыпар сарма пулăшăп. Киле çитсенех, художниксене, фотографсене ярса ӳкерттерĕпĕр те ăна пиншер экземпляр сарăпăр. Кĕнеке çыракансем те тупăнĕç. Анчах матăшкăна çеç усрама юрамасть унта. Вăл пĕччен ывăнĕ, пур ĕçе те тума ĕлкĕреймĕ. Çавăнпа кунта манашкăсем килĕç. Часовня Шупашкарти мăнастир çумĕнче шутланĕ.

Пуп ĕненекенсенчен кĕрекен мулне хăй аллинчен тытса илнине йăлтах чухларĕ ĕнтĕ. Чунĕ пăшăрханнипе ним тума аптраса:

— Ваше священство, вара ман арăм кирлĕ те мар унта, — терĕ.

— Çук, çук... матăшкă та унтах пултăр. Манашкăсене ăна пулăшма кăна яратăп... Апла çеç те мар, вăхăт килсен, вăл хăй те манашка куçĕ.

— Ваше священство, вара ман мĕнле?..

— Хисеплĕ благочиннăй... Турăшăн ним те шеллеме юраманнине хăвах пĕлетĕн. Чун-чĕререн турра парăнсан, ӳт-пӳ аскăнлĕхне сирме ним те мар. Эпĕ ĕмĕр тăршшинех хăраххăн пурăнатăп...

Чиркӳ тĕлне çитсен, архиерей пупа антарса хăварчĕ.

  
   Виççĕмĕш пайĕ


   I


Ку вăхăтра Михха йăлтах çывăрма маннă тесен те тĕрĕсех. Вăл вырăн çине хăçан выртса хăçан тăнине калама та хĕн. Ăна кирек хăш самантра та ура çинче курма пулать. Анчах ĕçĕ ăнманнипе е Раççейри лару-тăру чĕрине хускатнăран мар. Япони çĕнтерсен те темех мар тесе шутлать вăл. Суту-илӳ кăна лайăх аталантăр. Вăрçă хирĕнче тăшмана çĕнтерессипе çĕнтермессинче Миххан ĕç çук, ун ятне патшапа генералсем пур. Революци юхамĕ сарăлса, çивĕчленсе пыни те питех шиклентермест ăна. Ун ятне полицейскисем пур. Миххашăн бурлаксене сухапуç вырăнне кӳлме май килни те çителĕклĕ. Малтан Михха бурлаксем, суд йышăннине пăхăнса, ĕçе тухма пултарасса шанманччĕ. Харкашу е çапăçу сиксе тухасса кĕтнĕччĕ. Бурлаксем пĕр сăмахсăрах Михха панă хакпа парăма ĕçлесе татма килĕшрĕç. Вăл ыйхине çухатни ĕçĕнче ахăр тапхăр пуçламнинчен килнĕ. Икĕ пине яхăн бурлак маткăпа челенасем туса йывăç тиеççĕ. Хăма çуракан завод икĕ сменăпа кĕрлесе ларать. Ĕнер ыраш вырма, утă çулма тытăннă. Ун тĕрлĕ хуласенчи вуншар амбарне хресченсем тырă йăвантараççĕ. Михха пур çĕре те хăй çитсе ĕçе хăвăртлатасшăн.

Çакнашкал пĕр хĕрӳ ирхине Михха шурăмпуçпе пĕрлех вырăн çинчен тăрса балкона тухрĕ. Атăл енчен вĕрекен ăшă çил чуна уçăлтарать. Михха тутлăн карăнса илчĕ те балкон карлăкĕ çине чавсаланчĕ, тавралăха сăнарĕ. Унăн айĕнче чаплă та аслă имени сарăлса выртать. Пӳрчĕпе тĕлме-тĕлех, Атăл çыранĕ хĕрринче, хăма çуракан заводăн вăрăм мăрйинчен тухакан çăра тĕтĕм тӳпене хупăрланă. Рамсем хашлатса хăма çурнă шав илтĕнет. Завод йĕри-тавра çын кĕшĕлтетет. Мĕн-мĕн тумаççĕ-ши кунта? Ав, шывран кăларнă йывăçсене, вагонетка çине тиесе, цехалла турттарса кĕреççĕ. Çурнă хăмасене çыран хĕррине илсе пыраççĕ те купа çине йăвантараççĕ. Кунтан вĕсене баржа çине йăта-йата тиеççĕ. Каç тĕттĕмĕ витĕр шурăмпуç ӳкнипе çутăла пуçланă Атăл хăватлăн юхать. Атăл леш енче Миххана пуйтаракан вăрман курăнать. Çут тĕнче, этемсем — тĕнчен мĕнпур пуянлăхĕ Миххашăн кăна тейĕн! Анчах çутçанталăк илемĕпе киленсе тăма вăхăт çук. Халăх мĕнле ĕçленине кайса пăхмалла. Ĕç çинчен шухăшлама пăрахайнăччĕ Михха, куçĕ умне часовня, пуп арăмĕпе манашкăсем тухса тăчĕç. Вĕсемпе паллашнăранпа ун пурнăçĕ ытла та савăнăçлă, пит-куçĕнче халĕ те рехетлĕх çиçет. Вăл тепĕр хут тутлăн карăнса илчĕ те пӳрте кĕчĕ, яланхи майлах никама хускатмасăр бурлакла тумланса, кил хушшине тухрĕ. Трифуна урхамах кӳлме, пыл сăра илсе, утрав çыранĕ хĕррине кайса тăма хушса хăварчĕ.

Малтан вăл хăма çуракан цеха кĕчĕ. Кунта виçĕ рам стенана чĕтретсе ĕçлет. Ун шавĕнче, кăшкăрса калаçмасан, çывăхри те илтĕнмест. Михха, никампа сăмах хушмасăр, суртлакан площадкăна тухрĕ, хăма йăтакансем мĕнле çаврăнкаланине сăнарĕ. Атăл çыранĕнчен йывăç турттаракансем патне пырса çитрĕ. Ĕç пур çĕрте те юхать кăна.

— Рейда кайрăмăр! — терĕ вара Михха хăйне кĕтсе илнĕ моториста.

Мотор кĕрленине илтсе, вахтăра тăракан матрос шăнкăравне шăнкăравларĕ. Буксирлă пăрахут çинче ĕçлекенсем палуба çине тухрĕç. Капитан штурвал патне хăпарчĕ, кăшкăртса саламларĕ. Кунта Миххана кашни кунах çакнашкал кĕтсе илсе ăсатнă.

Юхха хирĕç пулсан та, тӳлеккĕн сарăлса выртакан Атăла моторлă кимĕ çивĕччĕн кастарса чупать...

Михха катка хăми чутланă, чутланисене баржа çине тиекен çĕре çитрĕ, чарăнса тăмасăрах йăлăм еннелле тытрĕ. Бурлаксен шӳтле юрри илтĕне пуçларĕ. Михха тӳсеймерĕ — хăй те юрласа ячĕ:



Инке терĕм, мĕн терĕм, 

Аш мунчана пыр терĕм. 

Идет ходом, водом! 

Идет веселая!

Моторлă кимĕ кĕрлесе каçнине курсан, бурлаксем тата янравлăрах юрларĕç. Михха кунта та ĕçсем хĕрӳллĕ пынине аван курать. Вăхăта ахаль ирттерекен çуяс, çапах та кăмăлĕ вĕчĕрхенет. Ан тив, пурте тăрăшса ĕçленĕн курăнччăр та, йывăçа тиес ĕç пурпĕр шухăшланă хăвăртлăхпа пулмасть. Июль уйăхне кĕрсе, урапа пасарĕ те çитнĕ, анаталла ăсатма пĕр çак та хатĕр мар-ха. Пĕлтĕр ку тĕле икĕ çăк ăсатнăччĕ, тиемелли йывăçĕ те сахалтарахчĕ. Июлĕн юлашки кунĕсемпе август — ĕçе татса паракан, тап хăр. Çуллахи вăрăм кунсем иртсен, темех тăваймăн вара Акă мĕншĕн кăшкăра-кăшкăра пырать Михха рейда çуммипе хăпарнăçемĕн.

— Çаврăнкалăр, çаврăнкалăр! Мĕн йăраланатăр унта! Вăхăтра тиесе пĕтерсен хăналама укçа шеллемĕп!

— Эсĕ пире хăналани карланкă таранах ĕнтĕ!

— Хăвăн пырна та ларĕ-ха! — ылханлăн калаçса юлчĕç бурлаксем.

Мотор шавне пула вĕсем хуçа хăлхине сĕмерĕç. Пĕр берди тĕлĕнче Михха чарăнма хушрĕ. Рейда плашкучĕ çине тухрĕ. Юхса выртакан йывăçсем тăрăх çăмăллăн чупса берда çине кĕчĕ. Кунта тăрринчен вăтăршар-хĕрĕхшер вершкаллă бруссене тиеççĕ. Бурлаксем чи парка брусне берда хĕрринелле туртса илчĕç. Михха васкаса çитрĕ те, пакурне пуринчен малтан брус çине лартса, хаваслăн юрласа ячĕ: 



Подняли, молодчики, враз! 



Бурлаксем те юрларĕç:



Разудалые, удалые, подняли враз!



Казак каткинчен те парка брус пуçĕ хĕрринчи пĕрене çине хăпарса выртсан, берда чĕркуççи таран путрĕ. Михха пакурне тĕлĕнмелле çăмăллăн кăларса аяккарах çапса лартрĕ те шӳтле юрă пуçарчĕ:



Пирĕн инке пыл пĕкех, 

Пирĕн инке çу пекех... 

Идет ходом, водом! 

Идет веселее...



Бурлаксем те харăс юрларĕç.

Типĕ çĕрте ку бруса çирĕм çын та вырăнтан сиктереймĕччĕ. Шыва путнă берда çине ултă бурлак çăмăллăн туртса вырнаçтарчĕç те тепĕр брусне тытма васкарĕç.

— Хăвăртрах çаврăнкалăр! Ĕç ăнăçлă вĕçленсен, куç курми ĕçтерĕп! — васкатрĕ хуçа.

Михха кайрĕ. Бурлаксем васкас вырăнне йăраланса ĕçлеме пуçларĕç, пĕр-пĕринпе хуллен те хаяррăн калаçса илчĕç:

— Ылхавлă сехмет темерĕн!

— Шалмана сикесчĕ пĕрех хут!

Михха юлашкинчен маткă тăвакан çĕре çитрĕ. Кунта чи маттур бурлаксем — Энĕшкасси çыннисем — ĕçлеççĕ. Вĕсен хушшинче чи мухтавлă маçтăр — Сантăр. Миххана маткă тиес ĕç вăраха тăсăлни тарăхтарать. Маткă тенине эрне хушшинче туса пĕтерекенччĕ. Кăçал воробине тăратса лартни тăватă кун ĕнтĕ, виççĕмĕш ретне çаплипех тултарман-ха. Маткă хатĕр пулмасан, челенасене ниçта та юхтарса каяс çук.

Пĕр хушă бурлаксем ĕçленине сăнаса тăнă хыççăн:

— Маткăна хăçан туса пĕтерме шутлатăр? — ыйтрĕ Михха сиввĕн.

Хуçа сăмахĕсене илтмен пекех, хирĕç чĕнекен пулмарĕ. Мĕн ĕçе тытăннăранпах çакнашкал, Округ сучĕ укçа шыраса илмелле тунă тăрăх пĕр пуссăр ĕçлекен бурлаксем хуçа тем каласан та шарламаççĕ, хăйсен курайманлăхне çапла палăртаççĕ.

Михха ăна аван туять. Хаяр кăмăл-шухăшĕпе çак самантра пурне те çапса пăрахĕччĕ, пурне те пĕр çĕре çыхса Атăла сиктерĕччĕ. Анчах кам ĕçлĕ вара? Камăн хура тарĕнчен ылтăн тăвăн! Çапах та вĕсем ĕçе юри тăснипе килĕшме юрамасть.

— Акă мĕн, сăрнайсем, маткăна тиесе тултарма сире икĕ кун паратăп. Ĕлкĕреймесен, хăвăра хăвăр ӳпкелĕр! — астутарчĕ Михха.

Шал енчен плашкут тăрăх çырана тухсан, ăна Хĕлип кĕтсе илчĕ.

— Ĕçсем мĕнле пыраççĕ? — тарçине хуравламасăр ыйтрĕ Михха.

— Аванах пек-çке.

— Пек çеç çав... Тĕрĕссипе, ĕç нихçанхинчен те япăх. Эрнеренпе пĕр маткă тăваймастăр.

Куншăн Хĕлип те питех тарăхать. Çапах та айăпне хăй çине илесшĕн мар.

— Халь те хăвалама тăрăшатăп та...

— Хытăрах хăвала. Пĕр минут ахаль ан тăрат вĕсене! Ыран пĕр-пĕр стражник илсе килĕп-ха. Ан тив, саламатпа тăн кĕрттĕр!

Стражник тесен, Хĕлип чĕри яланхи пекех кăртлатрĕ, анчах халăх хушшинче пурăнма хăнăхнăран хăравçăлăха часах сирчĕ.

— Вĕсем килсен аванччĕ те... Бурлаксен наянлăхне вĕçтерĕччĕç, — килĕшрĕ вăл. Кантур тĕлне çитсен: — Стерляк яшки хатĕр! — тесе пĕлтерчĕ.

Стерляк яшки пĕçернине илтсен, Михха кăмăлĕ уçăлчĕ. Хĕлип ăна бурлаксем валли апат хатĕрлекен вучах патне ертсе пычĕ. Такан çинчи хуранне антарса илчĕ те:

— Хăвах чухламалла, хуçа... Ĕçсĕрленни килĕшмест. Сĕтел туса хатĕрле, пуллине кăларса сивĕт, — терĕ.

Михха икĕ савăл илсе хуран çывăхне хучĕ. Урине тутарла хутлатса ларчĕ те сакăр вершкаллă стерляка таткăн-таткăн кăларса савăлсем çине вырнаçтарчĕ. Хĕлип пулштух эрех илсе килчĕ, хуçана тултарса пачĕ. Умран юличчен ĕçсе-çисен, Михха сăхсăхса карттусне тăхăнчĕ.

— Эпĕ кайрăм ĕнтĕ. Эсĕ кунта асту, никама та канăç ан пар. Тепĕр виç-тăватă кунран малтанхи çăка ăсатмаллах.

— Тăрăшăп, Михаил Петрович! — парăнса сăмах пачĕ Хĕлип.

Вĕсем уйрăлчĕç.

— Ĕнтĕ Атăлкассинелле вĕçтер, — терĕ Атăл урлă каçсан Михха моториста. — Малалла урхамахпа каятăп.

Михха тăрантас çинче пакурĕпе тĕрĕнсе тăчĕ те — ун умне куç ытамне шăнăçайми сип-симĕс улăх сарăлса выртрĕ. Мăй таран ӳснĕ сĕлĕ тăрриллĕ курăк лăпкă çилпе хумханса пуç тайнăн курăнать. Михха утрава мĕнле майпа хăй аллине çаклатнине, çав вăхăтрах Микула чăрмантарма тăрăшнине аса илчĕ. «Ăссăр мар, сăрнай... Чут çеç путарса лартмарĕ. Çакна çеç йăнăшрĕ: вăл шутланипе çулталăк хушшинче утравран вун тăватă-вун ултă пин тупăш курмаллаччĕ. Эпĕ çĕр пин ытла тупăш илетĕп».

Инçетри чикĕре шап-шурă тумлă хĕрарăмсем карталанса утă çулаççĕ. Миçе хĕрарăм-ши кунта? Миçе ялтан пухăннă-ши? Куна Михха хăй те пĕлмест, шанăçлă çыннисем каланă тăрăх кăна укçа тӳлет. Кăçал утăпа пĕрле ыраш та пулса килчĕ. Хресченсем хăйсен тыррине вырма тытăнсан, ун ĕçне пăрахса каякансем те тупăнĕç. Ыттн улпутсем çĕр ĕçне аталантарасшăн машинăсем туянма тăрăшаççĕ. Михха тесен, ун çинчен ĕмĕтленмест те. Выçăллă-тутăллă пурăнакан чăвашсен аллисем шанăçлăрах та йӳнерех тесе шутлать.

Хĕрарăмсем утă çулакан çĕре çитсен, хуçа урхамаха чарма хушрĕ. Пăтранчăк куçĕпе тинкеререх пăхрĕ те хĕрарăмсем ăна илĕртесшĕн юри хуçкаланнăн туйăнчĕ. Ав, инçех те мар, çинçе пилĕк ухăнать. Михха юнĕ аскăнланса чупрĕ. Вăл тăрантас çинчен сиксе анчĕ. Пакурне çĕре тăрăнтарса, хĕр еннелле утрĕ. Утă çулакансем асăрхама ĕлкĕриччен кап! ыталаса йăтрĕ. Хĕр шари çухăрса ячĕ. Михха хĕре паккус çине йăвантарчĕ те ахăлтата-ахăлтата унтан-кунтан тыткаларĕ, чуптуса илчĕ. Пĕр хĕрпе вылянă хыççăн теприн патне пычĕ. Лешĕ тарса хăтăлчĕ. Ыттисем те сапаланчĕç.

Михха самант хушши ахăрса тăчĕ те:

— Мĕн каннипе çитĕ! Ĕçе пуçăнăр! — хăтарса кăшкăрчĕ. — Урăх тивместĕп! Эпĕ сăрнайсене ылтăн парасшăнччĕ, вĕсем илесшĕн пулмарĕç. Кăмăла пăсрĕç. Яланах çапла эсир, укçа тупма пĕлместĕр!

Михха тăрантас çине ларчĕ. _ Хĕрарăмсем хăвăрттăн çулнине асăрхасан, рехетленсе астутарчĕ:

— Тăрăшăр, тăрăшăр! Чăнах та калатăп, чипер çулса пĕтерсен, кашнине вуншар пус хушса паратăп...

Хĕвел хăпарнăçемĕн çанталăк шăрăхланчĕ. Анчах урхамах ыткăнса çил кăларнипе Михха ăна туймарĕ. Ялсен тӳпине тивекен çаран çинче утă çулакан çуккине асăрхасан, вĕсем çулма аниччен хăйĕн утине пуçтарма ĕлкĕрессе шанса, чунне килентерекен асаилĕве путрĕ. Ача чухнех ашшĕн суту-илӳ ĕçне çыпçăничченех, энĕшкассисемпе пĕрле вăл малтан выляма-кулма, каярах — утă çулма улăха çӳренĕ. Ав, Лăпăс кӳлли курăнакан пулчĕ те, Михха ăшĕнче хаваслăн кулса илчĕ. Пĕррехинче, кăнтăрлахи апата кĕнĕ вăхăтра, тăватă хĕр ыттисенчен пăрăнса кӳлĕ хĕррипе ӳсекен хăва хушшинелле кĕрсе кайрĕç. Михха, вĕсен хыççăн мулкача йĕрленĕ пек, хăва ăшне чăмрĕ. Ним сас-чӳ кăлармасăр кулĕ хĕррине тухса сывлама чарăнчĕ. Вăхăт нумай иртрĕ-и, сахал-и, инçех те мар шыва шăмпăртаттарни илтĕнчĕ. Ишме пĕлмен пирки хĕрсем ăшăх çĕртех, хуйхатса сехрисене хăпартман кăвакал чĕпписем пек, шăмпăртатаççĕ, пилĕк таран çĕкленеççĕ те каллех шыв çине выртаççĕ, пĕр-пĕрне шывпа сапкалаççĕ. Çапла самай вăхăт выляса савăннă хыççăн.

— Тусăмсем, çынсем апат çисе çулма каймĕç-и? — терĕ пĕр хĕрĕ.

— Тухас! — килĕшрĕç ыттисем.

Сăнакан çуккине шаннипех хĕрсем хăюллăнах кĕписем патнелле утрĕç.

Михха куçĕ алчăрарĕ. Ытти çамрăксене чĕнсе култарма шутланине те манчĕ. Вăл пуррине сиссен, хĕрсем усал-тĕсел майлах куçран çухаласран хăраса, ним сас-чӳ тумасăр айккинерех пытанчĕ.

Хĕрсем хăйсене ним именмесĕр тыткаласа тумланчĕç те куçран çухалчĕç.

Михха, асамласа хăварнă пек, хĕрсем тумланнă вырăна ним хускалмасăр пăхса ларчĕ. Тем вăхăтран тăна кĕрсе хăй тĕллĕн ахăлтатрĕ те, хĕрсенчен мăшкăлласа кулас ĕмĕтне тивĕçтерейменшĕн хайне хăй ятласа, урапасене тăратнă çĕре таврăнчĕ. 

Кӳлĕ патне çитсен, унта халь те хĕрсем шыва кĕнĕн туйăннипе Михха тинкерчĕ. Кӳлĕре пĕр ушкăн кăвакал кăна ишсе çӳренине асăрхасан, кăмăлĕ улшăнчĕ. «Пăшалччĕ кусене», — терĕ хăй ăшĕнче.

Энĕш юханшывĕ урлă каçсан, Миххана тепĕр асаилӳ тыткăна илчĕ. Çамрăк чух вĕсем çак айлăма выртма килетчĕç. Вĕсемпе пĕрле пĕр çитĕннĕ хĕр выртма çӳретчĕ те ачасем тупмалла мар çĕре пытанса çывăратчĕ, Михха, нумай каç сыхласа, çак хĕр кимĕ айне кĕрсе выртннне асăрхарĕ. Вара вăл çекĕл тума юрăхлă вăрăм шĕшкĕ касрĕ. Вĕçне йĕвен чĕлпĕрĕсем çыхса тăсрĕ те ачасене пухрĕ. Ним сас-чӳ тумасăр пырса, шĕшкĕ çекĕлĕпе çăпата пуçĕнчен çаклатрĕ. Ыттисем харăс туртса сĕтĕрсе кайрĕç. Нумаях та пулмасть çуса кайнă çумăрпа шунĕ хĕрлĕ пылчăк çинче енчен енне çаврăнкаласа, хĕр сĕтĕрĕнет. Сăхманĕ йӳле кайнипе кĕпи малтанах шуррăн вĕлкĕшетчĕ. Сĕтĕрнĕçемĕн пылчăк сăрнипе палăрми пулчĕ. Çур çухрăм ытла сĕтĕрсен, ачасем йĕвен чĕллĕрĕсене вĕçертсе тарчĕç. Çитĕннĕ хĕр макăра-макăра килелле утрĕ. Ун чухне ним хуйхи-суйхине пĕлмен çамрăклăхчĕ çав. Тем тусан та килĕшетчĕ. Халь килĕшмест-и вара? Халь те çавах, анчах ашканăвĕ çеç урăхла. Иккун тупнă çăлкуçĕ çине туса лартнă пысăк часовня курăна пуçларĕ. Урăх унта çăл шывне кам шухăшланă çав ĕçсе ăш хыпнине кантараймĕ. Ку шыва, пӳрнеске пек кĕленчесем çине тултарса, укçалла сутаççĕ. Тупăша пысăклатасшăн, архиерей тăрăшнипе, Энĕшкасси çывăхĕнче тупăннă тĕлĕнмелле хăват çинчен миçе чиркӳре калаçу туса ирттермерĕç-ши! Пуп арăмĕн сывмар чухнехипе сывалсан ӳкернĕ сăнӳкерчĕкĕсенĕ ăçти-ăçти хаçат çине пичетлесе кăлармарĕç-ши!.. Çавăн хыççăн тĕлĕнмелле хăват шыраса килекенсен йышĕ темиçе хут та ӳсрĕ. Ав, халь те часовня патĕнче темиçе çын упаленеççĕ.

Михха хăй туса панă пӳрте кĕнĕ çĕре виçĕ манашки те вырăн çинчен тăман-ха. Каç аванах ӳсĕртсе хăварнипе мухмăрласа выртаççĕ. Пуп арăмĕ çуккине асăрхасан, Михха пушех савăнчĕ. Вăл ăна тахçанах йăлăхтарса çитернĕ ĕнтĕ. Ун çумĕнче манашкăсем чечекĕн курăнаççĕ тата вĕсем савма та лайăхрах пултараççĕ. Çамрăкрах манашки куçне уçса пăхрĕ те, Михха пичкепе сăра йăтса кĕнине курсан, аялти кĕпе вĕççĕнех сиксе тăчĕ:

— Йăмăксем, çырла шывĕ çитрĕ! Çӳлти патшалăха вĕçме вăхăт! 

Тепĕр икĕ манашки те вырăн çинчен тăрсан, виççĕшĕ Михха аллинчи сăра пичкине туртса илчĕç. Çамрăкраххи Михха мăйĕнчен çакăнчĕ:

— Чуниллиçĕм... Эпĕ кĕçĕр тĕлĕкре те санпала аташнă. Чупту часрах.,.

Манашкăн уçă кăкăрĕ, вĕри сывлăшĕ хуçана ухмаха ертсе ячĕ. Михха манашкăна хăй çумне чăмăртаса илчĕ.

Михха çамрăкраххине савнăшăн лешсем кĕвĕçеççĕ те, хуçана çиллентересрен, парнесем кĕми пуласран хăраса, шарламарĕç.

Сăра тултарса хатĕрлесен, Миххапа çамрăкрах манашки те сĕтел хушшине ларчĕç. Вĕсен хушшинче намăс çуртĕнче кăна илтмелле калаçу та кулăшу тапранчĕ. Куншăн ытлашши тĕлĕнмеллиех те çук. Манашкăсем çамрăк пурнăçĕнче телейсĕр ăраскал сиксе тухнине тӳссе ирттереймен, инкеке çĕнтерме вăй-хăват çитереймен пирки мăнастире пырса кĕнĕ. Унта вĕсем тăнăçлă та тӳлек пурнăç шыранă. Çынсем хушшинче пурăннă чух хускалнă чĕрине лăплантарсан, ĕмĕр тăршшине турра кĕлтуса ирттерме ĕмĕтленнĕ. Анчах мăнастирте вĕсем ун тулашĕнчинчен те киревсĕртерех пурнăçпа тĕл пулчĕç. Архиерей е мăнастире пăхса тăракан пуп таврашсем мăшкăлламан пĕр манашкă та юлман. Кăшт айăпа кĕрсенех, игумен вĕсене, çĕрĕн-кунĕн чĕркуççи çинче тăратса, шывпа çăкăр кăна çитерсе асаплантарать. Çак тăрăхран ĕнтĕ вĕсем никам та сыхламан пек чухне пуриншĕн те тавăрма пек алхасаççĕ.

Манашкăсем хушшинче асса ларма питех хаваслă пулин те, Михха хăй ăçта, мĕн ĕçпе тухнине аса илчĕ.

— Сăваплă йăмăксем, шапаç! Ман кайма вăхăт.

— Эсĕ яланах пирĕнтен тарасшăн, — ӳпкеленçи турĕ ун арăкĕ çинче ларакан çамрăкрах манашки. — Саншăн эпир тунсăхлани ним те мар.

— Кăвакарчăнăм, лăплан. Чăнах та калатăп, уй-хирти тарçăсем ĕçленине кайса пăхатăп та таврăнатăп.

Пуп арăмĕ юлашки вăхăтра. кунне-çĕрне ытларах часовньăра ирттерет. Анчах сăваплă ĕç тăвас шутпа мар, чĕри пĕрре çуннине, тепре савăннине пытарасшăн. Архиерей манашкăсене ярса панăранпа Михха хăйĕнчен сивĕннине тахçанах сиснĕ вăл. Унччен иккĕшĕ лайăхах пурăннине аса илтерсе хăй май çавăрма тăрăшсан, нӳремсĕрле хатăрса пăрахнине те курнă. Çавăнпа пĕрлех пуп арăмĕ упăшки хăйне хĕсĕр сурăх тесе хăртни тĕрес пулманнине те туйрĕ. Ун ăшĕнче ача ӳсет. Вăл та чипер хĕрарăмах иккен. Халиччен ача çукки упăшкинчен килнĕ-мĕн. Тĕн йĕркисем хăратса тăмăсан, вăл упăшкине ĕмĕр тăршшĕпе хăртнăшăн тавăрĕччĕ. Кунашкал пуçсăрланни ырăпа вĕçленмессе туйса шарламарĕ. Миххана пĕлтерме те май килмерĕ, е хăюлăх çитеймерĕ. Паян унпала татăклах калаçма шутларĕ. Ку хыпара илтсен, Михха манашкăсене пăрахĕ те, тен, каллех ăна çеç савĕ.

Тăрантас патне каякан çул çинче вĕсем тĕл пулчĕç.

— А-а... Мария Петровна... — Пăрăнма май килменнипе чĕнчĕ Михха.

Пуп арăмĕн çилли тăвăлса килчĕ. Михха манашкăсем патĕнчен тухнине курчĕ вăл. Ятлаçасран е макăрасран аран тӳссе:

— Михаил Петрович, ман сирĕнпе сăмах пурччĕ, — терĕ.

— Эпĕ ерĕçместĕп-çке!

Пуп арăмĕ куна та тӳссе ирттерчĕ. Сасси çеç кӳреннĕн илтĕнчĕ.

— Сисетĕп, сан манпа калаçма вăхăт çук. Сана ыттисем илĕртеççĕ.

— Мария Петровна! — вĕчĕрхенсе пӳлчĕ Михха. — Эпĕ, чăнах та, васкатăп!

— Ман ăшра сан ачу ӳсет... — хăйса пĕлтерчĕ те пуп арăмĕ хăйĕнчен хăй вăтанса пуçне пĕкрĕ.

Часовня патĕнче çын çук пулсан, Михха ахăрсах кулĕччĕ. Çапах та йĕрлешкелемесĕр ирттереймерĕ.

— Ман ачи ăçтан паллă? Хăлхине картса янă-им? Пуп арăмĕн чĕри çĕçĕпе каснăн ыратрĕ. Вăл пуçне çĕклесе Михха çине тинкерчĕ.

— Иçмасса, турăран хăрасчĕ!

— Турă ятне хутшăнтармасан та пырĕ. Эсĕ вун çичĕ çулхи хĕрача мар. Малтанах шухăшламаллаччĕ. Кӳлешме те сăлтав çук. Пачăшкăпа иксĕр ача çуккишĕн пăшăрханаттăр. Ĕнтĕ эсир те ачаллă пулăр. Хреснашшĕне хама тăвăр...

Пуп арăмĕ тӳсеймерĕ, чун тăвăлни тухрĕ.

— Эпĕ сана этем тесе шутланă... Йăнăшрăм иккен. Илĕртсе çылăха кĕртрĕн те халь ним вăтанмасăр кулатăн... Ылханатăп сана... — Çĕре ӳксе сасăпах макăрчĕ. Тем вăхăтран пуçне çĕклерĕ те Михха çуккине асăрхарĕ. Инкек манашкăсенчен килнине аса илсе, ура çине тăчĕ.

Манашкăсем халь те сĕтел хушшинче сара ĕçеççĕ-ха. Ӳсĕрĕлме ĕлкĕрнипе шавлаççĕ, юрă анрашаççĕ:



Годы пройдут за годами, 

Морщины покроют лица. 

Горько зальюсь я слезами. 

Но не забуду его...



Пуп арăмĕ кĕнине пуринчен малтан асăрханă манашки саркаланса сĕнчĕ:

— Мария Петровна, ĕç-ха! Михаил Петрович хăватлă сăра илсе килнĕ.

— Намăса çухатнă сучкасем темерĕн! Сирĕн йышши йĕрĕхсене çĕр мĕнле тӳсет-ши! — нимне пĕлми кăшкăрса пăрахрĕ пуп арăмĕ.

Манашкăсем ахăрса ячĕç. Çамрăкраххи пуп арăмĕ çине пӳрнипе тĕллерĕ:

— Пăхăр-ха, пăхăр, сучка марри тăрать! Хăй Михха еркĕнĕ иккенне те маннă!

Пуп арăмĕ урăх сăмахлашса тăмасăрах çамрăкрах манашкине çӳçĕнчен пĕтĕрсе илчĕ, çĕре тăсса ӳкерчĕ. Лешĕ пусма вырттарнă сысна пек çуйхашма тапратрĕ. Пуп арăмĕ, ун пуçне урай хăми çине шакка-шакка, шăл витĕр сăптăрчĕ:

— Эпĕ кам еркĕнĕ пулнине кăтартăп-ха сана... Михаил Петровича илĕртме те пăрахăн!..

Икĕ манашки хырăмне тытсах ахăрчĕç, анчах ватăраххи çуйхашнине часовня патне пухăннă çынсем илтесрен хăранипе тăна кĕчĕ..

— Чарăнăр, чарăнăр! — хушрĕ вăл, кĕтесре ларакан шыв витрине йăтса пырса, вĕсем çине йăвантарчĕ. Пуп арăмĕ çамрăк манашкăн çӳçне вĕçертсен тата хытăрах хăтăрчĕ: — Мĕн çитмен сире? Е пурсăмăра та ыранах мăнастире е тĕрмене хупчăр тетĕр-и?

Юлашкинчен пурте йăл илсе чĕркуççи çине ӳкрĕç, пĕр-пĕринчен каçару ыйтса кĕлтума тытăнчĕç.

Пуп арăмĕ хăй йывăр çынне пĕлтерни, макăра-макăра ӳпкелени Михха кăмăлне кăштах пăснăччĕ. Вăрмана кĕрсен каллех уçăлчĕ. Çул икĕ айккипе ларакан улмуççисем çинче улмисем сухан çыххи евĕр çакăнса тăраççĕ, Шĕшкĕсем çинчи мăйăр курланкисем хăмла пек курăнаççĕ. Пилешпе палан пиçейменха, хĕвел пайăрки ӳкнипе кĕмĕллĕн йăлтăртатаççĕ. Сывлама уçă, çăмăл. Энĕшкасси вăрманĕ, унăннипе танлаштарсан саплăк çеç пулин те, тăваннăн туйăнать.

Вăрмантан тухса уя кĕчĕç. Михха çĕрне çитесси те инçе мар ĕнтĕ. Вăл çĕкленсе пакур çине тĕренчĕ те — вĕçĕ-хĕррисĕр ыраш пусси курăнчĕ. Унта шучĕ çук йышлă хĕрарăм тыр вырать. Çывхарсан, Михха таса е таса мар вырнине тĕрĕслес шутпа тăрантас çинчен анчĕ. Кашни каçалăках тишкерсе, васкамасăр утрĕ. Хуçан тыррине халиччен те. Выракансем вăл кунашкал тĕрĕсленине, таса мар выракана кунĕпе ĕçлесен те пĕр пуссăрах хăваласа янине пĕлекенсем тирпейлĕрех вырма тăрăшрĕç, ыттисене те çавнах тума хушрĕç.

Хĕрарăмсен илемлĕ кӳлепи Миххана улахри пекех илĕртрĕ. Аскăнлăхне манашкăсем патĕнче вĕçтерсе хăварман пулсан, хăшĕнпе те пулин вылякалĕччĕ те. Халь тутă та рехетлĕ куçĕпе пăхса:

— Тăрăшăр, тăрăшăр, хĕрĕмсем... Хăвăрт вырса пĕтерсен, пĕрер кĕпелĕх хушса паратăн! — терĕ.

Хĕрарăмсенчен ютшăнса пыма хăтлансан та, Михха пĕрин тĕлне çитсен ирĕксĕрех чарăнчĕ. «Ăçта, хăçан курнăччĕ эпĕ ку кĕпçе пек яштак пӳ-сие?» Лешĕ пуçне çĕклемесĕрех ывăçри тыррине çыхă çине çавăрса хучĕ те каллех вырма пикенчĕ. Михха сасартăках темиçе çул каярах пулса иртнине аса илчĕ. Йăлăмран утă çулса каçсан, пĕррехинче Михха Атăл çинчен таврăнчĕ те хĕре урари аттине хывма хушрĕ. Лешĕ атта хывма тăрсан, ăна хăй çине туртса ӳкерчĕ. Чăлана йăтса кĕрсе вырăн çине пăрахрĕ. Май килмерĕ, пĕр сăрнайĕ кансĕрлерĕ. Çитменнине, турчкапа ислетрĕ. Михха хĕре пусмăрлайманшăн эрленсе ассăн сывларĕ: «Сăрнай темерĕн, мана кăмăлна парăннă пулсан, паян кун та хуçа арăмĕ евĕр пурăнаттăн... Халь ĕнтĕ ĕнсӳ татăласла мекĕçленсен те, тăраниччен çиеймĕн». Миххан çак хĕрарăмпа хирĕç тăрса калаçас килчĕ. Ан тив, хăй ăссăртан тарăхса пурăннине туйса хурлантăр. Енчен халь те парăнманла хăтлансан, Миххана хисеплемесен, ĕçрен хăвалама та юрать.

— Кĕтерук, турă пулăштăр! — хаваслă та шӳтле сасăпа чĕнчĕ Михха.

— Тавтапуç!

Пуçне çĕклесе пăхмасăрах саламлани Михха камăлне пăсрĕ. Ĕнтĕ тем туса пăрахма та сăлтав тупăнчĕ. Анчах йĕкĕлтесе путарас шухăшĕпе кулсарах каларĕ:

— Паян миçе тĕм турăн-ха?

— Шутламан...

Михха авăкланма пуçланипе сассине хăпартрĕ:

— Миçе тĕмне шутламасăр мĕнле выратăн?

— Шутлама мĕне кирлĕ мана? Хуçан тырри, вăл шутлатăр!

Миххашăн ку ытлашши те пулчĕ. Вăл ăна çĕр тӳсейми хур кӳрсе ĕçрен хвалама та хатĕрччĕ, хăма çуракан завод вăхăтсăр, халиччен илтменле вăраххăн та çуйлăн кăшкăртса яни чăрмантарчĕ. Малтанах Миххана таçта вут-кăвар хыпса илнĕ пек туйăнчĕ. Ун чухнехи пек кăшкăртманнине уйăрсан, Атăлкассинелле вĕçтерме шут тытрĕ. Анчах тăрантас еннелле ура пусма та ĕлкĕреймерĕ — Кĕтерук тӳрленсе тăчĕ те, хуçа ыйтăвĕ çине хуравланă пек, пĕтĕм сассипе йыхăрчĕ:

— Эй-й!.. Тусăмсем! Вырма пăрахăр!

Сасартăк вуншар хĕрарăм кăшкăрса пĕтĕм уй-хире янратса ячĕç:

— Хĕрарăмсем, вырма пăрахăр! Вырма пăрахă-ăр-р! Хĕрарăмсем Михха куçĕ умĕнчех пуçланă кĕлтине те тултармасăр Кĕтерук патнелле чупрĕç.

Халлĕхе ним ăнланмасан та, Михха Кĕтерука хаяррăн хăтăрса пăрахрĕ:

— Çынсене вырма пăрахтарма мĕнле хăйрăн!

— Ху илтмерĕн-и, завод кăшкăртрĕ! — хавхалануллăн тавăрса хучĕ Кĕтерук. 

— Мĕн терĕн?

— Завод кăшкăртрĕ, ĕçе пăрахма вăхăт терĕм. Акă ĕнтĕ юлашкинчен те пулин санпа калаçма самант килчĕ.

Миххапа Кĕтерука пĕр ушкăн хĕрарăм карталаса илчĕ. Ыттисем те чупа-чупа çитнĕçемĕн карта аслăланса, çăтăланса пычĕ.

Хăйне читлĕхе лекнĕ тискер кайăк пек туйнипе Миххан ӳсĕрĕ-мĕнĕ çăва патне вĕçсе кайрĕ. Вăл кунашкал лару-тăрăва мĕнле çакланнине тата малалла мĕн тумаллине те тавçăраймарĕ. Çак çеç паллă ĕнтĕ ăна: мĕнпур айăпĕ Кĕтерукра. Хĕрарăмсене вăл ĕçе пăрахтарчĕ.

Кĕтерук шухăшне малалла каларĕ:

— Ан ман, хуçа... Енчен эпир мĕн ыйтнине памасан, тырруна пуçĕпех вырмастпăр!

Михха ирĕксĕрех аса илчĕ: кунашкал сăмахсене вăл çуркунне бурлаксенчен илтнĕччĕ. Нивушлĕ хĕрарăмсем забастовка тума шутланă? Куна ниепле те тӳсме çук!

— Эсĕ, сăрнай, мана хирĕç тăма-и? — кăшкăрса пăрахрĕ те Михха, чышкине чăмăрласа, Кĕтерук еннелле утăмларĕ.

— Майперех пул, хуçа! — ним хăрамасăр астутарчĕ Кĕтерук. Алăри çурли хĕвел çинче хăрушшăн çиçсе илчĕ.

— Майпе, сехмет!

— Тĕкĕнме ан хăй!

— Çакăнтах виле йытă пек выртса юлăн! — шавларĕç хĕрарăмсем, çурлисене вылятса.

Михха шартах сикрĕ. Чăмăрĕсем уçăлчĕç. Ун умĕнче хăй патĕнче тарçăра пурăннă, ялти путсĕр çын арăмĕ мар, темле юмахри аслати те кăра çил кăларакан асамçă тăнăн курăнчĕ.

— Майперех пул, хуçа! — татах астутарчĕ те Кĕтерук малалла каларĕ: — Халь эпĕ татăк çăкăршăн, çинĕ-çимен, çĕрне-кунне, канăçне-мĕнне пĕлмесĕр сан вараланчăк çи-пуçна тасатакан чура мар!

Хĕрарăмсен хушшинче йĕпĕслĕ сасăсем илтĕнчĕç:

— Лайăхрах ислет ăна! Ĕмĕр тăршшĕпех ан мантăр!

— Эсир пылпа çу çинче ишмелĕхне пилĕкĕме пайтах хуçнă, кĕлтума та макăрма тата телейсĕр ăраскалăма ылханма çеç пултаракан Кĕтерук мар эпĕ текех! Эпĕ халь — урăх Кĕтерук! Эпĕ халь — çын! Анчах сан йышши мар. Мĕншĕн тесен эсĕ çын мар — сехмет! — Кĕтерук сывлăш çавăрма чарăнчĕ. Тăнăçлăн та хаяррăн пăхса тăраççĕ хĕрарăмсем. Хăш пĕрисен куçĕнче куççуль пĕрчисем йăлтăртатаççĕ. Михха та хăрушă шăплăха сирме хăрать. Кĕтерук аллипе сывлăша кастарса илчĕ: — Мĕн каласси пур вара... Мана çеç хĕн-хур кăтартнă-и эсĕ! Манран çеç мăшкăлласа кулнă-и?.. 'Сан юнлă та çăткăн аллусем çитнĕ çĕрте: Атăл çинче, вăрманта, улăхра, уй-хирте — пур çĕрте те эсĕ пуймалăхне хĕн-хур тӳсеççĕ. Çакăншăн эсĕ — сехмет! Çавăншăн тăр-кăнтăрлах çĕршер бурлака çаратрăн. Вĕсем сан мулна юханшывпа антарса панă. Эсĕ вĕсене улталарăн. Халь ĕнтĕ сутăнчăк суд хӳтĕленипе бур-лаксен мăйне татасшăн.

Кĕтерук çине пăхса, ун сăмахĕсене итлесе тăнă май Михха, ку хĕрарăм мар, асамçă иккенне чăнласах ĕненчĕ. Çав путсĕр çын арăмĕ, ĕмĕрхи тарçă хĕрĕ çак сăмахсене ăçтан тупса калайтăр! Тата ытти çĕршер хĕрарăма ăçтан хăй майлă çавăрайтăр!

Хĕрарăмсем, Кĕтерука итлесе тăнăçем, хăйсен çын тивĕçлĕхне ытларах туйнипе мăнаçланчĕç, сехметпе çĕнтеричченех кĕрешес вăй-хăватне татах çирĕплетрĕç.

— Хăвах илтрĕн, — малалла каларĕ Кĕтерук, — завод пире санпа кĕрешме чĕнчĕ. Эпир паян, йывăр ĕçпе аманнă çанçурăма тӳрĕ тытса, сана çакна тума хушатпăр: чи малтанах, çуркунне çаратнă пилĕк пин тенке бурлаксене тавăрса пар. Округ сучĕ йышăннă киревсĕр ĕçе сӳнтер. Халь йывăç тиенĕ çĕрте бурлаксемпе килĕшсе çĕнĕ договор ту. Ку çеç те мар-ха, тырă вырнăшăн пире кунне пĕр тенкĕ тӳлетĕн, мĕн ĕçленине кашни кунах парса пыратăн. Паян ĕçленине кĕçĕр тӳлемесен, ирхине ĕçе тухмастпăр. Кăнтăрлахи апат валли хăймине пуçтарнă сĕт мар, чипер сĕтех илсе килетĕн. Эпир ыйтнипе килĕшмесен, туртана каялла çавăрса кӳлетпĕр те, тырру-пуллу çакăнтах юхса тухсан та, вырма тытăнмастпăр! самантлăха Кĕтерук каллех чарăнчĕ. Вара, сывлăша ӳпке тулли çăтса, пĕтĕм сассипе кăшкăрчĕ: — Тусăмсем, тĕрĕс каларăм-и эпĕ!

— Тĕрĕс! Тĕрĕс!

— Çаратнă укçана бурлаксене каялла тавăрса патăр!

— Кунне пер тенкĕрен кая тӳлесен, вырмастпăр!

— Хăймине пуçтарнă сĕт кирлĕ мар пире!

— Килĕшмесен, тырри-пулли çакăнтах çунса кайтăр! — хăюллăн та янравлăн шавларĕç хĕрарăмсем.

Михха хĕрарăмсен чĕрене касакан сассисене итлесшĕн мар карттусне пусарах лартрĕ те шав лăпланасса кĕтсе илмесерех урапа еннелле çаврăнчĕ.

Хĕрарăмсем, икĕ еннелле сирĕлсе, çул турĕç.

Михха хĕрарăмсен хушшинчен сирпĕнсе тухрĕ. Тăрантас çине хăпарса ларчĕ. Хуçи хушасса кĕтмесĕрех, Трифун урхамахне хăваларĕ. Хĕрарăмсен хаяр сасси Михха хăлхинче янласа пычĕ.

— Бурлаксене пилĕк пин тенке тавăрса пама ан ман!

— Кунне пĕр тенкĕ тӳлемесен, пурпĕр вырмастпăр!

— Хăймине пуçтарнă сĕт кирлĕ мар пире!

— Килĕшмесен, тырри-пулли çакăнтах çунса кайтăр. Тăрантас куçран çухалсан, хĕрарăмсем шăпланчĕç те каллех Кĕтерук еннелле çаврăнчĕç. Хавасланнă сăн-пичĕсенче куçсуль ялтăрать.

— Хаклă тусăмсем!.. — хавхалануллăн чĕнчĕ Кĕтерук. Малтисем кĕпĕрленсе пырса Кĕтерука ал-вĕççĕн çĕклерĕç. Вăл пурне те курăнакан пулчĕ.

— Хаклă тусăмсем!.. — тем пекех хумхансан та, янравлă сăмах пуçарчĕ Кĕтерук. — Юехмет нумай терт кăтартнă» пире! Нумай мăшкăлланă! Нумайăшне тĕп туса ыйткалакансен хутаçне çактарнă... Паян эпир хамăрăн çынлăхшăн, ĕç тивлечĕпе пурнăç тăвассишĕн, хĕн-хур çапса хуçнипе вăхăтсăр тупăка кĕрсе выртассине хирĕç, вилĕмле хĕрешĕве тухрăмăр. Çак аслă кĕрешӳре эпир ним те çухатмастпăр! — Кĕтерукăн «Пусть господствующие классы содрогаются перед коммунистической революцией. Пролетариям нечего терять в ней кроме своих цепей. Приобретут же они весь мир...» тесе калас килчĕ, анчах шарламарĕ. Революциллĕ сăмахсене илтмен хĕрарăмсем ăçтан ăнланайĕç ăна. Хам чĕлхепе каласа панине лайăхрах тăна хурĕç тесе шутларĕ. — Сехмет пуян та хăватлă, тӳре-шарасем ун майлă. Пурпĕр эпир-ĕçлесе памасан вăл — виле кăна. Çавăнпа эпир унран вăйлăрах та хăватлăрах. Эпир пурте пĕр чăмăр чухне — сехмет çĕнтереймĕ! Хаклă тусăмсем, çакна та ан манăр: сехметпе кĕрешес çĕрте эпир пĕччен мар. Пирĕнпе пĕрле хăма çуракан заводри рабочисем, рейдăра ĕçлекен бурлаксем, улăхра утă çулакансем, пĕр сăмахпа, Миххан мĕнпур тарçисем кĕрешеççĕ. Пирĕн хута кĕме ытти рабочисем те хатĕр. Анчах çĕнтерӳ çăмăллăн килессе ан шанăр. Сехмет пире чĕркуçлентересшĕн хурăн пуçлă çĕленĕн те курăнĕ, полицейскисемпе те хăратĕ. Чĕрене хытарăр, чĕтресе ӳкме ирĕк ан парăр! Хамăр хушăра хăравçăпа сутăнчăк этем тупăнсан, ăна çавăнтах çапса пăрахăр! Ун йышши çĕлен-калта çутçанталăка вараласа ан пурăнтăр... Хаклă тусăмсем, çĕнтеричченех çирĕп тăма сăмах парса, çак таса уйра тупа тăвар!

— Тупа тăватпар! — хавхалануллăн та хаяррăн янларĕ хĕрарăмсен сасси.

Кĕтерука çĕре тăратрĕç. Вăл чĕркуçленсе çĕре çыртрĕ. Ун хыççăн ыттисем те чĕркуçленсе çĕре çыртрĕç.



II
 

Упăшки ĕçĕсемпе питех интересленмен пирки Лукарье завод вăхăтсăр кăшкăртнине йӳпсесех каймарĕ. Ăна урăххи хăратса пăрахрĕ. Кил хушшине сурăхсем сĕрлесе кĕчĕç. Вара ĕнесене, пăрусене, юлашкинчен хурсене те кĕртрĕç. Лукарьене кĕтӳ çӳренĕ çĕрте темле инкек сиксе тухнăн туйăнчĕ. Хапхаран чупса тухрĕ те вăл тепĕр тĕлĕнмелле япала курчĕ: кунта кĕтӳçсем çеç мар, сысна, чăх-чĕп, кайăк-кĕшĕк пăхакансемпе ĕне сăвакансем пухăннă та вĕсене ватă кĕтӳç Кавĕрле тем каласа ăнлантарать.

— Мĕн пулнă? Выльăхсене ма хăваласа кĕртрĕр? — сывлăшне аран çавăрса каларĕ Лукарье.

Тарçисем ун еннелле çаврăнчĕç, анчах пĕри те пĕр сăмах чĕнмерĕç. Вĕсен умĕнче — хăйсене алăра тыткалама хăнăхнă, пĕр сăмахне итлеменшĕн тем туса пăрахма пултаракан хуçа арăмĕ.

— Выльăхсене ма вăхăтсăр хăваласа кĕртрĕр? Кавĕрле пичче, санран ыйтатăп, ма шарламастăн? — Çуйланнине пытараймасăр каларĕ Лукарье..

Ватă кĕтӳç парăнма хăнăхнă йăлипе çĕлĕкне хывса, хул хушшине хĕстерчĕ. Вара хĕн-хур айĕнче пурăнса та тĕксĕмленмен куçĕпе Лукарье çине пăхса хуравларĕ:

— Мĕн пуласси-мĕнни, Лукерья Семеновна. Хăма çуракан завод кăшкăртнине хăвăр та илтрĕр-и, тен... Вăл пире шурăмпуç хыççăн хĕвеллĕ кун çитнине хыпарларĕ. Эпир чурасем çеç мар, çынçем иккенне те пĕлтерчĕ. Сире эпир хамăр алăпа мул пухса панă. Акă, хамах илсен те, сирĕн патăрта ĕçлесе суха хăми пек авăнтăм. Инçе пин пуç выльăх пăхса ӳстермен эпĕ? Эсир мана пурĕ те чуна усрамалăх кăна тӳлетĕр. Эпĕ сирен пата килнĕ чухнех пекех çĕтĕк-çурханах. Ватăлса утайми пулсан ăçта выртса вилесси те паллă мар. Паян пуриншĕн те кăштах тӳлеттерес шухăшпа кĕтĕве ир хăваласа кĕртрĕмĕр...

Лукарье çуркунне бурлаксем çак май калаçаççĕ тенине илтнĕччĕ. Бурлаксем хуть вăрманта е Атăл çинче çӳресе чурăса тухнă этемсем. Кусем килти çынсем майлахчĕ. Ялан куç умĕнче, ал айĕнче пурăннă. Кавĕрле мучи текеннипе Лукарье имени çуртне куçнăранпа кашни кунах тĕл пулнă. Вăл хирĕç чĕннине мар, сассине кăларнине те илтмен. Ыттисене те çирĕп алпа тыткаланă. Сасартăк çав шанăçлă та парăннă тарçăсем темле кичемле сӳпĕлтетеççĕ. Улпут йĕркисене пăсса, выльăх-чĕрлĕхе киле хуса кĕртнĕ. Лукарьен, пĕр шухăшласан, ват кĕтӳçе питĕнчен çутăлтарса ярас килчĕ. Хĕрарăмсене çивĕтне тапăлтарсан та çылăх мар. Анчах вырăнтан хускалмасăр, çăварне уçаймасăр хытса тăчĕ.

Ватă кĕтӳç сăмахне малалла тăсрĕ:

— Хуçана çакна калăр: вăл çуркунне йывăçа мольăпа хăваласа антарнă çынсене çаратнă... Тавăрса патăр. Пирĕн шалăва та уйăхне вунă тенке çитертĕр. Кĕтӳре çӳренĕ чух выльăхсене пăхнă çĕрте тăхăнма тумтир, урана сырмалли ахалех патăр. Тип шӳрпе çеç сыпнипе урасем аран улшăнаççĕ. Ĕçре чирлесе ӳксен, кăларса ан ывăттăр. Эпир ыйтнисемпе килĕшмесен, выльăхăр-чĕрлĕхĕр çакăнтах вилсе пĕтсен те, пăхмастпăр,.

Шухăшне вĕçлесен, Кавĕрле çĕлĕкне тăхăнчĕ те айккинелле пăрăнчĕ. Ун хыççăн ытти тарçăсем те утрĕç.

Лукарье темле инкек сиксе тухнине чухларĕ ĕнтĕ. Выльăх-чĕрлĕхе халех кĕтĕве хуса каймасан, мĕн курĕç. Кил хушшинче мĕнпе тăрантарас вĕсене? Ĕнесем сĕт чакарĕç, тупăш пĕчĕкленĕ. Вăл хăвăртрах упăшкине тупса пĕлтересшĕн тимĕр хапха еннелле чупрĕ.



III


Хăма çуракан завод та ĕçлеменнине асăрхасан, Михха хĕрарăмсем сӳпĕлтетни ахальтен маррине ăнланса çитрĕ. Ав, рабочисем суртлакан площадка пухăннă. Пĕри сăмах калать пулмалла. Кам-ши? Михха палласа ĕлкĕреймерĕ, Волжанинов çӳллĕ вырăнтан халăх хушшине чăмса çухалчĕ. Унăн юлашки сăмахĕ çак пулчĕ: «Юлташсем! Пирĕн çĕнтересси хамăртан килĕ. Çавăнпа çирĕп тăма сăмах тăвăр! Сутăнчăксене иим шеллемесĕр пĕтерĕр!»

Михха тăрантас çинчен анчĕ те халь çеç Волжанинов тăнă вырăна, урнă кашкăр пек, сиксе хăпарчĕ. Çисе ярасла пăхса, сурчăкне сирпĕтрĕ:

— А-а, сăрнайсем! Пăлхав тума шутларăр-и?! Çĕпĕре каторгăна каяс килчĕ-и?!.

Ытла та тĕлĕнмелле: халăх, хăраса саланас вырăнне, вырăнтан та хускалмарĕ. Хушăран хаяр та юнавлă сăмахсем илтĕнчĕç:

— Ан хăрат!

— Мĕн хăратнипе çитет!

Михха кам сасă панине асăрхаса юлма тăрăшрĕ.

— Хӳтлĕхрен чĕлхе тăсма хăякан сăрнай кам вăл?!

— Эпĕ!

Кăнтăрлахи сменăра ĕçлекен кăчакар иккен. Ĕçри тумĕпех. Ку таранччен ним тусах та хăйне хăй палăртман, хуçана тĕл пулсан, çĕлĕкне хывса пуç тайнă. Çак çын хăйне паллаштарнипе çеç çырлахмарĕ, мала тухса тăчĕ.

— Чĕлхене тăсма хăяканни эпĕ-ха! — тепĕр хут çирĕплетрĕ те кăчакар пуриншĕн те сăмах калама тытăнчĕ; — Анчах хӳтлĕхе пытанма шутламан та. Унашкал йăла пирĕнте çук. Мĕн тесе пытанмалла, тет, пирĕн? Эпир никама та çаратман. Пирĕн чĕресем çын умĕнче тӳрĕ те таса. Çĕпĕре ярассипе те ахалех хăрататăн. Пирĕншĕн кунта та каторга. Тата çакна та йăнăшатăр: паянлăха пăлхавçăсем мар-ха эпир, забастовка кăна пуçарнă. Пире ĕçе кăларас тесен, акă мĕн сĕнетпĕр сире! Малтанах, çуркунне бурлаксене çаратнă пилĕк пине тавăрса пар. Суд ĕçне сӳнтер. Халь ĕçленĕшĕн бурлаксене пуçламăшĕнчех договор туса тӳле. Заводра сакăр сехетлĕ ĕç кунĕ пултăр. Сакăр сехетрен ытла ĕçлеттерсен, хушса тӳле. Ĕçленĕ çĕрте инкек тивсен, вăл амансан-тусан сываличченех ĕç укçи тӳле. Çулталăкра икĕ эрне хушши канмалли кун туса пар. Ĕç укçи пуринне те çирĕм пилĕк процент ӳстер.

Кăчакар сăмахне пĕтерчĕ те çынсем хушшине кĕрсе çухалчĕ. Халăх Михха мĕн каласса кĕтрĕ.

Миххан, уй-хирти пекех, хăй куçĕпе мĕн курнине, хăлхипе мĕн илтнине ĕненес килмерĕ. Кусем те шутленĕ пек туйăнчĕ ăна. Вăл тискеррĕн ахăрса ячĕ:

— Акă, мĕнле сăрнайсем иккен эсир?! Миххана парăнтарма шут тытнă! Хăвăра хăвăр хуçа, мана чура тăвасшăн-и? — Сасартăках ахăрма чарăнчĕ. Юнавлă сасă Çине куçрĕ: — Пĕлетĕр-и, сирĕн йышши сăрнайсене пуслăхпа тийĕп! Ман патăмра ĕçлеме килĕшменннсем, халех тасалăр! Ĕçлес текеннисемпе кăмăллăн калаçма хатĕр! — Михха хăратса та илĕртсе рабочисен çирĕплĕхне хавшатма, вĕсене икĕ пая уйăрма хăтланчĕ. Рабочисен хушшинчен çав-çавах татăклă сăмахсĕм тапса тухрĕç.

— Ан юна! Пире текех пĕччен-пĕчченĕн сутăн илеймĕн!

— Курăпăр, пирĕн вырăна ĕçлеме камсем килĕç!

— Халăх, мĕн пуплесси пур çавăнпа! Саланас!

Тепĕр самантран суртлакан площадкăра Михха пĕчченех тăрса юлчĕ. Тавралăх шăпланчĕ. Паçăр çеç çăра тĕтем йăсăрланан мăрье тӳленелле пушшăн та кичеммĕн кармашать.



IV


Завод кăшкăртма тапратсанах рейдăри бурлаксем шӳтле юррине татрĕç. Ĕçлеме чарăнса çĕлĕксене хыврĕç, завод сассине, тупа тунă чухнехи пек, хавхаланса итлерĕç. Чĕрисем çуйлăн та пăлхавлăн тапрĕç. Кашниех: «Пуçланчĕ!» — тесе шухăшларĕ. Завод шăплансанах, йыхравлă кăшкăрнă сасăсем Атăл тăрăх янласа кăйрĕç:

— Шапа-аç-ç!

Хуçине ăсатсан, кăштах çӳрерĕ те Хĕлип, бурлаксем ку вăхăтра яланах тăрăшса ĕçленĕрен, выртса канма шутларĕ. Завод вăхăтсăр кăшкăртнипе вырăн çинчен сиксе тăчĕ. «Шапаç!» тени ун чĕрине теме сиснĕн хускатрĕ. Кантуртан сирпĕнсе тухрĕ те бурлаксем такам хăваланă пек çыран хĕрринелле чупнине курчĕ. Малта пыракансем плашкут çине кĕме те ĕлкĕрнĕ. Ĕнтĕ Хĕлип çакна ăнланчĕ: хуçа ăна бурлаксене хăвалама, маткăна ик-виç кунтан кая юлмасăр тиесе тултарма хушса хăварнăччĕ. Бурлаксем, васкаса ĕçлеме мар, апат вăхăчĕ çитмесĕрех ĕçе пăрахнă. Хуçа пĕлсен мĕн калĕ! Хĕлип кĕтесре тăракан пакурне илчĕ те плашкут çине чупса кĕчĕ. Пакурне çавăр-каласа, хаяррăн кăшкăрчĕ:

— Чарăнăр! Каялла таврăнăр! Ĕçе тытăнăр!

Малта пыракан,бурлакĕ Хĕлип пакурпа çапса пăрахасран хăранипе ирĕксĕрех тăчĕ. Ăна пула хыçалтисен те чарăнма тиврĕ. Çуйхашнă сасăсем илтĕнчĕç:

— Утăр! Утăр! Путатпăр!

Яланхи вăхăт пулсан, бурлаксем каçса кайсах кулĕччĕç. Икĕ пĕренене юнашар çыхса тунă плашкут, çынсем чупнă чухне тӳснĕскер, халь тăршшипех тăрса тухнăран пута пуçларĕ. Бурлаксем шыва сике-сике ишрĕç. Хаяр шав çĕкленчĕ:

— Мĕн пăхса тăратăр! Шыва тытса ывăтăр!

Хĕлип вăрă-хурахла сисчĕвлĕхĕпе тек хирĕçсен ырă курас çуккине тавçăрчĕ. Плашкут çинчен тухас шутпа каялла çаврăнчĕ те çӳçĕ-пуçĕ вирелле тăчĕ. Ăшăхрах çĕре сикнĕ бурлаксем ун çулне пӳлме те ĕлкĕрнĕ иккен. Хĕлипе ялан сехрене хăптаракан шухăш пырса кĕчĕ: «Асаплантарса вĕлересшĕн мар-и вĕсем?» Çухалман тăнпуçĕ хăравçăлăхне сирчĕ. «Михха тарçине пӳрнене те тĕкеймĕç». Тăнăçланма хăтланнă сассипе хыттăн каларĕ:

— Ĕçе пăрахма мĕнле хăйнă эсир?! Халсх каялла таврăнăр!

— Эпир ĕçе пăрахма хăйни çинчен хуçака каласа парăпăр! Санпа, вăрă-хурахпа, сăмах уйрăм! Сан шăпу тахçанах Атăл тĕпĕнче! Тахçанах пулăсем валли апат пулмалла, — татса хучĕ чи çывăха пынă бурлакĕ.

— Атăла ывăтас!

— Чи тарăн çĕре ярăнтарас! — шавларĕç Хĕлипе хупăрласа илнĕ бурлаксем.

Хĕлип нумайранпа Атăл хĕрринче пурăнса та ишме вĕренейменнипе шывран вутран та ытла хăрать. Ун шучĕпе, вут-кăвартан тарса хăтăлма май пур. Хăй ĕмĕрĕнче пайтах кул-çурта вут тивертнĕ вăл. Çыннисем çунса кайнине астумасть. Шыва ӳксен, çăлăнас çук вара. Чул пекех тĕпне ярăнăн. Хĕлип пусма вырттарнă выльăх пек чĕтрерĕ, пит-куçне виле сăн çапрĕ. Вăрă-хăрахсен йышĕнчен уйрăлнăшăн пуçламăш хут хăйне хăй ӳпкелерĕ. Вăл сăмах калама ĕлкĕриччен ăна бурлаксен çирĕп те вăйлă аллисем ярса тытрĕç. Халь çеç хăйсем путнă плашкут тăрăх рейда хĕрринелле сĕтĕрсе кайрĕç. Хĕлип шывран хăранине пĕлнипе юри кăшкăрашрĕç:

— Шаларах! Тарăнтарах çĕре сиктерес! Рейдăн тулашĕнчи плашкучĕ çине сĕтĕрсе çитерсен, бурлаксем чарăнчĕç. Хуллăн-пĕççĕн йăтрĕç те Хĕлипе пуçхĕрлĕ тăрăнтарчĕç.

«Пĕтрĕм...» — Юлашки сывлăшĕпе шухăшлама ĕлкĕрсенех, Хĕлип шыв çăтма пуçларĕ.

Шыв çăтса антăхма памарĕç ăна. Каялла туртса кăларчĕç те, сывлăшне çавăрсан, каллех ярăнтарчĕç.

— Тăхтăр-ха, тăхтăр! — терĕ пĕр бурлакĕ, — ят хумасăрах шыва кĕртес мар.

— Мĕн ятлă хурас?

— Вăрă-хурах ятлах пултăр! — тесе кулчĕç те çӳçĕнчен тытса шыва чăмтарчĕç. Темиçе хут çапла путара-путара кăларсан, кĕсменсĕр кимĕ çине пăрахрĕç те шалалла тĕкрĕç, шавласа ăсатрĕç.

— Хуçана кала, тепрер сехетрен кунта килмесен, пурте пăрахса каятпăр!

— Хурал та хăвармастпăр!..

Хĕлип кимĕ тĕпĕнче халăх шавне илтнĕ-илтмен выртать. Вилесрен хăтăлнăн сунса, тăна кĕме те пуçланăччĕ — пăрахут хӳтлеттерсе çывхарнă сасă тепĕр хут минретсе пăрахрĕ. Чĕркуççи çине тăрса пăхрĕ те, анатран хăпаракан пăрахут тӳрех ун çинелле çул тытнине курсан, вилĕм тепĕр хут килнĕн туйрĕ. Хӳре тытман кимĕ, пăрахут айне кĕресшĕн пулнă пек, хирĕç юхать. Вĕсен хушши хăвăрт кĕскелсе пырать. Ĕнтĕ çăлăнăç çук. Кĕçех пăрахут таптаса кайĕ те, Хĕлип шыва путĕ, унта вилтăприне тупĕ. Таптамасан та хумĕпе путарса хăварĕ. Умра вилĕм çеç, Халиччен куçа çиекен илемлĕ пăрахут халь Хĕлип чунне илме килнĕ эсрелĕн курăнать. Тӳсеймерĕ вăл, аллисемпе хăлаçланса, кăшкăрчĕ:

— Çăлă-ăр! Кăраву-ул!..

Пăрахут çинчисем Хĕлипе асăрхарĕç. Пăрахут хуллен ишме пуçларĕ, кăшт аяккинерех пăрăнса иртрĕ.

Нихçан турра асăнса курман Хĕлип тӳпенелле пăхса сăхсăхрĕ.



V


Рабочисем саланни самай вăхăт ĕнтĕ, Михха çав-çавах пушанса юлнă суртлакан площадкăра хускалмасăр Атăл еннелле пăхса тăрать. Заводри рабочисем, тырă выракансем ĕçе пăрахнинчен те ытларах малтан кавар туса хатĕрленипе пурте бурлаксен хутне кĕни тĕлĕнтерет ăна. «Е бурлаксем те ĕçе пăрахсан?..» Атăл çинче асар-писерле çуйхашнă сасă Михха шухăшне татрĕ. Çырантан инçех те мар никам хӳре тытман кимĕ çинче ларса пыраканни кам-ха тата? Хĕлип... Михха чĕри çĕнĕ вăйпа çуйланма тапратрĕ. «Мĕн пулнă ăна?» Ку тĕлте Атăл йăлăм еннелле юхнипе кимме çыран хĕрринчен тарта пуçларĕ. Хĕлип те Миххана палласа илчĕ.

— Михаил Петрович! Кимме тыт-ха тархасшăн! Михха моторлă кимĕ патне чупса пычĕ. Юрать-ха, моторисчĕ те будка çумĕнчех.

— Мĕн туса ларатăн, сăрнай! Хĕлип юхнине курмастăн-и-мĕн?

— Юхас килсен юхтăр, мана мĕн ĕç! — алăри тимĕр уççине выляткаласа, хуравларĕ моторист.

Михха çиллине шăнараймасăр чăмăрĕпе хăлаçланчĕ:

— Хирĕç чĕнме мĕнле хăятăн эсĕ?!

Михха çапса пăрахасран моторист ура çине тăчĕ.

— Шухăшăмăрта мĕн пуррине калама та хăймалла мар, тет! Сан кăмăлна каймалла çеç калаçма эсĕ ман чуна сутăн илмен-çке. Тата ытла та тĕлĕнмелле... Хĕлипĕн, кимĕпе ярăнса çӳрес килнĕ те, уншăн эпĕ айăплă-им.. Шывран хăрасан, кимĕ çине ма кĕнĕ вăл?

— Мотора чĕрт тенĕ сана! — Хăйне хăй аран тыткаласа, хушрĕ Михха.

— Пултараймастăп!

— Мĕн терĕн?

— Мотора чĕртме пултараймастăп терĕм. Мĕншĕн тесен эпĕ забастовка тăватăп!

— Эсĕ те?! — терĕ те Михха урăх ним калама аптраса чарăнчĕ.

— Эпĕ мĕн, сан шутпа, ытти рабочисенчен уйрăм этем-и? Çук, хуçа, эпир пурте пĕртăван. Пирĕн пурсăмăрăн та пĕр çул, пĕр ăраскал. Тӳрех калатăп: бурлаксене çаратнă укçана тавăрса памасан, ытти рабочисем ыйтнине тивĕçтермесен, мотор ĕçлесе каяс çук.

— Сăрнай темерĕн! — сурчăкне сирпĕтрĕ Михха, пакурне çĕклерĕ.

Моторист хăраса ӳкмерĕ. Алăри тимĕр çăраççипе хирĕç çапма хатĕрленсе, сассине хăпартрĕ:

— Хуçа, майĕ пултăр! Эс камне, аллунта пакур пуррине те пăхса тăмăп! Пĕрре çапса пуçна çурăп!

Хĕлип асар-писерле кăшкăрни Миххана мотористран сирчĕ. Вăл пакурне çĕр çине тăрăнтарчĕ те каллех сасă еннелле çаврăнчĕ. Ĕнтĕ кимĕ самаях йăлăм еннелле кайнă. Ахаль чухне пулсан, Хĕлип кимĕ çине пĕчченех лексе ним тума аптранинчен Михха каçса кайсах кулĕччĕ. Халь, Хĕлипĕн инкекĕ рейдăри лăру-тăрупа çыхăнкйне тавçăрса, çыран хĕрринче тăракан кимĕ патне чупса пычĕ. Ăна шалалла тĕксе ишме ларчĕ. Хĕлипе хуса çитсе, ун киммине хыçалтан кăкарчĕ.

Çыран хĕррине çитсен, вĕсем кимĕ çинчен тухрĕç. Хĕлип ытла та минренине курсан, Михха хăй те хăраса ӳкрĕ.

— Мĕнле майпа кĕсменсĕр кимĕ çине лекнĕ эсĕ?

— Вĕсем... путарасшăнччĕ мана... — шăлне шаклаттарса хуравларĕ Хĕлип. — Эпĕ вĕсене ĕçлеттересшĕнччĕ.

— Вĕсем мĕн турĕç?

— Ĕçлеме пăрахрĕç. — Рейдăра мĕн пулса иртнине кĕскен каласа панă хыççăн Хĕлип сăмахне çапла вĕçлерĕ: — Эсĕ тепĕр сехетрен унта çитмесен, хурал та хăвармастпăр, пăрахса каятпăр терĕç.

— Ых, сăрнайсем! — шăлне шатăртаттарчĕ Михха. — Атя, рейда каятпăр!

Пăлханнă халăхпа тепĕр хут курнăçма чĕннине илтсен, Хĕлип пушшех чĕтрерĕ, анчах хăранине пытарасшăн пулчĕ:

— Михаил Петрович, хăвах куратăн, эпĕ йĕп-йĕпех. Кунашкал çӳреме аван мар! — терĕ.

Михха халь çеç асăрхаса килĕшрĕ.

— Юрĕ, типĕн. Пĕчченех кайса килетĕп!

Михха моторлă кимĕпе çула тухасшăнччĕ. Моторист забастовка хутшăннине аса илес, тăварах тăракан бук-сир пăрахучĕ тĕлне пычĕ те пĕтĕм сасăпа кăшкăрчĕ:

— Эй, пăрахут çинчисем!..

Пăрахут çинче ĕçлекенсем те Михха тарçисем забастовка пуçарнине сисрĕç, чĕрисемпе пĕрле пулчĕç, анчах вĕсемпе никам та çыхăнман пирки хуçана парăнчĕç. Кимĕ çине малтан капитан кĕрсе хӳре тытрĕ. Тата тăватă матрос ишме ларчĕç те пăрахут çумĕнчен хăпрĕç. Çыран хĕррине çыпçăнсан, Миххана кимĕ çине кĕртрĕç, ик-виçĕ сăмах калаçса илсенех, капитан пăрахут çине юлнисене хушрĕ:

— Эй, çула тухма хатĕрленĕр!

Капитансем пăрахут çине таврăннă çĕре кăчакарсем пăса çĕклеме те ĕлкĕрнĕ, Миххапа капитан штурвал патне хăпарчĕç. Пăрахут çинче ĕçлекенсем парăнни Михха кăмăлне кăштах уçрĕ. Вĕсене хăналас шухăш та пырса кĕчĕ, анчах йӳçсе тулнă çилĕ çемĕçме хăтланнă кăмăлне сирчĕ.

— Иван Иванăч, васкат тархасшăн! Темĕн ытлашширех йăраланаççĕ унта! — кăшкăрчĕ Михха, мостки çинче канăçсăррăн уткаласа.

Юлашкинчен пăрахут вырăнтан тапранчĕ.

Рейда Атăлкассинчен инçех маррипе часах курăнакан пулчĕ. Михха унта бурлаксем мĕн хăтланнине асăрхасшăн бинокльпе пăхрĕ. Йывăç тиекен çĕрте никам та çук. Çулçăллă хăва витнĕ сарайне пухăнса тăнă. Тахăшĕ сăмах калать-и, тен, пурте çурăмĕпе Атăл еннелле тăраççĕ. «Кам пăлхатать-ши? Пĕлейресчĕ. Чĕрĕллех çисе ярăттăм».

— Малти плашкут çумне çыпçăнăр! — сĕнчĕ Михха. Бурлаксем Миххана шăппăн та тăнăçлăн кĕтсе илчĕç.

Вĕсем пăлханман, хуçана ырă сунаççĕ тейĕн. Миххана ку улталаймарĕ. Кунта тата çирĕпрех тăрассине чухлать вăл. Тăвăлса килнĕ çиллине сасартăках палăртасшăн мар юлашки плашкут çинче чарăнчĕ. Малалла кайма та кирлĕ мар ăна. Халăх çыран хĕрринчен тăрса тухнă. Михха пакурне пĕрене çине тăрăнтарчĕ те кашни бурлакне витĕр курас пек тинкерчĕ.

— Паян эпĕ сирĕн пата урăх килессе шутламанччĕ. Ирĕксĕртен килме тиврĕ, — тесе пуçларĕ сăмахне.

— Пит аван!

Михха кам сасă панине сăнаса юлаймарĕ, çавăнпа шухăшне малалла тăсрĕ:

— Çак çеç тĕлĕнтерет мана, халăх! Мĕн сăлтавшăн ĕçлеместĕр эсир?

— Санпа сӳтсе явмалли пур! Халь шăп вăхăт.

Çак сăмахсем чĕрине çеçĕ пек тирĕнчĕç пулин те, Михха хăй тилĕрнине çиеле кăлармарĕ.

— Юрĕ, ара, мĕн çинчен сӳтсе явасшăн эсир?

— Малтанах... — ушкăн хушшинчен пĕр бурлакĕ сасă пачĕ, — çуркунне çаратнă пилĕк пин тенке тавăрса пар. Сутăнчăк судпа Енел çыннисене чура тума тăрăшнине пăрахăçа кăлар. Йывăç тиеме пуçланă кунранах тенкĕ çуршар тӳле. Кунĕпе тӳлемесен, каллех куртăм илме те килĕшетпĕр. Тата заводра, уй-хирте, улăхра, ытти çĕрте ĕçлекенсем мĕн ыйтнине те тивĕçтер.

Михха çакна асăрхама ĕлкĕрчĕ: çуркуннехи ĕçсемшĕн Енел çыннисем мар, урăх общинăран килнĕ çынсем калаçаççĕ. Вăл хăйне тăнăçлă тыткалама кирлине мансах кăшкăрса пăрахрĕ:

— Мольă хăваланă чухнехишĕн ыттисен мĕн ĕç? Эсир пулман вĕт унта?

— Пирен акă мĕн ĕç, хуçа... — çав çынсемех хуравларĕç. — Калăпăр, çуркунне эсĕ Енел чăвашĕсене чавса тăршшĕ лартнă, тепĕр чухне пире шăхăртăн. Çавăншăн эпир сана кăштах тăн парасшăн!

— Халăх сасартăках шавласа кайрĕ:

— Пирĕн ĕнсе çинче ларнипе çитет!

— Эй, мĕн калаçса çăвар пылакне сая тумалли пур! Пирĕн шухăша пĕлчĕ ĕнтĕ, кирек мĕн хăтлантăр.

— Кутамккасене йăтас та кимĕ çине ларас! Çĕршер бурлак тăвăллă хум пек пăлханни Миххана чĕтретсе пăрахрĕ. «Ятлаçса ним те тăваймăн. Кăмăллăрах калаçсан, майлă çаврăнакансем тупăнмĕç-ши? Пуринчен ытла халь ĕçе пăрахассине сиресчĕ. Кайран станувуй, уретникпе стражниксем çитсе хĕсĕрлĕччĕç».

— Халăх, эпĕ сире тимлесе итлерĕм, — терĕ Михха, — çут тĕнчере кашниех укçа ĕçлесе илесшĕн, лайăх пурăнасшăн. Анчах эсир ман çине тапăнса ахалех çиллентеретĕр. Эпĕ, хăшпĕрисем шухăшланă пек, нăчар çын мар. Хама хисеплекенсемпе кăмăллăн калаçма та хатĕр. Ман çул çине тăма хăтланакансене сирме кирек хăçан та вăй-хăват çитерĕп. Пирĕн хушăра усал юмах-сăмах урăх ан пултăр, хаклă вăхăта пушăлла ирттерес мар тесе, çакна каласшăн: çуркунне мольă антарнăшăн татса юлнă пилĕклине каялла паратăп. Йывăçа тиенĕшĕн ĕç пуçламăшĕнченех тӳлеме хатĕр. Хакĕ пирки каçалапа сӳтсе явăпăр. Ĕнтĕ ĕçе тытăнăр!

Михха сăмахĕ забастовка тума хатĕрлесе çитернĕ бурлаксен чĕрисене те тиврĕ, вĕсене те иккĕлентерме пуçларĕ. Хуçа кунашкал кăмăлланасса никам та кĕтменччĕ. Бурлаксем мĕн ыйтнине йăлтах тивĕçтересшĕн иккен вăл. Кун хыççăн унпала харкашма сăлтав та çук, Çапах та хушăран хирĕçнĕ сасăсем илтĕнчĕç:

— Эсĕ пире халап çаптарса çырлахтарма ан хăтлан!

— Пилĕк пине кăларса хыв та вара малалла ĕçлесси çинчен калаçăпăр! 

— Халăх! Хампа пĕрле ун чухлĕ укçа чиксе тухман. Кăйса илме лекет. Эсир унччен вăхăта уссăр ан ирттерĕр. Ĕçе тытăнăр!

Кун хыççăн çирĕп тăракан вăйпитти бурлаксен кăмăлĕ те çемĕçрĕ. Енел çыннисем çуркунне ытла та хаклă ĕçлесе илнинчен кĕвĕçекенсем, халь вĕсен хутне кĕрсе хăйсен ĕç укçине çухатасшăн маррисем, забастовкăна ирĕксĕртен хутшăнинсем те тупăнчĕç. Çакăн йышши этемсенчен пĕри Якур пулчĕ. Вăл хуçа умĕнче чапа тухма май килнипе, Огуречнников астутарнине те манса, мала сиксе тухрĕ:

— Халăх! Пирĕн пуçăмăрсене мĕн анратнипе çитĕ! Хуçа пире ырă тăвасшăн, эпир ăна хирĕç тăратпăр. Мĕн сăлтавшăн? Çуркунне мольă хăваланă çĕрте ĕçлекенсем хутне кĕрсе-и? Вĕсем, мĕн, хăйсем ĕçлесе илнĕ укçине мана параççĕ-и? Шиш! Çавăнпа вĕсем мĕн туни, мĕн ĕçлени кирлĕ мар! Эпĕ халь ĕçлесе укçа тупасшăн!

Якур сăмахĕ çĕре ӳкмерĕ. Иккĕленекенсем, парăнас кăмăллисем хăюланчĕç.

— Атьăр ĕçе!

— Атьăр! — тесе кăшкăрнисем илтĕнчĕç, ĕçе кайма хускалакансем те курăнчĕç.

Михха Якур çине тав тунăн пăхрĕ. «Тахçан эсĕ мана турчкапа ислетнĕ те, халь маншăн тăрăшнине тепĕр чухне аса илĕп. Михха ырă тунине те манмасть».

Ваçлипе Аванов пĕтĕм ĕç пăчланса ларас хăрушлăх сиксе тухнине ăнланчĕç. Урăх шарламасăр тăма çук. Ваçли юлташне саламланă пек пуçне сĕлтсе илчĕ те:

— Юлташсем, тăхтăр-ха! — мала тухрĕ. Халăх лăплансан, шухăшне тăсрĕ: — Кам пакăлтатнине итлетĕр эсир! Кам хыççăн каятăр?!. Сутăнчăк хыççăн мар-и! Е вăл судра Енел халăхне сутнине мантăр-и? Паян вăл Енел халăхне çеç мар, Янашован мĕнпур тарçине çутма кĕрĕшнĕ те пире хăй май туртасшăн. Юлташсем, эпир çак путсĕр этем хыççăн кайса хамăр та сутăнчăка тухсан, хама çуракан заводра, уйра, улăхра ĕçлекен тăвансем мĕн калĕç! Вĕсем те, пирĕн пекех, хăйсен пурнăçне кăшт та пулин лайăхлатасшăн кĕрешĕве тухнă-çке! — Халăх кăмăлĕ тепĕр хут çирĕпленме пуçланине сиссе, Ваçли тата хăюллăрах та çивĕчрех каларĕ: — Юлташсем, мана çакă питех тĕлĕнтерет. Эсир Янашов хамăра капкăна лектерме шутласа кăларнă меслечĕсене курасшăн мар, çĕр хут улталасан, çĕр те пĕрремĕшĕнче каллех ĕненесшĕн. Вăл пире пĕччен-пĕччен çапса хуçасшăн. Çавăнпа суять те. Уншăн пурнăç чикки ылтăн. Ылтăншăн вăл пире çеç мар, хăйĕн чунне те шуйттана сутма хатĕр. Аса илĕр-ха, пирĕн ĕнсе çинче пуясшăн мĕн хăтланчĕ вăл! Çирĕм яла çапăçтарса, утрава туртса илчĕ. Çуркунне, вăрă-хурахне ярса, пирĕнпе договор тутарчĕ те кайран хамăртанах укçа шырать. Укçа параймарăмăр та чура вырăнĕнче ĕçлеттерет. Эсир мĕн, темиçе минут хушшинчех, улшăнса, ырă кăмăллă çын пулчĕ тетĕр-и ăна? Çук, улшăнман вăл. Ним тума аптранă енне сăмах парать кăна! Вăй илсен каллех улталĕ!

— Кала, Ваçли! — харăссăн шавласа илчĕ халăх.

— Михаил Петрович, — ĕнтĕ хуçа енне çаврăнчĕ Ваçли, — çакна каласа парăр-ха пире, мольă хăвалавă бурлаксен ыйтăвĕсене çеç мар, хăма çуракан заводра ĕçлекенсен, уй-хирте тырă выракансен, улăхра утă çулакансен, вăрманта катка хăми чутлакансен, выльăх-чĕрлĕхӳсене пăхакансен ыйтăвĕсене тивĕçтерме килĕшетĕр-и эсир?

Халăх каллех шавласа кайрĕ:

— Пурин ыйтăвĕсене те тивĕçтермесен, ĕçе тытăнмастпăр!

— Ĕçлеместпĕр!

— Якура шыва ывăтас!

— Михаил Петрович, илтрĕр-и, халăх мĕн терĕ! — шав лăплансан асăрхаттарчĕ Ваçли.

«Акă, кам пăлхатать иккен... Акă, кам ман çул çине тăнă...» — аранах тавçăрчĕ Михха.

— Эсир шутланă пек нихçан та пулмасть! Эсир ыйтнине эпĕ нихçан та тивĕçтерес çук! Вăхăт çитсен хăвăрах мăкăрăр-ха! — терĕ вăл хаяррăн, вара рейда хĕрринчи плашкут çинелле чупрĕ.

Халăх пăрахута ним шарламасăр ăсатрĕ. Вăл куçран çухалсан, каллех Ваçли сăмах пуçарчĕ:

— Хуçа мĕнле çын иккенне паян тата лайăхрах куртăмăр. Анчах ĕненсе, чут çеç хамăр ĕçе пĕтерсе лартмарăмăр, чут çеç хамăр хута кĕрсе кĕрешĕве хутшăннă тус-йышсене сутмарăмăр! Çак нихçан та пирĕн чĕререн ан тухтăр. Кĕрешӳ тапраннă кăна. Пире парăнтарасшăн хуçа темтепĕр хăтланĕ, тӳре-шарасемпе хăратĕ, Якур йьшши сутăнчăксене тара тытĕ!

— Сутăнчăксене шыва чăмтаратпăр!

— Юлташсем, сехметпе кĕрешнĕ çĕрте эпир пĕччен мар. Çавăнпа хăрамалли çук. Ан тив, тилĕртĕр, хăратма тăрăштăр! Йывăçне Атăл çинчех шăнтма, тырри-пуллине пусăрах тăккалама, утине улăхрах çĕртме, выльăх-чĕрлĕхне пăхмасăр вĕлерсе пĕтерме килĕшмĕ. Эпир çĕнтересси пурте пĕр çын пек çирĕп тăнинчен килĕ. Юлташсем, кĕрешĕве вĕçне çитерер, хамăр хушăмăрта Якур пек сутăнчăх пулмастпăр тесе тупа тăвар!

— Тупа тăватпăр! — хăватлăн янрарĕ халăх сасси. Бурлаксем, пакурĕсене чи хăрушă хĕçпăшал пек çӳлелле çĕклесе, Атăлкасси еннелле юнаса илчĕç.

— Юлташсем, ĕнтĕ хамăр еннелле каçма та вăхăт. Малалла мĕн тумалли çинчен унта калаçса татăлăпăр! — терĕ юлашкинчен Ваçли.

Бурлаксем, вуншар кимĕ çине ларса, çыран хĕрринчен хăпса кайрĕç. Тахăшĕ юрă пуçарчĕ. Ун хыççăн çĕршер çын юрласа ячĕ:



Пирĕн инке пыл пекех,

Пирĕн инке çу пекех.

Идет ходом, водом! 

Идет веселая!..

Йăлăм енчи çыранра Якур пĕр-пĕччен тăрса юлчĕ. Бурлаксем вутлă чĕринчен тухакан хăватлă кăмăлла тупа, туни уншăн хăрушах туйăнмарĕ. Ун-кун енне кайсан, полицейскисем хăй хутне кĕрессе шанать вăл. Кĕтерукшăн халăх умĕнче намăса кĕртнĕшĕн Ваçлие тавăрма шăп вăхăт. Пăлхава никам та мар, çавă ертсе пырать. Ваçлие пĕтермелле. Çак шухăшпа Якур анаталла чупрĕ. Ун телейĕшĕнех-и, тен, паром та ку енчех. Якур ишме ларчĕ. Паром тепĕр енне каçса мостки çумне çыпçăнма ĕлкĕрнĕ-ĕлкĕрмен сиксе тухрĕ те Якур Атăлскассинелле вĕçтерчĕ. Станувуй çурт-йĕрĕ тĕлне çитсен тин, сывлăшне çавăрмалла, самантлăха чарăнса тăчĕ. Хунĕпе тĕл пулсан мĕн каламаллине шухăшларĕ. Пĕркунне çын йĕркине кĕме сăмах панăччĕ. Халь мĕн суяс? Кунта ырă ĕçпе никам та килмениине пурте пĕлеççĕ. Анчах вăхăта ытлашши ирттерме юрамасть. Урăх пĕлтерӳçĕ маларах ĕлкĕрсе систерсен, Якур хăй хакне çухатĕ. Вăл хапхаран кĕчĕ. Çенĕкре хунĕпе тĕл пулчĕ.

— Кĕрӳ, салам! — кĕтмен çĕртен курнăçнипе тĕлĕннĕн чĕнчĕ Прахăр.

Якур ним шарламасăр иртсе каясшăнччĕ.

— Эсĕ ман пата-и? Мĕн ĕçпе килтĕн?

— Хам ĕçпе! — терĕ те Якур, чунĕнче мĕн пуррине курасран хăранă пек, пăрăнса утрĕ.

Прахăр кĕрӳшĕ ырă енне çӳремессе сисрĕ. Пĕркунне Натюш çакăн çинчен астутарни тĕрĕсех пулчĕ-и, тен? Мĕнле майпа пĕлмелле-ши? Огуречниковпа Мошков иккĕшĕ икĕ кабинетрипе пĕрне те кĕрсе тăма май çук. Иçмасса, хĕрĕ те пушă мар, станувуй хваттерĕнче ĕçлет. Прахăр аптраса кил хушшине тухрĕ...

Микули кунĕ çапăçма тивни Огуречников чĕринчен каяйманччĕ, паянхи сас-хурасем вилĕм хакне ӳкереслех çапса хуçрĕç. Михха тарçисем каллех забастовка пуçарнă. Çуркунне суйнине юсама, Округ сучĕ йышăннине пăрахăç тума тата пур çĕрте те ĕç хакне ӳстерме, пурнăç условийĕсене лайăхлатма ыйтаççĕ. Çак ĕç те Энтрей патĕнче тупнă листовкăпа çыхăннине Огуречников аван ăнланать. Тăшманан йăви ăçта-ши? Ун йĕрĕ çине Энтрей урлă ӳкессе шаннăччĕ, пулмарĕ. Çуркуннехи забастовка пуçаракансене тĕппипе тупайманччĕ, паянхисем камсем-ши? Михха каласа панă тăрăх, тырă вырнă çĕрте пуçараканĕ Кĕтерук ятлă хĕрарăм иккен. Çав хĕрарăма станувуй пĕлет-и? Тарçăра чухне Михха ăна мăшкăллама тапăннă. Кун çинчен Михха хăй каласа панăччĕ. Платуна вăл чут çеç пуртăпа касса пăрахман. Халăха хирĕç тăнă. Паян Миххана мĕн-мĕн каланине аса илсен, Огуречников умне хăюллă та ăслă хĕрарăм тухса тăчĕ. Çапах та сĕмсĕркке чăваш хĕрарăмĕ социал-демократла рабочи партин организацийĕпе çыхăнса забастовка пуçарнине ĕненес килмерĕ унăн. Куна ĕненсен, вырăс мар халăх хĕрарăмĕсем çинчен ĕмĕр тăршшĕпех вĕсене ним шутламанни пĕтсе ларĕ. Пур-пĕр тепчеме тивет. Выльăх-чĕрлĕхсене пăхнă çĕрте ĕçлекенсене ертсе пыракан — ватă кĕтӳç Кавĕрле иккен. Хăма çуракан заводра Михха кăчакара асăрханă. Огуречников мĕнле тăра шыв çине кăларма май пуррине çеç шыраса тупаймарĕ. Вăл çапла пуçне çĕмĕрсе ларнă вăхăтра алăка шаккарĕç. Ирĕк парсан, дежурнăй стражник кĕчĕ те:

— Ваше благородие, сире Энĕшкасси çынни курасшăн, — терĕ.

— Кĕртĕр!

Якур алăк патĕнче чарăнса тăчĕ.

Огуречников пуç тӳпинчен ура тупанне çити пăхса илчĕ те:

— Çывăхрах кил! — терĕ. — Мĕн хыпар?

— Бурлаксем ĕçе пăрахрĕç. Хурал та тăратса хăвармарĕç.

«Унта, та çавах иккен...» — тарăхрĕ Огуречников. Палăртасшăн мар хыттăн каларĕ:

— Эсĕ мана ĕçе пăрахни çинчен мар, кам пуçарнине пĕлтер!

— Çавăнпа чупса кнлтĕм те, ваше благороди. Бурлаксене арман хуçи ывăлĕ Ваçли пăлхатать.

— Ваçли?

— Ия, ваше благороди! Вăл мĕн пакăлтатнине илтнĕ пулсан, эсĕ ăна çавăнтах тытса хупăттăн! — Якур малалла мĕн курни-илтнине, кун çумне хăйĕнчен темтепĕр хушса каласа панă хыççăн, сăмахне çапла вĕçлерĕ: — Михал Петрович кайсан, çирĕп тăма пурне те тупа тутарчĕ. Судра хуçа хутне кĕнĕшĕн мана шыва ывăтмалла тесе юнарĕ.

Огуречникова халь Якур ăраскалĕ ним чухлĕ те шухăшлаттармарĕ. Вăл ытларах пĕлесшĕн васкаса ыйтрĕ:

— Ну, тата кам тухса каларĕ?

— Пурте кăшкăрчĕç. Халăх Михаил Петровичпа килĕшсех пынăччĕ, Ваçли пĕтерчĕ.

Огуречников, самантлăха чĕмсĕрленсе, Ваçли камне аса илме тăрăшрĕ. «Вăл баржа çинче матросра çӳренĕ йĕкĕт. Паллах, унта такампа та тĕл пулма пултарнă. Ашшĕнчен уйрăлса тухнă та пĕчченех пурăнать. Йăла телĕшĕнчен иккĕшĕ килĕштермен сăлтавшăн çеç-ши вара? Округ судĕнче хирĕçле калаçни ăнсăртран-ши? Тăхта, Кĕтерук текенни ун савнийĕ тетчĕç мар-и? Пĕри — хĕрарăмсен, тепри арçынсен пуçне çавăраççĕ. Вĕсем алла-аллăн ĕçлемеççĕ-и?» — шухăшларĕ вăл.

— Тавтапуç, Егор Тихонович... Эсĕ, чăн та, турăпа патшана парăннă çын. Куншăн сана çĕр хут тӳлĕç. Пирĕн аслă патша хăйне ырă тăвакана нихçан та манмасть. Сана хам енчен кăштах парнелем-ха, — терĕ те Огуречнаков пĕр тенкĕлĕх кĕмĕл кăларса пачĕ. — Пытармастăп, Егор Тихонович, ĕнтĕ сана хамăн çывăх тус-йыш шутлатăп. Çапах та арăмупа килĕштерсе пурăнманни питех те пăшăрхантарать мана. Терĕс-и ку?

Станувуй хута кĕнĕн туйăннипе Якур ним намăсланмасăр калаçрĕ:

— Тăрĕсех, ваше благороди. Эпир арăмпа, чăн та, килĕштерсе пурăнмастпăр.

— Мĕн сăлтавшăн?.. Унăн, ашшĕ-амăшĕ те лайăх çынсем-çке. Ашшĕпе йăмăкĕ ман патăмра ĕçлеççĕ те, эпĕ вĕсене нихăш енчен те хурламастăп. Эсĕ те тăнлă-пуçлă çын пек курăнатăн. Арăмна çеç ăйăплас килет. Мĕн çитменшĕн сана харкаштарать-ши вăл?

Якур арăмĕ Ваçлине юратнă пирки харкашнине каласа пачĕ.

— Иккĕшĕ халь те тĕл пулкалаççĕ-и вара вĕсем? — ăнсăртран пек вăлтрĕ Огуречников.

Варланмасăр юлнă пĕр чĕптĕм сипече Якура тăна кĕртрĕ. Ваçлипе арăмĕ Микуласем патĕнче курнăçма пултарассине пĕлтерсен, хăйне ытла та çын вырăнне хумасса тавçăрчĕ.

— Çук, ваше благороди, куна çирĕплетейместĕп. Вĕсем халь те тĕл пулнине сиссен, арăм пуçне çапса салатăттăм. Ваçлине те шеллесе тăмăттăм.

— Пуçне çапса салатма кирлĕ мар, Егор Тихонович... Уншăн сана саккун тăрăх айăплĕç. Арăму кампа тус-йышлине, пуринчен ытла Ваçлипе çыхăну тытнипе тытманнине асăрхама тивĕçех. Хăвна хисеплесе калатăп, хаччăпа хĕр чух пĕр-пĕрне юратнăскерсем, халь те тĕл пулкалаççех-и, тен: — Якур кĕвĕçнипе пĕр хĕрелчĕ, пĕр шуралчĕ. Çакна асăрхасан, Огуречников тата хистерĕ: — Курсан-пĕлсен, мана килсе кала. Ваçлине сан арăмунтан мĕнле сивĕтмеллине иксĕмĕр шухăшласа пăхăпăр. Тата ялта мĕн калаçнисене те хăлхаран ирттерсе ан яр.

— Тăрăшăп, ваше благороди, — тенкĕлĕх укçа ывăç тупанне çунтарнине тӳсеймесĕр сăмах пачĕ Якур.

— Ĕç-пуçсем мĕнле? — Кĕтерук кĕрсен, хумханса ыйтрĕ Анук.

— Ай, кума... Ĕмĕтленнĕ самант аранах çитрĕ... Эпир ырми-канми ĕçлени сая каймарĕ.

Вĕсем урăх пĕр сăмах каламасăр ыталанса илчĕç.

— Кума, кума... — хавхаланса пăшăлтатрĕ Кĕтерук, — хĕрарăмсем Миххана хирĕç тăнине, ăна çĕнтерме сăмах панине курасчĕ сан... Вĕсене халь никам та сĕмсĕркке чăваш тесе калаймĕ, вĕсем тĕнче умĕнче улăп евĕрех паттăр этемсем»

— Кума... Паянхи асран кайми кун чăваш хĕрарăмĕсем хăйсем те çын иккенне лайăх палăртрĕç. Пуринчен ытла, кума, эсĕ хăватлă сăмах каласа хĕрарăмсен чĕрине çунатлантарнăшăн савăнатăп!

— Темле çав, мĕн кирлине пĕтĕмпех калайрăм-ши? Ытла пăлханнипе чĕлхе çыхланнăн туйăнчĕ.

— Уншăн ним те ан шухăшла, кума... Çакна та шанатăп, эс сашă хĕлхем çынсен чĕринче нихçан та сӳнмĕ. Анчах полицисен хăлхине пырса кĕресрен хăрушă... |

— Ан тив, пĕлччĕр, кума! Эпĕ халь никамран та хăрăмастăп. Ку таранчченхи пурнăçран начарри урăх ниçта та çук. Маншăн каторга килтех. Хăвах шухăшла-ха, ку-ма... Тискер самана мана савнă çынран уйăрчĕ, çамрăк пуçăма çирĕ. Малтанхи ача хĕр çуралнипе мĕн тери терт куртăм. Маншăн кашни турам çăкăр шĕл-кăвар пулнă. Кунтан асаплă пурнăçа тамăкра та тупаймăн. Тата кĕре-шӳре ним те çухатмастпăр тесе ахаль вĕрентнĕ-и пире. Ирĕклĕхшĕн пуçа хума та хатĕр!

— Рейдăран мĕн хыпар? Ытти çĕрте мĕнле-ши? — ыйтрĕ Кĕтерук.

— Ĕç пур çĕрте те ăнăçлă пырать. Миххан мĕнпур тарçи кĕрешĕве тухнă. Анчах çак çеç пăшăрхантарать. Сан Якуру каллех Михха хутне кĕрсе хуçана парăнма чĕннĕ.

— Вăт, ман пурнăç мĕнлине хăвах куртăн ĕнтĕ. Эсĕ мана туре-шарасемие хăратасшăн. Çук, кума, урăх тӳсейместĕп. Курайман килтен тухса каятăп.

— Килтен унсăр та тухса кайма тивĕ-ха... Полицейскисем алла усса ларманни паллах. Халь пирĕн умра тепĕр хăрушлăх тăрать. Вĕсем пире тытса хупассипе çеç хăратмĕç, таçти ялсенчен хăваласа килнĕ çынсене ĕçлеттернипе парăнтарма тапăнĕç. Вăт, сехмет пуссине никама та кĕртес марччĕ.

— Тăрăшăпăр, кума. Сыхлама кашни ялтанах вуншар хĕрарăм тухма килĕшĕпĕр.

— Питех аван, кума. Ĕнтĕ çырла çитерем-ха сана.

— Тепĕр чухне, кума. Халь васкатăп. Çăкăр пĕçерме хатĕрленĕччĕ. Тем сиксе тухиччен пĕçерсе хăварма ĕлкĕрес тетĕп...

Килĕ тĕлĕнче Кĕтерука хĕрĕпе ывăлĕ кĕтсе илчĕç. Пӳрт умĕнчи тăпрас çинче хуняшшĕпе хунямăшĕ лараççĕ. Вĕсем мăнукĕ çуралнăшăн питех савăнаççĕ, ăна хăйсенчен пĕр утăм та хăптарăсшăн мар.

Ывăл çурални Кĕтерука та калама çук савăнтарать. Анчах хăйĕн ырлăхĕшĕн çеç мар, ытларах йăмăкĕсемшĕн. Ĕнтĕ Прахăр хĕрĕсем хĕрача çеç çуратаççĕ тесе никам та хурлаймĕ.

— Анне! Анне! — хавасланса чупрĕ Анахвис. Кĕтерук ăна ыталаса илчĕ: — Эпĕ пӳрт урайне, çенĕкĕ те шăлтам, кил хушшине те тасатрăм.

— Маттур, маттур, хĕрĕм... — ăшшăн каларĕ Кĕтерук.

Коля та чупса çитрĕ.

— Анне, анне! Эпир Анахвис аппапа вылятпăр!

— Выльăр, выльăр!.. — ывăлне чуптурĕ Кĕтерук.

— Эс ма ир килтĕн тата? Сан мĕн, килте ĕмĕртекен ача пур-и? — кинĕ ĕçрен вăхăтсăр таврăннипе кăмăлсăрланчĕ Марине.

— Сехмет ĕçне тăвас килмерĕ, çавăнпа пăрахса килтĕм, — хуняшшĕпе хунямăшĕ пурпер ăнланас çуккине астунăран айăпне хăй çине илсе хуравларĕ Кĕтерук.

— Апла иккен... Çын ĕçне тумасăрах пуйрăн-и?.. — тата ытларах вĕчĕрхенчĕ Марине.

— Ия... Çав пуянлăха эсир курса савăнайманшăн кăна пăшăрханатăп, — ытарлăн каласа хăварчĕ Кĕтерук.

— Мĕн пулнă ăна? Мĕнле пуянлăх çинчен сӳпĕлтетет вăл? Тата сасси те яланхи мар, — сăмах хушрĕ Тихăн.

— Кам пĕлет. Халиччен те ăслах марччĕ те... йăлтах пăсăлнă курăнать. Кун варринчех ĕç пăрахса килнине ялйыш пĕлсен мĕн калĕ? Эх-ха-ха... Пирĕн тĕлех тупăнчĕ ку путсĕр кин... — эрленчĕ Марине.



Пӳртре юрлани илтĕнчĕ:

Çак саманара ĕçлекен выçă вилет-çке,

Шăп тăрас-им малалла, юлташăм?

Пирĕн ĕçе тăвакан çамрăксенĕн

Эшафотран хăрас çук куçĕсем. 

Çак çапăçура ӳкнĕ çынсенĕн 

Чыслă ячĕсене асра тытмалла! 

Ĕççыннисем çапăçса çĕнтерсен, 

Вилекене ĕмĕр чап пулмалла!

Танлăхшăн юнлă

Вăрçа пуçланнă;

Ут малалла,

Ĕççынни, вăрçалла!..



Тихăнпа Марине куçлă çынсем пекех пĕр-пĕрин çине пăхса илчĕç. Кинĕ ку юрра ют çыксенчен веренсе килнине тавçăрчĕç. Анчах мĕн сăлтавшăн, мĕн савăнăçшăн юрлать вăл?

Мăнукĕн сасси Тихăнна Марине шухăшне татрĕ.

— Атте! Атте! — тесе чупрĕ Коля.

— Ывăлăм... — ачине ыталаса илчĕ Якур. — Ытла та маттур вĕт эс ман. Çавăнпа кучченеç илсе килтĕм сан валли... — Кĕсйинчен пĕр шушкă кăларса пачĕ. — Мĕн каламаллачĕ-ха ĕнтĕ?

— Тавтапуç...

— Çапла кала çав...

Ватăсем ывăлĕн сасси илтĕннĕ еннелле çаврăнчĕç. Кинĕ вăхăтсăр ĕçе пăрахса килнĕшĕн пăшăрханни иртменччĕ, ывăлĕ те çавнах тунă иккен. Çитменнине, вăл ӳсĕррине те туйрĕç. Ытла та кăмăлсăрланнипе Марине ывăлне палласа илеймен пек юттăн чĕнчĕ:

— Кам çавăнта?

— Эпĕ, анне... — хаваслăн хуравларĕ Якур.

— Ма ĕçлеместĕр?

— Пастовка тăватпăр.

— Мĕн тăватпăр терĕн? — ăнланайман пирки тепĕр хут ыйтрĕ Марине.

— Пастовка тăватпăр. Михха хак ӳстермесĕр те ĕçе тытăнмастпăр тени пулать.

Марине пурпĕр тăна сӳпĕлтетни ăна тарăхтарчĕ.

— Эсир паян, чăн та, пăрахса килчĕ. Ĕнтĕ эсĕ...

— Кĕтерук та ĕç пăрахнă-и? — сӳрĕкленчĕ Якур.

— Эпĕ ĕçлемесĕрех пуян, тет. Ав, итле, хăй савнине качча тухма хатĕрленекен хĕр пекех юрлать.

Якур самантлăха тимлесе тăчĕ. Кĕтерук чăнах та юрлать. Кунашкал илемлĕ те савăк сасса вăл арăмĕ хĕр чух юрланă самантра çеç илтнĕ. Тата кĕвви, сăмахĕсем те ытла тĕлĕнмелле:



Пур тĕнчери тирана кураймастпăр,

Халăх тертне, сăнчăрне хисеплер. 

Халăх юнĕпе хĕрелнĕ тронсене 

Хамăр тăшман юнĕпе хĕретер. 

Пур харамçа та, пур тăшмана та 

Пĕр хĕрхенмесĕр каялла тавăрар! 

Тавăрупа вилĕм пултăр патшана, 

Чаплă çĕнĕ вăхăт инçе мар!

Танлăхшан юнлă

Вăрçă пуçланнă;

Ут малалла,

Ĕççынни, вăрçалла!..



Упăшки хыттăн чĕнни Кĕтерук юррине татрĕ.

— Юрлатăн эппин?.. Мĕн хаваспа? Упăшки сутăнчăк этемне аса илчĕ те Кĕтерук, кăмăлĕ пăсăлчĕ. Ăна çавăнтах тӳрĕ сăмах каласа чыхăнтарас килчĕ.

— Пурнăç лайăхран савăнса юрлатăп. Нумай хуша пит-пуçăма вĕри куççульпе çуса пурăнтăм... Нумай хушă турăран вилĕм ыйтса кĕлтурăм. Ухмах пулнă çав. Пурнăçăн пархатарлăхĕ ăçтине сисмен, эпĕ хам та çын иккенне пĕлмен. 

Якур арăмне ăнланмарĕ. Ун сăмахĕсем кулăшла туйăннипе вăл ахăлтатма тытăнчĕ.

— Эсĕ çын-и?.. Çук, эсĕ çын мар, хĕрарăм кăна!

— Çак сăмаха тăм-ухмахсем çеç калаççĕ. Çапах та сана çын шутлакан ăслă çынсем камне пĕлесчĕ ман?

Кĕтерук упăшки сăмахне ăçталла илсе пырасшăнне тавçăраймарĕ.

— Кунашкал çынсем пур. Анчах вĕсем çинчен сана каласа пама та кирлĕ мар. Эс пурпĕр ăнланас çук Якур хăйĕн арăмĕ революциллĕ юхăма хутшăннине туйманнипе тӳрех Ваçлипе иккĕшин хушшинчи лару-тарăва аса илчĕ те тилĕрсе кайрĕ.

— Суятăн, эпĕ ăнланатăп çеç мар, эсĕ кам çинчен калаçнине те витĕр куратăп... Пыр, ун чунĕ тамăка лекесрен хăтарма çурта ларт! Эпĕ ăна ĕмĕрлĕхех хам çул çинчен сиртĕм.

Кĕтерук вутлăн-хĕмлĕн пулчĕ. Вăл упăшки ирсĕр ĕç тунине сисрĕ.

— Кама, ăçта сирсе пăрахрăн?

— Ахă-ă... — арăмĕ пăлханнине асăрхаса рехетленчĕ Якур — Пакартуна тиврĕ-и? Эпĕ йăнăшман иккен!

— Эсĕ йăнăшнипе йăнăшманни мана кирлĕ те мар. Çакна çеç пĕлесчĕ: тата мĕнле киревсĕр ĕç турăн?

— Эпĕ нимле киревсĕр ĕç те туман. Сан Ваçлине çеç хам çул çинчен сиртĕм. Анчах ытла йӳнĕ кайăк пулчĕ вăл. Мĕнпурĕ те пĕр тенкĕ çеç тулерĕç. Ĕненместĕн-и? — Якур кĕсйинчен темиçе пăхăр кăларса сĕтел çине хучĕ. — Акă, кунта пĕр тенкĕн юлашки. Ил те çурта кайса ларт.

Кĕтерук йăлтах ăнланчĕ те чĕри çурăласла ыратнине тӳсеймесĕр:

— Эсĕ, мĕн, полицейскисене сутăнтăн-и? — терĕ.

— Çук, эпĕ никама та сутăнман. Эпĕ аслă патшан шанчăклă тарçи кăна. Элĕ халь станувуйпа тус-йышлă, — Огуречников сăмахĕсемпе хуравларĕ те Якур хушса хучĕ: — Ваçли леккисем ман çумра шăна кăна. Ав мĕнле Якур халь эпĕ! Кур та савăн!

Кĕтерук уменче çын мар, çĕлен-калта тăрать. Вăл тӳсеймерĕ, ултă çул хушши пухăнса йӳçнĕ хаяр кăмăл-шухăшне ирĕк пачĕ: 

— Эсĕ ирсĕр çынне тахçанах пĕлнĕ. Çак териех тесе çеç шутламанччĕ...

— Хуп çăварна! Мĕнле хăятăн! — кăшкăрашрĕ Якур.

— Хытăрах кăшкарса юл. Паянтан урăх санпа, ие çăпатипе, нихçан та сăмах хушмăп! 

— Эсĕ мана хурлама-и, сучка?

Якур Кĕтерук еннелле ыткăнчĕ. Çывăха çитсен, чарăнса тăчĕ, тытмарĕ. Хăраса таракана йытă пушшех хăвалать, хăраманра-и — хăй тарать. Якур та арăмĕ тарма хăтлансан, пушшех урса каяканччĕ, хуса çитсе тытсан, алли каниччен тиверекенччĕ. Халь Кĕтерук тарма мар, вырăнтан та сикмерĕ. Куçĕ Якур çине хĕлхем сирпĕтет. Хирĕç тапăнас пек аллисем чăмăрланнă. Якурăн çапăçас шутлă чăрсăрлăхĕ арканчĕ. Вăл пӳлĕннĕ лаша пек хашкарĕ.

— Урнă йытă пек ан сик, пурпĕр хăрамастăп! Паян эсĕ ман сăмаха вĕçне çитиех итлеме тивĕç! — Малалла каларĕ Кĕтерук, — эсĕ ман çамрăк ĕмĕре çирĕн, ултă çул ытла чурăсла тарăхтарса усрарăн. Уншăн эпĕ сана каçаратăп. Уншăн эсĕ çеç айăплă мар. Çитменнине, тата çамрăклăха, юратăва та каялла тавăрма çук. Анчах эсĕ маншăн çеç мар, ху пек чухăнсемшĕн те тăшмана тухрăн. Çук, эсĕ Ваçлине мар, эсĕ Энĕшкассипе ытти ял чухăнĕсене сутнă. Вĕсем сехмете хирĕç кĕрешме пухнă вăй-хăватне пĕтерме кĕрĕшнĕ. Сана тĕрĕсех Иуда тесе ят панă. Çакă ман юлашки сăмах тата санран йĕрĕнни пултăр! Кĕтерук упăшки еннелле сурчĕ, алăк патнелле утса кайрĕ.

Якур тинех тăна кĕчĕ, хур кӳнĕ арăмне тавăрмасăр кăларса ярасран хăраса ӳкрĕ, хыçран ыткăнчĕ.

Кĕтерук çенĕкрен тухма ĕлкĕрейменччĕ, Якур хуса çитсе тутăрне сӳсе илчĕ. Кĕтерук çакна манмарĕ ĕнтĕ: кирек ăçталла тарма хăтлансан та, упăшки унран хăпас çук, урамра тĕркĕшсен яла култарăн. Лешĕ çав-çавах çӳçрен ярса тытма хăтланчĕ. Кĕтерук, ун аллинчен вĕçерĕнме ĕлкĕрсе, çăлăнма май шырарĕ. Вара пӳрт кĕтессинче кĕпе кисĕппи тăнине аса илчĕ те хăвăрт ярса тытрĕ, хаяррăн астутарчĕ:

— Ан çыхлан, çапса пăрахатăп!

Якур арăмĕ çапасса шанмарĕ, ун патнелле пычĕ.

— Апла иккен, сучка... Питрен сурма та çапăçма пикентĕн-и!

Кĕтерук чипер хăтăлма çуккине ăнланчĕ. Хăй мĕн тунине те чухлаймасăр упăшкине кисĕппе пуçĕнчен çапрĕ, Якур куçĕнчен хĕлхемсем сирпĕнчĕç. Ку ăна пушшех астарса ячĕ. Вăл арăмĕ еннелле уртăнчĕ. Кĕтерук каялла чакнă вăхăтрах ăна ăçтан лекнĕ çăвăнтан патлаттарчĕ. Якур тӳсеймерĕ, çĕре персе анчĕ, кăравул кăшкăрса ячĕ. Темиçе çул хушши асаплантарнин тарне кăларас пек, упăшкине выртнă çĕрте те ислетме чарăнмарĕ. Çуй-шава илтсе, Анахвис чупса çитрĕ:

— Анне, анне! Мĕн тăватăн эсĕ! — çуйлăн чĕнчĕ. Кĕтерук тăна кĕрсе кисĕпне ывăтрĕ.

— Атте, атте! — Анахвис Якур патнелле пырасшăнччĕ. Кĕтерук чарчĕ ăна.

— Аçу мар вăл, çĕлен-калта... Атя, кайрăмăр кунтан! Картиш алăкĕ патне Тихăнпа Марине çитрĕç. Ывăлĕ кăшкăрашни вĕсен чĕрине хускатрĕ.

— Мĕн çуйхашатăр?

— Сирĕн ачаш ывăлăр урса кайнă. Савса йăпатăр! — пуçламăш хут сиввĕнрех каласа хучĕ те Кĕтерук урамра çӳрекен ывăлне йăтса чупрĕ.

Хĕрĕ çара пуçăн ачисемпе кĕрсен, Уляна ку ырă енне маррине сисрĕ.

Кĕтерук тĕпĕ-йĕрĕпе каласа пачĕ те сăмахне çапла вĕçлерĕ:

— Ах, анне... Эпĕ пуçĕпех тухса тартăм...

Уляна черине тепĕр вут хыпса илчĕ. Ан тив, вăл упăшки тата хĕрĕсем мĕнле ĕçе çыхланнине пĕлет, хăй те, вĕсен кăмăл-шухăшĕпе килĕшсе, пурнăç çине ытти хĕрарăмсенчен урăхларах пăхать те, пурпĕрех хĕрĕ упăшкинчен уйрăлма шутлани кăмăлне каймарĕ. Ара, Энĕшкасси çеç мар, хĕрарăм упăшкине пăрахса хăварнине прихутра та никам курман. Е хăйне Прахăр тарăхтарманччĕ-?? Вăл çаплах тӳссе ирттерчĕ. Тӳсекене турă та пархатарлăх кӳрет тенĕ. Ав, Прахăр халь сар çу пекех. Хĕрĕн пурнăçĕнче те çакнашкал килсе тухĕ.

— Мĕнле таврăнмастăн? Мĕн аташатăн эсĕ? — сӳрĕккĕнрех чĕнчĕ Уляка.

— Урăх тӳсме çук, анне. Çавăнпа таврăнмастăп, — терĕ те Кĕтерук, кăмăлĕ йӳçсе çитнине ирттереймесĕр, сак çине выртса макăрчĕ.

Уляна самантлăха ним тума аптраса ларчĕ, Хĕрĕ кунашкал хурлăхлине вăл Михха тапăннă хыççăн çеç курнăччĕ. Хăй ытлашширех каланăн сунса, хĕрне йăпатасшăнччĕ, витĕмлĕ сăмах тупаймарĕ. Кĕрӳшĕ килсе харкашма пултарасса аса илчĕ те васкавлăн çенĕке пинтĕрсе кĕчĕ. Мăнукĕсене ыталаса йăпатма хăтланчĕ. Тӳсеймерĕ, хăй те макăрса ячĕ.

Вăхăт нумай та иртмерĕ, çенĕк алăкне шалтăртаттарчĕç Кĕтерук пуçне çĕклерĕ. Ыттисем те макăрма чарăнчĕç. Çенĕк алăкне тата хытăрах тӳнлеттерчĕç. Арçын хаяррăн кăшкăрни илтĕнчĕ:

— Ав, мĕнле тухатмăш эсĕ!.. Сучка хĕрне çенĕке питĕрсе çăлса хăварасшăн!

Нихçан илтмен сăмахсем Улянана чĕтретсе пăрахрĕç, вăл аптăранипе пит-куçне аллипе хупларĕ.

Унччен те пулмарĕ — чӳрече чăнкăр! çĕмĕрĕлчĕ, пӳрте чăмăртан пысăк чул кĕрсе ӳкрĕ. Кĕçех урам енчи чӳречесем арканчĕç.

Якур, тата тем шутласа, пуçран пысăк чул тытнăччĕ, ĕлкĕреймерĕ — Прахăр кӳршисем сиксе тухрĕç те ун енне ыткăнчĕç.

— А-а, Иуда?! Пире сутни сахал сана, чипер пурăнакан çынсен сехрине хăпартса çӳрес тетĕн-и! — тесе çăлса илчĕç те Якура ăшаласа ăсатрĕç.

Урам хушши шăплансан, Кĕтерук йăлтах тăна кĕчĕ, Халь ĕнтĕ ун куççуль çук. Амăшĕ ытла та хурлăхлине асăрхасан, ăна ыталаса йăпатма васкарĕ:

— Анне, анне, ан макăр... Ирсĕрĕн чĕлхи намăслантарма мар, йĕрĕнтерме çеç пултарать. Путсĕр сăмах таса çын çумне çыпçăнас çук. Тархасшăн, ан макăр, анне...

— Турă çырлахтăр, тем илтĕн... Тем курăн...

— Анне, уншăн урăх ним курмалли те çук. Чӳречесене каллех юсаса лартăпăр. Эпĕ унта урăх таврăнмастăп. Вăл та пирĕн пата килмĕ. — Кĕтерук сасартăках Якур Ваçлине сутнине аса илчĕ те ĕшенсе ӳкрĕ. — Анне, эсир те, ачасем, мĕн хурланнипе çитĕ. Лăпланăр та чипер ларăр. Ман кайса килмелли пур-ха.

— Ăçталла? — ыйтрĕ Уляна.

— Анук кума патне, — терĕ те Кĕтерук васкаса кайрĕ.



VIII


Якур киле патакпа ватнă йытă пек сӳсленсе çитрĕ.

Пĕтĕм инкек Кĕтерука качча илнĕрен сиксе тухнăн туйăнать ăна. Мĕнле тавăрас? Тилĕрнĕ чун-чĕрене мĕн туса лăплантарас? Тăхта, Огуречников Кĕтерука та шанмасть мар-и? Ахальтен Ваçлипе çыхăну тытнипе тытманни çинчен тĕпчесе хăшкăлчĕ-и вăл? Тăхта, Кĕтерук мĕнле юрă юрларĕ? Аслă патшана хирĕç мар-и? Кайса çеç каламалла... Вара хуть те мĕн туччăр. Эпир пурпĕр пĕрле пурăнас çук. Ачасене кукамăшĕ пăхĕ... 

Якур пуçне кипкепе авраса çыхнине асăрхасан, Огуречников çуйланчĕ:

— Мĕн пулнă сана? Пуçна ма çыхрăн?

Якур арăмĕ кисĕппе ислетнине, хăй хунĕсен чӳречисене çĕмĕрнĕшĕн патак лекнине те каламарĕ, суйса кӳршĕсене пĕтерме шутларĕ.

— Палюкпа Карачăм хĕнерĕç!

— Мĕншĕн?

— Хуçа хутне кĕнĕрен терĕç. Тепле пурăнмалла ĕнтĕ. Хуть те чĕрĕллех тупăка кĕрсе вырт.

Огуречников Якура аван ăнланать. Вăл кăтартнă çынсене тытса хупма та нимех мар, анчах усси пулĕ-ши? Ăна хĕненĕ çынсене халех пуçтарсан, вăл килсе евитленине тавçăрĕç те Якура урама тухсанах шаккаса пăра-хĕç. Вăл халăх шухăшне пĕлни паха. Анчах пĕлтерӳçе йăпатмасан та юрамасть.

— Егор Тихонович, — хута кĕнĕн чĕнчĕ Огуречников, — ан пăшăрхан... Вĕсем пирĕн алăран вĕçерĕнес çук. Вăхăт çитсен, тытса та хупăпăр...

— Хупасчĕ çав, ваше благороди!

— Шан, Егор Тихонович... Эсĕ çавна хыпарлама çеç килтĕн-и?

— Çук, çук, ваше благородн... — станувуй кăмăлне юрама васкарĕ Якур, — эпĕ урăх хыпар илсе килтĕм... Ман арăм Ваçлипе çыхăну тытнă...

Огуречников хăй ĕмĕрĕнче нумай ирсĕр ĕç тунă та, арлă арăмлăх ĕмĕрлĕхĕ тесе шутланипе, Якур арăмне килсе сутасса кĕтменччĕ. Çавăншăн пĕр ĕненмесĕр те пĕр тĕлĕнсе ыйтрĕ:

— Лайăх пĕлетĕн-и? Йăнăшмастăн-и?

— Йăнăшмастăп, ваше благороди... Ытларах та пĕлтерме пултаратăп. Вăл темле киревсĕр юрă юрланине те илтрĕм.

— Мĕнле юрă?..

Якур, кĕввине картана кĕртме хăтланса, тăна хума ĕлкĕрнĕ сăмахсене каларĕ:



Пур харамçа та, пур тăшмана та 

Пĕр хĕрхенмесĕр каялла тавăрар!



Огуречников аякĕнчен çĕçĕпе чикнĕн сиксе тăчĕ.

— Лайăх астăватăн-и, çаплах юрларĕ-и?

— Çапла ваше благороди... Киревсĕр юрă юрланăшăн çилĕ килчĕ те кăштах çеç çапса пăрахмарăм. Иккĕленмелли çук, ваше благороди, ăна Ваçлирен урăх никам та вĕрентмен. Çав таçта та çапкаланса çӳренĕ. Халь те çапкаланса пурăнать. 

Огуречникова ĕнтĕ ун станĕнче листовкăсем тупăнни нимех те мар пек туйăнчĕ. Вулама пултаракансене станра пӳрнепе шутласа кăларăн. Юрă тесен, ним чару та çук. Ăна хут пĕлекеннипе пĕлменни те çăвартан çăвара сарĕ. Кĕтерук текенĕ паян хĕрарăмсем хушшинче сăмах калани те ăнсăртран мар иккен. Вăхăта ирттермесĕр Ваçлипе иккĕшне тытса хупмалла та тĕпчемелле.

— Пысăк хыпар илсе килтĕн эсĕ, Егор Тихонович, сана куншăн парнелеме те тивĕç. — Огуречников ăна каллех пĕр тенкĕ кăларса пачĕ. — Кĕпĕрнатăра евитлетĕп те, вăл сана хăй тав тăвĕ. Халь пĕчĕк хут тăвар-ха. — Огуречников васкаса протокол çырчĕ те Якура ал пустарчĕ. — Ĕнтĕ кайма та юрать. Кунта пулнине пĕр сăмах та ан шарла: каллех шăммуна ислетĕç.

Якур тухса кайсанах, Огуречников дежурнăй стражнике чĕнсе илчĕ. Урăх ĕçре пулнипе çакна Прахăрпа Натюш ним пĕлмесĕрех юлчĕç.



IX


Энĕшкасси пус хапхинчен вăтамран çӳллĕрех пӳллĕ арçын кĕчĕ. Улача кĕпе, кăвак йĕм, кивĕрех карттус тăхăннă, тăла-çăпата сырнă. Çавăнпа ун çине никам та йӳпсесе лăхмарĕ. Палламан çын, тăкăрлăк хĕрринчи кил чӳречи умне пырса, шыв ыйтрĕ. Виççĕ-тăваттă сыпсанах юлашкине çĕре сапнине те кил хуçи арăмĕ асăрхамарĕ. Палламан çын, куркине тавăрса парсан, сăмах пуçарчĕ: — Инке, кала-ха тархасшăн». Ваçли ăçтарах пурăнать çакăнта?

Кил хуçи арăмĕ кун хыççăн та камне тĕпчесе пĕлме шутламарĕ. Иртен-çӳрекенсем энĕшкассисене шыракансем сахал-им? Ялта Ваçли ятлă çын нумай пулнăран кăна вара:

— Кам Ваçлийĕ кирлĕччĕ сана? — терĕ.

— Староста ывăлĕ.

— Апла турех кай! — аллипе сылтăм еннелле сулса кăтартрĕ кил хуçи арăмĕ. — Унта, урам вĕçĕнче, пĕр-пĕччен шурă пӳрт ларать.

Рейдăра уççăнах хирĕç тухса каланă, бурлаксене забастовка тума чĕнсе кăмăлĕсене çирĕплетнĕ хыççăн Ваçли ялта урăх пурăнма май çуккине ăнланчĕ. Якур сутнине пĕлтерсен, Анук ăна вăхăта ирттермесĕр килтен тухса кайма хушрĕ. Ан тив, кунашкалне кĕтнĕ, хатĕрленнĕ те, вăхăт çитсен Ваçли ирĕксĕрех пăшăрханчĕ. Икĕ çул хушши хутнă-хутмасăр пурăннă пӳрте пăрахса хăварма шел пек туйăнчĕ ăна. Кунта вăл, пĕччен пулсан та, тăнăçлă пурăнма хăнăхнăччĕ. Çине тăрса вĕренни тата ĕçхалăхĕн кĕрешĕвне хутшăнса çĕкленнĕ кăмал-шухăшĕ тунсăхламă ирĕк паманччĕ. Полицейскисем ухтарма е çынна тытса хупма яланах çĕрле çӳренине астуса, питех васкаман енне Ваçли урай шăлчĕ, пӳртри япаласене тирпейлерĕ. Икĕ кĕпçеллĕ пăшалне тасатса, авăрласа тенкел çине хучĕ. Сунара çӳрекен сумкине таса кĕпе-йĕмпе ытти кирлĕ япаласене вырнаçтарсан, сĕтел пуçне ларса шухăша кайрĕ. Ашшĕ-амăшĕпе сывпуллашмалла мар-ши? Тен, вĕсемпе урăх курнăçаймăн та... амăшĕн кăмăлне хуçасран хăрани чарчĕ. Ашшĕшĕн каймах та кирлĕ мар. Харкашни кăна пулĕ. Ваçли ĕнтĕ çула тухма та хатĕрччĕ. Кĕтмен çĕртен ют çын килсе кĕни чăрмантарчĕ.

— Аван пурăнатăн-и? — саламларĕ лешĕ, çулăмлă куçĕпе пӳртри япаласене сăнаса. Вара тенкел çинче выртакан пăшалпа сумка çине тинкерчĕ.

Ваçлине малтанах хăйсен çынни кĕнĕн туйăнчĕ. Анчах ку шухăш çав самантрах сирĕлчĕ. Микулапа Анук хушса яман çын ун патне килмелле маррине, вĕсем халь никама та яма пултарайманнине аса илсен, ирĕксĕрех çуйланчĕ. Паçăрах тухса кайманшăн е çенĕке питĕрменшĕн хăйне хăй ятларĕ.

Палламан чăваш, Ваçли пăлханнине сисмен тата кам патĕнчине чухлайман пек курăнма тăрăшса, сăмах пуçарчĕ:

— Чăрмантарса çӳренĕшĕн ан çиллен те-ха... Эпĕ Макçăм Ваçлийĕ тĕлне шыраса килнĕччĕ...

Çак Ваçлине кăштах аташтарчĕ. Тĕлне шансах кĕмен çынна суйма та май пур пек туйăнчĕ. Вăл хăйне хăй тăнăçлăн та хаваслăн пек тыткаласа:

— Эсир, ырă çын, йăнăшнă. Макçăм Ваçлийĕ кунта пурăнмасть, — терĕ.

— Ăçтарах-ши?

— Шалтикасра. Эпĕ сунара васкатăп-ха. Хампа пĕрле илсе тухнăшăн ар çиллен!

Ваçли ура çине тăма ĕлкĕрейнĕччĕ, — палламан çын икĕ утăм тусах Ваçлипе ун пăшалĕ хушшинче пулчĕ те кулса ячĕ:

— Ытла та нӳремсĕр çамрăк эсĕ... Сан пата çын килне эсĕ, ăна вашават йышăнас вырăнне, тухса каясшăн. Ай-яй, хальхи çамрăксен ним сипет те çук...

«Полици... Тус-йышĕсене кĕтсе илмелле юри калаçтарса вăхăта тăсать-и, тен... Ахальтен пăшала хупăрларĕ-и. Ав сылтăм аллине кĕсйинчен те кăлармасть. Хăй ман çине шăтарасла пăхать», — тавçăрчĕ Ваçли. Куна йăлтах çирĕплетме те нимех мар.

— Эсир кĕтмен хăна. Çавăнпа сире вашават йышăнма сăлтав çук. Çитменнине, эпе васкатăп! — алăк еннелле утăмларĕ Ваçли.

Палламан çын вăр-вар револьвер туртса кăларчĕ.

— Вырăнтан ан хускалăр!

— Паçăрах çапла айкашмаллаччĕ. Кирлĕ-кирлĕ мара. сӳпĕлтетсе вăхăта ирттертĕр. Ĕнтĕ çакна пĕлес килет ман: мĕн кирлĕ сире? Мĕн çитменшĕн çынна пашалпа хăратса çӳретĕр? — терĕ те Ваçли аллине кĕсйи патнелле яма тăчĕ.

— Аллуна çĕклĕр! Перетĕп! — хаяррăн астутарчĕ лешĕ — Ваçли аллине çĕклерĕ: — Сире патша саккунĕ хушнипе арестлетĕп! Эсир халь ман ирĕкре. Эпĕ хушнинчен пăрăнма хăтлансан, астутармасăрах перетĕп!

Полицейски шӳтлемессе, хăй сăмахне сая тумасса Ваçли аван пĕлет. Çапах та хăтăлма май пур лек туйăнать ăна. Акă, ухтарма тесе çывăха килĕ те, Ваçли ăна çавăрса çапĕ.

Стражник Ваçли çывăхне пыма мар, вырăнтан та сикмерĕ.

— Тĕпелелле çаврăнса тăрăр!.. Хăвăртрах! — Ваçли çаврăнсан, тепĕр хушу янларĕ: — Выртăр!

Ваçли шикленсе ӳкрĕ. Полицейски мĕн шутланине тавçăрчĕ вăл. Вырттарĕ те юлташĕсене кĕтсе илĕ. Çыхса пăрахĕç. Çухалман ăстăне çав-çавах çăлăнăç шырарĕ. Вара, çиçĕмрен те хăвăрт пăхса, хăй кăмака умĕпе шай тăнине астурĕ. Стражник персе яма ĕлкĕриччен вăл кăмака умнелле сикрĕ те кĕсйинчен револьвер туртса кăларчĕ. Ним тĕллемесĕр стражник еннелле кĕрĕслеттерчĕ. Лешĕ кĕмсĕрт çеç ӳкрĕ. Вилмелле тивнĕ пек сунса, Ваçли самантлăха аптраса тăчĕ. Ав, револьверĕ айккинче выртать. Хăй те ним хускалмасть. Анчах мĕншĕн юн тухни палăрмасть. Ваçли çывăха пычĕ те сывланине асăрхарĕ. Револьверне пуçтарчĕ. Кăмака хыçĕнчен тилхепе кĕрсе илчĕ те стражник урисене пĕр çĕре туса çыхрĕ. Аллисене çыхма çавăрса пăрахнă чух стражнике тăн пырса кĕчĕ, вăл хăнăхнă йăлипе кăшкăрса ячĕ:

— Сирĕлĕр! Перетĕп!

— Мĕн пенипе çитĕ сана! Канма та вăхăт! — татса хучĕ те Ваçли ăна ӳпне çавăрса выртарчĕ. Стражник тапкаланма хăтланнипе хыттăн астутарчĕ: — Пурăнас килсен, хăвăра хăвăр лăпкăрах тыткалама тăрăшăр. Эпĕ уяса тăманнине куртăр. Сана персе пăрахассине шăнана таптаса вĕлерессипе пĕрех шутлатăп! — Ĕнтĕ стражник, Ваçли сăмахпа çеç ирттерменнине ĕненчĕ те, чĕри тухса ӳкселе хӳтлетме тапратрĕ. Кунта килнĕ чух вăл çак тери мăшкăла çакланма мар, аслă патшана хирĕç кавар туса айăпа кĕнĕ çынна тытăп та мухтава тухăп тесе ĕмĕтленнĕччĕ. Халĕ ав...

Ваçли стражнике каллех месерле çавăрса пăрахрĕ те револьверĕпе çамкинчен тĕллерĕ.

— Ну, хура çăхан, ним пытармасăр кала: эсĕ пĕчченех-и е сан хыçран татах килеççĕ-и?

Стражник пушшех чĕтресе ӳкрĕ.

Пĕлместĕп... Эпĕ пĕчченех... Стражник иккĕленсе те çирĕплетмесĕр калаçнинчен Ваçли вăл суясшăннине сисрĕ. Хистеме тытăнчĕ.

— Итле эсĕ... Сана персе пăрахма маншăн сурнă пек кăна. Вилес килмесен, ним те ан пытар. Терĕссине каласан, чĕрех хăваратăп. Эпĕ сутăнчăк мар, хам сăмах çине тăратăп. Тата иксĕмĕр хушăра мĕн сăмах пулнине пуçлăхсем нихçан та пĕлес çук. Е пурнăç, е вилĕм... Суйласа илме виççе çити шутличчен ирĕк паратăп.

Револьвер кĕпçин шăтăкĕ стражнике эсрел çавинчен те хăрушăрах курăнчĕ. Çакăнта вилсе выртни мĕн усси? Ваçли, чăн та, никама евитлес çуккине те ĕненчĕ вăл. Тата ĕçре такамăн та кĕтмен инкек сиксе тухма пултарать. Ахальтен çыхса пăрахнă-и ăна...

— Ман хыçран станувуйпа ултă стражник килеççĕ... Ваçлин лăпланма хăтланнă чĕри çĕнĕ вăйпа çуйланчĕ.

— Мĕн шыраса çӳреççĕ вĕсем?

— Прахăр хĕрне — Кĕтерука тытма килеççĕ.

Ваçли пĕр вĕриленсе, пĕр сивĕнсе кайрĕ. Кирек мĕнле пулсан та, Кĕтерук патне халех килмĕç тесе шутланăччĕ вĕсем.

— Мĕн сăлтавшăн... Кам сутнипе хупасшăн ăна? — малалла тĕпчерĕ Ваçли.

— Тĕпĕ-йĕрĕпе пĕлместĕп. Упăшки пырса кайнă хыççăн тытса хупма шут турĕç.

— Хăçан пынă вăл сирĕн пата?

— Паян икĕ хутчен те пычĕ.

— Сана мĕнле заданипе янă?

— Сана тытма.

Ваçлишĕн пурте паллă ĕнтĕ. Чи хăрушши — Кĕтерука арестлеме килесси çинчен Анук та пĕлмест. Хăлех систермесен, ним чăрмавсăрах çаклатаççĕ. Вăл стражник çăварне тăлавар тĕркесе чикрĕ, хăйне тенкел уринчен кăкарчĕ. Кил хушшине тухса, сумкипе пăшалне сарайне пытарса хăварчĕ. 

Ваçли утнă çĕрте утса, чупса çĕрте чупса Шалтикаса çитрĕ. Лапсака йăмра хӳтлĕхĕнчен пăрăнайнăччĕ, Микуласен хапхи умĕнче пар лаша кӳлнĕ лав тăнине курса шартах сикрĕ. «Станувуйсем манран малтан ĕлкĕрнĕ иккен...» Вăл йăмра хӳтлĕхне пытанчĕ. Микула çыннисем тухасса кĕтсе илме тĕвтурĕ.

Кашт маларах Огуречниковпа икĕ стражник пар лаша кӳлнĕ лавпа хапха умне тĕрлеттерсе çитнине Марье асăрхарĕ.

— Аппа, аппа! Стражниксем килчĕç! — çуйланса Анука систерчĕ вăл.

Анук чуречерен пăхрĕ те, чĕри кăртах турĕ. Полицейскисем забастовка пирки кама та пулин ухтарма килессе кĕтсех тăнă та, вăл çакна аса илчĕ: «Мĕншĕн староста патне кайман вĕсем? Кунта мĕн шыраса килнĕ? Нивушлĕ Прахăр кумпа Натюш пĕлсе юлайман инкек сиксе тухрĕ?» Çамрăк хĕр те хăраса ӳкнине курсан, Анук ăна лăплантарасшăн, хăйне хăй хăвăрт алла илчĕ.

— Мĕнех вара... Алăк пурин валли те каснă...

Ку сăмахсем Марье сехĕрленнине сиреймерĕç. Станувуйăн ахальтен çеç килме нимле сăлтав та çуккине, хăнана çӳренĕ чух кучăрпа е пĕччен килнине лайăх астăвать вăл.

— Ма йышлăн вĕсем? 

— Ара, Марье... Стражниксенчен хăратăн мар-и эсĕ? Е Григорий Петрович камне мантăн-и? Станувуй тени стражниксемсĕр çӳрет-и вара?.. — Шӳтлерех хуравлама хăтланчĕ Анук, унтан хушса хучĕ: — Ытах тесен, хăвăн пӳлĕмне кĕр. Кирлĕ пулсан хамах чĕнетĕп.

Марье урăх ним шарламасăр пӳлĕме кĕрсе çухалчĕ. Анук чуречерен малалла сăнарĕ. Акă, хапхана шаккарĕç. Наум васкаса пычĕ. Камне ыйтса пĕлчĕ пулмалла та чӳрече еннелле çуйлăн пăхрĕ. Анук чӳрече умĕнчине курса-и, тен, пĕчĕк хапхана уçрĕ. Кил хушшине Огуречниковпа икĕ стражник, чăвашла тумланнă арçын кĕчĕç. Кĕçех тепĕр арçын персе çитрĕ. Тата тепре... Чăвашла тумланнă арçынĕсем те полицейскисем иккенне тавçăрчĕ те Анук пушшех шикленчĕ.

Огуречников пӳрте пĕчченех кĕчĕ. Карттусне хывса сăхсăхрĕ. Ырă хăна пек кăмăллăн саламларĕ:

— Анна Александровна, мĕнле пурăнатăр?

— Турă ырлăхĕпе аванах-ха, Григорий Петрович! Хăвăр мĕнле çитрĕр? Çемьесем сывă-и?.. — чĕри сехĕрленнине пытарса хуравларĕ Анук. 

— Эпир те аванах-ха... Çемьесем те сывă. Акулина Ивановна сире салам калама хушрĕ.

— Тавтапуç...

Урăх çĕрте, ушкăн çинче тĕл пулсан, Огуречниковăн тĕпчевлĕ куçĕ Анук сăн-сăпачĕ улшăннине асăрхаса илĕччĕ. Иккĕшĕ çеç чухне хăйне хăй именсе те ĕмĕтленнĕн тыткалама хăнăхнă май вăл куçран пăхма хăймасăр Анук аллине чуптурĕ.

— Анна Александровна, кĕрсе чăрмантарнăшăн ан çилленĕр, тархасшăн...

Станувуйăн шăрт пек мăйăхĕ ӳт-тире йĕп пек тăрăннипе Анук çӳçенчĕ, анчах хăйне хăй хăвăрт алла илме ĕлкĕрчĕ, евĕклĕн чĕнчĕ:

— Григорий Петрович, кирлĕ мара калаçса ан тарăхтарăр-ха. Эсир пире чăрмантарма мар, килмессерен хисеп тăватăр. Хывăнăр-ха. Тĕпелелле иртсе ларăр. Хам кăмăл таран хăна тума ирĕк парсамăр. Ыттисем мĕншĕн кĕмеççĕ тата?

— Ыттисем пирки канăçсăрланма кирлĕ мар, Анна Александровна. Вĕсем сирĕн сĕтел хушшине ларма тивĕç мар.

— Мĕн тăвас тен... Хăйсен ирĕкĕ ĕнтĕ,.. Сире те пулин хăна тăвам. Хывăнăр та сĕтел хушшине килĕр-ха.

Анук йăпăлтатса калаçни станувуй чунне савăнтарчĕ. Çак рехетлĕхе малалла та тăсĕччĕ вăл. Пысăк ĕçпе килни чăрмантарчĕ. Укĕннĕ сасăпа хуравларĕ.

— Хисеплĕ, Анна Александровна... Хăна пулма ĕлкĕрĕп-ха. Унччен ман ĕç пур. Десятскисене чĕнсе килесчĕ.

Огуречников тем чул çемçен калама тăрăшсан та, ун сăмахĕсем Анук хăлхинче хура çĕлен шăхăрса килнĕн туйăнчĕç. Полицейскисем ухтарма çеç йышлăн та десятскисемпе çӳренине кам пĕлмест. Нивушлĕ вĕсем патĕнче ухтарма шутланă? Апла тесен, тӳрех хамăр пата кĕрсе, хамăрах десятскисене чĕнме хушмалла мар-çке? Анук ытлашши хăраса е паттăрланса та мар, Огуречников мĕншĕн килнине тавçăрса илейменнипе тарăхса хирĕçрĕ:

— Ан çилленĕр те, Григорий Петрович, десятскисене чĕнме эпир стăроста мар-çке?

— Анна Александровна, пĕлетĕп... Çавăншăн каçару ыйтатăп... — Анук кăмăлсăрланине сиссе, ăна йăпатма васкарĕ Огуречников: — Ĕçĕ çавнашкал, ним тума та çук. Десятскисене эсир чĕнтерни кирлĕ мана.

— Эпĕ десятскисем камне те пĕлместĕп.

— Ку нимех те мар, Анна Александровна, — терĕ те Огуречников вунă десятски ятнĕ асăнчĕ. — Хăвăра çывăхраххисене тăваттăшне чĕнтерĕр.

Анук ăнланчĕ ĕнтĕ: малалла та турткаланнипе станувуя çеç çиллентерĕн. Вăл мĕн ĕçпе килнине десятскисемпе калаçнă чухне пĕлме май пулĕ, тен. Вара Марьене тăватă десятскине чĕнсе килме хушрĕ.

Марье пĕр сăмахсăрах алăк патнелле утма тăнăччĕ, Огуречников чарса тăратрĕ:

— Шанăçлă хĕр-и вăл? Чĕлхене çыртма пĕлет-и?

— Мана шаннă пек шанăр, Григорий Петрович. Чĕлхине салтма юратакан çынна хамăр патăрта усрамастпăр та!

Ĕненетĕп, Анна Александровна...

— Марье ватă йăмрă тĕлне чупса çитейнĕччĕ, такам ятран чĕннипе шарт сикрĕ, Йăмра хӳтлĕхĕнчи Ваçлине асăр-хасан пушшех хăраса ӳкрĕ.

— Ваçли пичче!.. Мĕн тăватăн эс кунта? Е Анук аппасем патне станувуй килнине илтмерĕн-и? 

— Кунтах-и вĕсем? Ниçта та тухса кайман-и?

— Кайман та... Мана десятскисене чĕнме ячĕ.

— Апла мухтав... Ĕлкĕреймĕп тесе чун юлманччĕ.

— Мĕн тата?

— Вĕсем Кĕтерук аппупа мана тытма килнĕ.

— Ах анчах! — сехри хăпнипе чут çеç кăшкăрса ямарĕ Марье. 

— Çав териех хăрама халлĕхе сăлтав çук. Куратăн, эпĕ ирĕкре. Десятскисене тин чĕнтереççĕ пулсан, аппуна та инкекрен хăтарăпăр. Хăвăртрах кайса кала. Вăхăта ирттермесĕр тухса шутăр!

Марье куçĕнчен куççуль юхса анчĕ. Ваçлине вăл аппăшĕпе танах тăван шутлать-çке. Халь вĕсене килтен кайма лекет. 

Çамрăк хĕре курмалăхне Ваçли кăмăлĕ те çемçелчĕ. Вăл та Марьене тăван йăмăкĕ пекех хисеплет. Анук хушнипе пырсан, хĕр ун пĕччен те хусахла пурнăçне яланах савăнăç кӳретчĕ. Ĕнтĕ хăçан курнăçасси те паллă мар. Ял хушшинче, çынсем асăрхас çук çĕрте, ним иккĕленмесĕрех чуптуса уйрăлĕччĕ. Халь:

— Ну, Марье, чипер юл... Çамрăк ĕмĕрӳ телейлĕ пултăр! — тесе çеç хăварчĕ.

Марье амăшсен килĕнче инкек сиксе тухнине илтнĕччĕ. Чӳречесем çĕмрĕккине курсан, чунĕ питех хурланчĕ. Вăл сасăпах та макăрса ярĕччĕ. Аппăшĕн ăраскалĕшĕн вилĕмле хăрушлăх çывхарни чĕрине хытарчĕ.. Ваçлирен уйрăлнă чухне тухнă куççульне пытарайманнипе амăшĕ ăна йăпатма тăрăшрĕ:

— Путсĕр йысну усалĕшĕн хуйхăрса чĕрене амантас мар, хĕрĕм. Чӳрече лартакансем кашни кунах çӳрекенччĕ-ха. Ăна, мур çиесшĕне, хамăр пата тек кĕрместпĕр.

 — Марье куççульне тутăр вĕçĕпе шăлса типĕтрĕ. Вăл мĕншĕн макăрнине амăшĕ йăнăш ăнланнă иккен.

— Аппа, тула атя-ха, сăмах пур, — чĕнчĕ Марье.

— Тата мĕн хыпар? — хумханса ыйтрĕ Кĕтерук.

— Анук аппасем патне станувуйпа стражниксем килчĕç. Мана десятскисене чĕнме кăларса ячĕç те, йăмра хӳтлĕхĕнче Ваçли пиччене тĕл пултăм.

Кĕтерук сасартăках çăмăллăн сывлама тытăнчĕ. Йăмăкĕ хурлăхлине сиссен, ĕçпе çыхăннă тус-йышĕ çеç мар, пĕтĕм чунĕнчен юратакан çынни тухса кайма ĕлкĕреймен пирки ăна темле инкек çакланнă пек туйăннăччĕ. Вăл ирĕкрех иккен. Анчах полицисем кунашкал йышлăн ахаль çӳременнипе ыйтрĕ:

— Ма килнĕ вĕсем? Десятскисене ма чĕнтереççĕ?

— Иксĕре тытма килнĕ терĕ Ваçли пичче. Сана та хăвăртрах кайма хушрĕ.

— Кума пĕлет-и куна?

— Çук пулмалла.

Кĕтерук çакна лайăх ăнланчĕ ĕнтĕ: Анук кумăшĕ пĕлмесен, вĕсене такам сутнах.

— Ниçта та чарăнса тăмасăр, десятскисем патне чуп. Вăхăта ирттерсе çӳресен, станувуй шанăçран кăларĕ. Вĕсем кунашкалне тавçăрма ăста. Вара саншăн та, Анук кумашăн та аван мар пулĕ. — Кĕтерук Марьене ыталаса чултурĕ. Лешĕ ĕсĕклеме хăтланнипе ăна йăпатрĕ: — Çитĕ, çитĕ.... Ан макăр. Пире макăрма юраманнине ху пĕлетĕн. Куççуле десятскисем курсан мĕн шухăшлĕç, мĕн калĕç? Тата эпĕ инçех каймастăп. Курăн акă, сан туйăнта эпĕ Хашă пуçарăп!.. — Кĕтерук йăмăкне тепĕр хут чуйтуса çенĕкрен ăсатса ячĕ. Пĕчченех юлсан, хăйĕн те кăмăлĕ хуçăлнине ирĕк пачĕ, анчах вăраха тăсмарĕ. Унта ачисемпе, амăшĕпе сывпуллашмалла. Вăл хăйне хăй пĕчĕк ачалла айкашсан, лешсем мĕн курĕç?

Пӳрте кĕрсен Кĕтерук алăк патĕнчех чарăнчĕ те тĕпелти ачисене ăш куçĕпе ыталарĕ.. Лешсем темле усала сиснĕрен-и, тен, амăшĕ çине çуйлăн тинкерчăç. Унтан Кĕтерук амăшĕ çине пăхрĕ, вăл пушшех салхуллине асăрхарĕ. Марье килсе тем каласа хăварни ун чĕрине татах хускатрĕ пулмалла. Кĕтерук вăрттăн та ассăн сывласа кăмăлне хытарчĕ. Хăйне яланхи пек тыткалама хăтланса, ачисем патне пычĕ. 

— Ма кичем эсир? — пуçĕнчен ачашларĕ Кĕтерук.

— Атте килесрен хăратпăр... — терĕ Анахвис.

— Урăх килмест вăл кунта. Килсен те ан хăрăр.

— Киле хăçан каятпăр? — ыйтрĕ Коля.

— Нихçан та каймастпăр, ывăлăм. Аçу мар вăл, урнă кашкăр...

— Каймастпăр, каймастпăр... Кукамайсем патĕнчех пурăнатпăр! — чун-чĕрĕленсе пакăлтатрĕç ачисем.

— Кунта пурăнас тесен, кукамупа кукаçуна итлес пулать. Вĕсен сăмахĕсенчен тухма юрамасть.

— Итлетлĕр, итлетпĕр, анне... Нихçан та вĕсен сăмахĕсенчен тухмастпăр... — çирĕп сăмах пачĕ Анахвис.

— Эсир маттур ачасем çав ман. Çавăнпа сире юрататăп... — пĕтĕм чĕринчен тухакан ăш-пиллĕхне палăртса каларĕ те Кĕтерук ачисене ыталаса чуптурĕ.

Кĕтерук амăшĕн кăмăлĕ пирки тĕрĕсех тавçăрнă иккен. Марье килсе вăрттăн калаçни ахальтен маррине сисрĕ вăл, Кĕтерук ачисемпе яланхи майлă хăтланманни те çавнах çирĕплетрĕ. Вăл хĕрĕ хăй çывăхне пырсанах:

— Тата мĕн хыпар унта? — тесе ыйтрĕ.

— Нимех те мар, анне... Тахçанах кĕтни çеç... — Ачисем илтесрен хуллен каларĕ Кĕтерук. — Анук кумасем патне полици килнĕ. Ман çак самантрах тухса шумалла. — Уляна ăнланчĕ те шурса кайрĕ. Кĕтерук ăна йăпатма, тăна кĕртме васкарĕ: — Анне, хавна ху çирĕп тыткалама тăрăш. Ачасем пăхаççĕ,. Вĕсене сасартăках хускатас мар. Тата хуйхăрма та сăлтав çук. Кунашкалне эпир яланах кĕтнĕ. Шан, анне, сан пиллĕхне çĕре ӳкермĕп. Сирĕн ырă ятсене çĕртмелле тумăп. — Тăвăнса килнĕ куççульне самантлăха чарăнса ирттерсен, малалла каларĕ: — Ачасене сирĕн ирĕке хăваратăп. Вăй çитнĕ таран чипер пăхма тăрăшăр. Эсрел патне ан ярăр.

— Юрĕ, хĕрĕм... Хамăрах пăхăпăр...

— Вăт... Урăх ним те мар, анне... Çуратнăшăн, пăхса ӳстернĕшĕн, пирĕнпе пĕр кăмăл-шухăшлă пулнăшăн — пуриншĕн те тав тăватăп.

Кĕтерук сакайне чăркаса пытарнă револьверне илсе тухрĕ те сăхман кĕсйине ячĕ, сăхманне хул хушшине хĕстерчĕ.

Анук кунашкал йывăр лару-тăрăва çакланса курманччĕ-ха. Ăçта, мĕнле ĕç пынине, пуринчен ытла полицейскисем мĕн шутлине çавăн чухнех пĕлекенччĕ. Халь татăклăн нимне те тавçăраймарĕ. Ваçлине çеç тытма ку терйех йышлăн килмелле мар. Тата кам патне-ши? Прахăрпа Натюша шанмасăр е вĕсем итленине сиссе хупса лартман-ши? Куна пĕлес тесен, Огуречникова калаçтармалла. Марье тухса кайсанах вăл йăл кулса ӳпкелерĕ:

— Григорий Петрович, намăс мар-и сире?.. Тем чул тархасласан та, ура çинчех тăратăр. Хам та аптратăп ĕнтĕ. Мĕнле май тупса сирĕн кăмăла çавăрмалла-ши?

Анук йăнăшмарĕ. Ахаль чухне те чĕрене илĕртекен чĕлхипе куçĕ халь уншăн çеç йăл кулса калаçни станувуя чут çеç ухмаха ертмерĕ. Вăл паçăр хыттăн хуравланине аса илчĕ те ӳкĕнсе çырлахтарма тĕвтурĕ.

— Анна Александровна... — ăшшăн чĕнчĕ Огуречников, — сĕтел хушшине ларасси нимех те мар... Эпĕ кирлĕ мар сăмах персе ятăм-и, тен... Каçарăр, тархасшăн...

— Турă çырлахтăр, Григорий Петрович, паçăрах каларăм, эсир пирĕн пата кĕрсе хисеп тунăшăн савăнатпăр кăна. Анчах ĕç май çеç кĕни пăшăрхантарать мана. Тата, темĕн, эсир пире шанмастăр пек курăнать...

Огуречников çакна ăнланчĕ: Анука лăплантарма шăп вăхăт. Куншăн хăй мĕн ĕçпе килнине хыпарлăма та юрать. Ун çинчен Анук çеç мар, кĕçех ялĕпе пĕлĕç. Ваçлине ку темĕн тытнă та ĕнтĕ. Кĕтерука хупăрласа илĕç те, пĕтĕм халăх сехрине хăпартмалăхне, урам тăрăх уттарса тухĕç. Анука маларах систернипе ним те улшăнас çук.

— Хисеплĕ Анна Александровна, — ӳпкелесе чĕнчĕ Огуречников, — сире шанмасан, эсир патшана парăннă этемне пĕлмесен, эпĕ сирĕн пата мар, староста патне кĕрĕттĕм. Çавăншăн хам мĕн ĕçпе килнине те хыпарлама пултаратăп.

Пăр ирĕлнине сиссен, «хăвăртрах» тесе васкатас килчĕ Анукăн, пĕр сăмах йăнăш тухсан та, полицейскисем чухласран чĕлхи çине килнĕ сăмахне çăтрĕ. Кутăна пеме шут тытрĕ.

— Кирлĕ мар. Григорий Петрович... Аслă патша тарçисен темле ĕç те пулĕ. Эпир ăна пĕлме тивĕçлĕ мар. Пирĕншĕн эсир хисеплени те темрен паха.

— Апла мар-ха, Анна Александровна, — кăмăлне уçма пикеннĕскер, малалла каларĕ Огуречников, — хальхи лару-тăру çинчен сирĕн те пĕлмелле. Эсир мана аслă патша тарçи терĕр. Эсир те çавах. Пирĕн хушăра уйрăмлăхĕ те çак çеç: эсир суту-илӳ туса хăвăранне, сăваплă Раççейĕнне те мулне, чапне хушатăр. Эпир çак мул тăшман аллине лекесрен патша тытăмне упрама, çирĕплетме тăрăшатпăр. Çавăнпа эпĕ мĕн ĕçпе килнине эсир çавăн чухнех чухлатăр пулĕ тенĕччĕ.

— Пуссан-кассан та тавçăраймастăп.

— Ара, илтмен-и эсир: паян Михаил Петрович тарçисем ĕçе пăрахнă. 

— Турă çырлахтăр! — аллисемпе пĕççине çапса илчĕ Анук — Ял çыннисемпе явăçмастпăр та ним сисмесĕрех пурăнатăп.. Тĕрĕс тесен, вĕсем ухмаха ернĕ!

Анук тарçăсене кураймасăр калаçни кăмăлне çемçетнипе Огуречниковăн забастовка пирки пĕтĕм чунĕнчен тарăхнине каласа парас килчĕ.

— Çук, хисеплĕ Анна Александровна, вĕсем пĕрре те ухмаха ермен. Нумайранпа та тĕплĕн хатĕрленсе, Михаил Петрович çине тапăннă. Иçмасса, ку усал ĕç урăх станра пулсан, тепĕр сывлăшчĕ. Хальхи пăлхавăрла саманара хура халăх темтепĕр шутласа кăларĕ. Анчах мана юри сиен кăтартасшăн пекех, инкек Атăлкасси станĕнче сиксе тухрĕ. Григорий Петрович Огуречников, эпир шаннине тӳрре кăлараймарăн тейĕç исправникпе кĕпĕрнатăр. Ĕмĕр тăршшипе аслă патшана парăнса ĕçленĕ çынна кунашкал сăмахсене илтесси кулач çиессиех мар...

— Усал сăмаха камăн илтес килĕ. Шухăшлатăп та тĕлĕнетĕп, мĕн çитмест-ши çавсене, мĕн çитмест-ши?

— Мĕншĕнни паллах... Этем мулран тăранмасть, шуйттан чунран тăранмасть тесе ахаль халапламан ваттисем. Михаил Петрович ĕç тупса панипе çеç пурăнни сахал вĕсене.

Çынсене хур кӳни Анук чĕрине йĕп пек тăрăнчĕ. Вăл станувуя тем каласа пăрахĕччĕ.

— Тĕрĕссипе, хăйсен ăсĕпе çеç ку киревсĕр ĕçе тăваймĕччĕç. Вĕсене вĕрентекенсем, пăлхатакансем пур...

Кĕтнĕ сăмахне илтес самант çывхарнă май Анук чĕри кăртлатса тапма тытăнчĕ. Станувуй асăрхасран сыхланнăн аллине кăкăрĕ çине хучĕ.

— Тата камсем-ха?... Сирĕн умра вĕсен ячĕсене асăнма та аван мар та... Каламах тивет ĕнтĕ... Сирĕнпе тус-йышлă этемсем. Макçăм Ваçлийĕпе Прахăр Кĕтерукĕ.

Анука чĕри тапма чарăннăн туйăнчĕ. Полицисем мĕншĕн йышлăн килнине те ăнланчĕ ĕнтĕ. Ваçлишĕн çеç мар, Кĕтерук кумăшĕшĕн те хăрушлăх çитнĕ иккен. Анук ун çинчен ним те пĕлмен, Кĕтерука та систереймен. Халь мĕнле систерес ĕнтĕ? Иçмасса, Марьене кăларса яма лекрĕ. Ванюкĕ те килте çук. Станувуя сасартăках пĕччен лартса хăварма та аван мар. Стражниксен умĕнче Наумпа вăрттăн калаçнине куç хума пултараççĕ. Анук сăнран улшăнчĕ, анчах йăлтах аскăн кăмăл-шухăшне путнăран Огуречников çакна асăрхаймарĕ. Анук хăй чĕреххине ĕненесшĕн пек сасă пачĕ.

— Ан тĕлĕнтерĕр!

— Çавсем пăлхатса ĕçе пăрахтарнă. Хуçана темтепĕр каласа пĕтернĕ.

Анук пĕтĕм чунĕнчен çилленсе кайнă пек, тĕрĕссипе хăй ытла та пăшăрханса ӳкнине пытарасшăн, ура çине тăчĕ те каллĕ-малле уткаласа ятлаçанçи турĕ, вĕриленчĕ.

— Çук, Григорий Петрович, ман хăтапа аслă патша йĕркисем çине тапăнакан çынсем пирĕн тус-йышсем мар. Микулапа иксĕмĕр шухăшласа тăнран кайрăмăр вĕт, мĕншĕн çавсем пирĕн пата çӳреме пăрахрĕç тетпĕр? Ав мĕншĕн сивĕннĕ вĕсем... Чĕрисене хура çĕлен йăва çавăрнă иккен. Çакăнта пулсан, пĕринне çивĕтне тăпăлтарса илĕттĕм... Тепринне куçне чавăттăм...

— Хисеплĕ Анна Александровна, эсир çакнашкал шутласса шаннă эпĕ. Çавăнпа староста патне мар, сирĕн пата кĕтĕм. Тунмастăп, ку ман чеелĕх те. Староста патне кĕнине такам та асăрхĕччĕ. Кунта эпĕ ухтарма килнĕ тесе никам та шухăшлас çук. Тата айăплисем, ахăртнех, çĕрле килессе кĕтеççĕ-и, тен. Эпир вĕсене тăр-кăнтăрлах ярса илĕпĕр. Ваçлийĕ пирĕн алăра ĕнтĕ. Кĕтерукне те аякка ямăпăр. Акă вара, вĕсемпе мĕн тума кăмăл пур, çавна тума ирĕк парăп.

Анук пĕтĕм вăй-халне пухса кăна ӳкесрен тытăнса юлчĕ. Хăй мĕнле пулса кайнине пытарма Марье килсе кĕни пулăшрĕ. Вăл çамрăк хĕре хирĕç талкăшса пычĕ те хăтăрса тăкрĕ:

— Çак таранччен мĕн туса çӳретĕн! Григорий Петрович сана кĕтсе хăшкăлчĕ! Эсĕ, мĕн, вăл ача вăййилле выляма килнĕ тетĕн-им?

Марье хытса каясла тĕлĕнчĕ. Анук кунашкалне курманччĕ-ха вăл. Сăнран кайнине асăрхасан, мĕншĕнне тавçăрчĕ те:

— Иккĕшĕ те тухса шунă.. — терĕ хуллен. Çавăнтах хăйне айăпа хунă сасăпа станувуй илтмелле каларĕ: — Халь те васкарăм. Куçук пичче килте çуккипе тăхтама тиврĕ. Ĕнтĕ халех килетпĕр терĕç. 

Анука аранах чун кĕчĕ. Вĕри юнĕ хăвăрт чупса питне сăн кĕртрĕ. Каллех, çамрăк хĕре ятланçи туса, кăмăлĕ улшăннине пытарчĕ.

— Килте çук-тăк, мĕн кĕтсе тăмалли пур ăна, килмеллеччĕ. Тен, урăххи патне чĕнме яратчĕç... — Тăнăçланса пынăçемĕн сывлăшне çавăрма чарăнчĕ те Анук хыттăн хушса хучĕ: — Пыр, нӳхрепрен пыл сăра ăсса кил!

 Марье вĕçнĕ пек тухса кайрĕ.

— Тарçă тенине ăна самантлăха та ирĕке яма юрамасть. Яланах çирĕп тыткаламалла. Ирĕке ярсан, авă, мĕн айкашаççĕ вĕсем! — тăвăлни халь те иртеймен пек калаçрĕ Анук.

— Тĕрĕс, Анна Александровна... Тарçа ирĕке яни сиен кăна кӳрет...

— Ак тамаша, — халь çеç аса илнĕн хыпăнса ӳкрĕ Анук, — тарçă халапĕпе эпĕ кил хуçи арăмĕн йăлине те маннă. Григорий Петрович, десятскисем киличчен сĕтел хушшине ларăр-ха! — Васкаса çимĕç хатĕрлерĕ. Огуречников сĕтел хушшине вырнаçсан, эрех тултарчĕ. Ярса пама васкарĕ.

— Эпĕ тата çакна калама пултаратăп, Григорий Петрович... Аслă патша тăшманĕсене ним шеллемесĕр пĕтерĕр! Ан тив, вĕсем тĕрмерех çĕрччĕр!

Марье ăсса кĕнĕ сăрине Анук Огуречникова тултарса пачĕ. Анчах нумай ларма тивмерĕ, десятскисем çитрĕç те, Огуречников сĕтел хушшинчен тухрĕ.

— Ара, Григорий Петрович, ма васкатăр! .

— Кайрак, Анна Александровна. Халлĕхе пуриншĕн те тавтапуç! — пуçтарăнса десятскисене пӳртрен ертсе тухрĕ Огуречников.

— Ну, мĕн хыпар? — çамрăк хĕрпе иккĕшех юлсан ыйтрĕ Анук.

Марье Ваçлипе тĕл пулнине, аппăшне систернине каласа пачĕ.

— Мухтав... — пĕтĕм чун-чĕрнинчен савăнчĕ Анук. Çамрăк хĕре ыталаса чуптурĕ те йывăр çăк йăтса ывăннăн пукан çине ларчĕ.

Огуречников кил хушшинче пĕр ,стражнике хушрĕ:

— Эсĕ çак пунеттейпе Данилов патне кай та, ăна тӳрех хурал пӳртне илсе пырăр. Эпĕ унта пулатăп! — Тепĕр тăватă стражникпе икĕ десятскине Якурсемпе Прахăр килне хупăрлама ячĕ.

Хресченле тумланнă стражниксем урам хушшипе утнине энĕшкассисем йӳпсемерĕç те. Ял тăрăх çӳрекен ют çын сахал-и? Ăçта пурне те пĕлсе çитерĕк Огуречников çут пакунĕсене йăлтăртаттарса, хĕçне суллантарса Анаткасалла кайнине курсан, вăл нихçан та ырă ĕçпе çӳремессе аса илсе, ирĕксĕрех çуйланчĕç.

— Кам çавăнта? — терĕ Марине, пӳртне кĕнĕ çынсене палласа илеймен енне.

— Эпир — кантур таврашсем, — икĕ суккăр ватă çеç курăнни кăмăлне каймасан та евĕклĕрех хуравларĕ Огуречников.

Ватăсем шарт сиксе сăхха печĕç. Кантур тавраш тени камăн сехрине хăпартмĕ. «Мĕн инкек-ши? Ывăлĕ таçта аван мар ĕç тунăшăн ăна тытма килмерĕç-ши?» Ватăсем хăраса ӳкнине асăрхасан, Огуречников йăпатса лăплантарас вырăнне сассине хăпартрĕ.

— Ывăлу ăçта?

— Эй, тур папай, çăлсамах... пĕлместпĕр çав... — аран сассине кăларчĕ Марине.

— Кину ăçта?

— Темĕн-çке... упăшкипе шăн-шан туса илчĕç те, амăшсем патне тухса кăйрĕ пулмалла...

Карчăк ăнлантарни Огуречникова витĕмлĕн туйăнчĕ. Хăраса ӳкнĕ çынсем суйманнине пайтах курса чухлани вăл. Ĕçе ялан тĕплĕн тума хăнăхнăскер, вĕçне çитиех ĕненмен пирки стражниксене чĕнсе кĕртрĕ. Ухтарма хушрĕ. Икĕ стражник пӳртри пур хушăка кĕрсе тухса та ним тупаймарĕç...

Кĕтерук тухса кайсанах Уляна çакна аса илчĕ: иккĕленмелли çук, кĕтмен хăнасем кĕçех персе çитеç те унран çеç мар, ачасенчен те тĕпчесе ыйтĕç. Тӳре-шарасем ачасем урлă айăплă çынсене тăрă шыв çине кăларнă тенине сахал илтнĕ-им. Вара Кĕтерукшăн çеç мар, пĕтĕм çемьешĕн инкек пулĕ. Хăтăлма пер май çеç: ачасене килтен ăсатмалла. Вăл Анахвиспе Кольăна пуçĕнчен ачашласа:

— Ачасем, эсир Елин аппу патне кайăр-ха. Аçу татах килесрен хăрушă... Аннӳ таврăнсан, хамах пырса илетĕп, — терĕ.

Анахвиспе Коля турткаланса тăмасăрах килĕшрĕç, Огуречников Улянасем патĕнче Кĕтерука тытасса ним иккĕленмесĕр шанать. Малтанах икĕ килне те хурал тăратма ăс çитернĕшĕн хăйне хăй мухтать. Прахăр тĕлне çитсе урамалла тухакан икĕ чӳречи те çĕмрĕккине асăрхасан, тĕлĕнчĕ. Мĕн амакне тавçăрасшăн пек, кил хушшине васкаса кĕрсен, кунта та чӳрече çĕмрĕккине курчĕ. «Мĕне пĕлтерекен шала ку?» Огуречников хуралти стражниксем те сăмах хушмасăр пӳрте кĕчĕ. Кунта унăн тĕпчевлĕ куçĕ умне акă мĕн тухса тăчĕ: тенкелсем çинче, урайĕнче те кантăк ванчăкĕсем сапаланса выртаççĕ. Кăмака çумĕнче, урай вăта çĕрĕнче, икĕ мăн чул. Уляна путмар çинче сасăпах макăрать.

Огуречников кунта темле инкек пулнине сисрĕ. Тата Прахăр хăй патĕнче ĕçлемĕ пуçăннăранпа Уляна йăваш та йĕркеллĕ хĕрарăм иккенне чухласа çитнĕрен, мĕншĕн килнине манса, хута кĕнĕн чĕнчĕ:

— Уляна, ма макăртăн?

Лешĕ пуртре çын пуррине сиснĕн пуçне çĕклерĕ.

— Ах, Григорий Петрович... Манран телейсĕр амăшĕ тĕнчере урăх никам та çук...

— Ма аплах?..

— Ара, путсĕр кĕрӳ пур мар-и пирĕн? Кĕтерука хĕнесе пĕтернĕ. Ачисене хăваласа янă. Иçмасса, кĕпе кисĕпĕпе пенĕ-пенех, пуçне çурсах пăрахмаллаччĕ...

— Кам? Кама кисĕппе пенĕ?

— Ара, Кĕтерук кĕрӳне кисĕппе пенĕ. Пемесен те мĕнле тӳсĕн... Таçтан эрех кӳпсе килчĕ, тет те, ним сăлтавсăрах çапăçма тапратрĕ, тет. Пĕр хут аллинчен вĕçерĕнсен татах тытма хăваларĕ, тет. Вара пӳрт кĕтессинче тăракан кĕпе кисĕпне илтĕм, тет те, çамкинчен çапрăм, тет... Вилет-и вăл, мурçиесшĕ... Арăмне, ачисене хăваласа яни çитмен, тата кунта килсе чӳречесене çĕмĕрсе хăварчĕ... Кĕтерук вара «пĕрех хутчен ку çутçанталăка куçăм ан кур-тăр, вилем» тесе тухса кайрĕ. — Уляна аллипе питне хупăрларĕ те сасăпах ӳлесе ячĕ: — Эй, турă... вилмесен те тӳсме çук çав. Кушак пек ниçта тухмасăр пурăнакан арăмĕнчен кĕвĕçет, ăна ним сăлтавсăрах хĕнет. Тата мана мĕн кăна каласа хур кӳмерĕ-ши?

Огуречников инкек курнă амăшĕ çеç çак тери хурланма пултарасса ĕненчĕ. Çавăнпа пĕрлех иккĕлле шухăш та пырса кĕчĕ. «Мĕншĕн хăйне кисĕппе çапнине, чӳречесене çĕмĕрнине ним те шарламарĕ-ха Якур. Вăл, чан та, пуçне тутăрпа авраса çыхнăччĕ-çке. Арăмĕ амантнине мĕншĕн Прахăр кӳршисем çине йăвантарчĕ. Тата мĕншĕн вăл Кĕтерукпа Ваçли халь те çыхăну тытни çинчен малтан каламарĕ. Çапăçнăшăн элек пани çеç мар-и ку? Апла тесен, революциллĕ юрра ăçтан тупнă вăл? Максим Данилов ывăлĕ пурне те ăнлантарĕ-ха. Ана хурал пӳртне илсе те пычĕç-и, тен?..»

Огуречников, стражниксем тытса пынă ывăлне кăтартса, Макçăм сехрине хăпартма шутларĕ. Ытла тăнăçлăн пурăнать-ха. Хăй ялĕнче кам забастовка пуçарнине те пĕлесшĕн мар. Тен, юри каламасть... Вара вăл Макçăма чĕнтерсе кăларчĕ те лешĕ яланхи пекех парăнса та евĕклĕн саламланине йӳпсемесĕр:

— Хурал пӳрчĕ патне каятпăр. Унта сана мыскара кăтартатăп! — терĕ,

Станувуй яла килсе хăй патне кĕмесĕр чĕнтернине пĕлсен, Макçăм питех хăраса ӳкрĕ, халĕ вăл çăварне шыв сыпнăн шарламасăр утрĕ.

Çапла вĕсем хурал пӳртне çитрĕç. Кунта никам та çук иккен, Огуречников вĕчĕрхенме тытăнчĕ. Мĕншĕн халь те çитеймен вĕсем? Васкатас шутпа Огуречников Ваçли патне тепĕр стражникне яма та хатĕрччĕ, унта кайнисем таврăнни курăнчĕ. Станувуй ирĕксĕрех çуйланма та тилĕрме пуçларĕ. «Мĕншĕн иккĕшĕ çеç? Айăплă çынни ăçта? Стражниксем çывхарнăçемĕн унта та ĕç ăнăçсăр иртнине сисрĕ. Ун çинчен Макçăмпа десятскисем умĕнче калаçасшăн мар, стражниксене тӳрех хурал пӳртне чĕнсе кĕртрĕ. Кунта вăл Ваçлине хупăрлама янă стражник çине шур куçне кăларса пăхрĕ те:

— Ну, айăплă çын ăçта, ма илсе килмерĕр? — терĕ.

— Вăл... тарчĕ... ваше благородие... — хăранипе чĕтресе каларĕ стражник.

— Мĕн терĕн?!. — Огуречниковăн тултисем илтесрен юри пĕчĕклетнĕ сасси йытă хăрлатса вĕрнĕн илтĕнчĕ.

Умĕнче тĕпсĕр шăтăк пулсан, стражник ним шухăшласа тăмасăрах сикĕччĕ те станувуйăн çисе ярасла куçĕнчен хăтăлĕччĕ. Халĕ ниçта кĕрсе кайма çуккипе вилесле пулса хуравларĕ:

— Вăл мана кĕнĕ-кĕмĕнех пăшалпа печĕ те... Эпĕ анранă вăхăтра темпе çапса ӳкерчĕ, кайран тенкелтен çыхса хăварнă. Хам мĕнле чĕрĕ тăрса юлнине те пĕлместĕп, халь ак стражник хăтарчĕ...

Тепĕр чухне Огуречников хăйне парăннă стражник хутне кĕрĕччĕ. Тăшмана тытма хăтланнă çĕрте темле инкек те тупăнĕ. Халь шанса килни ытла та сая кайнине тӳсеймен енне шăлне шатăртаттарчĕ:

— Пăшалпа пенĕ... Çапса пăрахнă иккен... Аманни ăçта? Юн тухни ăçта? Ма вĕлермен вăл сана?! — Огуречников стражник револьверĕ çуккине асăрхарĕ те çынсем илтесрен хăранине те манса кăшкăрса пăрахрĕ: — Хĕç-пăшал ăçта сан?! — Лешĕ ни вилĕ, ни чĕрĕ пулса тăчĕ. — Шарламастăн-и, сукин сын! Хĕçпăшална та тăшмана парса ятăн-и? — Огуречников сиксе пычĕ те енчен енне çутăлтарчĕ. — Суда паратăп, сукин çын! Çĕпĕре яратăп! — Стражник ним хускалмасăр та ним чĕнмесĕр çаптарчĕ. Огуречникова тепĕр сисчĕвлĕ шухăш пырса кĕчĕ. «Тăхта, Прахăр хĕрне тытма килнине Ваçли çак ăçтиçукран тĕпчесе пĕлмен-и? Çак каласа панă тăрăх тухса тарман-и лешĕ? Чӳрече, чулсем, Уляна макăрни — куçа сĕрес ятне кăна мар-и?» Огуречников стражнике хĕнеме чарăнчĕ.

— Чăннине кала, сукин сын! Хăратса вăлтмарĕ-и вăл санран? Эпир Прахăр хĕрне тытма килнине каласа памарăн-и?

Стражник хурал пӳртĕнче никам çуккине астусанах, Кĕтерук та тарса ĕлкĕрнине тавçăрчĕ. Огуречниковăн ыйтăвĕ куна йăлтах çирĕплетрĕ. Енчен станувуй хĕнемен, тем каласа сехрине хăпартман, хута кĕререх те йăпатса ыйтнă пулсан, стражник ним пытармасăр каласа парĕччĕ. Халь тепĕр майлă шухăшласа илчĕ: Ваçлине алăран вĕçертнĕшĕн, револьвере çухатнăшăн та тем курмалла? Полицисен йăрăсне тăшмана каласа панине пĕлсен, пушшех хытă айăплĕç. Сутăнчăка никам та шеллес çук. Инкекрен çăлăнас тесен, тунмалла кăна. Хăй калашле, Ваçли ун çинчен никама та евитлемĕ.

— Çук, ваше благородие, — ура çинче аран тăрса, хуравларĕ стражник, — çапса анратнипе эп пĕр сăмах та чĕнеймен. Тăна кĕнĕ çĕре вăл тухса кайма ĕлкĕрнĕ. 

Огуречников ĕненчĕ. Прахăр хĕрĕ стражник сутнипе тарнă тенине илтме пушшех те йывăрччĕ ăна. Вара унран Уляна мăшкăлласа кулни пулĕччĕ.

— Стана илсе кайса сивĕ çĕре хупăр ăна. Унта хăех пурне те тĕплĕн кăтартса парĕ!.. — аллине сулчĕ Огуречников. Стражнике илсе кайсан: — Ĕнтĕ старостăна чĕнĕр! — терĕ. Макçăм кĕрсенех, ăна тапăнчĕ: — Ахă, эсĕ староста-и-ха?!. Каласа пар ĕнтĕ, сана шанса панă ял çыннисем мĕнле пурăнаççĕ?.. Аслă патша тытăмне пăсма хăçан вĕрентсе çитернĕ эсĕ вĕсене?!.

Макçăма тĕнче пĕтсе килнĕн туйăнчĕ. Анчах ним чĕнмесĕр тăрса та инкекрен хăтăлас çуккине ăнланнипе:

— Ваше благородие, Энĕшкасси çыннисем пăлханнăшăн тем таранах пăшăрхансан та, çакна çирĕплетме хăятăп: кунта эпĕ айăплă мар. Хăвăрах пĕлетĕр, эпĕ вĕсемпе явăçмастăп... Кунĕн-çĕрĕн арманта нушаланатăп... Çавăнпа старостăран кăларма та ыйтнăччĕ. Теме курса тытса усраççĕ...

— Ăхă, эсĕ вĕсемпе явăçман иккен?.. Кала-ха тархасшăн: сан шутпа кам пăлхатать вĕсене? 

Макçăм кӳçĕ умне сасартăках, ултă çул каярах пулса иртнисем тухса тăчĕç. Ун чухне те çак пӳртрехчĕ. Çтаппана тенкел çине çыхса вырттарчĕç те, Мошков хурăн хуллипе çунтарчĕ. Огуречников шутласа пычĕ. Макçăм хăйне çапасран хăранипе тӳсеймерĕ, кăравул кăшкăрса ячĕ. Урамри халăх пӳрт стенине темпе тăрăслаттарни, юнаса шавлани Огуречниковăн татах çаптарас кăмăлне аркатрĕ. Макçăм çăлăнчĕ. Халь пыршă татăласла кăшкăрсан та, çакăнтах вĕлерсен те, никам килсе хута кĕрес çук. Станувуй ыйтăвĕ çине нимĕн те пытармăсăр каласа парсассăн хăтăлăн та... Микулапа хăй ачисене мĕнле хăйса сутас.

— Ма шарламастăн, сукин сын! Халăха кам пăлхатать?!. Кам ертсе. пырать?!. — хаярланчĕ Огуречников.

— Ваше благородие, паçăрах каларăм...

— Ăхă, паçăрах: каларăн иккен... Халăха пăлхатаканĕ сан ывăл мар-и?.. Халь ăçта вăл?! Каллех пĕлместĕн-и, сукин сын! — Макçăма çӳçĕнчен çăлса илчĕ те тапкăпа ислетме тытăнчĕ. Ывăннипе хĕнеме чарăнса сывлăшне çавăрсан, юнаса астутарчĕ: — Ку малтанлăха кăна. Енчен ывăлна тытса памасан, пăлхава ертсе пыракансене тупмасан, аякна хăвармастăп! Çĕпĕре ăсататăп! Тата çакна та ан ман: халь мĕн курни-илтнисене ял çине кăларсан, пуçна каялла пăрса лартатăп!



XII


Станувуй ытла та сӳсленнине асăрхасан, Анук пĕтĕм чун-чĕринчен савăнчĕ.

— Килĕрех, килĕрех, Григорий Петрович... Паçăр та ытлашши васкаса кайрăр. Ĕнтĕ хăна тумасăр кăларса ямастăп. Тӳрех сĕтел хушшине ларăр-ха!

— Хаваспах, Анна Александровна...

Анук эрех тултарса пачĕ те малалла шăкăлтатрĕ:

— Григорий Петрович, ман сире ятлас кăмăл пур.

— Мĕншĕн, Анна Александровна? 

— Ара, хăвăр калашле, айăпла çынсене тытсан, эсир мана систерессе кĕтнĕччĕ. Вĕсен пичĕ çине сурам тесе шутланăччĕ. Эсир хăвăр сăмах çине тăмарăр. Мана кăтартмасăрах Атăлкассине ăсатрăр-и, тен?

Огуречников Анук йĕкĕлтенине туйма мар, вăл ыхлаçлăн ӳпкеленине ĕненнипе паян ытла та тарăхни çинчен каласа парса чунне йăпатасшăн пулчĕ.

— Мана ятлама тивĕç, Анна Александровна. Эпĕ, чăн та, хам сăмах çине тăраймарăм. Анчах сирĕм кăмăла тивĕçтермесĕр хăварас шутпа мар, ирĕксĕртен. Тĕрĕссипе, айăплисене тытаймарăмăр.

— Мĕнле апла? — тĕлĕнчĕ Анук. — Сирĕн пек ăста çын аллинчен вĕçерĕннĕ тенине ĕненес килмест!

Анук сăмахĕсем станувуй мăнкăмăллăхне тиврĕç. Вăл хăйне тӳрре кăларма тăрăшрĕ:

— Пур ĕçе те хам çеç тусан, чăн та, вĕçертместĕмччĕ. Хăшпĕр ĕçсене çынсем урлă тумалли пĕтерчĕ. — Унтан Огуречников пĕр стражникĕ Ваçлине мĕнле тартнине каласа пачĕ те: — Прахăр хĕрĕ çинчен халлĕхе ним шухăшлама та аптратăп, Уляна килĕнче мен курни-илтни шалтах тĕлĕнтерчĕ мана. Вăт, çавнашкал пурнăç, Анна Александровна... Пире кашни утăмрах ĕç ăнманни е вилĕм хăрушлăхĕ кĕтет. Ирĕкре çӳрекен хĕçпăшаллă тăшманшăн хӳтлĕхрен тăрăслаттарасси нимех те мар... — тесе вĕçлерĕ сăмахне.

— Мĕн калаçасси пур вара, Григорий Петрович... Çапах та ахалех пăшăрханатăр эсир. Ан тив, паян тарма ĕлкĕртĕр. Ыран пурпĕр çакланĕ.

— Хăталаймасса хам та шанатăп... Паян çеç питех тарăхмалла килсе тухрĕ.

— Эй, тата... тупнă хуйхăрмалли... Луччĕ ĕçĕр те çырткалăр-ха...

Ĕçки-çики, пуринчен ытла кил хуçи арăмĕ Огуречников кăмăлне патех килентерет. Тепĕр чухне пулсан, вăл саркалансах ĕçĕччĕ. Анчах Энĕшкассинче ĕç ăнăçсăр иртни, станри лару-тăру тăнăçлă марри ирĕк памарĕ. Вăл тултарнă сăрана ĕçрĕ те сĕтел хушшинчен тухрĕ.

— Ара, Григорий Петрович, ма çиместĕр эсир...

— Пурте сĕтел çинче, пурте умра, Анна Александровна. Чыса пĕлме те вăхăт...

— Çук, уншăн мар эсир, Григорий Петрович... Микула çукран васкатăр ĕнтĕ... Хĕрарăм тени хăна тума пĕлет-и вара?

— Анна Александровна, — хĕре пуçланă шухăшĕнче мĕн пуррине каласа пама шутларĕ Огуречников, — сирĕнтен вашават хăналакан хĕрарăм çуралман-ха... Сăмаха тӳртен янăшăн ан çилленĕр те... Сирĕнтен евĕклĕ, маттур та илемлĕ хĕрарăм урăх çуралман. Сирĕн алăран сăра курки тытасси маншăн чи пысăк телей. Уншăн тесен, паян та сĕтел хушшинче тем чухлех ларăттăм... Чунилли май кайса хальхи пăлхавăрлă саманана манма юраманни хуплать. Ман ĕçен шăпи çавнашкал ĕнтĕ, ним тума та çук... Пуриншĕн те тавтапуç, Анна Александровна...

Атăлкассине çитсе Мошковпа тĕл пулсанах, лешĕ Михха темиçе хут та чĕнтернине пĕлтерчĕ.

Огуречников пырса кĕнĕ çĕре Михха килĕнче старшина, тиек, Лаврский лараççĕ.

— Сударьсем, — старшинапа станувуя çапла чĕнсе сăмахне пуçарчĕ Михха, каçарăр та, паян сире чăннине каламасăр тӳсейместĕп... Эпĕ сире яланах çăкăр-тăварпа кĕтсе илнĕ. Ĕç çинчен яланах сĕтел хушшинче те тав курки умĕнче сӳтсе явнă. Ырă пурнăç курмалăхне пулăшма тăрăшнă. Эсир те ман пурнăçăмпа пурлăхăма упрасса шаннăччĕ. Ахалех пулчĕ. Эсир ниме юрăхсăр сăрнайсем кăна иккен... Тăшмансене сăмса айĕнчех шăтса ӳсме ирĕк панă. Ним курмасăр, ним илтмесĕр пурăннă. Вăт ĕнтĕ, мана ăс парса нушаран хăтарăр!

«Ху айăплă, мĕншĕн бурлаксене улталаса хăвна хирĕç тăратрăн, акă ĕнтĕ мĕн акнине вырса илетĕн», — тесе калас килчĕ старшинан, хăранипе чĕлхине çыртрĕ.

Огуречников та шыв сыпнă тейĕн — сасă кăлармасăр ларать. Ваçлине алăран вĕçертнĕшĕн тарăхни иртменччĕ, чĕрине Михха тăрмалама тытăнчĕ. Халь ĕнтĕ кавар тунине сирейменшĕн çеç мар, бурлаксене улталама май тупса панăшăн та хăйне хăй çилленчĕ.

— Ма ним те шарламастăр? Е эсир те забастовка тума шутларăр-и.

Вара Лаврский мăйне тăсса сăмах каларĕ: — Господа, чăнах та, киревсĕр ĕç сиксе тухрĕ. Хут пĕлмен сĕмсĕр чăвашсем забастовка тăваççĕ. Ним иккĕленмелли те çук, ку ĕçе ăслăрах çынсем хатĕрленĕ. Вĕсене пĕтересси Григорий Петровичпа ун çыннисен тивĕçĕ. Пирĕн хамăра тивĕç ĕçсем мăй таранах. Пусăра тырă тăкăнма пултарать. Çанталăк çумăра кайсан, ути те улăхрах çĕрĕ. Çил-тăвăл килсе рейдăри йывăçсене салатса Атăл тăрăх юхтарĕ. Вăт Михаил Петрович пире çынсене мĕнле ĕçе кăларасси çинчен канаш пама хушать те.

— Тĕрĕс» Константин Сергеевич, çавă кирлĕ те мана... — чĕрĕленсе сăмах хушрĕ Михха.

Лаврский хăй шухăшне малалла тăсрĕ:

— Ман шутпа, акă мĕн тумалла: чи малтанах, Округ сучĕ йышăннине ним пăркалăнмасăр пурнăçламалла. Енчен ыран ĕçе тухмасан, лаша пурринне лашине, сурăх пуррине сурăхне çавăтса тухмалла, ним çуккинне хуралтне салатмалла. Пурлă-çуклă пурлăха никамăнах та пĕтерес килмĕ.

— Килĕшетĕп, Константнн Сергеевич, суд йышăннине халех пурнăçлама тăрăшăп! — сăмах пачĕ Огуречников.

Лаврский шухăшне малалла тăсрĕ:

— Маткă тăвакан, берда çапакан ăстасене укçана шеллемесĕр сутăн илмелле. Чăхăмласан. тытса килсен те нимех мар. Йывăç тиекенсене пинĕ-пинĕпе тулăпăр. Сулă тăвакан çармăссем челена çине тиеме пултараççех ĕнтĕ. Филипп Спиридонович паянах, халех çармăссене пухма кайтăр!

Лаврский канаш пани Миххана шанăç кӳчĕ. Ĕç тухсан, Енел халăхне пуриншĕн те тавăрĕччĕ!

— Ма Хĕлип çеç, çармăссен енне эпĕ те каятăп. Ман унта паллакансен шучĕ çук. Хамăн ĕçри кашни подрядчикех тус-йыш. Маткă тăвакансене сутăн илме те пулĕ! — килĕшрĕ Михха. 

Эпĕ хам енчен саласене çавăрăп, — шантарчĕ Лаврскии. — Вĕсем ыранах ĕçе тухĕç. Тата пултарулăхĕпе те Ĕнел халăхĕнчен юлмĕç. Ĕмĕр тăршшĕпех Атал хĕрринче пурăнаççĕ. Господин Озерова çакна тума сĕнес килет: вăл паянах старостăсене чĕнсе илтĕр те тырă вырма, утă çулма çынсем пухма хуштăр. Тиек кӳршĕ вулăса çиттĕр те унти старшинана, старостăсене пухса калаçма сĕнтĕр. Вара, господа, ыран пур çĕрте те ĕç вĕресе кайĕ;

— Завода мĕнле ĕçлеттермелле? Выльăх-чĕрлĕхе пăхма кама тупас? — канăçсăр шухăшне пĕлтерчĕ Михха.

Лаврский ку ыйту çине те хурав тупрĕ.

— Выльăх-чĕрлĕхне пăхма старостăсем пухса янă çынсенченех суйласа илме тивет. Завода мĕнле ĕçлеттермелли çинчен тепĕр хут сӳтсе явăпăр. Унта пусăри пек пачах юхса тухмалли ним те çук. Атăл та йывăçа салатмĕ. Малтан вăраха тăсма юраман ĕçсене пуçтарар-ха!

— Тавтапуç, тавтапуç, Константин Сергеевич... Ырă канаш парса ман кăмăла çĕклерĕн.

Хуçан мĕнпур ырă сăмахĕ вакката çеç тивни Огуречникова кĕвĕçтерчĕ. Халиччен хуçана кирлĕ канашсене яланах вăл параканччĕ. Паян хăйĕн ĕçсем ăнманнипе анрана тухнăран пĕр сăмах хушаймасăр ларчĕ. Юлашкинчен те пулин ырă ят илтесшĕн:

— Михаил Петрович, — парăнса чĕнчĕ вăл, — Константин Сергеевич сĕнĕвĕпе эпĕ те килĕшетĕп. Хам енчен тата çакна каласшăн: эсир мана маткă тума, берда çапма пултаракансен ячĕсене парăр. Эпĕ вĕсене ыран валли ĕçе кăларма тăрăшăп.

Михха айккинелле пăхкаласа илчĕ те Хĕлип халь те çуккишĕн пăшăрханчĕ. Вăл пурне те ятран астăватчĕ-и, тен. Анчах ĕçе тытăнас çынсене чарса тăрасшăн мар:

Берда çапакансем камне кашни ялтах каласа парĕç. Вăт, маткă тутарма пултаракан Ĕнелĕпе те пĕрре, Энĕшкассинчи Сантăр, Николай Степанович хунĕ çеç, çавна çавăрăр, — терĕ Михха.



XIII


Тус-йышĕсенчен уйрăлсанах, Михха марисен енне кайма шут тытрĕ. Кирек мĕнле пулсан та, тĕттĕмленнĕ çĕре Элкет юханшывĕ хĕрринче пурăнакан, вăрман касса сулă тăвакан ултă яла çитме ĕлкĕрессе шанать вăл. Анчах Хĕлип ăçта? Канашлăва та пымарĕ. Паçăр тумтирне улăштарса тăхăнма кăна уйрăлтăмăр мар-и? Михха васканă пирки урăх кĕтсе тăмарĕ. Хĕлип пурăнакан пӳрте кĕчĕ. Кунта стрепке макăрса выртнине курсан, вăл кичемленсе те силленсе чĕнчĕ: 

— Мĕн кĕрт йытти пек ӳлесе выртатăн?

Хуçа сассине илтсен, стрепке чĕри шартах сикрĕ, макăрма та чарăнчĕ.

— Хĕлип ăçта? 

— Филипп Спиридонович тухса кайрĕ...

— Ăçталла?

Стрепке ĕсĕкле-ĕсĕкле çакна каласа пачĕ.

Миххаран уйрăлсан, Хĕлип хваттерне, чупса килнĕ. Вăл йĕп-йĕпине, йăлтах сăнран улшăннине асăрхасан, стрепке хăраса ӳкрĕ:

— Турă çырлахтăр, Филипп Спиридонович.. Ăçта йĕпеннĕ эсĕ? Мĕн пулнă сана? 

— Мана халь çеç мар, тахçанах пулнă. Эпĕ вăрă-хурах... Чипер çынсем хушшинче пурăнма шутланă. Юрамасть иккен. Апла тесен, хăйсене хăйсем ӳпкелеччĕр!

Стрепке куна ĕненмерĕ. Хĕлипе темле инкек е вĕри чир çыпçăннăран аташнăн туйăнчĕ.

— Филипп Спиридонович, куратăп, тем аташатăн эсĕ... Эрех тултарса парам та... тумтирна улăштарса вырт-ха. Кансан пурте иртĕ...

— Çук, аташмастăп... — çав-çавах халиччен илтмен тискерле сассипе хуравларĕ Хĕлип. — Сана тĕрĕссине каларăм. Эпĕ Пакăш ращинчи вăрă-хурах. Михха мана хăй килне илсе çын тума хăтланчĕ. Халăх йышăнмарĕ. Вĕсем пире, Миххапа иксĕмĕре те, асрел майлах кураймаççĕ. Сана... кĕске вăхăт хушши çынпа пурнăç кăтартнăшăн тавтапуç... Çилленсе ан юл...

— Филипп Спиридонович, мĕн сӳпĕлтететĕн эсĕ... Тăна кĕр. Шăн-шан пулать те иртет. Каллех чипер пурăнăпăр.

— Урăх пурăнмастпăр... Ман васкамалла...

— Апла, эсĕ ман ăшра сан ачу пуррине те мантăн-и?

— Уншăн эпĕ айăплă мар. Ун çинчен сана малтанах каланă. Çынна шеллес çине эпĕ çут тĕнчере пĕр самант та пурăнмăттăм. Анчах арчара унта... сире ним нушасăр ĕмĕр ирттермелĕх мул хатĕрленĕ эпĕ... Сывă пул. — Хĕлип эрех тултарса ĕçрĕ те тухса кайрĕ.

Стрепке сăмахне вĕçлерĕ те ним вăтанмасăр сасăпах йĕрсе ячĕ.

Михха кăмăлĕ ирĕксĕрех хуçăлчĕ. Хĕрарăма шеллесе мар. Хĕлин халăхран хăраса тухса тарни тарăхтарчĕ ăна. Урăх нихçан та таврăнмĕ ĕнтĕ. Хĕлип хăйле пĕрле ун аллине татса кайнăнах туйăнчĕ. Унашкал тӳрĕ тарçă урăх ăçтан тупăн? Сăрнайсем пĕтерчĕç. Михха самай вăхăт тĕлĕрсе те шухăша путса тăнă хыççăн сăмах хушрĕ:

— Ан макăр... Сана хăваламастăп. Пурăн, Лукарье выльăх-чĕрлĕхсене пăхнă çĕрте ĕç тупса парĕ, — тесе хăварчĕ.

Сасартăк вăл хăй пурнăçĕнчи хăрушлăхсене, марисен енне каймаллине аса илчĕ те Хĕлип пирки хускалнă шухăшне сирчĕ. Трифуна урхамахне кӳлме хушрĕ. Атăл урлă каçсан, марисем çинчен шухăшлама тытăнчĕ. Вăрманне касса хатĕрлекен марисемпе Михха нумай тĕл пулнă, нумай калаçнă. Унта ăна ватти-вĕттипех паллаççĕ. Вĕсем пĕр харкашу та кăларман. Ĕçе вăхăтра та аван туса пынă. Хуçа мĕн хак тӳленипе яланах килĕшнĕ. Йывăç тиеме те пĕр самахсăрах пырĕç.

Упияр ялне çитсен, Трифун хуçи енне çаврăнчĕ:

— Кам патне кĕрес?

— Антун патне! — хушрĕ Михха.

Трифун, хуçипе çӳресе вăл кĕрекен çынсен тĕлне пĕлнĕрен, тӳрех икĕ айккинче икĕ пӳртлĕ, кил хушши урлăшпех вырăсла хапхаллă çурт умне урхамахне тăратрĕ.

Пӳртре Миххана сăмала пек хура сухаллă, хура çӳçлĕ, аллă çулалла çитнĕ лутрарах çынпа арăмĕ аял пуç тайса кĕтсе илчĕç.

— Килĕрех, килĕрех, Миккала тус, тĕпелех иртĕр... Ĕçни-çинисене тавсье, Миккала тус! — терĕ Антун.

— Тивнĕ пулсан тавах! — кунта яланхи пекех парăнса йышăннипе Михха, ĕç ăнăçлă пуласса шанса, хаваслăн хуравларĕ те плащне хывса йăрхаха çакрĕ.

— Самовар ларткалĕ, — арăмне хушрĕ Антун.

— Чейне кайран та ĕçĕпĕр, тусăм, халь ĕç çинчен калаçар. Мана бурлаксем кирлĕ.

Антун куçĕ хаваслăн çиçсе илчĕ. Михха ĕçĕнче сахал тупăш курнă-и вăл? Каллех телей çитрĕ. Çавăн ятне-и, хресченсем тырă вырма тухайман-ха. Тухсан та нимех мар. Пурпĕр кашниех укçа ĕçлесе тупасшăн çунать. Аçампа хуплама май пур лаптăк çинче тута пурăнмалăх тырпул туса илеймĕн.

— Э-э, Миккала тус, — йăпăлтатса чĕнчĕ Антун, — бурлаксем тесен, Элнет юханшывне пĕвеле. Хакне те мĕн ĕçне çеç каласа пар.

 — Çынсем мана рейдăра йывăç тиенĕ çĕрте кирлĕ.

— Унта чăвашсем ĕçлетчĕç-çке?

— Чăвашсем вĕсем наянсем. Эпĕ вал сăрнайсене хăваласа ятăм.

Антун чăвашсем наян маррине пĕлет. Анчах уншăн халь чăвашсем ĕçе хайсем пăрахнă-и е вĕсене Михха хăваланă-и пурпĕр. Вăл çакна лайăх ăнланчĕ: Миххан пурнăçĕнче çуркуннехи калтăках сиксе тухнă. Пĕтĕм ĕçне марисен аллине çавăрса илме тата хакне ӳстерсе ыйтма шăп вăхăт.

— Эй, Миккала тус, — паçăрхи майлах йăпăлтатса калаçрĕ Антун, — чăвашсем наян çеç мар, вĕсем сан тăшмансем, яланах сана сиен тума тăрăшаççĕ. Хăвах аса ил-ха: çуркунне мĕн хăтланчĕç! Никам илтмен хак ыйтса аптратрĕç. Юрать-ха, суд-йăрмахсем ĕçе тӳрĕ татса панă. Миккала тусăм йывăçа мольăпа хăвалас ĕçе ма чăвашсене çеç пама хăтланать-ши, ма марисене пама уйламасть-ши? — тесе шутлаттăм эп ун чух. Элнет юханшыве чăвашсен мар, марисен-çке. Вĕсемшĕн йывăç хăваласси килти вут каски çинче вут татассипе пĕрех. Хăнăхиччен пĕр-иккĕшĕ путсан та нимех мар. Вĕсем тата нумай çуралаççĕ.

Антун халапĕ Михха кăмăлне килĕшрĕ. Вал рейдăра тата ытти çĕрте мĕн пулнине те каласа парасшăнччĕ. Ĕçри инкексем çинчен чи çывăх çынсемпе çеç сӳтсе явма хăнăхнăран чарăнса тăчĕ. Тата вал сакна та манмарĕ. Антунпа ытти марисем пĕлменни аванрах. Пĕлсен хаклашма тытăнĕç.

— Антун тусăм, малашне пĕтĕм ĕçе сире парасси çинчен те шухăшласа пăхăп. Халь çынсене йывăç тиеме пух. Кунне хĕрĕх пилĕк пус тӳлĕп. Чăвашсене хĕрĕх пус çеç тӳленĕ. Ĕçне ыранах пуçăнмалла.

— Темле çав, Миккала тусăм... Çыннисем Элнете пĕвелемелĕх те пур та... Ку хакпа килĕшĕç-ши?

— Ма тата?

— Ара, Миккала тус, çавна каласшăн. Ытла та ĕççи-çке халĕ... Кашниех тырри-пуллине вăхăтра пухса кĕртесшĕн. Вăт тепрер икĕ эрнерен урăх шутчĕ, ку хакран йӳнерех те килĕшме юратчĕ.

Михха çилленчĕ.

— Эсĕ мĕн, шӳтлетĕи-и е чăнласах-и?

— Куго Миккулай пĕлет, Миккала тус, чăн та, сан ĕç ăнăçлă ирттĕр тесе кăна калатăп...

Подрядчик хака устересшĕнне тавçăрчĕ Михха. Халĕ ятлаçнипе ĕç кăларас çуккине ăнланса тӳртен ыйтрĕ:

— Миçе пус илесшĕн эсĕ?

— Тепĕр пилĕк пусне хушсан аванччĕ.

— Юрĕ, анчах хăвăртрах татăлăр! — килĕшрĕ Михха.

— Э-э, Миккала тус, уншăн тесен ним те ан шухăшла. Халь пухăнĕç те, ĕçĕ те вĕçленĕ! — шантарчĕ Антун.

Староста патне пырса вăл, ĕçкĕ пулассипе хистесе, хăвартрах халах хăвалама хушрĕ.



Киле таврăнсан, Миххапа иккĕшĕ пĕрер черкке ĕçме ĕлкерейнĕччĕ, халăх пухăннине килсе те хыпарларĕç. Вĕсем çитнĕ çĕре хурал пӳрчĕ умне арçынсем çеç мар, хĕрарăмĕ, ачи-пăчи те пухăннă. Вĕсем кунта пуян чăваша курасшăн килнĕ.

Михха карттусне хывса саламларĕ: 

— Мари шамыч, аван-и?

— Пэш сай! — иккĕн-виççĕн хуравларĕç те малти ретрисем çĕлĕкĕсене хывса пуç тайрĕç.

Антун марисене хăйсен чĕлхипе ăнлантарма тытăнчĕ.

— Халăх, Миккала Петрович пирĕн яла телей илсе килнĕ. Сире вăл хĕлле çеç мар, çулла та ĕçлеттерсе укçа туптарасшăн.

Çынсен хушшинче тем калаçса, кулкаласа илни палăрчĕ. Пĕри хăйса ыйту пачĕ:

— Пире ырă тума шутланăшăн хуçана тавтапуç. Çакна пĕлесчĕ: мĕнле ĕç парасшăн вăл пире?Хамăра килĕшӳллĕ ĕçех-и?

— Çав тери тухăçлă ĕç, тăвансем! Рейдăра челенасем туса йывăç тиемелле. Халиччен эпир ку ĕçпе айкашса курман тесе хăраса ан ӳкĕр, Мари туман ĕç тĕнчере çук. Тĕрĕс мар-и?!.

— Тĕрĕс! .

— Мари туман ĕç тĕнчере çук!

— Апла тесен, ыран ĕçе каймалли çеç юлчĕ. Хакĕ тĕлĕнмелле лайăх. Кунне хĕрĕх пус парать. Шухăшлăр хăвăрах, пĕр кун ĕçлетĕр те пĕр пăт ыраш илетĕр. Вунă кун ĕçлесен — вунă пăт! Унта ĕç виçĕ уйăхлăх та пур. Пӳлме тулли тырă туянăпăр та ним шухăшсăр хĕл каçăпăр! Укçана çуран ĕçленĕшĕн тулеççĕ. Хĕллехи пек лашине çитерсе тăккаланмалла мар. Лаша таврашĕсем те ванас çук.

Антун сăмахне итлесе тăракан Михха ирĕксĕрех авăкланчĕ: «Вăт сăрнай, хăй валли кунне вунă пус хăварасшăн. Ним тăкак курмасăр мĕн чул тупăш илет вăл!» Анчах хирĕçсе халăх кăмăлне пăсас килмерĕ. Тата ун шухăшне пĕр мари сасси татрĕ.

— Ĕçлесси пирĕн йăла. Çак çеç иккĕлентерет: унта чăвашсем ĕçлетчĕç-çке? Халь ăçта вĕсем? 

Вăхăтсăр та кĕтмен ыйту Миххана эрлентерчĕ те, пурпĕр майĕпе хуравларĕ:

— Чăвашсене хăваласа ятăм. Наянсем вĕсем. Урăх нихçан та ĕçе илместĕп. Эсир тесен, урăх шут. Эсир — ĕçе юратакан халăх. Малашне шыв çинчи пĕтĕм ĕçе сире паратăп!

— Çапла-ши вара? — терĕ тахăшĕ, усала систернĕн.

— Мĕнле çапла-ши? — Михха вырăнне Антун васкаса чĕнчĕ.

Вара темиçе мари калаçса кайрĕç.

— Чăвашсем наян мар!

— Пирĕн пекех ĕçчен халăх!

— Вĕсем хуçа хĕстернине тусеймесĕр пăрахса кайнă! Халăх хушшинчен тапса тухнă сăмахсем Антун хак хуштарнă чухне тавçăрма хăтланни тĕрĕсне йăлтах çирĕплетрĕç. Хуçапа чăвашсем хушшинче каллех пысăк харкашу тапранни паллах. Халь ĕнтĕ Михха, марисене ĕçе тытса, чăвашсем хирĕç тăрассине аркатма тăрăшать. Михха кĕсйине тата шаларах ал яма шăп вăхăт. Анчах Антун юлашки шухăшне сирчĕ, вăл хăраса та ӳкрĕ. Марисем Михха ĕçĕнчи йывăрлăха пĕлеççĕ пулсан, Антунран та хаклăрах ыйтнипе ăна нимсĕр тăратса хăварĕç. Вăл, ирĕксĕрех Михха хутне кĕрсе, марисене çавăрма пикенчĕ:

— Халăх! Сирĕн хушăра кирлĕ мара сӳпĕлтетекенсем тупăнчĕç. Хăвăрах пĕлмелле: ĕçе кама илессипе илмесси — хуçа ирĕкĕ. Пирĕншĕн халь ĕç тупăнни паха! — Сывлăшне çавăрмалла чарăнчĕ. Марисем те чĕнмеççĕ. Антун куна хăйпе килĕшнĕн ăнланса каларĕ: — Çапла ĕннĕ, халăх унта ĕçлесе укçа тупас текенсем кĕçĕрех апат-çимĕç тата пакур хатĕрлесе хурăр та, ыран шурăмпуçĕпех тухса каятпăр. Паян хуçа сире валли витре эрех лартать! — Антун каллех чарăнчĕ те марисем хаваспах йышăнасса кĕтрĕ. Лешсем çав-çавах чĕмсĕрленсе тăчĕç. Антун сассине хăпартрĕ. — Ма ним те шарламастăр! Е укçа ĕçлесе илесшĕн мар-и?

— Укçа пурне те кирлĕ. Анчах хальхинче кĕрĕшместпĕр! — илтĕнчĕ пĕччен сасă.

— Мĕн сăлтавшăн? — тĕлĕнчĕ Антун.

— Вăл чăвашсене улталанă, пире те çавнах кăтартĕ! — хушса хучĕ тепри.

Михха чĕри картах турĕ. Кунта та паян чунне тарăхтарнă сăмахах переççĕ мар-и?

— Суя халапа ăçтан илтнĕ эсир? — хумханса хирĕç чĕнчĕ вăл.

— Э-эӳ хуçа... Эпир, марисем, вăрманта пурăнатпăр. Вăрман хăлхаллă тенине хăвăр та пĕлмелле! — хуравларĕç халăх хушшинче.

— Эпĕ нихçан, никама улталаман. Эсир темисе çултанпах ман валли вăрман касса хатĕрлетĕр, сулă туса паратăр. Хăçан улталанă эп сире?!.

— Çук, çук, Миккала тус! — çирĕплетме васкарĕ Антун. — Киревсĕр халапа Кырли хăй шутласа кăларнă. Ăна эпир ĕçе пырас тесен те йышăнмастпăр.

— Эпĕ пымастăп та! — Антун ятран чĕннĕ мариех татса хучĕ. — Хамăр пекех чухăн та нушаллă, хĕн-хур айĕнче асапланакан чăвашсене хирĕç кайса выçă сехмете, пулăшма ухмах мар. Вăл чăвашсене çуркунне çаратнă укçине тавăрса патăр-ха! Тата ытти тарçисен ыйтăвĕсене те тивĕçтертĕр!

Михха тӳсеймерĕ, хаяррăн кăшкăрса пăрахрĕ:

— Мĕн терĕн эсĕ, сăрнай?!.

Халăх сасартăках шавлама тапратни Миххана пӳлчĕ.

— Мольă хăваланă укçана тавăрса пар!

— Суд ĕçне сӳнтер!

— Пирĕн хушăра сутăнчăксене ан шыра!

— Мĕнле хăятăр эсир?! — сурчăкне сирпĕтрĕ Михха.

— Халăх! — Антун та кăшкăрашма тытăнчĕ, — Мĕн хăтланатăр эсир?! Миккала Петрович çилленме пултарать. Вара...

Халăх итлесе тăмарĕ, саланчĕ. Чăваш ялĕсенче пулса иртнĕ майлах, ĕçе кайма килĕшекенсем темиçен кăна тăрса юлчĕç.

Кырли хурал пӳртĕнчен тухса саланнă вăхăтра темиçе çынпа калаçрĕ те килне таврăнчĕ. Кунта ăна Микула кĕтсе илчĕ.

— Ну, ĕç-пуçсем мĕнле?

— Питĕ лайăх! Сехметпе Антун ухмаха тăрса юлчĕç. Каяс текенсем ытла та сахал тупăнчĕç.

— Тавтапуç, Кирилл Федорович... Эсир пулăшнине чăваш чухăнĕсем нихçан та манмĕç!

— Тав тумах кирлĕ мар, Николай Степанович... Эпир сире пулăшни хамăршăн тăрăшниех пулать.

— Ку питех те тĕрĕс, Кирилл Федорович...



XIV


Михха патĕнче канашлу ирттерсенех, Лаврский ялне таврăнчĕ те çула май староста патне кĕчĕ. Яланхи пекех мăнаçлăн саламласан:

— Арçынсене пухăр-ха. Ман вĕсене ырă хыпар каламалли пур! — терĕ. Староста пуç тайса килĕшрĕ. Тухса кайма алăк хăлапне тытсан: — Ман пӳрт умне хăваласан та юрать! — хушрĕ Лаврский.

Ваккат бурлаксене çеç мар, вĕсене вăрттăн ертсе пыракансене те çĕнтерес шанчăкĕпе кăмăлланса килне çитрĕ.

Вăл бурлаксене камсем ертсе пынине те пĕлет. Ахальтен-и суд-йăрмах ĕçне аслă шкулта вĕреннĕ чухне хăшпĕр студентсемпе пĕрле социализмпа хавхаланатчĕ. Струвепе ытти буржуаллă либералсем вĕрентнине пахалатчĕ. Ун шучĕпе, Раççейри лару-тăрăва, юсама, Раççее чечеклентерсе аслă çул çине кăларма пултаракан вăй капиталистсем кăна. Çавăншăн вăл Округ судĕнче ĕçе Михха майлă тутарасшăн тăрăшрĕ. Хальхинче бурлаксем çеç мар, кĕрешĕве Миххан пĕтĕм тарçи хутшăннă. Вĕсене парăнтарса ĕçе кăларсан, хура халăха вăрттăн ертсе пыракан социал-демократла рабочи партине çĕнтерни тата хăватлăрах курăнĕ! Киле вăл нихçанхинчен ир таврăннăран арăмĕ тĕлĕнерех кĕтсе илнине хирĕç хавхаланса хуравларĕ:

— Катя! Эпĕ ытла та пысăк ĕç тунипе иртерех таврăнтăм. Çак ĕçе ăнăçлăн ирттерсен, пирĕн пурнăç малашне юмахри майлах пуян та мухтавлă пулĕ!

Упăшки Мнххапа çыхланнăранпа урăх шкам ĕçнех те йышăнман пирки вăл тĕрĕс калаçнине арăмĕн ĕненесех килмерĕ.

— Çав тери пысăк та чапли мĕнле ĕç вăл?

— Атя кăтартатăп! — Лаврский арăмне балкон çине илсе тухрĕ. Кунтан Атăл, йăлăм, марисен енчи сĕм вăрман ывăç тупанĕ çинчи пек курăнать. Ав, вĕсен кил-çурчĕпе тĕлме-тĕлех, леш енче, халь йăлтах шăпланнă рейда тăсăлса выртать. Лаврский аллипе çав еннелле сĕлтсе:

— Куртăн-и? — терĕ.

— Çĕнни ним те çук-çке, — терĕ те Лаврский арăмĕ сасартăках аса илчĕ: — Бурлаксем ăçта?

— Пĕтĕм йăрăслăхĕ те çавăнта ĕнтĕ, савăнăçăм. Манăн мĕнпур пысăк ĕç рейдăра бурлаксем çуккинче. Вĕсем каллех забастовка тапратнă. Тĕрĕссипе, бурлаксем çеç мар, Михаил Петровичăн мĕнпур тарçи забастовкăна хутшăннă. Хуçа ниçта кĕрсе кайма аптранă. Ним мухтанмасăрах калатăп, савăнăçăм, эпĕ пулмасан, Михаил Петровичăн ĕçĕ вăраха, хăçанчченне пĕлмелле марах, сӳнсе ларĕччĕ те, вăл çĕршер пин тенкĕ сиен кӳрĕче. Эпĕ канаш панипе ыранах пур çĕрте те ĕç вĕресе кайĕ.

Арăмĕ упăшки çине рехетленсе пăхрĕ.

— Костя, ĕненетĕп... Сан канашусăр вăл пĕр ĕç те тăваймасть. Çавăншăн укçине шеллемесĕр сана юрама тăрăшать. 

— Ман паянхи ĕç Михаил Петрович хакланипе çеç вĕçленмест. Унăн тарçисене çĕнтернипе эпĕ вăрттăн ертсе пыракансене ура явса ӳкеретĕп. Забастовка тума, тен, темиçе çул хатĕрленнĕ. Эпĕ вĕсен ĕçне самантра путарса лартма пултаратăп. Çĕр улпучĕсемпе капиталистсемсĕрĕх патшалăх тума май пур текенсене тăн кĕтĕр.

Вĕсем çапла калаçса тăнă çĕре прислуга пырса кĕчĕ те:

— Константин Сергеевич, староста халăх пухăннă тесе хыпарлама хушрĕ, — терĕ.

— Кала, халех тухатăп! — Прислугине кăларса ярсан: — Самантлăха кăна уйрăлатăп санран. Ман пата сурăх кĕтĕвне хăваласа килнĕ. Ыран рейда ĕçлеме кайма вĕслетĕп те каллех таврăнăп, — тесе хăварчĕ арăмне Лаврский.

Аллисем пушă чухне, тӳре-шарасем хускатман самантра арçынсем пуху-таврашне хаваспах çӳреççĕ. Паян пухăнма ваккат хушни вĕсене пушшех хастарлантарчĕ. Çурма уллут-ваккат Сала ялне килсе вырнаçни темиçе çул та иртнĕ ĕнтĕ, анчах та ял çыннисемпе хирĕç тăрса калаçнине никамах та астумасть.

Халăх шăппăн кĕтсе илни Лаврский кăмăлне рехетлентерчĕ. Вăл судра тухса калама хăнăхнă пек мăйне тăсрĕ:

— Мужиксем, туятăп... Сире нуша тарăхтарса çитернĕ... Ачăрсем валли кĕпе-йем, çăкăр, сахăр, чей таврашĕ те илейместĕр. Ман сирĕн валли ырă хыпар пур. Инçе каймасăрах укçа ĕçлесе тупма, нушана сирме пулать.

— Чăн та ырă хыпар!

— Анчах мĕнле ĕç-ши?

— Господин Янашов ĕçĕ! — юлашкинчен пĕлтерчĕ те Лаврский йăл кулчĕ. Халăх хаваслансах килĕшессе шанать вăл.

Пухăннисем пĕр-пĕринпе калаçкаларĕç те;

— Мĕнле ĕç парасшăн вăл пире? — терĕç.

— Рейдăра йывăç тиемелле. Хăвăрах шухăшлăр, кунтан пысăк телей урăх ниçта çук. Килти ĕçпе пĕрех-çке. Кăнтăрла рейдăра. Çывăрма арăм çумне таврăнатăр! — аслă сăмах тупнă пек шутласа ахăлтатса илчĕ Лаврский.

Халăх кулмарĕ, килĕшсе сăмах хушакансем те тупăнмарĕç. Лаврский вара тепĕр хут астутарса каламашкăн тиврĕ:

— Ну, мĕнле, ыран ĕçе каятăр-и?

— Константин Сергеевич! — сăмах чĕнчĕ пĕри, — пире çакна ăнлантарса парăр-ха: чăвашсем ма ĕçлемеççĕ вара?

— Хуçа ирĕкĕ çав таран! Господин Янашов малашне вĕсене пуçĕпех ĕç парасшăн мар. Чăвашсем наян халăх!

— Тĕрĕс мар!

— Чăвашсем — ĕçчен халăх!

Ĕç шутласа хунă пек шăранса пыманни, пуринчен ытла çынсем хирĕçме хăтланни, Лаврский кăмăлне пăсрĕ. Вăл сӳрĕккĕнрех каларĕ:

— Тепĕр тесен, чăвашсем мĕн хăтланнипе сирен мĕн ĕç! Эсир вĕсемпе ĕмĕрне явăçман. Вĕсем сирĕнпе явăçма тивĕç те мар. Эсир — вырăссем. Вĕсем чăвашсем кăна. Çакна та ан манăр, сирĕншĕн укçа ĕçлесе тупасси темрен те паха. Хуçа та сире ĕç хакне халичченхинчен пысăкрах, кунне аллă пус, тӳлетĕп, тет. Шухăшлăр, уйăхне вунпилĕк тенкĕ! — Ĕнтĕ Лаврский мăкăричлĕх укçа памалли çеç юлнă пек сунса чарăнчĕ, укçине те кăларма пуçларĕ.

Халăх килĕшес вырăнне хăйсен хушшинче каллех хумханса та хĕрӳленсе калаçма тытăнчĕ.

Лаврский тӳсеймерĕ, тепĕр хут астутарчĕ:

— Укçа илме кама шанатăр? Суйлăр та, вăл ман пата килтĕр. Эпĕ ăна халех мăкăричлĕх парăтăп!

— Пулаймĕ! — халăх хушшинчен тахăшĕ эхлетрĕ. Лаврский чĕри кăртах турĕ.

— Кам каларĕ куна?

— Эпĕ! — пытанмасăр хуравларĕ çав арçынах. Лаврский тинкерсе пăхрĕ, тĕшмĕртеймерĕ. Ял çыннисене зăл старостăпа темиçе çынна çеç паллать.

— Мĕншĕн пулаймасть? — ыйтрĕ вăл.

— Мĕншĕнне хăвăрах чухламалла, Константин Сергеевич, эсир пирĕн йышши мар, вĕреннĕ çын. Пĕрре улталăн, иккĕ улталăн, виççĕмĕшĕнче макăрăн тенине илтнех ĕнтĕ!

— Тивĕçсĕр халапа мĕн амакшăн хускатрăр эсир?

— Мĕн амакне хăвăрах тавçăрмалла, Константин Сергеевич, эсир Янашов хуçан çывăх çынни. Аса илĕр-ха, мĕн хăтланчĕ вăл? Чăвашсене çуркунне улталаннпе çырлахмарĕ, ĕçлесе тупнă укçине те эсир пулăшнипе каялла шыраса илесшĕн. Вăт, малтан чăвашсемпе чипер татăлтăр-ха, вара пирĕн пата килтĕр.

Лаврский минресе кайрĕ. Вырăссем чăваш хутне кĕрессе ниепле те кĕтменччĕ. Хута кĕреççĕ çеç мар, суд ĕçне, Миххана хăйне те шанмаççĕ, сивлеççĕ. Лаврский, укçа тесен такама сутма хатĕрскер, халăх умĕнче хăйне хăй, çынсен нушине ăнланса, вĕсемшĕн тăрăшнă пек хăтланни те уссăрах иккен. Вăл хаяр сасăпа хыттăн кăшкăрчĕ:

— Кĕпĕрнипе паллă та чаплă хуçана хур кӳме мĕнле хăятăр эсир? Аслă патша саккунĕсене тӳрĕ тытса пыракан суда тишкерме мĕнле хăятăр! — Хăратса ĕçлеттереймĕр!

— Чăвашсене сутма тара тытаймăр!

— Саланар!

Лаврский пуçран çапса анратнă пек хытса юлчĕ.



XV


Огуречников Михха патĕнчен таврăннă чух пуçне çĕклеме хăтланакан чăвашсен тинкине кăларма çĕнĕ вăйпа тытăнмашкăн тĕвтурĕ. Стражниксене пухма ĕлкĕриччен кабинета Прахăр пырса кĕчĕ. Станувуй сасартăках Прахăр килĕнче мĕн курни-илтнине аса илчĕ те ун чухне иккĕленме хăтланни татах çирĕпленнипе евĕклĕн чĕнчĕ:

— Эсĕ мĕн каласшăн?

Прахăр станувуй сиввĕн кĕтсе илессе кĕтнĕскер, вăл кăмăллăн йышăннине юри тунăн сунчĕ. Çапах та мĕн шутласа килнине хăюллăн та халь макăрса ярасла каларĕ:

— Ваше благородие, карчăк куççульне юхтарса килчĕ те кил-çуртăм инкеке кĕрсе ӳкни çинчен пĕлтерчĕ...

— Хĕрӳ, чăн та, çакланнă-и-мĕн? — хута кĕнĕн ыйтрĕ Огуречников.

— Ăнах шарламарĕ те... Тепĕр тесен, вăл çакланни нимех те мар. Эпир ăна çуратса ӳстернĕ. Пурăнма ăс çитерейменшĕн вилсен, айăпĕ хăйсенче.

Шухăшланă пек килсе тухманнипе Огуречников кăмăлĕ хыта пуçларĕ.

— Тата мĕн кирлĕ сана? — пӳлчĕ вăл Прахăра.

— Ваше благородие,.. Эпир сирĕн патăрта икĕ çул ытла ĕнтĕ сăмахран тухмасăр ĕçлетпĕр... Паян эсир ман киле ухтарнине илтрĕм те, чĕре татăлсах анатчĕ. Мĕн тесе çав териех шанăçсăра тухрăм-ши?

Станувуй Прахăра хăратма шут тытрĕ.

— Сан хĕрӳ аслă патшана хирĕç кавар тунă! Ухтарма çеç мар, пурсăра та Çĕпĕре ăсатмалла сире!

Прахăр, пуçне кайнăскер, шартах сикмерĕ, тата хăюллăрах çаптарчĕ:

— Ваше благородие, эсир мана паян тесен паян Çĕпĕре ăсатма пултаратăр, Анчах эпĕ патшапа сирĕн умра тӳрĕ çыннине турă та, хăвăр та лайăх пĕлетĕр. Хĕр çинчен паçăрах калама пуçланăччĕ. Эпир ăна турăпа патшана пăхăнса пурăнма вĕрентсе ӳстернĕ. Халь эсир шанманни тĕрĕс; пулсан, уншăн эпир мар, упăшки, вăл качча тухнă кил айăплă. Ман унсăр та икĕ хĕр-ха. Çавсене çын тăвасчĕ. Кĕтерук, чăн та, эсир калашле, аташсан, çĕр çăтсан та эп пĕр тумлам куççуль кăларас çук. Вăт, эсир мана шанманни чĕрене çĕçĕ пек касать. Пирĕн кунта ĕçлеме те май çук ĕнтĕ... — сăмсине нăш-нăш турткаласа, кĕпе çаннипе куçне шăлса илчĕ.

Огуречников, Прахăр ыхлаçлăн калаçнă пек туйăннипе, унпа усă курма шутларĕ те сассине татах хăпартрĕ;

— Эсĕ кунта ĕçлесси, Çĕпĕре каясси те пĕтĕмпех хăвăртан килĕ!

— Ах, воспоти, ваше благородие. Мĕн туса сирĕн шанăçа кĕрем-ши?

— Эпĕ хушнине йăлтах пурнăçлатăп тесе турăш умĕнче тупа ту!

— Тупа тăватăп, ваше благородие! — Прахăр турăш еннелле çаврăнса сăхсăхрĕ.

— Курăпăр. Суйсан — пуçу пĕтни çавă пулĕ. Ниçта та тарса хăтăлаймăн. Çĕр тĕпĕнчен шыраса тупăп. Халичченхи пекех пурăнас тесен, акă мĕн ту: хĕрӳ вилмен-тĕк, вăл ăçта кайнине пĕлме тăрăш. Таврăнсан, ун кăмăл-шухăшне вăлтса пĕл. Айăпне йышăнса ӳкĕнме шутласан, тӳрех кунта килтĕр. Ашĕнче мĕн пуррине, мĕн пĕлнине каласа парсан, каçарăп çеç мар, укçа та тӳлĕп.

— Ваше благородие, хам сăмах çине тăрăп...

— Курăп. Ун чухне эсĕ аслă патшана парăннине те хаклăп. Халь кай ĕнтĕ. Çула май дежурнăй стражнике систерсе хăвар, килтĕр!

Арăмепе хĕрĕ Прахăра çуйлăн та аран тӳссе кĕтсе илчĕç.

— Хĕрĕм, пыр! Станувуй дежурнăя чĕнтерчĕ. Тата тем тăвасшăн, — терĕ кĕнĕ-кĕменех Прахăр.

Натюш пĕр сăмахсăрах тухса кайрĕ. Улăшкипе иккĕшех юлсан, Уляна ыйтрĕ:

— Мĕнле унта?

— Хальхинче хăрушлăх иртрĕ теме те юрать... Анчах Кĕтерука тытса пыма хушрĕ...

— Турă çырлахтăр... Хура çăхан темтепĕр щутласа

кăларĕ.

— Çапла, Уляна... Хăрушлăх сирĕлни те вăраха тăсăлмĕ. Кĕрешӳ çивĕчленнĕçемĕн пуçĕпех шанма пăрахĕç. Натюшпа иксĕмĕре кăларса ярĕç е хупса лартĕç. Киле вĕçтер те кама кирлине хыпарла: çак хушăра Кĕтерук упранса çӳрени аван. Ан тив, вилнĕ сас-хура сарăлтăр... Станувуй ку халапа чăннипех ĕненнĕ-и, тен?

Прахăрпа Уляна пĕр-пĕрин çине ăшшăн пăхрĕç те, куçĕсем умне пĕтĕм пурнăçĕ тухса тăчĕ. Ĕмĕр тăршшĕнче мĕн тери нуша тӳсмен-ши иккĕшĕ!.. Чухăн пирки, хĕр çеç çуралнăшăн мĕн чул харкашман-ши? Ырă пурнăç курас, сăн сунман. Халь вĕсем ытлăн-çитлĕн пурăнаççĕ çеç мар, çут тĕнчене — пурне те ăнланакансен, этем ăрăвĕнчи чи телейлисен ретĕнче пыраççĕ. Прахăр, арăмне хăçан савнине те маннăскер, ĕçпе хытнă аллисемпе тăкăнас мăкăнь чечекне тыткаланă пек ыталаса чуптурĕ.

— Ĕнтĕ кай... Пăшăрханма, салхуланма кирлĕ мар...

— Шан, Прахăр... — тесе тухса кайрĕ Уляна.



XVI


Стражниксем пухăнсан, Огуречников вĕсене çапла каласа ăнлантарчĕ: 

— Господа, акă мĕн! Эпир халь Округ сучĕ йышăннине пурнăçлама каятпăр. Кашни ялах çын ярса вăя салатас мар тесе, икĕ ушкăна кăна уйрăлатпăр. Эпе тăватă çынпа Энĕшкассине вĕçтерĕп. Иван Митрыч — юлашкисемпе Тĕмшере. Çынсене малтан сăмахпа çавăрма тăрăшăр. Ыранах ĕçе пыма килĕшмесен, килĕнче мĕн пуррине йăлтах илсе тухăр. Çула тепĕр сехетрен, кĕтӳ кĕртсе выльăх-чĕрлĕхе картишне вырнаçтарнă тĕле, çитмелле тухăпăр. Ыйтса пĕлмеллисем çук-и?

— Çук, ваше благородие! — хуравларĕ Мошков.

— Апла тесен, хатĕрленсе тăрăр!

Стражниксем саланма та ĕлкĕреймерĕç — Натюш, Мошков кабинетĕнчен тухса, ашшĕ патне таврăнчĕ. Полицейскисем мĕн тума шутланине икĕ-виçĕ сăмахпа ăнлантарчĕ те Муравьев патне чупрĕ.

Полицейскисем çывхарнине энĕшкассисем икĕ çухрăмранах асăрхарĕç. Ял темле хăрушлăха хирĕç тăма хатĕрленнĕн шăпланчĕ. 

Хапхи умне полицейскисем тĕрлеттерсе пынине курсан, Макçăм ни вилĕ, ни чĕрĕ пулса кайрĕ. Станувуй кăнтăрла юнаса хăварнине тума килнĕн туйăнчĕ ăна.

Ĕç ăнасса ним иккĕленмесĕр шаннăран-и, тен, Огуречников, нумаях та пулмасть Макçăма тапкăпа ислетнине манса, кăмăллăн чĕнчĕ:

— Вăт, каллех курнăçрăмăр...

Макçăм, тем пек хăрасан та, вĕсене яланхи майлах вашават йышăнчĕ.

— Килĕрех, килĕрех, ваше благородие... Тĕпелех иртĕр... Господа, эсир те килти пек пулăр. Верук, пулă кукăльне кас-ха... — Пулă тенĕрен, арман пĕвинче вăл алпа ăсса илмеллех ĕрченĕ те, халĕ унăн сĕтелĕ çинче вулă çимĕçĕ татăлмасть. Огуречников пулă кукăльне килĕштернине те пĕлет Макçăм.

— Çиесси тармĕ-ха. Малтан десятскисене кайса кала арçынсене хурал пурчĕ патне тухчăр. Никама та ан хăварччăр. Ху Сантăра — Николай Степанович хунне — ман пата илсе кил! — хушрĕ Огуречников.

Верук кукăль касса хучĕ. Сăра, эрех кăларса хатĕрлерĕ те:

— Сетел хушшине ларăр-ха ĕнтĕ! — терĕ. Огуречников, такам патĕнче ĕçме те тиркеменскер, тек чĕнтерсе тăмарĕ, хăйпе пĕрле ыттисене те лартрĕ. Кĕтмен çĕртен Макçăм пырса станувуй патне чĕнтерни Сантăра чĕтретсе ӳкерчĕ.

— Мĕн ĕçпе-,ши?..

— Ним те пĕлместĕп! — ыхлаçлăн каларĕ Макçăм. Тем май шухăшласа та мĕншĕнне тавçăраймасăрах Сантăр старостăпа пĕрле тухса утрĕ.

Макçăм таврăннă çĕре те Огуречников сĕтел хушшинчен тухман-ха. Сантăра хăйпе юнашар лартсах вăл сăмах пуçарчĕ:

— Александр Кузьмич. Эсĕ уезчĕпе чаплă, кĕпĕрнипе мухтавла хуçапа хăталлă çыннăн хунĕ... Мĕнле майпа пăлхавçăсен, аслă патша йĕркисене хирĕç тапăннă çынсен ретне кĕтĕн-ха?

Сантăра хуравлама йывăрах мар. Çуркунне мольă хăваланă çĕрте ĕçлеменнипе пĕр пус та çухатман. Миххапа та нихçан харкашман пирки паян ĕç пăрахнăшăн ахаль те пăшăрханать вăл.

— Çук, ваше благородие, эпĕ патша йĕркисене пăсакансен ретĕнче мар, Миххана та хирĕç тăман.

— Апла тесен, ма ĕçе пăрахрăн?

Çĕр çын тăвакан маткăна пĕччен тумаллаччĕ-и?.. Ман енчен халĕ те чăрмав çук. Ыттисем килĕшсен, ыранах тухма хатĕр.

— Ку вăт пархатарлă сăмах! Куншăн ырлама та тивĕç. — Огуречников ăна эрех тултарса пачĕ. — Ĕç-ха! — Хисеп тунăшăн мар, малтан хăрани ахалеххине сиссе хĕпĕртенипе ĕçрĕ Сантăр. — Ман сан валли ырă хыпар та пур. Михаил Петрович сана кунне тенкĕ çурă тӳлетĕп терĕ.

— Эпĕ хам шухăша паçăрах каланă.

— Ăна илтнĕ те-ха. Хăвпа пĕрле берда çапакансене илсе каясчĕ. Хуçа вĕсене кунне пĕрер тенкĕ тӳлет. Тата çуркуннехи ĕçшĕн укçа татса юлнине ыранах тавăрса парать.

— Мĕнех вара, йыхăрса пăхăп.

— Пăхăп çеç мар, вĕсене çине тăрсах çавăрма тăраш.

— Мĕнле пулĕ унта...

Огуречников ăна çирĕм пилĕк тенкĕ кăларса тыттарчĕ.

— Ку сире садатка вырăнне. Çынсене ху пĕлнĕ пек валеç. — Татах эрех тултарса ĕçтерчĕ те, Сăнтăр йăлтах килĕшсе тухса кайрĕ.

Ĕç пуçламăшĕнчех ăнăçлă иртни Огуречникова шанăç кĕртрĕ. Вăл Макçăмпа та калаçма, шӳтлеме хăтланчĕ. Тултарса панă сăра-эрехе янк! кăна тутарчĕ. Çапах та пуринчен малтан таврăннă десятскиех ун кăмăлне пăсрĕ.

— Хăваларăм та, пĕри те килте çук, — тесе евитлерĕ.

— Мĕнле çук?

— Пĕлместĕп, ваше благородие. Пӳрчĕ умне пырсанах, хĕрарăмсем «арçын çук» тесе хуравлаççĕ.

Тата икĕ-виçĕ десятскийĕ те çавнах çирĕплетрĕç.

Халăх мĕншĕн пухăнманнине Макçăм аван чухлать. Ку каллех ывăлĕсен ĕçĕ ĕнтĕ. Ним калама, ним тума аптранă енне ыйтанçи турĕ:

— Ăçта вара вĕсем? 

— Пĕлместпĕр, Макçăм Данилович...

— Вĕсем килтех. Е хăваламан эсир, е лешсем хăлине пенĕ! Халех тепĕр ху? хăвалăр! Тытса тухăр та... пĕр çынна ан хăварăр! Халь пухăнмасан, кайран йывăртарах килĕ! — ятлаçса ăсатрĕ Огуречников десятскисене.

— Григорий Петрович, ĕçсе парăр-ха! — тултарнă черккине сĕнчĕ Макçăм.

— Ĕçместĕп! — татса хучĕ Огуречникав. Хресченсем хăй яла килнине сисменрен пухăва пырасшăн мар пек туйăннипе вăл халех урама тухма шутларĕ. — Атьăр, хурал пӳрчĕ патне каятпăр. Курăп-ха, эпĕ хушнине итлемесĕр тăма кам хăйĕ!

Урамра пĕр çын та палăрмасть. Хурал пӳрчĕ патĕнче те никам çук. Десятскисем таврăнчĕç те вăйран сулăниччен çӳресе те никама тупайманни çинчен каласа пачĕç.

Огуречников, вĕсене пурне те пĕр чĕлхеллĕ пек шутласа, тилĕрсе кайрĕ.

— Эсир, сукин сынсем, пăлхавçăсемпе пĕр каварлă-и?!. Сирĕн те Çĕпере каяс килет-и? Юрать, ăсатăп!.. Хурал пӳртне хупса лартăр вĕсене!

Десятскисене шăкăр-шакăрах хупса лартрĕç те, пĕр стражникне хурала тăратрĕç.

Огуречников икĕ стражиикне уйăрса хушрĕ:

— Эсир сулахай енчи урампа пырăр. Арçынсене ним уямасăр хăваласа кăларăр! Çук тесен, выльăх-чĕрлĕхне е ытти япаласене илсе тухăр! Лешсем кайсан, хăй тепĕр стражникĕпе Макçăма ертсе, урамăн тепĕр енчи киле кĕчĕ.

Станувуйсене курсан, кил хуçи арăмĕн сехри хăпрĕ, çапах та, упăшки хытарса хăварнипе вĕсене çухалмасăр кĕтсе илчĕ. Ачисем тискер кайăкран хăранăн кĕтеселле тĕршĕнчĕç.

Пӳртре арçын çуккине асăрхасан:

— Упăшку ăçта? — тесе ыйтрĕ Огуречников.

— Ăçта пултăр, рейдăра. Михха йывăççине тиенĕ çĕрте ĕçлет! — хăюллăн тавăрса хучĕ кил хуçи арăмĕ.

— Ма суятăн! — хаяррăн кăшкăрса пăрахрĕ Огуречников.

Кил хуçи арăмĕ каллех çухалмарĕ.

— Ма суяс ман. Суйнăшăн укçа тӳлеççĕ-им? Упăшка килтен тухса кайни эрне ĕнтĕ!

— Ăхă, упăшку кайни эрне, эппин... Вăл рейдăра иккен... Маттур хĕрарăм эсĕ. Пурне те пĕлетĕн. Вăл çур-кунне мольă хăваланă çĕрте ĕçленине астăватăн-и?

— Астăватăп.

— Пит лайăх. Янашова миçе тенкĕ парăм юлнине те астăватăн пулĕ?

— Астăватăп, Миххана памалли пирĕн пĕр пус та çук. Ку яхăнта эпир ун патне кивçене кайса кĕмен. Халичченхине парса татнă.

— Çуркунне илнине те-и? Кил хуçи арăмĕ шарламарĕ.

— Ăхă, чĕлхӳ çухалчĕ курăнать? Апла хам каласа парам: сан сăрнай упăшку ĕçлеме пăрахнă та пытаннă. Парăмне эсĕ тӳлесе ярăн, — терĕ те Огуречкиков, вĕсем кил хушшине тухрĕç.

Пĕтĕм картиш тавра шыраса çаврăнчĕç, выльăх чунне курмарĕç.

— Выльăхсем ăçта? — ыйтрĕ Огуречников çенĕк умĕнче тăракан кил хуçи арăмĕнчен.

— Пирĕн нимле выльăх та çук.

— Чăнах-и? — тĕпчерĕ Макçăмран Огуречников. — Суякана тӳсме пултараймастăп.

Макçăм ĕшенсе ӳкрĕ. Чăннине каласан, Энĕшкасси халăхĕ çилленĕ. Суйсан пушшех ырри пулмĕ. Станувуй ыттисенчен вăлтса пĕлесрен хăрушă Ывăлĕ прики те пурнăăç çип çинче çеç юлнă. Мĕншĕн тата ют çынна хутелесе пĕтмелле тесе шутларĕ те вăл:

— Суять... — терĕ.

— Ара, Макçăм... Аçа çаптарах сана... Ăçта пирĕн выльăх!

Халь ĕнтĕ кил хуçи арăмĕн сăмахĕ витĕмлĕ пӳлмарĕ, Огуречников çиллине шăнараймасăр:

— Йыт ами, эсĕ мана улталама-и! — тесе сиксе пычĕ те хĕрарăма енчен енне çупса ячĕ.

— Ма çапатăн эсĕ? Ма çапатăн?! — хурлăхлăн çухă-рашрĕ кил хуçи арăмĕ.

— Кала, выльăхусем ăçта? — Станувуй хĕрарăма çапса ураран ӳкерчĕ, тапкăпа ислетме тытăнчĕ.

Кил хуçи арăмĕ кушак лек сиксе тăчĕ те Огуречников çинелле ыткăнчĕ. Лешĕ айккинелле пăрăнма ĕлкĕрчĕ.

— Хурал пӳртне илсе кайăр ăна! Хурал пӳртне илсе кайăр!

Хĕрарăм куçне-пуçне чарса пăрахрĕ. Шăлне шатăртаттарса астутарчĕ:

— Ы-ы... Этем мурĕсем... Çыпçăнăр кăна... Куçăрсене чавса илетĕп...

Огуречников ирĕксĕрех аптраса тăчĕ. Хĕрарăм чурăс кайăк пек курăнчĕ ăна. Чăваш хĕрарăмĕ станувуйпа стражниксене тапăннине кам астăвать?

Стражник, тăна кĕрсе, сарай кĕтессинче тăракан шалчана илче те кил хуçи арăмĕ çинелле сулса ячĕ. Шалча çенĕк алăкне пырса çатлатрĕ, хĕрарăма лекеймерĕ, хăранипе кил хуçи шапах хытса. тăчĕ. Çав самантпа усă курса, стражник ун аллине каялла хирсе лартрĕ.

— Илсе кайăр хăвăртрах! — хушрĕ Огуречников. Стражник кил хуçи арăмне кăларса кайма тытрĕ.

Сасартăк чиркӳ чанĕ çуйлăи та йыхравлăн янлани илтĕнчĕ.

— Мĕне пĕлтерет ку? — Огуречников канăçсăрланса урам тăрăхне сăнарĕ. Ав, урăм тепĕр енче ухтаракансем пĕрисенне тумтир тавраш йăтса тухрĕç. Кил хуçи арăмĕ асар-писер çуйхашать. Стражниксем ăна чан сасси теме систернĕн янланипе ухтарма чарăнчĕç.

Сасартăк те урам вĕçĕнче, те тăкăрлăкра бурлаксем юнаса та хăватлăк кăшкăрашнă сасă урам хушшине чĕтретрĕ:

— Охо-хо-хо-хс!

Унччен те пулмарĕ — пакурĕсене çӳле çĕкленĕ вуншар арçын килни курăнчĕ. Огуречников ку çынсем ырă кăмăллă маррине тавçăрчĕ. Урам леш енчи стражниксем вăр-варах станувуй патне пычĕç. Кил хуçи арăмне сĕтĕрекен стражник те ăна хăварсах кил хушшинчен тухрĕ.

— Ы-ых... мурçиесшĕсем! Таратăр-и!.. Тăхтăр-ха, тип-шар тата хĕрӳрех килĕ! — тесе юлчĕ хĕрарăм.

Огуречников стражниксене лăплантарма тăрăшса калаçрĕ:

— Господа, тăнăçлă пулăр! Нимрен хăрамалли те çук... — Халăх çывхарнăçемĕн хăй те сехĕрленчĕ. Палăртасшăн мар çеç яланхи сассипе хушрĕ: — Господа, урам варринчен ирĕк çĕрелле куçсан аванрах!

Огуречников шухăшĕпе, хĕçпăшаллă пилĕк çыншăн тăшмансене сиресси нимех те мар. Пеме те юрать. Ял хушшинче, чăн та, шикленмелле вара. Кунта кашни кĕтесрен систермесĕр тапăнма, алăра мĕн пуррипе çапса пăрахма пултараççĕ. Анчах вĕсем ялтан тухма ĕлкĕреймерĕç. Анкарти хыçĕпе чупакан бурлаксем çула пӳлчĕç. Полицейскисене ирĕксĕрех хурал пӳрчĕн стени çумне тĕршĕнме тиврĕ. Бурлаксем мĕн каласа шавланине те илтсе ăнлачĕç.

— Шаккас!

— Атăла кайса ярас!

Полицейскисем револьверĕсене кобуртан кăларса тытрĕç.

— Ан çывхарăр, перетпĕр, — астутарчĕ Огуречников. Бурлаксем хушшинчен Ваçли мала тухрĕ те:

— Ваше благородне! Намăс мар-и сире... хăвăр пире халăх çине хăвалаттаратăр... Пухăнтăмăр та — персе пăрахассипе хăрататăр! — терĕ пурте илтмелле.

Вилесле пулса кайсан та, Макçăм çакна ăнланчĕ: ĕнте ывăлĕ пирки пытарса калаçма çук. Хăй камне уççăнах кăтартрĕ. Ана питлесе е ятласа станувуй умĕнче шанăçа кĕме май çук-ши?

— Ваçли, Ваçли... — тарăхса хăтăрчĕ вăл, — мĕн тума çыхланатăн эс вĕсемпе... Е хăвăн пурăнас килмест-и? Е пире, аннӳпе иксĕмĕре, пĕтерме шут тытрăн-и?

Огуречников ку çамрăк камне пĕлменччĕ. Халĕ пĕлчĕ те тилĕрнипе хăрушлăха манчĕ. Акă ăçта вăл ун тинкине кăларакан усал! Акă ăçта вăл стражник хĕçпăшалне туртса илекен усал! Огуречников револьверне Ваçли çине тĕллерĕ:

— Тытăр вăрă-хураха! Çыхса пăрахăр ăна! Стражниксем Ваçли еннелле ыткăнчĕç. Анчах бурлаксем пакурĕсемпе халь чиксе çурасла вĕсен çулне пӳлчĕç. Хыçалтисем хаяррăн шавларĕç. . — Ваше благородие, ан ĕрĕхĕр!

— Ытах тесен, çăварлăх парăпăр!

Стражниксем ирĕксĕрех каялла чакрĕç. Огуречников пеме хушасшăнччĕ. Бурлаксем Атăл хумĕ пек пăлханнипе сăнă евĕр курăнакан пакурсен çивĕч вĕçĕсем тăна кĕртрĕç. «Персен виççĕш-тăваттăшне ӳкерĕн. Вара хамăра та чĕрĕ хăвармĕç...» Огуречников та стражниксемпе пĕрле стена çумнерех çыпçăнчĕ. 

Ваçли шухăшне малалла тăсрĕ:

— Хăвăрах куртăр, ваше благородие... Эсир мана пӳртре те пĕччен çĕрте çеç тытма пултарнă. Халь эпĕ патша саккунĕсен ирĕкĕнчи çын мар. Çавăнпа эпĕ сире ним вырăнне те шутламастăп!

— Йăлмакран хăтăлаймăн!

— Кам мĕнле вилĕмпе çĕре кĕресси çинчен сӳпĕлтетсе вăхăта ирттермĕпĕр. Çитменнине, эпир харкашас шухăшпа пухăнман. Чăннипе каласа парăр-ха: ма килнĕ эсир пирĕн яла? Кил-çуртсене ма ухтаратăр?

— Эсир — аслă патша йĕркисене пăсакансем! Эсир — пăлхавçăсем!

— Ваше благородие, сăмахсене таçталла вылятас марччĕ. Патша йĕркисене эсир астутармасăрах пĕлетпĕр эпир. Вăл хăй патне ырă кăмăлпа, ăна ашшĕ пек сунса, нушисене каласа пама пынă çĕршер рабочине персе пăрахтарнă. Ахальтен юнлă патша темен ăна.

— Чарăн, чарăн! Перетĕп!

— Хуллен, ваше благородие!

— Сана паçăрах ан ĕрĕх тенĕ!

— Ваçли, лайăхрах ислет ăна!

— Чыхăнтар! — аслати кĕрленĕн шавласа илчĕ халăх.

— Анчах, ваше благородие, эпир халь сирĕнпе патша пирки харкашма мар, Питĕрти рабочисем евĕрлех мирлĕ майпа татăлма килнĕ. Пирĕн кил-çуртсене ухтарса вăхăта ирттериччен Атăлкассине таврăнăр та, пирĕн хута кĕрсе, сехмете акă мĕн тума хушăр: çаратнă пилĕк пин тенке халех кăларса патăр! Округ сучĕн ĕçне сӳнтертĕр. Малалла мĕнле ĕçлесси çинчен, пирĕн ыйтусемпе килĕшсе, çĕнĕ договор тутăр. Тата çакна астутарăр: пирĕнпе хирĕçсе вăл ыррине курас çук. Эпир хĕн-хур айĕнче нуша та выçлăх тӳссе пурăнакан чурасем çеç мар, хамăр тивĕçлĕхшĕн вĕçне çити кĕрешме хатĕр этемсем. Миллионшар ĕçхалăхĕ пирĕн майлă.

Огуречников, стена çумне пăталанă пек, ним хускалаймасăр куçне çавăркаласа тăчĕ. Тем хушасшăнччĕ вăл — вăй-халĕ йăлтах йăшнипе сăмах чĕнеймерĕ.

Тахăшĕсем кайса полицейскисен лашисене илсе килчĕç. Огуречниковсем урăх ним шарламасăр тăрантас çине ларса тĕрлеттерчĕç. Тĕмшер çул юппинче вĕсем Мошковсемпе тĕл пулчĕç. Лешсене те хăваласа янă иккен.

— Халăх! — полицейскисем куçран çухалсан тӳсеймерĕ Макçăм, сăмах хушрĕ, — мĕн туса хутăр! Мĕн курăпăр ĕнтĕ?

— Атте, эсĕ ыттисемшĕн мар, хушăн пăшăрхан! — терĕ те Ваçли, халăх еннелле çаврăнса, çапла каларĕ: — Юлташсем, пирĕн кĕрешӳ çивĕчленсе пырать. Сывлăхлă пулăр! Тӳре-шарасем паянхи пекех çăмăллăн парăнассине шанмалли çук. Тивĕçлипе кĕтсе илме хатĕр тăрăр! Ĕнтĕ ыранччен саланатпăр!

— Ыранччен! — илтĕнчĕç сасăсем.



XVII


Ваçли Павар вăрман лаппинче кĕтсе тăракан Кĕтерук патне çитрĕ те хурал пӳрчĕ тĕлĕнче мĕн пулса иртнине каласа пачĕ. Чан сасси илтĕнсенех, Кĕтерук та Энĕшкассине каясшăнччĕ. Амăшĕ илтсе килнĕ хыпар тăрăх, ăна халлĕхе çын куçне курăнма юрамасть, çав тытса чарчĕ.

Ваçли сумкипе пăшалне çаксан, вĕсем ансăр сукмак çине тухрĕç. Лутра та сухан çыххи пек мăйăрлă шĕшкĕсем хушшипе пынăçемĕн, чĕрене çуйлантарнă кăмăл-шухăшне сирсе, çамрăк чухнехи пурнăç çинчен сăмах хускатрĕç.

— Ытла та пархатарлă çав пирĕн вăрман... Çырлипе савăнтарать. Мăйри тесен, шĕшкĕ тураттисем аран йăтса лараççĕ. Мĕн чухлĕ килнĕ эпир кунта çырлана, мăйăр татма... — Ваçли «ман валли татса хатĕрленĕ мăйăрне Якура çитерсе савăнтартăн-и?» тесшĕнччĕ. Ку сăмах халь ытла та вырăнсăррине тата Кĕтерука кӳрентерме пултарассине ăнланнăран шарламарĕ.

Ваçли шухăшне тавçăрнă пек: «Сан валли хатĕрленĕ мăйăрне Якур патне илсе кайман эпĕ, йăмăксене парса хăварнă», — тесшĕнччĕ Кĕтерук. Ку сăмахсем ĕнтĕ ниме те пĕлтерменнипе, чĕлхи çине килнĕ сăмахне ăша ячĕ. Ассăн сывласа илчĕ те:

— Çапла-а... — тесе Ваçли шухăшне çирĕплетрĕ.

— Кĕтерук, тăхта-ха... Ав, çав сăртра çĕр çырли нумай пулаканччĕ. Ун вăхăчĕ халь те иртмен-çке!

— Чăнах!

Вĕсем васкаса сăрта хăпарчĕç те çырла шырама тытăнчĕç.

— У-у, самаях тупăнать кунта. Чейпе ĕçме пухас мар-и?

— Мĕн çине?

— Тăхта, ман пĕчĕк хуран пур! — Ваçли сумки çумĕнчен хуранне салтса пăчĕ — Акă çакăнта татса яр!

Ал хушшинчен тăрса юлнисем тĕлне çеç пулнăран пĕр-икшер ывăç татсанах çырли пĕтрĕ, лара пуçланипе вĕсем вăрмантан тухрĕç.

Улаха каçсан инçех те кайманччĕ — пер ушкăн кăвакал пуç тӳпинчен шăхăртса вĕçсе иртрĕ. Вĕсем Лăпăс кӳллине анчĕç.

— Каç аш яшки пĕçерĕпĕр! — терĕ Ваçли.

Кĕтерук ним те чĕнмерĕ. Вĕсем васкасарах утрĕç. Кантăр пек чăкраш хăвалăха çитсен, Ваçли сумкине Кĕтерука хывса пачĕ те, хăвана хуллен сире-сире, шалалла кĕчĕ. Çыран хĕррине тухса куклекчĕ. Кӳлĕре пĕр кĕтӳ кăвакал халлĕхе никам шуйлантарманнипе хăрамасăр ишсе çӳрет. Ваçли мăн кăвакалне тĕллесе кĕрслеттерчĕ. Ыттисем çĕкленнĕ вăхăтра тепре печĕ. Тата икĕ кăвакалĕ кӳлле тăрăнса анчĕ.

— Ай, Ваçли... виçĕ кăвакал тытнă-çке эсĕ!.. — хавасланса кĕтсе илчĕ ăна Кĕтерук.

— Çисе тăранмалла мар апат пĕçерĕпĕр. Кӳлĕсенче вĕсем çĕршерĕн ишсе çӳреççĕ. Хăçан çиес килет, çавăй чӳхне тытăпăр. Тĕрĕссипе, иксĕмĕр пек ирĕклĕ те пуян çынна халь тĕнчере шыраса та тупаймăн...

— Эсĕ шӳтлессипех-ха.

— Эпĕ шӳтлетĕп-и? Çук. Кĕтерук, чăнласа калатăп. Хăвах шухăшла: кӳлли-кӳллипе кăвакалĕ, аслă улăхĕ, сенкер тӳпе, акă тĕттĕмлĕне пуçласан, çăлтăрĕ-мĕнĕ — пĕтĕмпех пирĕн. Мĕн чухлĕ курас килет вĕсене, çавăн чухлĕ кур. Мĕн тăвас килет, çавна ту... — Кĕтерука ку халап килĕшменнине сиссен, сассине улăштарчĕ: — Кунта, çул çывăхĕнче, хăва хĕрринче тăрас мар. Çынсем шурăмпуçсăр килеймеççĕ-ха. Унччен кăвакал яшки пĕçерсе çийĕпĕр те хӳтлĕхре кăшт канса илĕпĕр.

Кĕтерук Ваçли хыççăн утрĕ. Чĕри çеç çуйланса та именсе пычĕ. «Турă çырлахтăр, ют арçынпа çĕр хута çӳренине пĕлсен, çын мĕн калĕ-ши?» Анчах каялла таврăнма е пĕччен çĕре кайса выртма май çуккипе çав-çавах утрĕ.

Ваçли те питех хумханать. Кĕтерукпа иккĕшне ăраскал уйăрнă хыççăн вĕсем кунашкал çывăх та улаххăн пуçламăш хут Матĕрнесем патĕнче тĕл пулнăччĕ. Ĕмĕрлĕхе пĕрлешессине ун чух Кĕтерук сирчĕ. «Унтанпа пилĕк çул иртрĕ ентĕ. Халь мĕн шухăшлать-ши вăл? Аса илтерсен мĕн калĕ-шн?» Пĕр пĕчĕк уçланка тухсан: «Иртни иртнипех çухалтăр. Урăх ун çинчен сăмах хускатма та кирлĕ мар», — тесе шухăшларĕ Ваçли.

— Ман шутпа, çитрĕмĕр. Кунтан лайăх вырăн тупаймăпăр. Шыв та инçе мар, хĕлтĕ выртса юлнă вырăн та юнашарах. Тĕтĕм хăпарни те çул çинчен курăнмĕ. — Ваçли сумкине çĕре пăрахрĕ. Пăшалне хăва çумне тайăнтарчĕ.

— Турă çырлахтăр, çынсем мĕн калĕç-ши? — хăй шухăшне пĕлтермесĕр тӳсеймерĕ Кĕтерук.

Кĕтерук ӳкĕнни Ваçлине пăшăрхантарма хăтланчĕ те, анчах вăл вăраха пымарĕ.

— Ун çинчен калаçма кая юлнă эпир. Каç та персе çитрĕ. Пирĕн апат пĕçерсе çимелле-ха... Кирлĕ-кирлĕ мар шухăшсемпе пуçна çĕмĕриччен кăвакал тĕкне... çăл. Эпĕ типĕ вут хатĕрлем, шыв кайса ăсам, — терĕ те вăл хăна ăшнелле кĕчĕ. Çурхи шыв тулăх чухне хĕлтĕ нумай ларса юлнăран Ваçли часах тип шанкă йăтса таврăнчĕ. Вучах тумалли вырăна такан çапрĕ. Вут чĕртрĕ, шыв ăсса килсе хуранне такан çине çакрĕ, Унтан Кĕтерука тĕк çăлма пулăшрĕ. Тасатса пĕтерсен тин иккĕшин хушшинчи шăплăха шутлесе сирчĕ:

— Тен, эсĕ кăвакал ăшне кăларма та пĕлместĕн? Ваçли сăмах пуçарни Кĕтерук кăмăлне çĕклерĕ. Вăл Ваçлипе курнăçмассерен çепĕçленекен сассипе хуравларĕ:

— Эсĕ мана кам тесе шутлатăн вара?

— Кирек кам тесен те, уй кăвакалĕн ăшне кăларса курман ĕнтĕ.

— Мĕнле те пулин... — Кĕтерук кăвакал ăшне кăларма кăна пултарать-ши?.. Кеçĕрхи çĕр тата тем тума та хатĕр. Пуçламăш хут вăл — хай юратакан çыншăн, юратнă çынни — уншăн тăрăшаççĕ.

— Тархасшăн, эппин... — Ваçли Кĕтерука тепĕр çĕççине пачĕ. Хăй хуçмалла çĕççипе пĕр кăвакал ăшне кăларма тытăнчĕ. Хуран кĕçех тулчĕ. Ваçли сумкинчен сухан кăларса шуратрĕ. 

— Пăхатăп та сан çине — шалтах тĕлĕнетĕп.

— Мĕнрен?

— Эпĕ сана ку териех маттур ача тесе шутламан. Эсĕ хĕрарăм ĕçне тума та ăста-мĕн.

— Нуша, Кĕтерук... Нуша улпута кулач çитернĕ, теççĕ. Нуша тем тума та вĕрентĕ. Эпĕ пĕр-пĕччен, тăлăх-туратла пурăнатăп.

— Авланмаллаччĕ...

Ваçли Кĕтерук çине ӳпкелесе пăхре.

— Авланассипе авланмасси çинчен урăх сутсе явмăпăр, Кĕтерук. Эпĕ мĕншĕн ват хусаха тăрса юлнине унсăррăнах лайăх пĕлетĕн.

Кĕтерукăн пурпĕр калаçăва татас килмерĕ. Ваçли сăмахне илтсе юлайман пек шухăшне малалла тăсрĕ:

— Эсĕ хĕрарăм ĕçне çеç мар, çулта мĕн кирлине пĕлекен йĕкĕт те иккен. Пурте пур сан, пурте хăв çумра. Эпĕ пасара кайма тухнă пек ним те илмен. 

— Кунтан та телĕнмелли çук, Кĕтерук. Çемьепе пурăнса, эс хăвна çеç шанмалли йăлана хăнăхайман. Çитменнине, сан пуçтарăнма вăхăт пулман. Эпĕ малтанах хатĕрленсе тăнă. Эпир паян-ыран таврăнас çынсем мар. Тен, курайман строя çапса çĕмĕриччен киле те таврăнма тивмĕ-ха.

«Эпир паян-ыран таврăнас çынсем мар...» Ваçли сăмахне хăй ăшĕнче асăнчĕ те Кĕтерук, ун умне ачисем тухса тăчĕç. Вĕсем мĕнле пурăнĕç? Аттепе йăмăк та революциллĕ юхăма хутшăннине пĕлмесен, пурăнкалĕç те... Пĕлсен, ыррине ан кĕт вара... Анчах паян хĕрарăмсем тупа тунине, Энĕшкассисем станувуйсене хăваласа янине, темиçе ял халăхĕ çĕнтеричченех кĕрешме хатĕррине аса илсен, нăйкăшма тытăннă кăмăлĕ сирĕлчĕ.

Самай вăхăт вĕсем яшка вĕренине итленĕ май шарламарĕç. Вара Ваçли, паçăр çеç хăйпе хăй сăмах тунине манса:

— Вăт çав... Матрена Игнатьевнасем патĕнче чухне... — терĕ те шухăшне вĕçлемесĕрех чарăнчĕ.

Кĕтерук унсăрăн та ăнланса чун-чĕрĕленчĕ.

— Ун чухне эпĕ сан хыççăн кайнă пулсан, иксĕмĕртен ăссăр этем тĕнчере çукчĕ. Пĕрлешеттĕмĕр те кулленхи пурнăç тыткăнне çакланаттăмăр. Микула кумсенчен уйрăлаттăмăр. Кĕрешӳ çулĕнчен пăрăнса юлаттăмăр.

Кĕтерук тĕрĕс шухăшланине хапăлларĕ Ваçли. Урăх сăмаха куçрĕ:

— Ман шутпа, яшка пиçрĕ.

— Ма ан пиçтĕр. Халь те нумай вĕретрĕмĕр-çке! — килĕшрĕ Кĕтерук та.

Ваçли хурана антарчĕ. Сумкинчен йывăç тирĕкпе кашăк кăларчĕ. Яшкине антарчĕ. Тĕрĕссипе, кунта яшки çукпа пĕрех ĕнтĕ, аш çеç тăрса юлнă.

— Вăт инкек темерĕн, пирĕн пĕр кашăк çеç, мĕн тăвăпăр? — пăшăрханчĕ Кĕтерук.

— Мĕн тăвасса хăвах чухламалла. Эсĕ — хăни, эпĕ хуçи пулăпăр. Ху çинĕ чух хăнана ахаль лартма аван мар. Çавăнпа кашăка тыт та çиме пуçла.

— Çук, çук, апла мар, Ваçли... Кил хуçи малтан хăй çитĕр. Мана кайран та юрать.

— Тăхта, Кĕтерук... Ма тавлашса вăхăта ирттерес. Тиркемесен, иккĕн пĕр кашăкпа, пĕрин хыççă тепри, сыпма пултаратпăр.

— Эй, эпĕ тиркетĕп-и вара...

— Апла тесен, сăмахĕ те пĕттĕр. Ашне тыт! — Ваçли Кĕтерук умне темиçе тăтăк кăларса хучĕ.

Те ырлăха, те хурлăха тенĕн, иккĕшне пĕрле пулса çеç мар, пĕр кашăкпа çиме тиврĕ. Чĕрисем ытла та рехетленнипе кунашкал тутлă апат ĕмĕрне те курман пек туйăнчĕ вĕсене. Çинĕ-çименех тăранчĕç. Тата çур хуран ытла аш юлчĕ. Ăна тирĕк çине пушатсан, Ваçли шыв кайса ăсрĕ, вĕрилентерсе хуранне çурĕ, татах ăсса вĕретме çакрĕ. Шыв вĕриччен хăва касса вырăн тума тытăнчĕ.

Кĕтерука ку качча тухнă хĕр валли малтанхи каç упăшкипе ирттермелĕхне хатĕрлекен вырăн пек туйăнчĕ те, чĕри ыррăн та çуйлăн вăркăшма тапратрĕ. «Пĕрле пурăнма сĕнсен, Анук кума хунямăшĕ патĕнчи пекех хирĕçлемелле-ши? Ун чухнехипе танлаштарсан, халь пурнăç пачах урăх-çке. Упăшка маншăн ĕмĕрлĕхе çухалнă. Тĕн йăли-йĕркинчен те ирĕклĕ ĕнтĕ эпĕ...»

Ваçли хăва купи çине пиншакне сарчĕ. Пуçелĕк вырăнне сумкине хучĕ те:

— Вăт, канас кăмăлу Пулсан, сăхманна витĕн те вырт! — терĕ.

— Эсĕ?..

— Эпĕ-и?... Эпĕ вучаха сӳнме памăп. Çĕрле шанасран тата шăнасем аптратасран хураллăп.

— Апла тесен, эпĕ те санпа пĕрле вут çунтарăп.

— Хăвăн ирĕк... — «Юнашар килсе лар» тесшĕнччĕ Ваçли, килĕшессе шанманнипе шарламарĕ. Юратакан чĕресемшĕн пин çухрăм та ним мар, юнашар чухне пĕри мĕн шухăшланине тепри мĕнле сисмесĕр юлтăр. Кĕтерук чĕнмесĕрех Ваçли çумне пырса ларчĕ. Ваçли алли хăй тĕллĕнех Кĕтерук еннелле туртăнчĕ, пилĕкĕ çине выртрĕ.

— Кĕтерук... — чун-чĕринчен савса пăшăлтатрĕ вăл. Ĕмĕр тăршшĕпе ĕмĕтленнĕ ырлăхне курас самант çывхарсан, Кĕтерук хăйĕнчен хăй именсе аванмарланчĕ.

— Ваçли, тăхта... Пуçăмăрсене çухатас мар. Эпĕ ĕнтĕ хĕр маррине ху та лайăх пĕлетĕн. Арлă-арăмлă пурăнса курман çамрăкăн малтанхи пылак туйăмĕ иртĕ те, эпĕ сана йăлăхтарăп. Эсĕ хĕр тупса илейменшĕн ӳкĕнме тытăнăн. Луччă хамăра хамăр хытарар та халичченхи пек туслă пурăнар. Вара ĕмĕрех пĕр-пĕрне юратăпăр...

— Çук, Кĕтерук, эсĕ тĕрĕс калаçмастăн... Хĕр мар, качча тухнă тенине эпĕ ним вырăнне те хумастăп. Эсĕ ман чĕрере яланах таса хĕр. Урăх мана никам та кирлĕ мар тесе, эпĕ хама çĕр хут та сăмах панă. Кĕçĕрхи çак çуйлă каç тепĕр хут та тула тăватăп. Ĕмĕре хусахла ирттермелле килсен те, ман чĕреме урăх никам та йышăнмĕ. Çавăншăн эпĕ кĕçĕр такамран та телейлĕрех... 

— Эпĕ те питех телейлĕ. Эсĕ ман пĕртен-пĕр савăнăçăм. Араскал пире хирти тусан пек вĕçтерсе тĕрлĕ çĕрелле салатсан та, эпĕ çак савнăçпах тупăка кĕрсе выртăп.

— Чунăм... — Ваçли Кĕтерука хай еннелле туртрĕ. Лешĕ, юратакан çынни çумнелле йăпшăнса, пуçне кăкăрĕ çине хучĕ. Ваçли хĕрӳленсе чуптума тытăнчĕ.

Сасартăк чан сасси янларĕ. Ваçлипе Кетерук шарт сиксе тӳрленсе ларчĕç.

— Мĕн япала ку? — çуйланнипе мар, вĕсен савнăçĕ тĕлнех темле инкек сиксе тухнăн сунса, пăшăрханчĕ Кĕтерук.

— Пушар чанĕ ку... Хăш ял çунать-ши? Энĕшкассипе Тĕмшер сăрт çинче лараççĕ те. унта вут-кăвар тухнă пулсан, лайăх курăнмалла. Анчах ним те çук. Чиркӳ чанĕ çав-çавах çуйлăн янланипе прихутри урăх ялта пушар тухнине тавçăрчĕç, сăнама тытăнчĕç. Вăхăт нумай та иртмерĕ, Тĕмшер тĕлĕнчех тӳпене вут çути ӳкрĕ.

— Турă çырлахтăр, Тĕмшер çунать-çке!

— Атя, сӳнтернĕ çĕре пулăшма каятпăр!

Вĕсем япаласене пуçтарса хăва хушшине хурса хăварчĕç те ялалла чупрĕç. Тĕмшере Энĕшкасси витĕр лекме çывăхраххипе сăрта хăпарса анкарти хыçне тухрĕç. Сасартăк хăйсенчен инçех те мар çатан урлă çын сиксе каçрĕ.

— Кам, мĕнле çын-ши?

Ваçлипе Кĕтерук тавçăрса илме ĕлкĕриччен палламан çын çатан урлă сиксе каçнă килĕн сарай хыçĕнче вут çути-йăлтăртатрĕ.

— Ваçли, Ваçли, пăх-ха!

— Акă кам вăл?! — ĕнтĕ палламан çын вут тивертсе хăварнине тавçăрса хуравларĕ Ваçли.

— Ваçли, пыр, ан тарт ăна! Эпĕ унта чупатăп! Сарай хыçĕнче пĕр çĕклем пек кивĕ улăм купи выртать. Çак улăма вут тивертсе хăварнă иккен. Анчах улăмĕ юр айĕнче хĕл каçса ытла та пусăрăннипе вут сасартăках вăйланса каяйман. Кĕтерук калинкке çумĕнче тимĕр сенĕк тăнине асăрхарĕ. Унпала çунакан улăма стена çывăхĕнчен сирчĕ те тапта-тапта сӳнтерчĕ.

Ваçли палламан çын хыççăн чупма тытăннă çĕре лешĕ аран çеç курăнакан пулчĕ. Пусă урлă каçсан, хыçалтан хăвалакан çуккине шанса, ерипентерех чупрĕ, кĕçех утма тытăнчĕ. Ваçлипе иккĕшĕн хушши урам сарлакăш юлсан тин, хыçри ура сассине илтсе, тепĕр хут чупса кайрĕ. Анчах тем чул тăрăшсан та, ура сасси çывхарнăçем çывхарчĕ. Палламан çын сывлăшĕ пӳлĕне пуçларĕ. Вăл çăварне карса юлашки вăйне пухрĕ. Пакăш ращи те инçех мар. «Çавăнта çеç çитме ĕлкĕресчĕ. Вара никам аллине те çакланмăттăм». Сасартăк юнавлă сасă янларĕ:

— Чарăн! Перетĕп!

Унччен те пулмарĕ — пăшал сасси каç шăплăхне кисретрĕ. Палламан çын çĕре ӳкрĕ. Ĕнтĕ вăл çакна лайăх ăнланчĕ: хыçран хăвалакан ырă çын мар. Халăх çине илсе кайĕ те, никам тӳсмен асап кăтартĕç. Чĕрĕллех вут çине пăрахĕç. Асапран хăтăлма пĕр май çеç: хăвăртрах хăйне хăй пĕтермелле. Палламан çын кĕсйине хыпашларĕ, ним те тупаймарĕ. Халиччен чиксе çӳрекен хуçмалла çĕççи те таçта çухалса юлнă.

Палламан çын ӳкнине курсан, Ваçли ирĕксĕрех çуйланчĕ. Пуля тивнĕ пек туйăнчĕ ăна. Кирек кам пулсан та, çынна вĕлернĕшĕн тӳре-шарасем каçарас çук. Ахаль те пăлхавçă тесе айăплаççĕ ăна. Çав вăхăтрах тепĕр май шухăш та кĕчĕ: «Тен, вăл юри выртрĕ? Тата ун аллинче мĕн пуррине кам пĕлет. Вăрă-хурах таврашĕ пушă алăпа çӳрет-и вара? Тен, вăл эпĕ çывхарасса кĕтет, Эпĕ ухмаххи тĕл пеме аван тăвасшăн ура çинчех çывхаратăп». Ваçли çĕре выртрĕ, халь ĕнтĕ инçех те мар çын пурри лайăх палăрать. Вăл шуса пырса палламан çын пуç вĕçне пулчĕ. Аллинче ним те çуккине асăрхасан, ваштах сиксе тăчĕ те револьверĕпе тĕллерĕ:

— Тăр хăвăртрах! Е халех персе пăрахатăп! Палламан çын хускалмарĕ те. Çăлăнма май пур пек туйăнчĕ ăна. Ан тив, вилнĕ тесе шутлатăр та револьверне ун çинчен илсе тата çывăхарах килтĕр...

«Вилмен-и ку хăямат пуçĕ?» Ваçли тепре утăмларĕ те сăнас тесе кăштах пĕшкĕнчĕ. Çав вăхăтра палламан çын Ваçлине ураран туртса ӳкерчĕ. Аллинчи револьверĕ айккинелле сирпĕнчĕ. Палламан çын Ваçли çине хăпарса ларчĕ. Карланкăран тытса, шăлне шатăртаттарчĕ:

— Ахалех пурăнас килмен сан, çамрăк çын... Ахалех ман хыçран чупнă эсĕ. Ĕнтĕ вăхăтсăрах çĕре кĕрсе выртан...

Ваçли те палласа илчĕ. Вăл мĕншĕн вут тивертсе хăварнине те тавçăрнă пек пулчĕ. Ахăртнех, Михха халăха тавăрма, унăн халне хавшатмалăхне вут тивертме хушнă-и, тен. Кунашкал ирсĕр ĕçе вăрă-хурах Хĕлипрен урăх никам та тăвас çук. Ун шăнăрлă алли карланкăна хĕссе, сывлăша питĕрсе лартрĕ. Ваçли, мĕнпур вăйне пухса, Хĕлип аллине ярса тытрĕ те, çĕлен пек авкаланса, айккинелле йăвантарчĕ. Иккĕшĕ те аяк çинче пĕр-пĕрне парăнмасăр тĕркĕшме пуçларĕç. Ваçли май килтерсе чĕркуççипе Хĕлипе пĕç хушшинчен тăрăнтарчĕ. Лешĕ лăштăрах çемĕçрĕ. Ваçли сиксе тăрса револьверне тупрĕ те Хĕлип çине тĕллерĕ:

— Акă мĕн айкашатăн эсĕ, хисеплĕ Филипп Спиридонович... Ĕнтĕ кам вăхăтсăр çĕре кĕнине те курăпăр. Тăр хăвăртрах!

Антăхни иртсен, Хĕлип тăна кĕрсе ăраскалĕ шанăçсăррине ăнланчĕ. Вăл кунашкал инкеке çакланасса кĕтменччĕ. Стрепке-еркĕнĕпе сывпуллашсан, вăл, тахçанах хатĕрленĕ ăвва илсе, Михха килĕнчен тухрĕ. Пакăш ращине çитсен, хăйне халь çеç йăваран хăваласа кăларнă чурăс кайăк пек туйса, раща хĕррине канма выртрĕ. Каялла таврăнма çук ĕнтĕ. Çырма тĕпĕнчи тус-йышĕсем патне çеç çул такăр. Вĕсене мĕнле сасă парса йыхăрмаллине те манман-ха. Хаваспах йышăнасса та пĕлет. Михха патĕнче пурăннă вăхăтра сахал пулăшнă-и вĕсене... Çапах та хăйне хăратнăшăн, тӳсме çук хур кӳнĕшĕн тавăрмасăр тус-йышĕсем патне таврăнасшăн пулмарĕ. Раща хĕрринче выртнă çĕртенех вăл станувуйпа уретник: пĕри Тĕмшерелле, тепри Энĕшкассинелле кайнине, унтан таврăннине те курчĕ. Тĕттĕмленсен, вăрмантан тухса Варасăралла çул тытрĕ. Унăн çиллипе, пуринчен ытларах Энĕшкассипе Тĕмшере нуша кăтартмалла. Вăл Варасăра çитрĕ те виçĕ килĕн сарай тӳпине тивертнĕ ăвă хурса хăварчĕ. Тĕмшерте те çавнах тума ĕлкĕрнĕ çĕре Варасăрта вут сиксе тухрĕ. Чан çыпма тытăнчĕç. Забастовка хыççăн станувуйпе стражниксем пăлхатса хăварнă халăх, çывăрман пирки часах алла мĕн лекнĕ çавна илсе, Варасăралла чупрĕç. Насуссене те илсе кайрĕç. Унти пушара сӳнтерме пуçăнайнăччĕ — Тĕмшер ялĕнче палкаса тухрĕ. Икĕ ялти пушара сӳнтерме кĕрмешнĕ хушăра Энĕшкасси йăлтах çунса пĕтессе шаннăччĕ Хĕлип. Ăна пулăшмах-и, тен, таçтан хура пĕлĕтсем капланса килсе çиле вăйлатрĕç. Авă пĕтни кăштах пăшăрхантарчĕ. Ĕнтĕ шăрпăкпа тивертсе хăварсан та никам курас çук, çынсем Энĕшкасси еннелле çаврăнса пăхиччен вăл Пакăш ращине çитсе ӳкĕ. Хĕлип куçне тĕл пулнă анкартине кĕчĕ. Сарай хыçĕнчи улăм купине тивертсе хăварчĕ. Çатан урлă каçса самаях каннăччĕ. Чĕри те лăпланма хăтланнăччĕ. Ваçли пĕтерсе хучĕ. Халь мĕн тумалла ĕнтĕ? Вырăнтан сикес мар. Пĕччен вăл пурпĕр илсе каяс çук. Тул çутăларахпа стражниксем килсе тухĕç те, çăлăнма май килĕ.

— Мĕн сысналла выртатăн?.. Хăвăртрах!

— Кăмăл çитерсен персе пăрах! Эпĕ ниçта та сикместĕп, — юлашкинчен хăюллăн тавăрса хучĕ Хĕлип.

— Çук, Филипп Спиридонович, эпĕ сана персе пăрахса халăх умĕнче пуç хурасран хăтараймастăп. Шыва путасран тăрса юлтăн пулсан, вут çинче ăшалан. Атя, ут!

Хĕлип хускалмарĕ. Ваçли ирĕксĕрех ним тума аптрарĕ. Хĕлип персе пăрахасса кĕтнине ĕненчĕ вăл. Пĕччен пĕр çынна çыхса пăрахма е урăхла майпа илсе кайма та хĕн. «Мĕн тăвас?» Инçех мар хăйне чĕнекен Кĕтерук сасси ăна чун-чĕрĕлентерчĕ.

Кĕтерук, самай вăхăт кĕтсе те Ваçли таврăнманнипе çуйланса, пăшал сасси еннелле чупрĕ.

— Сывах-и эсĕ?

— Эпĕ сывах та... Унта мĕнле?

— Унта та чиперех. Сӳнтерме ĕлкĕртĕм.

— Апла тесен, мухтав... Çакна паллатăн-и? — Хĕлип çине кăтартрĕ Ваçли.

Кĕтерук тинкерсе пăхрĕ. Вăл палламасть-и çак ирсĕре... Михха патĕнче чухне сахал курнă-и ăна.

— Ĕмĕрхи хура çăхан...

— Ĕмĕрхи хура çăхан, Кĕтерук. Аранах шăпи тулчĕ. Урăх çынсен сехрине хăпартаймĕ. Ĕнтĕ яла илсе каймалли çеç. Анчах пырасшăн мар-ха. — Ваçли сасартăк револьверпе кĕрслеттерчĕ. Кĕтерук шарт сикнипе чут çеç ӳкмерĕ. Хĕлип хăй çамки çине тĕлленĕ револьвер сассипе тăнран тухрĕ. Ваçли Хĕлипе ӳпне çавăрса пăрахрĕ. Хăрах аллине каялла хирчĕ. Хĕлип ыратнине тӳсеймесĕр йынăшса ячĕ.

— Тăр тенĕ сана!.. Ну-у?! — Ваçли хытăрах хирчĕ. Хĕлип ирĕксерех тăчĕ. — Ут малалла!

Ваçли Хĕлипе Тĕмшере илсе каясшăнччĕ. Унта пушар халь те сӳнеймен-и, тен. Шăп вут çине пăрахма вăхăт. Ял тăрăх çӳренĕ çĕрте тем сиксе тухса вĕçертесрен ăна хурал пӳртне кĕртрĕç те алăк хăлăпĕнчен кĕле ярса лартрĕç. Ваçли Хĕлипе илтĕнмелле каларĕ:

— Çынсем пушара сӳнтерсе таврăниччен сыхлатпăр. Вара кирек мĕн туччăр! — сассине пĕчĕклетсе: — Халăха пĕлтерме сана ямаллаччĕ, упранмалли пĕтерет. Çавăнпа хам каятăп. Эсĕ унччен сыхла. Тарма шутласан та, çивиттине сирсе кăна тухма пултарĕ. Хутран-ситрен алăка шаккакала. Тарма-мĕн хăтлансан, ним шеллемесĕр персе ӳкер. Çынсем килнине курсан, пăрахса кай, — терĕ.

Ĕнел халăхĕшĕн паян, чăн та, нихçан курман çуйлă та тăвăллă кун пулчĕ. Стражниксене хăваласа ярсан, лăпланса та çитменччĕ, Варасăрпа Тĕмшере вут хыпса илчĕ. Икĕ ялĕнче тăхăр çемье килсĕр тăрса юлчĕç. Çак пурне те пăшăрхантарать. Инкек ăнсăртран тухманнине кашниех ăнланаççĕ. Кам, мĕншĕн усал ĕç тума шутланине çеç пĕлмеççĕ.

— Эпир вут тивертекене тытрăмăр! — пĕлтерчĕ Ваçли, Тĕмшертен пушара сӳнтерсе таврăнакансене тĕл пулсан.

— Кам, ăçта вăл?

Ваçли кĕскен каласа пачĕ.

Халăх пушшех тилĕрчĕ. Хĕлипе Михха хушса янă пек тавçăрса шавларĕç:

— Вилĕм ăна!

— Хăйне вут çине пăрахас!

Хурал пӳрчĕ патне çитсен, Ваçли алăка питĕрнĕ кӳсеке кăларса ывăтрĕ. Пӳрте харăсах темиçен кĕрсе пуçран çапнă пек хытса тăчĕç.

— Хăвăртрах илсе тухăр!

— Тулта тĕпчетпĕр! — кăшкăрашрĕç пӳрте кĕрейменнисем.

— Çакăннă вăл!.. — пĕлтерчĕç пӳртрисем.

Халăх сасартăках шăпланчĕ. Тата тепĕр инкек сиксе тухрĕ иккен. Пăлхавçă тесе айăплани, выльăх-чĕрлĕхе тытса кайма тапăнни сахалччĕ, яла лăп-лап килсе кĕчĕ. Хăшпĕрисем пăрахса кайрĕç. Кĕрешӳре чĕрине хытарма ĕлкĕрнисем вырăнтан та сикмерĕç. Инкекрен хăтăлма май шыраса, ăс панă сасăсем илтĕнчĕç.

— Вилнĕ-тĕк, çавă чуххи!

— Чул çыхас та Атăл тĕпне ярăнтарас!

Ваçли килĕшмерĕ.

— Юлташсем! — терĕ вăл, — шанма çук, хушăран сутăнчăксем те тупăнĕç. Атăла кайса янине пĕлсен, тӳре-шарасем юри вĕлернĕ тесе айăплĕç. Вĕсене сăлтав кăна кирлĕ. Вара тем тума та хатĕр. Хăй çакăнса вилнĕшĕн халăх айăплă мар. Тата тӳрех ман çине калăр. Ман пур-пĕр темшĕн те явап тытма тивет. Ĕнтĕ саланăр та ыранхи пархатарлă кĕрешĕве тивĕçлипе кĕтсе илме кăштах канса вăй-хăват хушăр.

Халăх саланчĕ. Ваçли Кĕтерукпа тĕл пулма васкарĕ.



XVIII


Халăх кĕрлесе килнине сиссенех, Кĕтерук хурал пӳрчĕ патĕнчен пăрăнчĕ те, Ваçлипе калаçса татăлнă кĕпер еннелле утас вырăнне Уйкас пус хапхинчен яла кĕчĕ. Унăн кумăшĕ патне кĕрсе икĕ-виçĕ сăмах калаçас, ачисене курас килчĕ. Такăрлăкра шăпах. Шалтикасра кăна пушар сӳнтерме тухнă халăх шавĕпе хускалнă йытăсем лăпланайман-ха, хаяррăн вĕреççĕ, улаççĕ. Хушăран, халь çеç иртсе кайнă çынсем хуйхатса хăварнипе пулмалла, хурсем кикакласа илеççĕ.

Шалтикаса тухсан, Кĕтерук каллĕ-маллĕ пăхкаларĕ те Ануксен еннелле чупрĕ. Хапхана виçĕ хутчен шаккарĕ. Нумай та кĕтме тивмерĕ, шал енчен арçын сасси илтĕнчĕ:

— Кам унта?

— Уйăп... — хуллен хуравларĕ Кĕтерук. Наум пĕчĕк хапхине уçса Кĕтерука кĕртрĕ.

— Çывăраççĕ-и? — хускатса çӳренĕшĕн аванмарланса ыйтрĕ Кĕтерук.

— Кĕçĕрхи каç кам çывăрать-ши!..

Кĕтерук ури кăмака çăварĕ пек хурине асăрхасан:

— Ара, кума... Урусем хăрăм çеç-çке? Ăçта пулнă эсĕ? — тĕлĕнчĕ Анук.

Кĕтерук Ваçлипе иккĕшĕ пушар сӳнтернĕ çĕре килсе мĕн курни-илтнине каласа пачĕ.

— Пĕр çăханăн шăпи тулчĕ эппин. Халăх ыттисене те тавăрĕ-ха. Çунса кайнисене вăй çитнĕ таран пулăшма тивет, — терĕ Микула.

— Ыранах укçа кайса паратăп! — килĕшрĕ Анук.

— Эсĕ пирĕн пата кĕни питех аван-ха, кума. Сана чĕнтерме лекетчĕ.

— Мĕн тата аплах?

— Акă мĕн; кума... Кĕрешӳ мирлĕ майпах иртессе шанма çук. Ан тив, паян стражниксем хĕçпăшалсемпе усă курмасăрах ялтан тухса тарчĕç те, ыран вĕсем татах йыш хушса таврăнĕç. Вĕсене пулăшма казаксем е салтаксем килĕç. Çавăн чухне пире Хăйрал вăрманĕ кирлĕ пулать. Унта халь манашкăсем пурăнаççĕ. Вĕсем, эпир ăçтине асăрхаса, тăшмансене пĕлтересрен хăрушă. Вăт, çавсене унтан хăваласчĕ...

Кĕтерук ăнланчĕ те кăштах шухăша кайса тăчĕ. Кĕçех куçĕ хаваслăн çиçсе илчĕ. Тути çинче кулăш пĕрчисем палăрчĕç.

— Микула кум, ан пăшăрхан... Куянсене вăрмантан хăваланă пекех хăваласа ярăпăр!

— Шанатăп, кума... Ĕнтĕ саланма та вăхăт. Тул çутăличчен ман хамăн та пасара çитмелле... Сан та вырăнта пулмалла...

Пукан çине ларса, самант хушши чĕмсĕрленчĕç. Çак хушăра вĕсен умне пĕтĕм пурнăçĕ тухса тăчĕ. Анукпа Кĕтерук мĕн ачаранах туслă, чунран-чуна пурăнаççĕ. Хĕр шутне кĕрсе юратакан каччăсемпе туслашни вĕсене тата çирĕпрех тĕвĕлерĕ. Ваçлипе Кĕтерука пĕрлешме тивменни кăна вĕсене пăшăрхантарнă. Çак юратакан тăванĕсенчен те тăванрах çынсем пĕр-пĕрне тата хăçан курĕç-ши?..

Малтан Кĕтерук ура çине тăчĕ. 

— Микула кум... Анук кума. Пуриншĕн те... Мана юратнăшăн, хисепленĕшĕн... ман хуйхăма хăвăр хуйхă пек йышăнса кăмăла çăмăллатнăшăн, хама вĕрентсе çын тунăшăн — пуриншĕн те тав тăватăп.

Кĕтерук куççулĕ Микулапа Анук чĕрине те тиврĕ. Микула Кĕтерука йăпатма тăрăшрĕ:

— Кума, пире тав туни вырăнсăр. Эпир çав териех нимĕн те туман. Ыран каç та курнăçăпăр-ха...

— Курнăçсан аванччĕ... Пирĕн пурнăçра тем те сиксе тухас пуртан асăрхаттартăм, кум. Кирек мĕнле пулсан та, эсир ман чĕререн каймăр... — Кĕтерук Микулапа Анука ыталаса чуптурĕ.

Урамра вăл самантлăха ватă йăмра çумне тайăнса тăчĕ. Куçне шăлса типĕтрĕ. Тӳпенелле пăхса шурăмпуç килнине чухларĕ те килне кĕрсе тухма васкарĕ.

Уляна хĕрĕ кĕнипе пĕр савăнчĕ, нĕр хăраса ӳкрĕ. Вăл тухса кайнăран мĕн тӳссе, мĕн шухăшламан-ши вăл. Урăх ним сăмах тупайман енне:

— Килтĕн-и? — теме кăна пултарчĕ.

— Анне, ытлашши ан хумхан... Эпĕ самантлăха çеç... Ачасене куратăп та каятăп! — амăшне лăплантарма каларĕ Кĕтерук. Вара путмар çинче выртакан ачисем патне пычĕ. Анахвиспе Коля ыталаннă та тутлăн çывăраççĕ. «Ах, ачасем... Ним пĕлми, ним туйми çывăратăр эсир... Аннӳне урăх курайăр-ши?.. Эпĕ çук чухне мĕнле пурăнăр-ши?..» Ачисем çинчен ĕмĕр асăнмалăх хыпар илтесшĕн амăшĕнчен ыйтрĕ:

— Эпĕ кайсан, мана тапратмарĕç-и?

Анахвиспе Коля амăшĕ çинчен тапратрĕç çеç мар, вăл таврăнасса кĕтнипе халь çеç çывăрчĕç. Çапах та пурне мĕнле каласа парăн. Хĕрĕ хурланасса ăнланмасть-им Уляна!

— Малтан ыйткаларĕç те... Вара манчĕç курăнать, шарламарĕç...

Ку сăмах Кĕтерук чĕрине ыраттарчĕ. Ачисем ăна шутламан пек туйăнчĕ. Çаках ăна тăна кĕртрĕ. Вăл васкаса ачисене чуптурĕ те амăшĕпе сывпуллашрĕ.

Утнă май вăл Якура аса илчĕ те пĕтĕм çилĕ вĕресе хăпарчĕ. Çав сутăнчăк пулмасан, вăл паян та килте ачисемпе пĕрле çывăратчĕ. Арлă-арăмлă пурăннă чух асаплантарни сахал ăна, тата сутса ачисенчен вăхăтсăр уйăрчĕ. Ыран теприсене сутса пĕтерĕ вăл. Унтан хăтăлма пĕр май çеç, ăна çут тĕнчерен тасатмалла... Кĕтерук сăхман кĕсйинчен револьверне кăларса тытрĕ те упăшкисен килне чупса кĕчĕ. Çенĕкре тем çине такăнса чут çеç ӳкмерĕ. Улашки хытă çĕртех саркаланса выртнине палласа илчĕ. Чухпа персен те, пуçне тивертсе салатĕ. Кĕтерук револьверĕпе тĕллерĕ. Пеме ĕлкĕриччен пӳртрен хунямăшĕн сасси илтĕнчĕ.

— Çенĕкре кам çавăнта? Якур, эсĕ-и?

Кĕтерукăн вĕриленнĕ çилли сивĕнчĕ. Путсĕре вĕлерсен, икĕ суккăра кам пăхĕ? Кам тирпейлесе пытарĕ? — тесе шухăшларĕ те вăл хунямăшне чĕнмесĕрех тухса кайрĕ.

Кĕпер патĕнче Кĕтерук çуккине асăрхасан, Ваçли хумханма тытăнчĕ. Ачисем патне кĕрсе тухасса тавçăрсан, тăнăçлă та тӳсĕмлĕ кĕтме пуçларĕ. Кĕçех Кĕтерук та персе çитрĕ.

— Ăçта пулнă эсĕ?

— Якур патне кĕтĕм те... Тĕнчере пĕр усала пĕтерем тенĕччĕ. Суккăр ашшĕпе амăшне шелленипе ал çĕкленмерĕ...

— Персе пăрахсан та çылăх марччĕ. Пурпĕр ман çине йăвантаратчĕç... — Кĕтерук пăшăрханнине асăрхаса сассине улăштарчĕ. — Тепĕр тесен, нимех те мар. Пире тек сутмалли çук.

Манашкăсене хăваласа яма хушни çинчен каласа, Кĕтерук Ваçлине те ĕçе хутшăнма чĕнесшĕнччĕ, тул çутăлса килни чарчĕ. Рейда каякансене, вырма шутлисене кĕтсе илме васкамалла. Ваçлин вăхăт çук. Вĕсем пĕр сăмахсăрах ыталанчĕç.

— Кĕтерук... Хăвна ху упрама тăрăш...

Кĕтерук чунĕ вĕçсе каясла хавасланчĕ. Юлашкинчен те пулин вăл уншăн çунакан çыннăн ытамĕнче.

— Ан пăшăрхан, Ваçли... Телейлĕ çыннăн пурнăçĕ яланах ăнăçлă. Кĕçĕр манран телейли никам та çук. Эпĕ çухалнă савнăçăма тупрăм... — терĕ те Кĕтерук ăна ним вăтанмасăр хĕрӳллĕн чуптурĕ.

Вĕсем уйрăлчĕç.

Кĕтерук, çамрăк чухнехи евĕр сиккелесе, кĕтӳ çулĕ еннелле чупрĕ. Каллĕ-маллĕ пăхкаласа илчĕ, ниçта никам çуккине асăрхасан, сăвăллă юрласа ячĕ:



Куккук тĕке виçĕ тĕк,

Виçе тĕкĕ пĕр ывăç. 

Савни самахĕ виç самах, 

Виç сăмахе пĕр ылтăн...



Часовня курăна пуçласан, Кĕтерук юрлама пăрахĕ.

Кăмăлĕ те улшăнчĕ. Çакăнти çăхансене вĕçтерсĕ ямалла ун. Патне çывхарсан, чарăнса итлерĕ. Кайăк-кĕшĕк чĕвĕлтетнисĕр пуçне урăх ним сас-чӳ те çук. Манашкăсем ĕненекенсене кун каçичченех тĕн сĕрĕмĕпе тĕтĕрсе ывăннипе вилнĕ пекех çывăраççĕ.

Малтанах шутласа хунă ĕçне тума тытăнас умĕн каллĕ-маллĕ пăхкаласа илчĕ те Кĕтерук çенĕк хыçĕнче шĕшкĕ вутти купаланса выртнине асăрхарĕ. Часовня стени çумне йăтса хучĕ. Тип çулçă пухса шĕшкĕ айне тултарчĕ. Шăрпăк çутса çулçа тивертрĕ. Самант хушшинче кĕрлесе кайнă вут-кăвар часовньăна, манашкăсем пурăнакан пӳрте йĕри-тавра хыпса илчĕ. Манашкисем çав-çавах туйми çывăраççĕ. Вара Кĕтерук патак илсе чӳрече умне пычĕ. Револьверĕпе кĕрĕслеттерчĕ те чӳречене çапса чанкăртаттарчĕ. Хăй, тепĕр хут персе, хӳттелле тарчĕ.

Манашкăсем, аслати çапнинчен шарт сикнĕ пек, хăвăрт тăчĕç. Сăлтавĕ те пур çав. Икĕ хутчен хӳлтĕртетнине пурте илтнĕ. Ав, чӳрече те çĕмрĕк. Пуринчен малтан пуп арăмĕ тăна кĕрсе тухса тарма пикенчĕ. Алăка уçма ĕлкĕрейнĕччĕ — пӳрте çулăм ялкăшса кĕчĕ. Манашкăсем пĕрин хыççăн тепри чӳречерен сикрĕç. Вут-кăвар ярса илмелле мар вырăна çитсен, чĕркуççи çине ӳкрĕç, юрланă пек çуйхашса кĕлтума тытăнчĕç:

— Эй, сăваплă Николай аттемĕр, çăл пире...

— Эй, çӳлти аттемĕр, вут-кăвара сӳнтерсемех... 

Манашкăсем вут-кăвăртан çăлăннине ĕненсен, Кĕтерук хăй çулĕпе утрĕ. Часовньăпа пӳртрен хура кăмрăкра кĕл çеç юлсан, манашкăсем кунтан çухаласса шанать вăл. Хырлăх тĕлĕнче çăхан кăранклатни кичеммĕн те тискеррĕн янларĕ. Ахăртнех, вут-кăвар ялкăшнипе вăрманти кайăк-кĕшĕке хăрушлăх çинчен систерчĕ-и, тен? Кĕтерук куна тавçăраймарĕ. Сасартăк, вăрманĕпе те пĕчченеххине аса илсе, хăраса ӳкрĕ. Çурăмĕ çине сивĕ тар тапса тухрĕ. Çак тĕлте лăп-лап пур тенине сахал илтнĕ-им вăл. Е çăхан тени ырлăха çуйхашать-и?.. Кĕтерук, такăна-такăнах чупса, уя тухрĕ те хăй хăранинчен хăй эрленсе шухăшларĕ: «Турă çырлахтăр, эпĕ хама хам тĕшмĕшрен тасалнă тесе шутлаттăм-çке. Çук иккен. Тĕшмĕш тени кирĕк майлах çыпçăнать. Микула кумсем, Ваçли курнă пулсан, мĕн калĕччĕç-ши?.. Кулсах вилĕччĕç çав...» Тӳпене вут çути ӳкнине асăрхасан, чĕри лăпланчĕ те вăрман хĕррипе Хăйрал каççине çитме васкарĕ. Кунта виçĕ çул юппи пĕр çĕре тухать. Атăлкассине, Михха çĕрĕ çине те урăх тĕлтен иртсе кайма çук. Кĕтерук шĕшкĕ хӳтлĕхне кĕрсе тавракурăма сăнарĕ. Кĕçех Энĕшкасси енчен темиçе ушкăн хĕрарăм килни курăнчĕ. Вĕсем çывхарнă май çурла вырăнне кĕпе кисĕпĕ е кӳсек йăтса пынине асăрхасан, Кĕтерук чĕри савăклăн тапма тытăнчĕ. Михха тыррине вырас шухăшлисене хăвалама пухăнакан хĕрарăмсене палларĕ. Çырма урлă каçсан, хĕрарăмсем такама шыраса каллĕ-маллĕ пăхкаларĕç.

Çак вăхăтра вĕсен умне Кĕтерук тухса тăчĕ.

— Тусăмсем, салам!

Хĕрарăмсем хуравланă хыççăн вĕсен хушшинче каç мĕн пулса иртни çинчен калаçу хускалчĕ. Хĕлип шăпи тулни çинчен аса илнĕ хушăра Кĕтерук сăмаха хутшăнчĕ:

— Хĕлипĕ, Миххи, станувуйĕ, пупĕ, патши — пурте пĕр калăп, пурте вăрă-хурах... — Патшана хурланине илтсен хăшпĕрисем хăраса ӳкрĕç. Вăрттăн сăхсăхса илекенсем те тупăнчĕç. Кĕтерук, çакна асăрхасан: — Сисетĕп, — терĕ вăл, — ĕмĕр тăршшĕпех турăпа патшана пăхăнса пурăнма хăнăхтарнă çынсене ман сăмах кăмăла каймарĕ-и, тен... Эпĕ тĕрĕссине каларăм. Çакна Питĕрте пулса иртнĕ ĕçсемпе çирĕплетсе пама пулать. Кăçалхи январь уйăхĕнче Питĕрти рабочисем, хăйсене хуçасем асаплантарнине тусеймесĕр, пиншерĕн пухăнса, патшаран çăмăллăх ыйтма кайнă. Мирлĕ шухăшлине пĕлтерме вĕсем иккунсене, патша сăнӳкерчĕкĕсене йăтса пынă. Патша, рабочисене йышăнас вырăнне, хирĕç салтаксем кăларса тăратнă та пăшалпа пеме хушнă. Çĕршер çын çавăнтах вилсе юлнă. Пиншер çын аманнă. — Хĕрарăмсен хушшинче ахлатни илтĕнчĕ. Кĕтерук пушшех хĕрсе кайрĕ. — Хуçи, улпучĕ, тӳре-шарисем — пурте пирĕн чуна илмелле ĕçсене турăпа патша ячĕпе, вĕсен ирĕкĕпе тăваççĕ. Аса илĕр-ха, Хусанти суд-йăрмахсем патша ячĕпе мĕн турĕç? Бурлаксем ĕçленине тӳлемелле мар тунипе çеç çырлахмарĕç, туленине те каялла шăйăраççĕ. Эпир хамăрăн тĕрĕслĕхе, ирĕклĕхе сехметсене çĕнтерсе кăна тупăпăр. Çавăншăн халь Раççей талккăшпех ĕççынни ура çине тăнă. Мул хуçисемпе çĕр улпучĕсен тата патша тытăмне сирпĕтесшĕн кĕрешеççĕ. Ку кĕрешĕве фабрикăсемпе заводсенчи рабочисем ертсе пыраççĕ. Тусăмсем, ним иккĕленмесĕрех ĕненĕр... Пирĕн çăлтăр та çутăлĕ. Вăхăт çитсен эпир те ирĕклĕ, нушасăр пурнăпăр. Çавăн çинчен эпĕ сире юрă вĕрентесшĕн.

— Вĕрент!

— Вĕрент! — шавласа илчĕç хĕрарăмсем,

Кĕтерук юрлама пуçланăччĕ кăна, чарăнма тиврĕ. Виçĕ çулĕпе те ушкăн-ушкăн хĕрарăмсем килеççĕ, Хăшĕсен хул-пуççийĕ çинче, теприсен аллинче çурла пурри курăнать Кусем Михха тыррине вырма килни каламасăрах паллă.

— Çавнашкал тă пырса тухать вăл, тусăмсем... — астутарма васкарĕ Кĕтерук. — Пĕрисем кĕрешеççĕ... Теприсем, вĕсене сутса, кĕрешӳре çĕнтерме чăрмантараççĕ. Халь килекен хĕрарăмсем те пирĕн ĕçе пĕтерсе лартма пултараççĕ. Вĕсем хăйсем мĕн тунине те чухламаççĕ пулĕ. Çавăнпа малтан кăмăллă калаçса каялла çавăрма тăрăшăпăр. Çине тăрсах вырма шутлакансене шеллемелли çук...

— Ăнланатпăр! — килĕшрĕç хĕрарăмсем.

Сылтăм çулпа маларах çитнĕ ушкăн çырма урлă каçса сăрталла хăпарнă çĕрте вĕсен çулне кисĕплĕ те кӳсеклĕ хĕрарăмсем пӳлчĕç.

Ушкăн чарăнсан, Кĕтерук мала тухрĕ. Унăн тăли-çăпати хуралнине. асăрхама ĕлкĕрнисем йĕлпĕрсе кулчĕç:

— Пăхăр-ха, пăхăр.., Пĕрин ури хăрăм тасатнă мĕлке пек!

— Çуса паракан арçын çук унăн! Кĕтерук тăнăçлă та тимленсе хуравларĕ:

— Юлташсем... Ман урари тăла-çăпата хуринчен такам та кулмалла. Хам та тӳссе тăраймăттăм. Анчах эсир çакна пĕлместĕр иккен. Кĕçĕр пуян Михха йытти виçĕ яла вут тивертнĕ. Çав вут-кăвара сӳнтернĕ чух упранаймарăм. Куншăн кулнине те тӳсме хатĕр. — Хĕрарăмсен кăмăлĕ сасартăках улшăнчĕ. Йĕлпĕрекенсем именнипе куçне пытарчĕç. Кĕтерук малалла каларĕ: — Тепĕр тесен, урана хăрăм лектерни нимех те мар-ха. Пушансан çуса тасатăп. Эпир, Ĕнел хĕрарăмĕсем, çакна пĕлесшĕн: эсир инçетри ялтан тухнăскерсем, ирех ăçталла каятăр вара?

— Тырă вырма!

— Михха тыррине вырма!

— Сире мĕн ĕç?!

— Мĕншĕн пирĕн çула пӳлтĕр?! — Ĕнтĕ вăхăта пушăлла ирттернĕшĕн тарăхса шавларĕç инçетри хĕрарăмсем.

Кĕтерук çав-çавах тăнăçлăн ăнлантарма тăрăшрĕ:

— Акă мĕншĕн. Калăпăр... вăт эсĕ, — чанкасарах тăракан хĕрарăмĕ çине тĕллесе кăтартрĕ вăл, — ачусене юр-тăманран, пăрлă çăмăртан хӳтĕлесе ӳстерме пӳрт лартнă тейĕпĕр. Кӳршĕ пырать те сан кил-çуртна вут тивертет. Вара эсĕ вут тивертекене мĕн тăвăттăн?

— Хăйне вут çине парахăттăм! 

— Тусăм, эçĕ тĕрĕс шухăшлатăн. Ĕçӳпе çав вут тивертекентен те усалрах пуласшăн. Ху пек чухăнăн кил-çуртне çеç мар, пĕтĕм пурнăçне çунтарса яма тапăннă.

— Çавă...

— Çавă! — пăшăлтатса илчĕç хĕрарăмсем. Сасартăк вĕсен умне юмахри пек паттăр хĕрарăм тухса тăчĕ. Кĕтерук ĕнер сехмете куçа-куçăн темтепĕр хăртни, тырă выракансене тупа тутарнă хыпар, таврари ялсене çиçĕмрен хăвăрт сарăлса, пурне те тĕлĕнтернĕ, пурне те хăй çинчен сăмахлаттарнă. Ак мĕншĕн ĕнтĕ халь кăна пухăннă ют хĕрарăмсем шăпланчĕç.

Кĕтерук, ним илтмен-курман пек, малалла каларĕ:

— Эсир инçетре пурăнсан та, Атăлкассинче çĕрме пуян хуçа, улпут пуррине илтнех ĕнтĕ. Пире вăл халиччен пĕрерĕн тыткаласа пуççаптарнă, йывăр ĕçпе пилĕк-çурăма хуçнă. Ĕнер ун çĕршер, пиншер тарçи, пĕр кăмăллă та пĕр чăмăр пулса, кĕрешӳ пуçарчĕ. Вĕсем нумай та ыйтмаççĕ. Ачисем выçă ан ларччăр, сивĕ пӳртре тумтирсĕр ан шăнччăр тесе ĕçĕн хакĕ чăннипе мĕн чул тăнине тӳлеме тата çуркунне бурлаксене çаратнă укçана тавăрса пама кăна ыйтаççĕ. Хуçа халăхпа килĕшме мар, выçă кашкăрла урса кайрĕ. Стражниксене чĕнсе хăтланчĕ. Халăх хăраса ӳкмен енне çĕнтерме урăх меслет тупрĕ. Чухăна чухăнах мăйĕнчен тытса пăвтăр тесе, сире илĕртсе килчĕ. Вăл паян сирĕн аллăрсемпе пире пăвса пăрахĕ, ыран хăвăра пыртан ярса илĕ.

Кĕтерук калаçнă хушăра çĕнерен те çĕнĕ ушкăн çитсе тăнипе кунта темиçе ялтан çĕршер хĕрарăм пухăнчĕ. Анчах, пĕр-пĕринчен уйрăлса, Михха уй-хирнелле каякан е сăмах чĕнсе Кĕтерука пӳлекен тупăнмарĕ.

Кĕтерук хăй сăмахне пĕтĕм чун-чĕринчен чĕнсе вĕçлерĕ:

— Хаклă тусăмсем! Эсир хăвар пек хуйхă-суйхă тӳссе пурăнакансене вутта пăрахасшăн-и?! Сехмете пулăшса, унăн пуянлăхне, пире асаплантарас вăй-хăватне татах ӳстересшĕн-и?! Çук, куна ниепле те ĕненес килмест, эсир сутăнчăксем мар.

— Сире сутас çук эпир, тăвансем!

— Çăва патне чикĕлентĕр хуçу-пуçу!

— Каймастпăр вырма!

— Атьăр киле! — вуншар хĕрарăмăн хăватлă шавĕ вăрмана янратрĕ.

— Хаклă тусăмсем! Хăвăр çеç вырма пăрахни сахал, — хĕрарăмсем лăплансанах астутарчĕ Кĕтерук, — ыттисене те ăнлантарасчĕ. Таврăннă чух кунталла килекенсене тĕл пулсан, вĕсене те каялла çавăрасчĕ!

— Çавăратпăр!

— Сĕлĕхе пулăшма ирĕк памастпăр!

— Хаклă тусăмсем! — хĕрнĕ тимĕре шакканă евĕр, малалла каларĕ Кĕтерук, — хăвăр пек чухăнсене ырă суннăшăн сире Ĕнел хĕрарăмĕсен ячĕпе тав тăватăп! Кăмăлăрсем пулсан, пĕр юрă вĕрентме те хатĕр. Вăл ирĕк саманашăн кĕрешĕве тухнă пăттăрсен юрри.



Пирĕн тавра ӳсал тăвăл улать-çке. 

Тĕттĕм вăй-хăват пире пит хĕстерет...



— Ĕнтĕ ман хыççăн эсир те юрлăр! — терĕ Кĕтерук. Ун хыççăн вуншар хĕрарăм юрласа ячĕç.



XX


Кĕтерукран уйрăлсан, Ваçли çĕр каçнă вырăна çитейнĕччĕ — часовньăпа манашкăсен пӳртне вут хыпса илчĕ. Кĕçĕр вут-кăвар чĕрене тивнĕрен малтанах Ваçли пăшăрханса та пăхрĕ. «Кунта мĕн сиксе тухрĕ-ши тата?» Анчах пăшал сассине, кĕçех хĕрарăмсем çуйхашнине илтсен, кăмăлĕ улшăнчĕ. Вăл ку вут-кăвар кама, мĕн тума кирлине тавçăрчĕ. Халех чупса çитсе юратакан хĕрарăмне мухтас килчĕ, анчах çынсем рейда кайма тухас вăхăт çывхарни чăрмантарчĕ. Вăрах кĕтме тивмерĕ, пакур йăтнă арçынсем кĕпер урлă каçрĕç. Варасăр енчен те килеççĕ. Ĕнер калаçса татăлнă тăрăх, рейдăра ĕçлеме шутлакансене хăвалама пулăшакансем ушкăнан-ушкăнăн утмаллаччĕ. Кусем апла мар. Ĕçе каякансем мар-ши?.. Ваçли йăнăшмарĕ. Ĕнер станувуй ухтарни бурлаксен кĕрешес халне çирĕплетрĕ çеç мар, хавшак чĕреллисене хăратса та пăрахрĕ. «Ан тив, полицейскисем ним те тăваймарĕç те, вăй хушса таврăнсан, тем кăтартĕç. Шăла çыртса ĕçлени авантарах», — тесе шутлакансем сыхлакансен умне ӳкме васкарĕç.

Ваçли пуринчен малтан пыраканне сăнасарах пăхрĕ те, Микула хунĕшне палласан, питех тарăхрĕ. Вăл маткăна мĕнле тумаллине кăтартсан, кирек кам та ĕçлĕ. Ун хыççăн килекенсен хушшинче берда çапакансем пуррине асăрхасан, Ваçли пушшех çуйланчĕ. «Ăста бурлаксемех ĕçе каяççĕ. Кам хăваласа кăларнă вĕсене?» Анчах шухăшласа тăма вăхăт çук. Ав, Сантăр каскăн сурăх пек чав тарать. Пӳлмесен каллех иртсе кайĕç те, ниепле те чараймăн. Ваçли Сантăр умне тухрĕ.

— Ăçта васкатăн?

Лешĕ бурлаксем хисеплекен, Миххана хирĕç тăракан çынпа кĕтмен çĕртен тĕл пулнипе йĕнчесе тăчĕ. Тăна кĕрсен, çиллине пытармасăр татса хучĕ:

— Сан мĕн ĕç! Тĕпчеме ман атте-и е пичче? Эсĕ çĕрле мĕн туса çӳренине ыйтмастăп-çке эпĕ!

Ку терĕсех, Сантăр пиччĕ, эпĕ сăй аçу тă, шăллу та мар. Çапах та эсĕ ăçта каяссине ман пĕлмеллех. Мана бурлаксем çапла хушнă. Ытах хуравлас килмесен, хам тавçăрнипе калатăп: çаврăн каялла, Миххана сутăнса, Ĕнел халăхне, ыттисене те хирĕç ан кай!

Ваçли сăмахĕсем Сантăр чĕрине тиврĕç. Ăна чăннипех сутăн илнĕ-çке. Анчах парăнас мар кăмăлĕ çĕнтерчĕ. Урăх ним шарламасăр пăрăнса иртрĕ.

— Сантăр пичче, тăхта! Итле мана!

Лешĕ çаврăнса та пăхмарĕ. Ун хыççăн ыттисем те айккинелле чавтарчĕç. Ваçли вĕсене чарма хăтланса кăшкăрчĕ:

— Халăх, тăна кĕрĕр! Тăванăрсене ан сутăр! Е Михха сахал мăшкăлланă-и сире?

Лешсем йӳпçемерĕç. Малта Якур пырать. Çынсем самаях инçе кайсан, Ваçли ним тума аптранă енне юнаса илчĕ:

— Тăхтăр-ха! Хăвăра хăвăр ӳпкелĕр!

Пакур йăтнă ушкăнсем татах курăнсан, Ваçли кăштах лăпланчĕ. Иккĕленмелли çук, бурлаксем ĕнер калаçса татăлнă тăрăх рейда никама та ĕçлеме кĕртес мар тесе хураллама килеççĕ. Пĕтĕмпе пĕр икçĕр çынран кая мар.

Ваçли патне çитсен, бурлаксем хăйсене хумхантарнă ыйтăвне хускатрĕç:

— Манашкăсене мĕн пулнă унта?

— Вĕсем, мĕн, вут-кăварла выляма шутланă-и? Чĕрине урăххи çунтарнипе Ваçли тӳрех ĕç çинчен сăмах пуçарчĕ:

— Юлташсем, манашкăсемпе хăямат-ха! Вĕсене тиркештерме çӳлте — турă, шывра шуйттан пур тенĕ. Вăт, пирĕн хушăра сутăнчăксем тупăнчĕç. Кусене тишкересси пирĕн тивĕç.

— Камсем?

— Ăçта вĕсем? — часовня патĕнчи ĕç-пуçа мансах шавларĕç бурлаксем.

— Вĕсем йышлăн, юлташсем. Çĕр аллă çынран кая мар. Энĕшкассинчен чи малтан Сантăрпа Якур кайрĕç. Тем каласан та чарăнмарĕç. Эсир иртерех çитейменни хупларĕ...

Ваçли тĕрĕсех ӳпкеленнне ăнланчĕç бурлаксем. Çиллисем вĕресе хăпарчĕç. Такама тем туса пăрахасла сасăсем илтĕнчĕç:

— Пурне те шыва ывăтатпăр!

— Шыва путаратпăр!

— Атьăр, кайрăмăр!

— Юлташсем, тăхтăр-ха! Утă çулма анакансем те тупăнĕç. Вĕсене хăваласа яма пĕр çирĕм çын юласчĕ.

Пĕр сăмахранах килĕшсе, çирĕм çын уйрăлчĕç те, ыттисем Атăл çыранĕ хĕрринелле чупрĕç.

Рейда виççĕр-тăватçĕр çын пухăннă. Кунта ĕнтĕ ытларах марисем. Ĕçе тытăнайман-ха. Пĕр çĕре кĕпĕрленсе тăнă та тем калаçаççĕ,

Килнĕ ушкăнра халех каçса тапăнма шутлакансем пурччĕ. Ваçли чарчĕ:

— Юлташсем, тăхтăр-ха! Хăвăрах куратăр, вĕсем пирĕнтен йышлăрах. Кашнин аллинче — пакур. Ĕçе саланччăр-ха. Вара пĕрерĕн-пĕрерĕн тытса шыва ывăтăпăр. Килĕшсен те, бурлаксем кăшкăрмасăр тӳсеймерĕç:

— Охо-хо-хо-хо! * — Ша-ап-аç

Леш енчисем йӳплемерĕç. Вĕсем такам хушнипе плашкут çине кĕчĕç, бердасем çине саланса кайма пуçларĕç. Ав, пĕр ушкăнне Сантăр маткă тунă çĕре ертсе пычĕ.

Ваçлипе килнĕ ушкăн завозинсем çине çирĕмшерĕн-вăтăршарăн вырнаçасшăнччĕ, лешĕ каллех урăх майлă ăс пачĕ:

— Юлташсем, пĕчĕкрех кимĕ çине те сахалтараххăн ларăр. Пысăк ушкăн çине пĕр савăл ӳксен те темиçе çынна амантĕ. Пĕчĕк кимĕсемпе ăçта кирлĕ çавăнта çыпçăнăпăр.

Бурлаксем килĕшрĕç. Кимĕсем çине вуншарăн-вуншарăн ларса, çыран хĕрринчен хăпрĕç. Тахăшĕ пуçарнипе юрласа ячĕç:



Инке, терĕм, мĕн, терĕм,

Аш мунчана пыр, терĕм...



Çавăнтах юнаса кашкăрчĕç:

— Охо-хо-хо-хо!

— Ша-апа-аç!

Бурлаксем ырă енне каçманнине малтан Павăл тавçăрчĕ. Вăл кăтартса панипе çынсем ĕçе чиперех пуçăннăччĕ. Шухăшласан ытла та пысăк пархатарлăх килсе тухрĕ. Лавккине çаратасран Павăл кунта çĕр каçрĕ. Ирхине çынсем ĕçлеме килчĕç те хуçа енчен никам çуккипе аптраса ӳкрĕç. Павăл хăй çине илсе çынсене ĕçе вырнаçтарчĕ. Куншăн ăна Михха ма ан ырлатăр! Анчах ĕрлешсе каçакан бурлаксем пĕтĕм ĕçе аркатма пултараççĕ. Çак шухăшпа Павăл Антун патне чупса пычĕ.

— Тусăм, курмастăн-и, пире ĕçрен хăвалама килеççĕ. Хăвăртрах çармăссене хуш, кимĕсене плашкут çумне çыпçăнма ан паччăр, савăлпа ухлаччăр!

Антун ăнланчĕ. Марисене кăшкăрса хистерĕ:

— Эй, тăвансем!.. Сире ĕçрен хăваласшăн! ухлăр!

Рейдăра ĕçлекенсем тин асăрхарĕç, бурлаксем юна-юна каçни вĕсене хăратса пăрахрĕ, хирĕç тăма кирлине те ĕнентерчĕ. Хăйсем ытла та сапаланчăккипе тата çапăçма хатĕрленейменнипе пĕр çĕрелле пухăнма ĕлкĕриччен Ваçли ушкăнĕ плашкут çине тухрĕ. Ал айне лекнисене шывалла чикĕлентерчĕç. Хирĕç тăма пăхакансене çапса пăрахрĕç.

Пĕр ушкăнĕ Сантăра хупăрласа илчĕ.

— Ман патăмран сирĕлĕр! — паттăрланма хăтланчĕ Сантăр.

Урăх калаçтарса тăратмарĕç. Ярса тытрĕç те ăна маткă хĕрринелле сĕтĕрчĕç.

— Сутăнчăк!

— Пире сутса пуйма шутларăн-и!

— Шывра ишсе пăх-ха, мĕн тути калĕ!

Сантăр шывран чăмса тухнă çĕре ку тĕлте никам та çук ĕнтĕ. Хăрушлăха тин туйса, вăл каллĕ-маллĕ пăхкаларĕ те пĕр кимĕ тăнине асăрхарĕ. Упаленсе пырса ун çине кĕрсе ларчĕ. Плашкутран хăпса леш еннелле ишрĕ.

Сантăра шыва ывăтнă ушкăн Якура шырарĕ, анчах тупаймарĕ. Бурлаксем плашкут çине тухсан, лешĕ, кунта ырă курас çуккине сиссе, çыран хĕрринелле чупрĕ. Ăна курмалăхне ыттисем те тарма тытăнчĕç. Халь ĕнтĕ вĕсене Павăлпа Антун йăлăнни, хăратни те чараймарĕ. Ваçли ушкăнне çыран хĕррине кăларасшăн мар кăшкăрашрĕç:

— Халăх, тăна кĕрĕр! Мĕн айкашатăр эсир? Е Çĕпĕре каяс килчĕ-и?!

— А-а... Павăл Платонович?!

— Антун Прокофьевич те кунтах иккен! — Ана та паллакансем тупăнчĕç. Çиччĕн-саккăрăн хупăрласа илчĕç. — Эсир шыва кĕменни нумай пулать-и, тен, çавăнпа пирĕн çул çине тăма хăтлантăр!

Хуллăн-пĕççĕн ярса тытсан, Павăлпа Антун çуйхашма тапратрĕç:

— Астăвăр, станувуя калатăп!

— Уретнике евитлетпĕр!

— Караву-ул!

Бурлаксем вĕсене плашкут хĕррине сĕтĕрсе пычĕç те пуçхĕрлĕ ярăнтарчĕç. Лешсем çиеле хăпарса çумне çыпçăнсан, каллех тытса ывăтрĕç. Юлашкинчен çӳçрен çулса илсе чике-чике кăларчĕç.

Çак хушара ыттисем марисене хăваласа ячĕç. Ваçли ушкăнĕ хăй тĕллĕн çеç юлсан:

— Павăл Платонович, эсир пире ытла та вашават кĕтсе илтĕр... Кунашкал пек чухне хăна тумасăр ирттерме юрамасть! — терĕç.

— Эсир намăса çухатнă çынсем! Вăрă-хурахсем! — чăркăшрĕ Павăл.

— Апла иккен... Эсĕ мар, эпир-и вăрă-хурахсем?!

— Юмăç карчăка кам вĕлерсе çаратрĕ?!

— Кам укçипе пуйрăн?! Пирĕн ĕнсене хырса мар-и?!

— Лавккине тӳнтерес! — шавласа илчĕç те бурлаксем лавккана тăватă кĕтесрен тытрĕç.

— Юлташсем, тăхтăр-ха! — тӳре-шарасем валли ытлашши сăлтав тăвасран лăплантарма васкарĕ Ваçли. — Эпир Павăл пек çынна çаратса намăса кĕмĕпĕр...

— Апла-тăк, хăна тутăр пире! Эрех кăлартăр!

— Икĕ витререн кая килĕшместпĕр! — каллех шавларĕç бурлаксем.

Павăл эрех çук тесе кутăнланасшăнччĕ. Лавккине тӳнтерсе хăварасран ирĕксĕрех кăларса лартма тиврĕ.

— Хăвах тултарса ĕçтер!

— Малтан Ваççуха карчăка асăнса ĕç!



XXI
 

Михха марисен енчен çурма çĕр иртсен тин таврăнса выртрĕ те яланхи пекех ир вăранчĕ. Ĕнер мĕн-мĕн пулса иртнине аса илме тăрăшрĕ. Чăн та, тĕнче пĕтнĕн туйăнчĕ ăна. Шухăшласан чĕри халь те ыратать. Çав çара çерçисем ăна, Янаш Миххине, парăнтарасшăн пĕр çын юлми ĕçе пăрахнă. Ку та сахал, вĕсен хутне кĕрекенсем марисенчен те тупăнчĕç. Çавăнтах вăл хăйне хăй йăпатма та хăтланчĕ. «Микула хăта утрава парасшăн мар Ĕнел халăхне хирĕç çавăрнă чухне хăрушă марччĕ-и? Пурпĕр эпĕ çĕнтертĕм. Çуркунне те мăйран пăвма тапăнчĕç. Каллех вĕсемех ухмаха юлчĕç. Пĕр куна пин кун хуçа çитеймен, теççĕ те... уншăнах ним те çухалман-ха... Канмалли кун шутне кĕтĕр. Антун тус килĕшекенсене тупса пыма шантарчĕ. Выльăх-чĕрлĕхе пăхма та Лукарье ĕнерех урăх çынсем тупнă». Огуречниковпа Лаврский тата ытти туре-шарасем те çынсене ĕçе хăваласа килессе шанчĕ. Трифуна урхамах кӳлсе Атăл урлă каçнă çĕре кайса кĕтме хушрĕ. Çула май станувуй латне кĕрсе, ĕçсем мĕнлине пĕлесшĕнччĕ, ытла ир пулнипе чăрмантармарĕ. Завод пушах ларни чĕрине тепĕр хут чĕпĕтрĕ те, йӳпсесех тăмарĕ. «Тăхтăр-ха, сăрнайсем, ытти çĕрте ĕçленине курам, вара кунта та ал çитерĕп», — тесе ирттерчĕ.

Хуçине моторлă кимĕ кĕрленĕ сасăпа кĕтсе илме хăнăхнипе пăрахут çинчисем халь вăл çыран хĕррине пырса тăнине нихăшĕ те асăрхамарĕ.

— Эй... Пăрахут çинчисем! — кăшкăрчĕ вара Михха, Вахтăри матрос борт хĕррине чупса пычĕ.

— Эй.,. Пăрахут çинчисем! Кимĕ парăр!

Матрос капитан каютнне шаккарĕ, шăнкăрава шăнкăравларĕ. Тата темиçе минутран команда палуба çине тухса тăчĕ. Капитан штурвал патне хăпарчĕ те саламласа кăшкăртрĕ. Кĕçех кимĕпе Миххана лартса кĕчĕç. Михха та штурвал патне хăпарчĕ, бинокльпе пăхрĕ. Йывăç тиемелли вырăнта пĕр çын та çук... «Нивушлĕ Антун пĕр çын та тупса килеймен? Лаврский те хăйсен ялĕсене çавăрайман-ши? Полицейскисем те пĕр çынна та хăваласа кăларайман-ши? Апла мар пулас-ха... Ав, апат çиекен сарайĕнче çынсем пур. Тус-йышсем суйман иккен. Çынсене хăваласа килнех». Ĕнтĕ Миххана ĕçе васкаса тытăнманни вĕчĕрхентерме хăтланчĕ. Бурлаксене ĕçе вырнаçтаракан никам та çук. Хĕлип çăва шăтăкне кайса кĕчĕ-и, тен... Плашкут çумне çыпçăнсанах, Михха пăрахут çинчен анчĕ те çыран хĕрринелле васкарĕ. Вăл килнине халь те никам асăрхаман пек, пĕри те çаврăнса пăхмаççĕ. Çитменнине, тем шавлани, кулни илтĕнет. Михха тӳсеймерĕ, кăшкăрса ячĕ:

— Мĕн туса тăратăр! Ма ĕçлеместĕр! Бурлаксем сасартăках шавлама чарăнчĕç.

— Ĕçе килнĕ япала ма пушăлла халал çăлса вăхăта ирттеретĕр! Пуçăнăр хăвăртрах!

— Ĕç шуйттан мар-ха, шыва тармасть!

— Эпир çил-тăвăл сан йывăçна Атăл тăрăх юхтарнине курасшăн! — йĕрлешкелесе хуравларĕç бурлаксем.

«Çук, ку этемсем ĕçлеме мар, ĕçлес шутлисене хăвалама килнĕ», — тавçăрчĕ Михха. Бурлаксем хĕрĕнкине те асăрхарĕ. Ун патне Павăлпа Антун чупса çитрĕç, йĕп-йĕпе хăйсем.

— Халăх мĕн ятне пухăннă? Сире мĕн пулнă? — çуйланса ыйтрĕ Михха.

— Халăх акă мĕн ятне пухăннă, Миккала тус... — макăрса ярасла каларĕ Антун. — Эпĕ виççĕр çынна яхан илсе килнĕччĕ. Ĕçе чиперех тытантăмăр. Çаксем çитрĕç те кама хĕнесе, кама шыва ывăтса салатрĕç.

— Чăвашсем те пурччĕ... — евитлерĕ Павăл. — Вĕсене те çапа-çапа хăваларĕç. Пире те шывра иштерчĕç. Халь, манран кулмалăхне, эрех ĕçеççĕ.

— Эсир, сăрнайсем!.. — ним калама аптранă енне халăха пакурпа юнарĕ Михха.

— Ия, хуçа! Эпир ку! Йыттусем сана тĕрĕсех каласа пачĕç. Çакна çеç хушма пултаратпăр: сутăнчăксене шыва сиктернипе çеç çырлахмăпăр.

Михха сивĕ тытнă пек чĕтреме пуçларĕ. Вăй-хăвачĕ çитсен мĕн туса пăрахмĕччĕ-ши? Мăйĕсенчен чул çыхса шыва путарĕччĕ е вут çине пăрахса çунтарĕччĕ. Алли кĕске, Пурĕ те çисе ярасла кăшкăрма кăна пултарчĕ:

— Тăхтăр-ха, сăрнайсем! Пуриншĕн те асăнтарăп!

— Эсĕ тата юнатăн-и?!

— Тытăр ăна!

— Тытăр!

Сарай айĕнчен темиçен тухрĕç.

Михха каялла çаврăнчĕ, такăна-такăна чупрĕ. Халăх ăна мулкач хăваланă пек ĕрлесе ăсатрĕ:

— Охо-хо-хо-хо!

— Тытăр! 

— Тытăр!

Пăрахут çине ларсан тин Миххана чун кĕчĕ. Хăй шыва чиксе кăларнă пек лачкам тара ӳкнĕ. Чăннипе, бурлаксем хăваламан та-çке ăна. Ав, вырăнтах ĕрлешсе тăраççĕ. Пăрахут çинче ĕçлекенсем вăл тарнине курса мĕн шухăшларĕç-ши? Намăса ăçта хумалла?..

— Ĕнтĕ ăçталла кайма хушатăр? — ыйтрĕ капитан. 

Ун сасси Миххана йăл илме пулăшрĕ. Вăл хăйне яланхи пек тыткалама хăтланчĕ.

— Леш енне каçарса хăвар!

Рейдăран хăпсан, Миххана шанăç пырса кĕчĕ. Вăл çакна аса илчĕ: бурлаксем хирĕçнинчен тĕлĕнмелли çук. Çав тери улталаса мăшкăлланине кам тӳсейтĕр? Тата вĕсем ялан вăрман хушшинче те шыв çинче ĕçленĕрен чурăсланнă та. Утă çулнă çĕрте ĕçлекенсен забастовка тума ним салтав та çук. Михха вĕсемпе нихçан та ĕç туса курман. Çавăнпа вĕсем ĕçе килмеллех...

Атăл урлă каçсан, Михха, капитана Атăлкассине кайма хушса, сăрта хăпарчĕ. Кунта ăна Трифун кĕтсе илчĕ.

Малтанах Михха ларса пычĕ. Ĕнертенпе аслă улăхра ним те улшăнманни — мăй таран ухлĕм çав-çавах хумханни, тĕрлеттерсе пыракан лавран хăранă кайăк-кĕшĕк вĕçкелени ун кăмăлне лăплантарнă пек пулчĕ. Вăл утă çулнине инçетренех курасшăн, пакурĕ çине тĕренсе, ура çине тăчĕ те шартах сикрĕ. Ун çаранĕ çинче пĕр ушкăн арçын кăна ларать. Ялсен çаранĕсенче, вĕçĕ-хĕррисĕр халăх утă çулать. Миххашăн хăрушă инкек сиксе тухнăн туйăнчĕ. Вăл ял çыннисем хăйсен утине çулма пуçăниччен çултарса пăрахма шутланăччĕ. Ĕнтĕ мĕн тумалла?..

Михха çывхарнине асăрхасан, арçынсем ура çине тăчĕç, хăшĕ пакурĕ çине тĕренчĕç, хăшĕ ăна хулпуççийĕ çине хурса, хуçана ним шарламасăр кĕтсе илчĕç.

Михха урхамахне чарчĕ.

— Ман çаран çинче мĕн тăватăр эсир?

— Кунта сывлăш уçă та, канма чарăнтăмăр!

— Çулса пăрахнă утта вăрласран сыхлатпăр! — рейдăри майлах кулса хуравларĕç арçынсем.

Михха ĕнтĕ утă çулакансем мĕншĕн çуккине те тавçăрчĕ.

— Тасалăр ман çаран çинчен!

Лешсем хускалмарĕç те. Паçăрхинчен те ытларах йĕлпĕрнĕ сасăсем илтĕнчĕç:

— Сан çаран тесе кам каларĕ?

— Е тара çеç панине манса кайрăн-и?!

— Питех шавласан каялла та туртса илетпĕр! Михха ку çынсемпе калаçни ним усă та парас çуккине ăнланчĕ. Урăх сăмах чĕнмесĕр Трифуна лашине хăвалама хушрĕ.

Трифун малалла тĕрлеттерчĕ. Улăх тулли халăх чашлаттарса утă çулать. Унта та кунта çава хăйранă сасă янлать. Çав шав Миххашăн рейдăри бурлаксем «Тытăр ăна! Шыва ывăтас! Охо-хо-хо-хо!» тесе ĕрленĕн туйăнчĕ. Энĕш урлă каçсанах, улăхри шав инçете юлса çухалчĕ те, хуçа сасартăках Хĕлипе аса илчĕ: «Сăрнай темерĕй... Хăраса ӳкнĕ те мана чи йывăр вăхăтра пĕр-пĕччен тăратса хăварчĕ...»

Кĕтӳ çулĕ патнелле çывхарсан, вăл минресе кайрĕ. Манашкăсене пурăнма лартса панă пӳртпе часовньăран халĕ пăсланса выртакан вутпуççипе кăмрăк кăна тăрса юлнă.

— Мĕн амак кунта?

Трифун та, паçăрах асăрхама ĕлкĕрнĕскер, тĕлĕнсе хуравларĕ:

— Пушар тухнă курăнать... Тĕппипех çуннă. Иçмасса, часовня та упранайман.

— Нивушлĕ юри килсе çунтарчĕç? Сăваплă çурта уяман çын та пурах-ши вара?

— Усал çыншăн пурпĕр, Михал Петрович... Уншăн сиен туса пултăр.

Михха, тăрантас çинчен анса, çуннă пӳрт еннелле васкаса утрĕ. Пĕр ката хӳтлĕхĕнче аялти кĕпе вĕççĕн юлнă манашкăсемпе пуп арăмĕ чĕркуçленсе ларнине асăрхарĕ. Ирхи шупка çутă çинче вĕсем темле асамлăн курăнаççĕ. Лару-тăрусем тăнăçлă пулсан, Михха ним шухăшласа тăмасăрах вĕсене ярса тытĕччĕ, тапкалантарма пуçлĕччĕ. Часовня çунни нимех те мар, ыранах çĕнĕрен лартса пама пулать. Анчах манашкăсен пурнăçĕнче те хăйĕнни майлах пысăк инкек сиксе тухнине сиссе аскăн кăмăл-шухăшне çийĕнчех сирчĕ.

— Мĕн хăтланатăр эсир? — терĕ вара Михха. Манашкăсем çуйхашма тапратрĕç. Вĕсен умĕнче усал сывлăш тăнăн туйăнчĕ.

— Çветтуй турă, çветтуй хăватлă, вилĕмсĕр, çырлах пире...

— Усал сывлăша пирĕн патăртан сирсем!

— Пире çылăха кĕртме ирĕк ан парсам!

— Çуйхашма пăрахăр-ха эсир! Е эпĕ усал сывлăш маррине курмастăр-и?

Манашкăсем тин Миххана палласа илчĕç те пĕр çĕрелле кĕпĕрленчĕç.

— Михаил Петрович, эсĕ-çке ку? — йăнăшса ячĕ çамрăк манашки.

— Мĕн пулнă унта?

— Çылăха кĕнĕшĕн турă пирĕн çине йывăрлăх ячĕ. Чип-чипер çывăрнă чухне аслати çапса çунтарчĕ. Хамăр та аран тухма ĕлкĕртĕмĕр.

«Аслати çапма паян иртенпех хура пĕлĕт татки курăнмастчĕ-çке», аса илчĕ Михха.

— Хисеплĕ йăмăксем, эсир тем аташатăр. Паян аслати çапма çанталăк-ытла та уяр.

— Эпир тĕрĕссине каларăмăр.

Михха вĕсем ĕненнине сирме тăрăшмарĕ. Кирек мĕнле пулсан та, кунта темле таса мар япала сиксе тухнах. Миххана манашкăсен ниçта вырнаçма çукки канăçсăрлантарчĕ.

— Юрĕ, аслати çапнă тейĕпĕр. Малалла мĕн тума, ăçта кайма шутлатăр эсир?

— Михаил Петрович... — чĕнчĕ ним шарламасăр тăракан пуп арăмĕ, — пирĕн пата леçсе хăварăр тархасшăн. Кунашкал тумпа çын куç умне курăнма аван мар.

Вĕсем тăрантас патне кĕпĕрленсе пычĕç. Трифуна курсан вăтаннă пек пулчĕç, ахлатнă сасăсем илтĕнчĕç.

— Мĕн çуйхашатăр!.. Ларăр хăвăртрах! — хăтăрса пăрахрĕ Михха.

Манашкăсем аранах тăрантас çине хăпарчĕç. Михха, хăй плащне хывса, унпа вĕсене витрĕ. Лав часах пачăшкă тĕлне çитсе чарăнчĕ.

— Ĕнтĕ анса юлăр!

— Эсир... Эсир кĕместĕр-и вара? — йăлăнуллăн ыйтрĕ пуп арăмĕ.

— Халь вăхăт çук. Халăх лăплансан килсе пăхăп. Уя тухсан, Михха хăй пуссинче никам та çуккине асăрхарĕ. Вырма та никам килмен-ши? Тăхта, Хăйрал çырми каççинче мĕнле хĕрарăмсем тăраççĕ. Вырма килнисем мар-и? Тен, кĕтсе илекен пулман пирки ниçта кай-ма аптранă? Çук иккен, çурла мăр, аллисенче кисĕп те кӳсек вĕсен. Кунта та, ытти çĕрти пекех, вырма килекенсене хăвалама хатĕрленнĕ имĕш. Михха урхамахне Атăлкассинелле хăвалама хушрĕ.



XXII


Кăнтăрла ытла та супнипе каç вилнĕ пекех çывăрнăран Лукарье ирхине упăшки тăрса кайнине те сисмерĕ. Вăрансан вăл та ĕнер мĕн пулнине аса илме тăрăшрĕ. Ĕнерхи кун уншăн чăннипех те калама çук тертлĕ иртрĕ. Кетӳрен вăхăтсăр хăваласа килнĕ выльăхсем мĕкĕрешме, макăрашма тапратрĕç. Шăварас, апат парас вăхăт та çитĕ. Кампа шăварса апатлас?

Çитменнине, кил хушшинче чăх-чĕпсене çитермеллинчен урăх нимле выльăх апачĕ те çук. Лукарьене ĕнтĕ пĕр шухăш çунтарма тытăнчĕ: выльăх-чĕрлĕхе пăхма халех çынсем шырамалла. Вăл шутласа пăхрĕ те забастовкăна хутшăнманнисене çаксене тупрĕ: икĕ лакей, хапха умĕнчи хуралçă, швейцар, повар, кухньăра ĕçлекенсем иккĕн, Хĕлипĕн стрепки — пурĕ вунă çынна яхăн. Анчах кусемпе мĕнех тăвăн? Ĕмĕрне выльăх-чĕрлĕх пăхманскерсем кĕтӳре çуреме е кил хушшинче пăхма пултарĕç-и вара? Çук, вĕсемпе çеç ĕç тухмĕ.

Пăрахут çине ларма каякансем Атăлкасси витĕр пайтах çӳреççĕ. Вĕсен хушшинче ĕç шыракансем те сахал мар. Лукарье пристане чупрĕ, çирĕм хĕрарăм ытла тупса килчĕ те выльăхĕсене кĕтĕве кăларса ячĕ, чăххи-чĕппине апатларĕ. Кĕтӳ кĕртсен, ĕнисене сутарчĕ. Çĕнĕ кетӳçĕсене халичченхи тарçисем пурăннă çĕре вырнаçтарсан, хăй те кĕрсе выртрĕ. Вăрансан çаксене аса илчĕ те, хăй патĕнче ĕçлеçе курманскерсем мĕн тумаллине пĕлмеççĕ пек сунса кил хушшине тухрĕ. Вăл канăçсăрланнине çирĕплетесшĕнех-и, тен, выльăх-чĕрлĕхĕ макăрса тăрать. Ĕнисене те суман. «Çаплипех çывăраççĕ пулмалла!» — çилленсе шухăшларĕ те Лукарье, ятлама шут тытса, вĕсен пӳртне кĕчĕ. Кунта пĕр çын та çуккипе йăванса каясла тĕлĕнчĕ. «Ăçта вĕсем? Тарчĕç-ши? Ара, каç чиперех килĕшсе юлчĕç-çке?»

Тĕрĕсех, каçхине вĕсем ĕçлеме сăмах парса юлчĕç те çĕрле тухса шурĕç. Мĕншĕнне Лукарье нихçан та пĕлеймĕ. Акă мĕн пулса иртнĕ кунта çĕрле. Трифун, хуçине нихçан хирĕç чĕнмен чăваш та мĕн хушнине тума хăнăхнăскер, хуçипе пĕрле марисен енчен таврăнчĕ те, урхамахне хăварса, тарçăсем пурăнакан пӳрте кĕчĕ. Ют хĕрарăмсене асăрхасан, çилленсе кăшкăрчĕ:

— Эй, тăрăр хăвăртрах! Мĕн шыраса килнĕ эсир? Хăвăр пек мĕскĕнсен юлашки татăкне туртса илсе тутă пулас терĕр-и? Намăс мар-и сире? Е кунти тарçăсем пастовка пуçарнине илтмен-и? Вĕсем, пĕлсен, сире ырă пуçпах хăварас çук. Сывă та шĕкĕр пек чухне килелле вĕçтерĕр!

Хĕрарăмсем забастовка мĕнне ăнланса мар, чăннипех хăраса ӳкнипе сике-сике тăчĕç те вăр-варах тухса шурĕç.

Ним шутласа тупайман енне Лукарье тарçă шырама ĕнерхи çулпа тухса вĕçтерчĕ. Анчах паян — те вăхăт ытларах иртнĕрен, те урăх сăлтавшăн — пристаньре, перевозра та виçĕ хĕрарăмран пуçне никама та тупаймарĕ. Çавăнтах вăл аса илчĕ те хăйне хăй ятларĕ: «Ухмах мар-и эпĕ! Çынсене пристаньре шыраса çӳретĕп. Атăлкассинче сахал-и вĕсем!»

Лукарье таврăнчĕ те, виçĕ хĕрарăма пĕр кил умне тăратса хăварса, хăй шала кĕчĕ. Пӳртре ăна карчăкпа икĕ çамрăк хĕрарăм кĕтсе илчĕç. Арçыннисем пулă тытма е вут-шанкă пухма Атăл çине кайнă пулмалла.

Атăлкассинче Лукарьене пурте палланăран, вăл пырса кĕнинчен питех тĕлĕнчĕç. Чаплă хуçа арăмĕ ялти çынсем патне çӳренине кам курни пур. Ытла пăлханнипе Лукарье ăна-куна сисмерĕ. Сывлăшне çавăрма ĕлкĕрнĕ-ĕлкĕрмен евĕклĕн курăнма тăрăшса саламларĕ: .

— Ырă кун сунатăп!

— Килĕрех.

— Пирĕн патра ĕçе пымастăр-и?

— Ĕçе?.. — терĕ те карчăк шухăша кайрĕ. Пит-куçĕнчи сăрсем улшăнчĕç.

— Ия. Ене сума атьăр-ха. Вара кĕтӳ кетме каятăр. Киле юлакан выльăхсене, чăх-чĕпсене апатлатăр.

— Çук, сударыня, эпир пыраймастпăр! — тавăрса хучĕ карчăк.

— Мĕншĕн? — тĕлĕнчĕ Лукарье. — Хăвăр килĕшсен, эпĕ сире пĕр кунлăха çеç мар, эрнелĕхе, уйăхлăха та ĕçе илме пултаратăп! Хакĕшĕн те хытсах тăмăп!

— Эсир, сударыня... Малтан чăвашсене улталанине тӳлесе татăр-ха. Выльăху-чĕрлĕхӳсене пăхакансене те çынла усрăр. Вара хăйсемех таврăнĕç те ĕçе тытăнĕç.

Лукарьен ахаль те ыратакан чĕри тӳсеймерĕ, хаярланса çитрĕ.

— Пире тиркешме мĕнле хăятăр эсир!

— Мĕнле хăйрăм, çавнашкал каларăм, сударыня... Хăймасăр тăма халлĕхе сирĕн чура мар-ха. Сирĕн алла çаклансан, хĕвел çути те тĕксĕмленĕ.

Лукарье урăх сăмах чĕнмесĕрех урама тухса утрĕ. Тепĕр киле кĕчĕ. Анчах кунта та малтанхи майлах кĕтсе илсе ăсатрĕç. Ытти килсенче те карчăк сăмахнех каларĕç.

Вăхăт шунăçемĕн шурĕ. «Турă çырлахтăр, выльăхсем мĕн хăтланаççĕ-ши?» — аса илчĕ те Лукарье, кĕтме хушнă хĕрарăмсене те манса, килне чупса таврăнчĕ. Кунта вăл мĕн курнине каласа та пĕтерес çук. Пиншер пуç ĕне, сысна, сурăх тĕрлĕ сасăпа çуйхашнă шав хăлхана çурать. Кил хушшинче урлă та пирлĕ кумать, арман çуначĕ пек çаврăнать, пăтранать. Пĕр-пĕринпе сĕкĕшсе йăвантарнисене çавăнтах таптаççĕ. Шыв ĕçес килнипе тараса патне çапса хĕстернĕ пек чыхăннă, хыçалтисем çав-çавах тăвăнса, сĕкĕшсе хĕстереççĕ. Малти ĕне тӳсеймерĕ, çӳллех мар тараса пури урлă сикме хăтланса, тарасана ярăнчĕ. Ун хыççăн тепри сикрĕ... Виççĕмĕшĕ. Самант хушшинче тараса тулса ларчĕ. Ку та сахал, вăкăрсем чăх-чĕп картишне пӳлнĕ хӳмене йăвантарчĕç те мĕкĕре-мĕкĕре унталла кĕрсе кайрĕç. Вĕсем хыççăн ĕни-сурăххи талпăнчĕ, картишĕнче мĕн пур-çука тапта пуçларĕç.

Лукарье инкеке хапхана уçса выльăх-чĕрлĕхе кăларса ярсан кăна сирме пуласса тавçăрчĕ. Анчах выльăх чышăннăран хапха патне пыраймарĕ. Вара кӳсек шыраса тупрĕ те, выльăхсене нимне пĕлми çапа-çапа сирсе, çул турĕ. Хапхана уçса пăрахрĕ. Тĕрлĕ выльăх вуншарăн хĕсене-хĕсĕне тухма тапратрĕç. Атăл хĕрринелле, хайсене шăваракан еннелле, чупрĕç. Вăхăт нумай та иртмерĕ, кил хушши пушанса юлчĕ. Лукарье ĕнтĕ кунпа та çырлахмарĕ. Хĕлип стрепкине чăх-чĕп, хур-кăвакалне пăхма кăваласа тухрĕ. Хапха патĕнчи хуралçă сыснасене апатлама васкатрĕ. Икĕ лакейпа швейцара урамри выльăхсене асăрхама хăваларĕ.

Михха тĕрлеттерсе пырса кĕнине курсан, пĕтем инкек-синкек унран килнине ăнланса, Лукарьен темиçе çултанпа пухăннă çилли тăкăнчĕ. Вăл упăшки тăрантас çинчен анма ĕлкĕрнĕ çĕре чупса çитрĕ те пĕтĕм чĕринчен хаярланса тухакан сассипе, капланса çитнĕ тарăхуллă кăмăлпа:

— Ахальтен сехмет ят паман сана! — терĕ.

— Мĕн терĕн эсĕ?..

Лукарье упăшки тилĕрнине йӳпсемесĕр малалла сăтăрттарчĕ:

— Эсĕ çынсемпе килĕшсе пурăнасшăн пулмарăн. Вĕсене хĕстерме, çиллентерме тăрăшрăн. Эпĕ асăрхаттарнисене ним вырăнне те хумарăн. Сана канаш паракансем станувуйпа ваккат, вăрă-хурах пур. Вĕсем сана, бурлаксене улталама хушса, суд-йăрмахпа çыхăнтарчĕç. Ĕнтĕ вĕсен ырлăхне курса савăн! Сана пурте ултавçă теççĕ, кураймаççĕ. Акă паян çĕршер пуç выльăх, чăх-чĕп, хур-кăвакал пĕтрĕ. Тараса тулли ĕне.

Хăйне тивĕçсĕр кӳлешнĕ пек шутласа, Михха арăмне тем туса пăрахма та хатĕрччĕ. Юлашки сăмахĕсем ăна тăна кĕртрĕç. Вăл выльăх-чĕрлĕх картишне чупрĕ. Кунта мĕнне курсан, чут çеç йăванса каймарĕ. Кил хушши талккишпех вилнĕ е вилеймесĕр тапаланса выртакан пăру-сурăх, така-путек. Чăх-чĕппе хур-кăвакал виллисене шутласа та пĕтерес çук. Тараса тулли ĕне. «Акă ăçта иккен забастовкăн ырлăхĕ... Ăçта, мĕн туса йăнăшрăм эпĕ? Лукарье тĕрĕс каламарĕ-и? Çав сăрнайсем канаш панипе инкек курмастăп-и? Енчен çынсемпе хирĕçмен, вĕсемпе килĕшсе пурăннă пулсан мĕнлеччĕ-ши?»

— Куртăн-и ĕнтĕ... Тус-йышусем канаш панипе тата ху çынсене юратман пирки мĕн килсе тухрĕ. Ку пуçламăш çеç вĕт-ха... Кĕçех пусăри тырру-пуллу юхса тухĕ. Е çил-тăвăл килсе йывăççусене юхтарса кайсан?.. Ах, Михха... шалах кĕмен пек чухне çынсемпе килĕш. Вĕсем ыйтнине тивĕçтер!

Михха, ахăртнех, хăй миллионерне, ун ирĕкĕнче тӳре-шарасем пуррине аса илсе, халь çеç çемĕçме хăтланнă кăмăлне сирчĕ. Ăна парăнма хушаççĕ. Вăл çавăншăн обществăн чи çӳллĕ сыпăкне хăпарнă-и? Ялти пуянран кĕпĕрнипе çеç мар, Раççейпе паллă пуяна тухнă-и? Вăл нихçан никама парăнман, парăнас та çук. Ан тив, паянлăха ун ĕçне чарса лартнипе тăшманĕсем савăнччăр. Ыран хăйсемех макăрĕç.

— Çук, эпĕ хама тапăнакансемпе килĕшӳ тума ятне çуралман. Вĕсене таптаса ирме çуралнă! — татса хучĕ те Михха, арăмĕнчен пăрăнса, тимĕр хапха еннелле утрĕ.

ХХШ


Огуречников та, çĕре çывăрнă-çывăрман ирттерсе, вырăн çинчен йĕп-йĕпе тара ӳксе тăчĕ. Çинĕ-çименех кабинетне кайрĕ. Полицейскисене чĕнсе килме хушрĕ. Лешсем пухăнсан та, ним калама аптраса, каллĕ-маллĕ уткаларĕ. Ĕнер хĕçпăшаллă пилĕк полицейскине ним харамасăр тапăнни ăна пуçламăш хут забастовка вăйăлла иртменнине ĕнентерчĕ, Миххана çилленнĕ халăх тем тума та хатĕррине кăтартрĕ. Çавăнпах вăл Ваçлине вĕçертнĕшĕн сивĕ çĕре хупнă стражнике ирĕке кăларчĕ. Револьверне çухатнăшăн та аслисен умĕнче хута кĕме сăмах пачĕ. Малалла мĕн тумалла-ха? Пурте пĕрле пĕр яла кайсан мĕнле-ши? Пуля шеллемесен çĕнтерĕн. Унашкал хăтланни халех вырăнлă-ши? Халăх хăйне ытла тăнăçлă тыткалать-çке.

Огуречников пăшăрханăвĕ ытти полицейскисене те тиврĕ. Инкек сиксе тухнăшăн ăна çеç айăплама май çук. Ыттисем ăçта пулнă-ха? Мĕншĕн вĕсем нимĕн те сисмен!

Çак шухăшсем Мошкова çеç тивмерĕç. Тĕрĕссипе, вăл кунашкал инкек сиксе тухнăшăн савăнать те. Микулапа Ваçлине хупма тапăннине Огуречников пĕтерсе лартмарĕ-и? Ан тив, ун чухне элекленĕ пултăр та, Мошков усала сиснĕ. Бурлаксене Ваçли ертсе пыни палăрчех. Акă ĕнтĕ Огуречников тарăхтăр. Куçне тĕртме те май килĕ-ха.

Полицейскисем çапла ним тума аптраса ларнă вăхăтра Якур персе çитрĕ.

— Мĕнле унта? Тата мĕн хыпар? — васкатрĕ Огуречников.

— Ваше благороди... — чупса антăхнă сывлăшне аран çавăрса, чĕнчĕ Якур, — каç пирĕн ялта ытла хăрушă ĕçсем пулса иртнĕ. Хурал пӳртĕнче Хĕлип Спиридонч çакăнса вилнĕ...

— Мĕн терĕн?..

— Пĕрисен килне вут тивертнĕ, тет-и, те... Ваçли тытса хурал пӳртне хупнă. Лешĕ, вут çине пăрахасран хăраса, çакăнса вилнĕ.

Огуречников пĕтĕм çанçурăмĕпе çӳçенсе илчĕ. Чĕрине çывăх япалине касса пăрахнăн туйăнчĕ. Хĕлипе тахçанах пĕлет вăл. Михха ăна çывăх пулăшаканĕ тунă хыççăн ĕçкĕсенче пĕрле пулнă. Ун аллинчен парне те сахалах илмен. Нивушлĕ çакăнчĕ вăл?

Якур шухăшне малалла каларĕ:

— Вара эпир, хамăр ялсем, пĕр çирĕм-вăтăр çын, Михал Петрович йывăçне тиеме каяс тесе тухрăмăр. Энĕш кĕперĕ урлă каçсан, курах кайрăмăр: манашкăсем пурăнакан пӳртпе часовня кĕрлесе çунать.

— Ан калаç!..

— Çапла, ваше благороди... Ваçли ĕçĕ. Кĕпер урлă каçсан инçе те кайманччĕ, пире хирĕç тухрĕ те каялла хăвалама тапратрĕ. Эпир ун сăмахне итлемерĕмĕр. Пирĕн хыçран тĕрлĕ ялтан тата çĕр аллă çын ытла Атăл хĕррине çитрĕç. Çармăссем те пынă. Пурĕ тăват çĕр çынран кая мар пухăнтăмăр. Павăлпа Сантăр пичче кăтартнипе ĕçе те чиперех пуçăннăччĕ. Ваçли сĕмĕ çук халăх ертсе каçрĕ те, пире пурне те хĕнесе, шыва тыта-тыта ывăтса пĕтерчĕç. Ирĕксĕрех саланма лекрĕ.

Забастовка, Хĕлип çакăнса вилни сахал, çитменнине, ĕненекенсем хĕрес хумасăр иртсе кайман çурта вут тивертнĕ. Иккунĕ, часовни — вăл канаш панипе шăтса ларнă япаласемччĕ-çке. Акă ĕнтĕ, Огуречников станĕ çинчен пĕтĕм чиркӳ тытăмĕ тăрăх усал хыпар саланĕ. Кунтан хăрушши мĕн пултăр! Анчах ĕçлеме пынă çынсене те хăваласа янине илтсен кăштах лăпланчĕ. Мухтавлă ваккат канаш пани те харама кайнă иккен. Сăтăр тăваканĕ кам-ха? Каллех Ваçли. Тĕплĕрех ĕненесшĕн çеç малалла тĕпчеме хăтланчĕ:

— Тата кам шавланине асăрхаса юлаймарăн-и?

— Ыттисене асăрхама май килмерĕ, ваше благороди, пурте кăшкăрашрĕç, пурте çапăçрĕç.

Огуречников ĕненчĕ. Халăх çинче кирек хăçан та çавнашкал: вĕслетсе яракан кăна тупăнтăр, вара кам мĕн тунине хăйсем те пĕлмеççĕ.

— Хыпар илсе килнĕшĕн тавтапуç, Егор Тихонович... Куншăн сана, тăрăшнине кура, парнелеме те тивĕç. — Огуречников виçĕ тенкĕлĕх хут укçа кăларса пачĕ. Лешĕ укçана выçланса чăмăртанине асăрхасан, вăлтрĕ: — Тата эпĕ сан килте пысăк сиен пулни çинчен илтнĕччĕ. Арăму таçта тухса кайнă терĕç. Таврăнчĕ-и?

— Таврăнман, ваше благороди.

— Ăçта кайнă-ши вăл?

— Пĕлместĕп, ваше благороди.

— Шел, шел... Егор Тихонович... Арăмĕ ăçтине упăшки пĕлмесен тата кам пĕлтĕр? Вăл ăçти пире питех кирлĕччĕ.

— Ăнланатăп, ваше благороди... Хам сăмах çине тăма тăрашăп...

— Пит аванччĕ, Егор Тихонович... Тата çакна тума хушатăп: Ваçлине куçран ан çухат. Ăçта та пулин йăва пурах ун. Йĕрлесе тупсан, тӳрех кунта вĕçтер. Ваçлине тытма пулăшсан, çирĕм пилĕк тенкĕ паратăп!

— Тăрăшăп, ваше благороди!

— Шанатăп, Егор Тихонович. Халь кай ĕнтĕ. Çакна çеç ан ман, ĕçсе ӳсĕрĕлсен пуçна çухатăн. Çак хушăра ĕçмесен тата лайăхрах. Кайран, ĕç ăнăçлă вĕçленсен, çирĕм пилĕк тенкине алла çавăрса илсен, тăраничченех ĕçĕн.

Якур тухса кайрĕ кăна — Михха пырса кĕчĕ те пĕр сăмахранах ятлаçма пикенчĕ:

— А-а, сăрнайсем! Ав мĕнле пулăшатăр эсир мана! Ăçта çынсем? Мĕншĕн хăваласа тухмастăр?! Мĕншĕн Округ сучĕ йышăннине пурнăçа кĕртместĕр?! Хисеплĕ Григорий Петрович, Округ сучĕ урлă ĕç тухать тесе эсĕ канаш памарăн-и! Халь йĕкехӳре пек пытанса ларатăн. Унта ман ĕçе тума пынă çынсене хĕне-хĕне салатнă. Утă çулакан, тырă выракансене хăваласа янă... Эй, сирĕнпе, сăрнайсемпе, калаçса çăвар пылакне сая туни çеç! Иçмасса; ĕçтерни-çитерни, парнелени те харама пулчĕ... — ал сулса хăварчĕ Михха.

Огуречников Михха хур кӳнине аран тӳссе ларчĕ. «Ытлашши ан хапсăн! Эпĕ çеç мар, пуринчен ăслă шутлакан тус-йышу панă канашпа та ĕç кăлараймарăн», — тесшĕнччĕ вăл. Михха çил-тăвăл пек кĕрсе тухса кайнипе ĕлкĕреймерĕ. Хăйсем тĕллĕн çеç юлсан, Михха ӳпкелени тĕрĕс пек кăтартма хăтланчĕ:

— Господа, Михаил Петрович пире тивĕçлипе ятлать. Эпир, чăн та, ниме юрамисĕр çынсен вырăнне тăрса юлтăмăр. Инкек эпир патша йĕркисене упрама тимлеменнинчен мар, тăшман вăйĕ ытла пысăккинчен, пирĕн ăна çĕнме вăй сахалраххинчен сиксе тухрĕ. Çавăнпа эпĕ халех Шупашкара, исправник патне пулăшу ыйтма каятăп. Эсир, Иван Митрыч, унччен акă мĕн тăвăр: Энĕшкассине кайăр та Филипп Спиридоновича пытарма ирĕк парăр. Вăрă-хурахшăн куççуль тăкса ларас мар. Старостăпа ик-виçĕ десятскине тытса килĕр те тĕпчĕр. Ĕç Ваçли çинче çеç маррине куртăмăр ĕнтĕ. Вăт, тата камсем ертсе пынине палăртмĕç-и? Пуринчен ытла Максим Данилов каласса шанатăп. Ытти ялсенчен те тыта-тыта килĕпĕр. Пирен умра хăйсем çеç чухне чĕлхисене уçма çăмăлрах.

— Ваше благородие, — Огуречников шухăшне вĕçлесен, чĕнчĕ Мошков, — манăн сире каласа мах сăпур.

— Итлетĕп.

— Эсир хушнине пурнăçлама тăрăшăп. Мĕн туса, мĕнле меслетпе пурнăçлассине çеç пĕтĕмпех хама ирĕк парăр.

Огуречников уретник çине шур куçне кăларса пăхрĕ.

Микулапа Ваçлине элеклесе айăплама ирĕк паманшăн систернине туйрĕ.

— Сирĕн ирĕке хăçан та пулин хĕстернĕ-и вара эпĕ? Мошков станувуй кăмăлсăрланнине сисрĕ, çапах та хăраса ӳкмерĕ, хăй шухăшне çирĕплетсе хуравларĕ:

— Çук та... Кайран юмах-сăмах ан пултăр тесе калаçса татăласшăн.

— Аслă патша саккунĕсем кăтартса пани пĕтĕмпех сан ирĕкре. Эпĕ урăхла ирĕк пама пултараймастăп! — хыттăн астутарчĕ Огуречников.

Шупашкара персе çитрĕ те вăл начальник патне нихçанхинчен те ытларах пăлханса та çуйланса кĕчĕ. Атăлкассинчи ĕçсене ырлас çуккине ăнланать вăл.

Исправник Огуречникова хăй те хăй мар кĕтсе илчĕ. Кунашкал пулма сăлтавĕ те пур. Бурлаксем çуркунне Миххана тапăннă хыççăн чĕри лăпланса çитейменччĕ, паян ирех иккĕмĕш станри станувуй килсе пĕлтернĕ хыпарсем хуçсах кайрĕç. Унти ялсенче хресченсем пуху туса приговор йышăннă та вулăс кантурне тăратнă. Пур приговорĕ çинче те Миххана айăплаççĕ, тарçисен хутне кĕреççĕ. Округ сучĕн ĕçне сивлесе, Ĕнел халăхĕнчен татса юлнă укçана тавăрса пама хушаççĕ. Çакăн пирки Шупашкарти хăма çуракан заводри рабочисем те ĕçе пăрахнă. Исправнике Атăлкассинчен хыпар çукки пушшех тарăхтарнăччĕ. Вăл унта тухса кайма хатĕрленнĕ вăхăтра Огуречников хăй персе çитрĕ.

— Григорий Петрович, калăр-ха, тархасшăн, мĕн хыпар? Акă, пăхăр, миçе приговор кунта? Пуринче те Янашова айăплаççĕ.

Огуречников чĕри лăштах пулчĕ. Халăх уезчĕпех тапраннă тесен, айăпĕ ун çинче çеç марри паллах. Ав мĕншĕн исправник ăна ним харкашмасăр кĕтсе илчĕ. Огуречников, Атăлкасси вулăсĕнчи лару-тăру çинчен тĕплĕн каласа парсан, сăмахне çапла вĕçлерĕ:

— Ваше высокоблагородие, хăвăрах куртăр ĕнтĕ, пăлхава пĕтерме ман вăй сахал. Пулăшу пама ыйтатăп. Шанатăп: вучахне сӳнтерсен, ыттисем те лăпланĕç.

Исправнике пуринчен ытла часовньăна çунтарса яни тарăхтарчĕ. Кунашкал патша тытăмĕн никĕсĕ çине ют тĕне тытакан тăшмансем кăна тапăнаканччĕ. Халь çав хăрушă ĕç унăн уездĕнче, сĕм-тĕттĕм чăвашсем хушшинче те сиксе тухнă. Исправник тем туса пăрахасла çилленчĕ. Анчах татăклă сăмахне калама ĕлкĕриччен канцеляринче ĕçлекен чиновник шифрпа панă телеграмма кĕрсе тыттарчĕ. Исправник ăна васкаса вуларĕ те, ун пичĕ-куçĕ çинче тĕлĕнни тата хаваслăх выляни палăрчĕ.

— Ваше высокоблагородие, хăйнăшăн ан çилленĕр те... Тата ăçтан, мĕн хыпар?

— Кĕпĕрнатăртан телеграмма çитрĕ... Атăлкассинчи ĕçсем çинчен ман пуç урлă кам пĕлтернĕ-ши ăна?

— Ман шутпа, Михаил Петрович. Вăл пире ятласа хăварчĕ те, пăртакранах пăрахучĕ тапранса кайрĕ.

— Кирек кам пулсан та, станри е уездри ĕçсем çинчен кĕпĕрнатăра урăххисем евитлени пирĕншĕн мухтав мар. Çапах та уншăн пăшăрханмăпăр. Атăлкассине аллă казак кăларса янă.

— Мухтав турра... — ура çине тăрсах сăхсăхрĕ Огуречников.

— Иккĕленместĕп, ыран уезчĕпех лару-тăру тăнăçланĕ. Янашов тарçисем ĕçе тытăнĕç. Казаксене хирĕç кĕтсе илме тата сире пулăшма хам пыратăп!



XXIV


Якур, хăйне пӳрнĕ парнине шыракан тискер кайăк пек упрана-упрана, рейда çитрĕ те хăва кати хушшине пытанса ларчĕ. Бурлаксем саланман-ха, сĕтел хушшинчех кĕпĕрленеççĕ, Павăлпа Антун вĕсене эрех ĕçтереççĕ. Хăватлăн та шавлăн калаçни, кулни илтĕнет. Якурăн ĕçес килнипе сĕлеки юхса анчĕ. Никампа харкашман, халăха хирĕç кайман пулсан, вăл та çакăнта эрех купĕччĕ-çке... Анчах нимех те мăр... Ваçли кунтаххи паха. Ав, сĕтел пуçĕнче ларать. Хăй ĕçмест курăнать. Кунта та çынсенчен уйрăм хăтланать. Ăна тыттарсан, станувуй çирĕм пилĕк тенкĕ парĕ те Якур пĕлĕт курăнми ĕçĕ.

Ката хушшинче вăрахах ларма лекмерĕ, Ваçли ура çине тăрса сăмах каларĕ:

— Юлташсем, хăна тенин чысĕ пулаканччĕ. Кил хуçисем хăваласса кĕтер мар... Павăлпа Антун Прокопьевича тăн панипе çитĕ. Эпир кирек кампах çапăçасшăн кĕрешӳ пуçарман.

— Тĕрĕс, Ваçли!

— Мĕн ашкăннипе çитĕ!

— Хуçине тав тума вăхăт! — шавласа илчĕç бурлаксем.

— Ман шутпа, юлташсем, — малалла каларĕ Ваçли, — паянлăха кунта ĕçлеме никам та килес çук. Сыхлама пĕр çирĕм пилĕк çын хăварас та, ыттисем киле саланса харпăр хăй ĕçне тытăнас. Мĕн те пулин сиксе тухсан, сыхлама юлнă юлташсем пырса систерччĕр. Чиперех иртсен, вĕсене улăштарма ыран ирпе тата çирĕм пиллĕкĕн килччĕр.

Çапла, рейда хурал хăварса, ыттисем кимĕ çине ларчĕç. Яланхи пекех шӳтле юррине пуçарчĕç:



Пирĕн инке пыл пекех,

Пирĕн инке çу пекех...

Идет ходом, водом!

Идет веселее...



Якур Атăл хĕрринелле пычĕ. Бурлаксем палласа илмелле мар инçете кайсан, пĕчĕк кимĕ çине вырнаçрĕ. Лешсем çыран хĕррине тухса сăрта хăпарсан, вăл та çырана тухрĕ, сăрта хăпарчĕ. Вăрăм курăк хӳтлĕхĕпе пытанса, бурлаксем хыççăн утрĕ.

Бурлаксем Лăпăс кулли тĕлĕнче чарăнчĕç. Тем калаçса илнĕ хыççăн пĕри уйрăлса юлчĕ. Якура вăл камне паллама йывăрах пулмарĕ.

Ваçли каллĕ-маллĕ пăхкаларĕ те хăва хушшинелле кĕчĕ.

Якур Ваçли таврăнасса кĕтрĕ. Ним сас-хура та çуккипе тавçăрнă пек пулчĕ: «Çакăнта хӳшĕ туса пурăнмасть-и вăл?» Якур хăва ăшнелле чăмрĕ. Сисчĕвленсе те упранса малалла упаленчĕ. Сасартăк хĕрарăм калаçни илтĕнчĕ:

— Пирвайхи ушкăн чиперех пăрахса кайрĕ. Пиш енчен икĕ ушкăн килчĕ те, нимпе те каялла çаврăнасшăн мар. Кисĕпсемпе хăратма лекрĕ.

— Уншăн ӳкĕнмĕпĕр. Йывăçа каснă чухне турпас пулатех. Анчах паçăр мана çакă тĕлĕнтерчĕ: иксĕмĕр уйрăлсан, вăхăт нумай та иртмерĕ, манашкăсен çуртне вут хыпса илчĕ. Пăшал пенĕ пек илтĕнчĕ. Мĕн пулнă вара унта, асăрхаймарăн-и?

— Турă çылăха каçартăр... Эпĕ турăм ăна...

— Çапла пулĕ терĕм çав. Маттур, маттур!

— Мана мухтамах кирлĕ мар. Хам тĕллĕн ăс çитерес çукчĕ. Каç, Чĕкеçсем патне кĕрсен, Кăйкăр хушрĕ. Тепĕр тесен, манашку-пуçу хăямата. Эсĕ мана хăвăн ĕçӳсем çинчен каласа памарăн-ха.

— Хамăр хатĕрленнĕ пекех иртрĕ. Пĕр çын юлми хăваласа ятăмăр. Шел... сан упăшкуна тытаймарăмăр...

— Ваçли... Ваçли... Ма тарăхтаратăн... Ман упăшка çуккине пĕлместĕн-им?

— Каçар, тархасшăн... Хăнăхнă май каласа ятăм... Шел, тарма ĕлкĕрнĕ... Атăла пуçĕпех ярăнтараттăмăр.

Якур Ваçлипе арăмне палларĕ ĕнтĕ. Çапах та хăй хăлхине хăй ĕненмесĕр куçĕпе курасшăн пулчĕ. Хуллен хăвана сирчĕ. Ун умне Ваçлипе Кĕтерук тухса тăчĕç. Иккĕшĕн пит-куçĕнче те хаваслăх çиçет. Кĕтерукăн хĕр чухнехи сасси чăнкăртатрĕ:

— Пирĕн аш пур-çке, çиместпĕр-и?

— Ĕнерхи аша çиетпĕр-и вара... Вăл пăсăлма та пултарнă. Асăрхарăм-ха, кӳлле каллех пĕр ушкăн кăвакал ларчĕ. Тытса пĕçермелĕх вăхăт пур. Кăйкăр çынни каçсăр килес çук.

Якур çакна та ăнланчĕ: ун арăмĕ кĕçĕрхи çĕре Ваçлипе пĕрле çакăнта ирттернĕ. Аллинче пăшал-мĕн пулсан, шухăшласа тăмасăрах иккĕшне персе пăрахĕччĕ. Алли пушă, ним тума та çук. Тата вăл кунтине сиссен, хăйне пуçтарса вырттарĕç. Якур Атăлкассинелле вĕçтерчĕ.



XXV


Станувуй хушса хăварнине пурнăçлас шутпа Мошков Энĕшкассине тухса кайрĕ. Ĕнер сехрене хăпартни чĕререх те, халь çынсем харпăр хăй ĕçне тума саланнипе никам та çыпçăнмасса шанса, яла хăюллăнах пырса кĕчĕ. Десятскисене хурал пӳртне чĕнтерчĕ. Хĕлип çакăнса тăнине курсан, Мошков чунĕ сӳлетсе илчĕ. Виçĕмкун çеç-ха ку çын хăйне хăй киленсе пурăнатчĕ. Вăрă-хурах пулсан та, унăн хуçа шанăçĕ, чапĕ пурччĕ. Халь кантра çинче çакăнса тăрать. Пĕтĕмпех пăлхавçăсен ĕçĕ. Ярса илсен, вĕсем Мошкова та шеллемĕç. Ун ăшĕнче айăплисене тупса тавăрас çилĕ татах хăватланчĕ. Вăл кунта юлакан десятскисене Хĕлипе пытарма ирĕк пачĕ те, Макçăмпа икĕ десятскине лартса, Атăлкассине таврăнчĕ.

Ывăлĕсем станувуй çине тапăнни питех сехĕрлентернипе Макçăм кĕçĕрхи çĕре куç хупмасăр ирттернĕччĕ. Уретник пычĕ те, хурчăка чĕппе çаклатнă пек, тытса тухрĕ. Ырлăха марри паллах. Ахальтен-и сăлтавне каламарĕ. Макçăм пуçне çуркуннеренпех çунтаракан шухăшсем кăшăлларĕç. «Йĕксĕксемпе мĕн çыхлантарчĕ-ши мана... Çавсен урапи çине ларман пулсан, халь манран лайăх пурăнаканни таврара та сахалччĕ. Ĕнтĕ хама та, ачасене те пĕтереççĕ». Макçăм Микуласемпе пĕртăван пек пурăннине, вĕсем пулăшнипе ура çине тăнине те манчĕ. Мĕнпур инкек çавсем пирки сиксе тухнăн шутласа ылханчĕ, хăйне хăй тем пекех ятларĕ.

Десятскисем те питех салхуланчĕç. Полици тавраш вăйă-кулăшăн тытса кайманнине кам чухламасть? Мошков вĕсен чĕрине тата ытларах хăпăртасшăн Макçăмпа десятскисене арестленĕ çынсене хупакан пӳрте шăкăр-шакăр çеç питĕрсе лартрĕ. Тем вăхăтран тин Макçăма хăй патне чĕнтерчĕ. Сиввĕн кĕтсе илчĕ. Лешĕ йăлтах йăшнине асăрхасан: «Хăравçă яланах çынна сутса хăй çăлăнма хатĕр...» — тесе шутларĕ.

— Ларăр!

Макçăм илтнĕ-илтмен пукан çине персе анчĕ. Ура çинче тӳссе ирттерессе шанмарĕ.

Мошков Макçăма куçран тинкерсе пăхрĕ те тĕпчеме пикенчĕ:

— Сисетĕп, эсĕ мĕншĕн илсе килнине пĕлместĕп теесшĕн ĕнтĕ.

— Ку тĕрĕсех...

— Суятăн! — сасартăк сĕтеле чышрĕ Мошков. — Халь эпир эсĕ мĕн тунине çеç мар, сан ăшра мĕн пуррине те куратпăр. Станувуй сана ывăлу ăçтине каласа пама, ăна тытса килме хушнă. Эсĕ хăлхуна та чикмен. Мĕншĕн тесен эсĕ ывăлупа пĕр канашлă, аслă патша çине тапăнакан вăрă-хурах. Эсир ывăлупа пĕрле иртнĕ каçхине Михаил Петровичăн шанăçлă çыннине вĕлернĕ те, хăй вилнĕ пек кăтартасшăн, юри çакнă. Кĕтӳ çулĕ çинчи турă çуртне вут тивертнĕ. Рейда ĕçлеме пынă çынсене хăваласа янă. Степан Ивановича хурăн хуллипе çапнă чухне эсĕ кăшкăрса хăтăлтăн. Хальхинче хăтăлаймăн. Сире, ывăлупа иксĕре, тĕнпе патша çине тапăннăшăн çакса вĕлермеççĕ... чĕрĕллех вут çине пăрахса çунтараççĕ. Çапла, вут çине пăрахса çунтараççĕ!..

Макçăм йăлтах минренине асăрхасан, Мошков хăратма чарăнчĕ. Сывлăшне çавăрнă пек туса, сассине улăштарчĕ:

— Ку сăмахсене çилленнĕрен персе ячĕ тесе ан шутла. Пачах урăхла, сана хисепленĕрен, сан çăкăр-тăварна манманран чăннине систеретĕп. Ывăлăрпа иксĕрĕн ăраскалăр та ман ирĕкре чухне çăмăллатма май пурри çинчен астутарас терĕм.

Макçăм ăшне пурнăç хĕлхемĕ кĕрсе ӳкнĕн туйăнчĕ.

Ăна шухăшлама юри вăхăт туса панă хыççăн Мошков ун куçĕнче ĕмĕтлĕ ĕмĕлкесем вылянине курчĕ те малалла вăлтрĕ:

— Пирĕн шутпа... сан ывăлна çак тери хăрушă ĕçсем тума хистекенсем пулнă. Хăй ăстăнĕпех çавăнта пырса çакланас çукчĕ вăл.

— Тĕрĕс! — васкаса çирĕплетрĕ Макçăм.

Мошков чĕри савăккăн тапма пуçларĕ. Вăл Макçăм пуçĕпех парăннине, мĕн пĕлнине каласа пама хатĕррине ăнланчĕ.

— Хам та çавăншăн тăрăшатăп: çын айăплишĕн мĕн тесе сирĕн пĕтмелле вара? Хăвăра кам аташтарнине, халăха кам пăлхатнине кăтартса пар та... сире иксĕре те хăтарăп... Сăмах тухасран ан хăра. Çак пӳлĕмрех юлĕ. Çитменнине, кавар тăвакансене паянах шанăçлă вырăна ăсатăп. 

Макçăм калама патне çитсен чĕмсĕрленчĕ. Ырă кăмăл йăлтах тасалса çитменни аванмарлантарчĕ ăна.

Çакна Мошков сисрĕ, сасси каллех ӳрĕк-сӳрĕкленчĕ.

— Мĕнех вара, чипер татăлса киле каяс вырăнне вут çине пăрахчăр тесен, хăвăн ирĕк... — Унтан дежурнăя чĕненçи турĕ: — Эй!

— Иван Митрăч, тăхта! Ан васка-ха!

— Эпĕ халь те нумай тăхтарăм. Текех эсĕ чĕлхӳне çыртнине пăхса ларма вăхăт çук ман... Эй!..

— Калатăп, пĕтĕмпех калатăп!

— Хăвшăн усăллă пулĕ. Эпĕ хам сăмах çине тăрăп, — хистерĕ Мошков.

— Пуриншĕн те Николай Степанович айăплă... Мошков минресе кайрĕ. Вăл ĕненчĕ те, ĕненмерĕ те. Ахăртнех, хăй Микулана сутма тапăннăшăн инкек курнине аса илчĕ. Халь те суя халап çеç мар-и?

— Максим Данилович, эсĕ ху мĕн сӳпĕлтетнине ăнланатăн-и?

— Ăнланатăп, Иван Митрăч... Хусантан таврăнсан, вăл ывăл пуçне çавăрса ухмаха ертрĕ. Халь те, пĕтĕм пастовкине, пур хăрушла ĕçе те çав ертсе пырать.

Мошков юлашкинчен йăлтах ĕненчĕ. Пĕрре макăрас, тепре кулас килчĕ унăн. Микулапа Ваçлине тапăнса мĕн тери намăс тӳсмен вăл. Ун чухне калани тĕрĕсех килсе тухрĕ иккен. Унăн аслă патшана парăннă чĕри Ваçлипе Микула тăшманне тахçанах сиснĕ. Акă, Огуречников сăмсине шаккас тапхăр персе те çитрĕ. Станувуй вырăнче ларса юлайрĕ-и? Ун вырăнне Мошков ларма тивĕççине чухласа илмĕç-и? Телей ăнсăртран тупăннипе пуçа çеç çухатас марччĕ.

— Николай Степановичăн тус-йышĕсем тата камсем? 

Сутăнчăкăн пĕр ята асăнасси çеç. Ыттисем хăйсемех чĕлхи çине килчĕç.

— Прахăр... Тата унăн икĕ хĕрĕ — Кĕтерукпа Натюш... Мошков сасартăк аса илчĕ: «Акă мĕншĕн эпир Энĕшкасси тимĕрçине тытаймарăмăр. Вăл кунтан систернипе тухса тарма ĕлкĕрнĕ иккен. Тăшман йăви станрах. Анчах Касмуххасене хам кабинетра тĕпченине мĕнле пĕлнĕ вĕсем? Тăхта, çав каç такам ӳсĕрнĕ пек илтĕнчĕ мар-и?.. Эпĕ туйăнчĕ çеç пулĕ тенĕччĕ. Вăл чăнах-çке...» Мошков, халь те кабинетра такам пур пек, пукан çинчен сиксе тăчĕ. Йĕри-тавра пăхкаласа çаврăнчĕ. Шкап хыçне те сăнарĕ. Унти хушăк ытла та хĕсĕккипе çын кĕрсе тăраймасса ĕненсен те лăпланаймарĕ. Тен, юнашар пӳлĕмрен итлеççĕ. Халех тытсан мĕн тери аванччĕ!

— Максим Данилович, эсĕ кăштах тăхта-ха, эпĕ халех таврăнатăп! — тесе хăварчĕ Мошков.

Вăл станувуй кабинетне кĕресшĕнччĕ. Алăкĕ питĕрĕнсе тăрать. Станувуй хăй çук чухне çăраççине никама та парса хăвармасса пĕлнĕрен ватса уçма шутларĕ. Прахăра хупăрласшăн вĕсем пурăнакан пӳлĕме кĕчĕ. Унта та никама тĕл пулмарĕ. Уретник Натюша шыраса станувуй хваттерĕ еннелле утрĕ.

Çав вăхăтра Натюш станувуй кабинетĕнчен ĕшĕнсе тухрĕ те, ашшĕне шыраса, хăйсен пӳлĕмне кĕресшĕнччĕ. Хуллен пулсан та, хăйне чĕннине илтсе, сарай айне чупса пычĕ.

— Мĕн унта? — çуйланса ыйтрĕ Прахăр.

— Эй, атте, пĕтрĕмĕр! — пăшăлтатса та пĕтĕм чун-чĕринчен тарăхса каларĕ Натюш, — Макçăм пичче иксĕмĕре, Микула пиччене те сутрĕ. Уретник халь пире шыраса çӳрет пулмалла. Çакланман пек чухне хăвăртрах тухса шумалла! 

Прахăр ăнланчĕ. Вĕсем урăх пĕр сăмахсăрах уйрăлчĕç. Натюш хыçалти калинккерен анкартинелле вĕçтерчĕ. Прахăр сарай тӳпине хăпарса выртрĕ. Станра тата тем сиксе тухĕ. Пурте кайсан ун çинчен кам пĕлĕ?

Мошков станувуй хваттерне пăлханса кĕчĕ те:

— Прахăр хĕрĕ çук-и кунта? — терĕ тӳрех.

Кулине, уретник çине пуç тӳпинчен пăхма хăнăхнăскер, лешĕ ытла та нӳремсĕрле айкашнипе вĕчĕрхенчĕ. Чăннине пĕлтерес вырăнне:

— Мĕн тума кирлĕ вăл сана? — терĕ çиллессĕн. Мошков станувуй арăмне килĕштермен пирки пушшех тăвăлланчĕ. Ячĕшĕн пулсан та, евĕклĕн чĕнме кирлине мансах хыттăн татса хучĕ:

— Кирлĕ вăл мана! Халех кирлĕ! Станувуй арăмĕ шăртланса кайрĕ:

— Хĕве чикмен эп ăна!

Натюш çуккине Мошков хăй те курса ĕненчĕ ĕнтĕ.

Ăна хупăрласа тытайманшăн тарăхса тухрĕ. Дежурнăй стражник патне кĕчĕ.

— Прахăра курман-и эсĕ?

— Паçăр кил хушшинче кĕштĕртететчĕ. 

— Халь ăçта вăл?

— Ку яхăнта асăрхамарăм, господин урядник!

— Акă мĕн, — хытарса каларĕ Мошков, — вĕсем килнине сыхласах тăр. Килсен тӳрех ман пата илсе кĕр!

— Итлетĕп, господин урядник!

Прахăрпа хĕрне пурпĕр çаклатасса шаннипе Мошков урăх шыраса вăхăта ирттересшĕн пулмарĕ. Кабинетне васкаса таврăнчĕ. Макçăма малалла тĕпчеме пуçларĕ:

— Николай Степановичăн тус-йышĕсем Прахăрпа икĕ хĕрĕ терĕн-и-ха?

— Ия... — Çынсене сутса çăлăнас шанăç кĕнипе тăнăçланарах çирĕплетрĕ Макçăм.

— Тата кам?

— Урăх никама та пĕлместĕп.

— Ку сăмах юрăхсăр, Максим Данилович... Тĕпрен тасатмасан, вĕсем каллех хунĕç, сана та лăпкăн пурăнма ирĕк памĕç. Николай Степановичăн арăмĕ те хутшăнман-и? — Макçăм сăмах чĕнеймесĕр ларнипе çинерех тăрса ыйтрĕ: — Ма шарламастăн? Е пытарса хăварас тетĕн-и?

— Ман мĕн пытармалли пур ĕнтĕ...

— Апла тесен кала!

— Кайри кустăрма малти йĕрĕпе чупать...

— Ашшĕ... Николай Степановичăн ашшĕ мĕнле, вĕсемпе пĕрле мар-и?

Макçăм сасартăках тăна кĕнĕ пек пулчĕ. Микуласене сутни çитмест, тата ашшĕне суттарасшăн. Вăл ирĕксĕрех Çтаппанпа мĕн пĕчĕкрен пĕрле ӳснине, пурнăçăн кукри-макрине те пĕрле тӳссе ирттернине аса илчĕ те ăна çăлса хăварма шутларĕ.

— Çтаппан кум вĕсемпе хутшăннине пĕлместĕп. Вăл Энĕшкассине аслă уяв чухне çеç килкелесе каять.

— Эсĕ татсах калама ан васка-ха. Аса илме тăрăш. Тен, вăл та ачисемпе пĕрле?

— Çук, куна çирĕплетейместĕп... Мошков тата тем хушă тĕпчерĕ. Макçăм урăх ним те каламарĕ. Тĕрĕссипе, вăл урăх никама та пĕлмест. Мошков пурпĕр ĕненсе çитмерĕ, çапах та мĕн кăтартнине хут çине çырса хума васкарĕ.

Шăпах вăл протокол çырса ларнă вăхăтра дежурнăй стражник кĕчĕ те:

— Господин урядник, сире пĕр çын курасшăн? — терĕ.

— Мĕнле çын? — ыйтрĕ Мошков. Стражник хуравламаннинчен Макçăм умĕнче палăртмалла мар çынне тавçăрса хушрĕ: — Максим Даниловича вăхăтлăха хăвăн пӳлĕме кĕртсе ларт-ха!

Стражник те ăнланчĕ, Макçăма илсе тухса кайрĕ.

Кабинета Якур хашкаса кĕчĕ.

— Ваше благороди, станувуй ăçта?

— Вăл çук. Мĕн хыпар?

— Ваше благороди, эпĕ ман арăмпа Ваçли ăçтине тупрăм.

Савăнннпе Мошков чĕри чут çеç тухса ӳкмерĕ.

— Ăçта вĕсем?

— Улăхра, ваше благороди. Лăпăс хăви ăшĕнче.

— Апла сан арăму сывах-и? Вилме тухса кайман-и?

— Ку пĕтĕмпех суя сăмах пулнă, ваше благороди. Вилме кайма мар, часовньăна та вăлах вут тĕртнĕ. Куна тума каç, Чĕкеçсем патне кĕрсен, Кăйкăр хушрĕ, тет. Тырă вырма килекен хĕрарăмсене те ман арăмах хăваланă.

— Кăйкăрпа Чĕкеç тесе кама каларĕç вĕсем, ăнланаймарăн-и?

— Унах ăнланаймарăм, ваше благороди, Кăйкăр янă çынсем каçсăр килес çук-ха, унччен кăвакал тытса яшка пĕçерме те ĕлкĕретпĕр терĕç.

Энĕшкассинче Чĕкеçпе Кăйкăр ятпа çӳрекен çынсем пур. Николай Степановичпа арăмĕ пулмасан тата кам? Ĕнтĕ ним иккĕленмелли те çук, Максим Данилов кăтартнисем пурте тĕрĕс. Темиçе уйăх пуçа çавăрнă йăрăслăх аранах ывăç тупанĕ çине тухса выртрĕ. Аслă патшана хирĕç кавар тăвакан, хура халăха ертсе пыракансем Энĕшкассинче иккен. Вĕсем тӳре-шарасен, чиркӳ тытăмĕнче ĕçлекенсен умĕнче турăпа патшана парăннă çынсем пек курăннă. Янашов хуçа шанăçне кĕрсе хурăнташланма ĕлкĕрнĕ. Станувуй çукки пит аван-ха. Вăл таврăннă çĕре Мошков пĕтĕм ĕçе вĕçлеме ĕлкĕрĕ. Макçăма тĕпченĕ хыççăн Мошков Микулана кайса тытма шутланăччĕ. Якур килсе евитлесен, тепĕр май ăс тытрĕ. Паян шăматкун, Микула пурпĕр киле таврăнмалла. Ăна стражниксем те кĕтсе илсе тытĕç. Улăхри кайăксене çавăрса илме вăт... пултарулăх кирлĕ.

Хыпар илсе килнĕшĕн уретник Якура пилĕк тенкĕ кăларса пачĕ те:

— Ĕнтĕ Ваçлипе арăму ăçтине кăтартма пыратăн! — терĕ.

— Хаваспах, ваше благороди...

Уретникпе стражниксем çула тухиччен чылай маларах Микула магазинне Натюш пычĕ те, Муравьев унта çуккине асăрхасан, тӳрех кантура кĕчĕ.

Вĕсем мăшăрланни самай вăхăт çитнĕ ĕнтĕ, пĕрле çеç ытла та сахал пулкаланă. Муравьев арăмне ыталаса илесшĕнччĕ. Натюш сăнран ӳкни тытса чарчĕ. Ирĕксĕрех çуйланса чĕнчĕ:

— Мĕн хыпар тата?

— Пире Ваçли ашшĕ сутрĕ! — хăй мĕн-мĕн илтнине каласа пачĕ Натюш: — Аттепе иксĕмĕр тарса хăтăлма ĕлкĕртĕмĕр, Микула пиччене халех кайса тытасран хăрушă. Уретник ахаль те кураймасть ăна. Ĕнтĕ пуриншĕн те тавăрма васкĕ!0 — тесе вĕçлерĕ сăмахне.

— Тата кам ятне асăнчĕ?

— Урăх илтмерĕм.

Муравьев та çакна ăнланчĕ ĕнтĕ: уретниксенчен малтан ĕлкĕрмесен, Микула пуçне çиеççĕ. Вĕсем Муравьев пурăнакан çурта таврăнчĕç. Урхамах кӳлĕнсех тăрать.

— Эпĕ таврăниччен ман патăмрах пурăн, кунта килсе ухтармĕç.

— Çук, çук, Сахар... Микула пиччесен кăтартса панă хваттерех çитме тăрăшăп. Тен, кирлĕ пулăп вĕсене.

Муравьев килĕшрĕ.

Натюш куçĕнчен шăрçа пек куççуль йăрăлтатса анчĕ.

— Турă çырлахтăр, тата хăçан пĕр-пĕрне курăпăр-ши?

— Чунăм, ан пăшăрхан... Шăн-шан иртсе кайсан курнăçăпăр-ха...

Муравьев тăрантас çине хăпарса ларчĕ. Натюш ăна хапха уçса кăларса ячĕ.

Халичченхи пек пулсан, ĕç вăхăтĕнче пасара çӳрекенсем сахалтараххипе лавкка умĕнче çынсем çук пирки Микула тунсăхлăччĕ. Паян апла мар. Михха тарçисем çирĕп тăнипе забастовка ăнса пыни ăна питех савăнтарать. Шăматкун майĕпе вăл кĕçех килне таврăнĕ те, тус-йышĕсемпе тата таччăнрах çыхăнса, ĕçхалăх вăй-хăватне çывăхран курĕ. Анчах Муравьев персе çитни Микулана ирĕксĕрех çуйлантарчĕ. Анук вырăнне вăл килни ырра мар.

— Эпĕ ĕлкĕреймесрен хăранăччĕ! — терĕ Муравьев.

— Унашкалах мĕн сиксе тухрĕ тата?

— Максим Данилович сутнă пире... — Муравьев Натюшран мĕн илтнине йăлтах каласа пачĕ.

Микула пĕр вĕриленсе, пĕр сивĕнсе кайрĕ. Макçăм сутма пултарасран сирейменшĕн хăйне айăплă тесе шутларĕ. Вăл сутăнчăка тухасси Михха патĕнче пулса иртнĕ харкашу хыççăнах палăрнăччĕ-çке. Юрать-ха, Макçăм сутнă çынсем чиперех хăтăлнă.

— Урăх никам ятне те асăнмарĕ-ши? — тĕплĕрех пĕлесшĕн ыйтрĕ Микула.

— Илтмерĕм терĕ.

— Анук пĕлет-и куна?

— Çук пулмалла. Килнĕ чухне кĕрес тенĕччĕ. Сире систерме васкарăм, — Микула самантлăха шухăша кайса тăчĕ. Муравьев вăхăт нумай иртнипе пытанма ĕлкĕреймесрен хăраса астутарчĕ: — Малалла мĕн тума хушатăр?

— Акă мĕн... Çула май Анука пĕлтерсе хăвар. Эпĕ хам хваттере куçатăп. Çыхăну тытма каçпа Уçка пырать. Пăшăрханма кирлĕ мар. Кĕрешӳ юхăмĕ çĕкленнĕ тапхăрта ăнсăртран çыпçăннă хăравçăсем çапăçу хирĕнчен тараççĕ е харпăр хăй тирне çăласшăн тӳс-йышĕсене сутаççĕ. Макçăм та çавах. Уншăн вăл халăх умĕнче явап тытĕ. Пирĕн пурнăçри мĕнпур улшăну та çакă çеç: суту-илӳ ĕçне пăрахса, хамăра хамăр пытармасăр ĕçлеме пуçлăпăр. Тепĕр тесен, ку лайăх та. Эсир халлĕхе вырăнтах юлăр. Ман шутпа, сире хускатмалла мар. Ну, телей сунатăп! — Микула Муравьева ыталаса чуптурĕ. Вĕсем пĕр-пĕринчен уйрăлчĕç. 

Микула лавккана кĕчĕ те: 

— Паян мĕн сутнипе çитет! — терĕ.

Уçка та, Муравьев ахаль çӳременнине чухлаканскер, лавккана хупас тенине илтсен çуйланчĕ:

— Ма ир?

Микула çамрăк тус-йышăн кăмăлне ăнланчĕ. Вăл Микулан çывăх пулăшаканĕ-çке. Ăçта-ăçта çӳресе курман вĕсем иккĕшĕ, мĕн-мĕн ĕç туман. Ашшĕ сутăнчăкне сасартăках пĕлтерсе хурлантарасшăн мар шӳтлесе хуравларĕ:

— Киле хăвăртрах çитес те мунча кĕрес. Унта сан курмалли хĕр те пур-и, тен?

Уçка, Марьене аса илсе, хăмач пек хĕрелчĕ. Вĕсем тавара тиесе çула тухрĕç.

Муравьев урхамахне хапха умне тăратса хăварчĕ те кил хушшине кĕчĕ. Яланхи пек Наум мар, ют çын кĕтсе илни тĕлĕнтерчĕ ăна. Тимлесерех пăхсан, Атăлкасси стражникне палларĕ те, чĕри ирĕксĕрех кăртлатса тапрĕ. Анчах пытарасшăн палламанçи пулса чĕнчĕ: 

— Эсир мĕн, Николай Степановичăн çĕнĕ тарçи-и?

— Çавă... — сӳрĕккĕн хуравларĕ стражник.

— Апла тесен, ман урхамаха астукалăр-ха, чĕлпĕре татса ан кайтăр!

Пӳртре Муравьев чĕрине хускалма сăлтав татах тупăнчĕ. Анук, Наум тата Марье тĕпелте лараççĕ. Алăк патĕнче ахаль тумлă стражник пур. Муравьев хăй кая юлнине ăнланчĕ ĕнтĕ. Паçăр çула май кĕрсе тухманшăн хăйне хăй ятларĕ. Анчах, тем пулсан та, Микула ирĕкрине пĕлтерме тата Анука килтен кăларса кайма шут тытса, хаваслăн та евĕклĕн саламларĕ:

— Ырă кун сунатăп! — Ют çын пуррине халь çеç астунăн: Сирĕн патăрта хăна та пур-çке: — тесе стражнике ал пачĕ. — Ăçтисем?

— Инçетрисем...

— Пит аван, — хăй тĕллĕн пек калаçса илчĕ те Муравьев, — Анна Александровна, эпĕ сирĕн пата ĕçпе килнĕччĕ, — терĕ.

— Мĕн ĕç?

— Эсир кайман тавар выртать тесе хуйхăраттăр. Паян тиеттерсе ятăм. Ĕнтĕ уншăн пăшăрханмалли çук...

Анук чунĕ тăвăннипе аран сывлатчĕ. Кĕтмен çĕртен стражниксем килсе хупăрланипе вăл темле инкек сиксе тухнине, упăшкине йĕрлесе килнине тавçăрнăччĕ. Ахальтен-и стражниксем, тем чул сăмах хускатма тăрăшсан та, ним калаçмарĕç, хăна тума хăтлансан та, сĕтел хушшине лармарĕç. Çавăн пекех Анук Прахăрпа хĕрĕн ăраскалĕ çинчен шухăшласа та пăшăрханнăччĕ. Муравьев сăмахĕсем чун кĕртрĕç. Вăл Микулана систерме ĕлкĕрнине, Прахăрсем те инкеке çакланманнине ĕненчĕ.

— Тавтапуç, Захар Павлович...

— Анна Александровна... — Анук ăнланнине сиссе, хавасланчĕ Муравьев, — мана тав тума кирлĕ мар. Ман ĕçĕ çавă... Эпĕ Николай Степановичăн прикащикĕ. Анчах эпĕ тепĕр хыпар та илсе килтĕм. 

— Калăр, тархасшăн.

— Магазина Григорий Петрович арăмĕ Акулина Ивановна пычĕ те тĕрлĕ тавар кĕтмелле илесшĕн. Эпĕ аптраса тăтăм. Вара вăл сире халех Атăлкассине çитме хушрĕ. Таваршăн çеç мар, тата тем калаçмалли пур терĕ.

Анук куна та тавçăрчĕ. Ас тупнăшăн Муравьева тав туса, халь çеç аса илнĕ пек каларĕ;

— Турă çырлахтăр, ма ятлас мар мана. Эпĕ мансах кайнă. Акулина Ивановна паян ирех пыма хушнăччĕ-çке!

— Кайрăмăр эппин!

Станувуй арăмĕ чĕннĕ тенине илтсен, стражник ирĕк пама та хатĕрччĕ. Микула çыннисене е унта пырса кĕрекенсене кăларса ярсан, уретник мăя касатăп тесех хытарни тата начальник хушнине ним шухăшсăр тума хăнăхни чăрмантарчĕ.

— Ниçта та каймастăр! — терĕ вăл, Анукпа Муравьев алăк патнелле утăмласанах.

— Эсир станувуй арăмне итлесшĕн мар-и? — тĕлĕннĕ пек пулчĕ Анук.

— Эпĕ аслă патша тарçи, хама хушса янă уретник сăмахĕнчен тухмастăп! — татса хучĕ стражник.

Муравьев тавçăрнăн сăмах хушрĕ:

— Ара, эпĕ сире ырă хăна тесеччĕ-çке?

— Эпĕ те çаплах шутланăччĕ. Станувуй-стражник таврашсем хăнана килнине çеç курнăччĕ. Паян пире вăрă-хурах вырăнне хураççĕ-и, тен, ниçта кăлармаççĕ.

— Господин стражник, эсир хăтланнине станувуйпа исправник пĕлсен, шанатăп, мухтамĕç!

Анук хăйне кăларса ямасса вĕçне çитиех ĕненчĕ ĕнтĕ. Муравьева та пулин ăсатасшăн:

— Захар Павлович, Акулина Ивановнăпа Григорий Петровича кайса калăр: мĕн сăлтавшăн пире çак териех хур кӳреççĕ? — терĕ.

— Анна Александровна, лăпланăр, кĕпĕрнатăр патне те çыру яратăн. Чăннипех те ку мăшкăла тӳсме çук. Халлĕхе сывă пулăр-ха!

— Ниçта та каймастăр! — Муравьев çулне пӳлчĕ стражник.

— Господин стражник, сирĕн манпа мĕн ĕç? Эпĕ хуçа ирĕкĕпе çӳрекен çын... — терĕ те Муравьев алăк патнелле утрĕ.

Стражник вăр-вар револьверне кăларчĕ:

— Вырăнтан ан хускалăр! Перетĕп!



XXVIII


Мошков Прахăрпа хĕрне тытса хупма хушса хăварчĕ те, пилĕк стражникпе Якура икĕ лав çине лартса, Ваçлисене хупăрлама кайрĕ. Кĕçех Михха пусси урлă каçса вăрмана кĕтӳ çулĕ çине кĕчĕç. Вăрмантан тухнă çĕре вырнаçтарнă часовньăпа манашкăсем пурăнакан пӳртрен кăмрăкпа кĕл çеç тăрса юлнине курсан, ирĕксĕрех сăхха печĕç. «Прахăр хĕрĕ тени, туррăн çуртне те çунтарма хăю çитернĕскер, чăн та, ăшне усал сывлăш тулнă хĕрарăм. Унăн шăпи чăннипех те вут-кăвар çине пăрахса çунтарнипе вĕçленмелле».

Кĕпер урлă каçсан, Якур сăмах чĕнчĕ:

— Ваше благороди, ман шутпа, малалла лавсемпе кайма юрамасть. Асăрхасран хăрушă. Лашасене çакăнта тăратса хăварар та хамăр çуран утар.

Уретник Якур сĕннипе килĕшрĕ. Лăпăс кӳллин хăрах айккинчи хăвалăхĕ курăнсан, лешĕ каллех ăс пачĕ.

— Ман шутпа, пирĕн саланса пымалла. Хăвалăхăн сулахай енче — тарăн кӳлĕ. Ун урлă каçсан, таса улăх. Çурçĕр енче Кĕçĕн Атăл, ун урлă та вăр-варах каçас çук. Тарас тесен, вĕсем сылтăмалла кăна тухма пултараççĕ.

Якур каланинчен тата хăй сăнама ĕлкĕрнипе Мошков малалла мĕн тумаллине шутласа илчĕ те пĕр стражникне кӳлĕн сулахай енне каçарчĕ. Ыттисене хăвалăхăн сылтăм енчи таса улăхпа уттарчĕ. Ваçлисем хăва ăшĕнчен тухсан, вĕсене асăрхаттармасăрах ураран пеме хушрĕ. Хăй Якурпа пĕрле хăвалăх варринелле утрĕ.

Ваçлипе Кĕтерук кăвакал яшки пĕçерсе çиме ĕлкĕрнĕ те шакăлтатса лараççĕ. Иртсе кайни çинчен, малаллахине ĕмĕтленсе калаçмаллисем те нумай çав вĕсен. Анчах самантлăха чĕмсĕрленсе тинкерчĕç кăна — хĕлтĕ патакки çатлатса хуçăлни илтĕнчĕ.

— Ай, Ваçли, ырлăха мар ку! — шарт сиксе, хуллен систерчĕ Кĕтерук.

— Тăхта, халех пĕлетĕп... — Ваçли хăва ăшне кĕрсе сăнама тытăнчĕ. Инçех те мар, икĕ тĕлте хăва тăрри сирĕле-сирĕле пынине курчĕ. «Иккĕн килеççĕ...» — тавçăрчĕ вăл. Малтанах вăл икĕ çынран хăрамалли те çук, ытах тесен, хӳтлĕхрен персе ӳкерме те нимех мар шутласа, уççăнах кĕтсе илесшĕнччĕ. Тепĕр май шухăш та пырса кĕчĕ: «Енчен вĕсем темиçен юри хупăрлама килсен, мĕн тумалла?» Ваçли Кĕтерук патне таврăнчĕ те:

— Пирĕн хăвăртрах тасалмалла кунтан, — терĕ.

Кĕтерук сăхманне хул хушшине хĕстерчĕ, Ваçли патронташпа икĕ кĕпçеллĕ пăшалне илчĕ те, вĕсем хăва ăшнелле кĕрсе кайрĕç.

Якур Мошкова вутпуççи йăсланса выртакан уçланка ертсе тухрĕ те, никам çуккипе чарăнчĕç. Ваçлипе Кĕтерук вĕсене хăва ăшнерех кĕрсе канма выртнăн туйăнчĕ. Пăхкаланă май Ваçли пиншакне, сумкине тупрĕç.

— Хăйсем ăçта?

— Ним калама та аптратăп, ваше благороди. Паçăр вĕсене шăп çак тĕлте тăнине куртăм. Япалисем те кунтах япса выртаççĕ. Васкаса кайни паллах. Эпир килнине сисмерĕç-ши?

Мошков таркăнсене вырăнтах тытайманшăн пăшăрханса ӳкрĕ. 

— Ваше благороди, питех ан хуйхăрăр... Пурпĕр пирĕн алăран вĕçерĕнес çук вĕсем. Паçăрах каларăм, сулахай енче — тарăн кӳлĕ, малта Кĕçĕн Атăл. Вĕсем сылтăмалла çеç тухĕç. Унта стражниксем асăрхаççĕ.

Ваçлипе Кĕтерукăн хăва ăшĕнчех выртса ирттерес шухăш та пурччĕ. Хăвалăх лаптăкăшĕ ытла ансăртан, йĕрлесе килсен кашни хăва тĕпнех ухтарма пултарасран хăранипе Кĕçĕн Атăл урлă каçса кайма шутларĕç. Ваçли, ку таврара пайтах сунарçăра çӳресе курнипе, çуран каçма вырăн пуррине те пĕлет. Кĕçен Атăл лĕш енче вара сĕм вăрман майлах, вĕçĕ-хĕррисĕр хăвалăх, унта никам шыраса тупаймĕ. Марисен енне каçма та кимĕ тупăнĕ.

Ваçлипе Кĕтерук хăва ашĕнчен тухрĕç те, кăштах хăйăр çинчен чупсан, Кĕçĕн Атăла кĕчĕç. Урлă каçса çитерехпе:

— Ан хăра, кăкăртан тарăн вырăн çук кунта! — тесе асăрхаттарчĕ Ваçли Кĕтерука.

Акă ĕнтĕ вĕсем Кĕçĕн Атăл урлă каçасси те инçе мар. Ваçли тепре утăмласанах çыран хĕррине тухрĕ. Кĕтерук та пĕр-икĕ утăм кăна юлса пырать.

Сасартăк леш енче пăшал сасси илтĕнчĕ. Упранас шутпа Ваçли çыран хĕррине тăсăлса выртрĕ. Çав вăхăтра тепĕр хут печĕç. Пуля, ун урлă шăхăртса каçса, хăва тăррине татса хăварчĕ. Ваçли пĕрре сиксе хăва хушшине кĕрсе ӳкрĕ. Леш еннелле çаврăнса пăхрĕ.

Унта, çыран хĕрринчех, уретникпе Якур тăраççĕ. Хăва айккипе виç-тăватă стражник чупса килеççĕ. Полицейскисем кам пулăшнипе хăйсене йĕрлесе тупнине тавçăрма та йывăрах пулмарĕ. Сутăнчăк Якур ертсе килнĕ. Анчах ун çинчен шухăшлама вăхăт çук халь. Ав, Мошков такама пĕр хушă тинкерсе тăчĕ те каллех наганĕпе тĕллет. Ваçли тин Кĕтерука аса илчĕ. Лешĕ путма тăнă çын пек хăтланнине курсан хăраса кайрĕ. Ним иккĕленмелли çук: ăна амантнă. Мошков пуçĕпех персе пăрахасшăн тепĕр хут тĕллет. Ваçли çиçĕмрен те хăвăрт пăшалĕпе кĕрĕслеттерчĕ. Мошков аллинчи наганĕ сирпĕнчĕ. Хăй, пит-куçне хупăрласа, çĕре персе анчĕ.

Тăшмансенчен пĕри сирĕлчĕ. Ваçли пăшалне кăвакал тытакан йĕтрепе кăна авăрланăшăн пăшăрханчĕ. Куна пĕлнĕ пулсан, кашкăр йĕтрипех авăрласа, Мошков пуçне йăлтах салататчĕ. Чĕрĕ юлсан та, куçлă этем пулаймĕ. Ваçли хăй тĕл перессе шанать. Юлашкинчен сутăнчăка тавăрма та май килчĕ. Анчах курока пусма тăрсан — пусмарĕ. «Çук, ку сутăнчăк ман алăран çеç пĕтме тивĕç мар. Ăна халăх суд тутăр!» Ваçли малта чупса пыракан стражникне тĕллесе печĕ. Лешĕ те çĕре пĕтĕрĕнсе ӳкрĕ. Ыттисем тăна кĕрсе мĕн те пулин тума ĕлкĕриччен Ваçли револьверне кăларса кĕрĕслеттерчĕ. Татах печĕ. Стражниксем

тарма пикенчĕç. Инçетех те каяймарĕç — тепĕри тăрăнса юлчĕ. Ваçли урăх пемерĕ. Юлнисем куçран çухалсан, Кĕтерук патне васкаса пычĕ.

— Амантрĕç-и-мĕн?

— Ой, Ваçли, хам та пĕлместĕп... Ашчик вутпуççи хунă пекех çунать...

Ваçли Кĕтерука шывран йăтса кăларчĕ, хăвалăха вырттарчĕ. Сулахай хул калакĕ тĕлĕнче юн тапса тухрĕ. Ваçли çухалмарĕ, Кĕтерук пуçĕнчи тутăрĕпе суранне çыхрĕ. Ĕнтĕ Ваçлин пĕр шухăш çеç: Кĕтерука тухтăр патне илсе каймалла. Анчах ку енче пурĕ те пĕр хвершăл çеç, вăл та пулин Атăлкассинче. Унта илсе кайма юрамасть. Полицисем çаклатĕç. Апла тесен, тепĕр май пур. Халех Анукпа çыхăнса, урхамах кӳлтермелле те, леш енне каçмалла. Унтан Хусан та инçе мар.

Ваçли пăшалне хулпуççи урлă çакрĕ те Кĕтерука йăтрĕ. Нумаях каймарĕ — Кĕтерук йынăшса ячĕ. 

— Ай-ай-ай! Ваçли, вырттар-ха, тархасшăн.

— Кунта юрамасть, чунăм... Акă, бакен пăхакан вырăс патне çитерĕп те унта вырттарăп. Хам яла кайса Анук кумасене курма тăрăшăп. Вĕсем сана тухтăр патне илсе кайĕç. Тухтăрсем часах сыватĕç.

— Ваçли, Ваçли, мана йăпатма ан тăрăш. Хăвна ху та ан ултала. Çапăçу вĕçĕ пĕрре кăна: тăшмана шеллекене хăйне пĕтереççĕ. Эпĕ çавсенчен пĕри пултăм. Тăшмана шеллерĕм те, хама пĕтерчĕç. Çапăçу хирĕнчен инçетре пуçа хурасси ытла та пархатарсăр... Çавăншăн чун тарăхать...

— Кирлĕ мара шухăшласа хăвна ху ан пăшăрхантар... Ав, бакен пăхакан вырăсăн çĕр-пӳрчĕ курăна пуçларĕ. Унта вырттарса хăваратăп та яла чупатăп. Вара тухтăр патне илсе кайăпăр. Чиперех сывалăн.

Ваçли сăмахĕсем Кĕтерук хăлхине кĕмерĕç. Вăл ытла та ыратнине тӳсеймесĕр савнă çыннин ятне асăнкаларĕ те шухăшне вĕçлемесĕрех чарăнчĕ. Аллисем, ӳт-пĕвĕ лăштăрах кайрĕç.

Ваçли ирĕксĕрех Кĕтерука çĕре вырттарчĕ. Шывланнă куçĕпе тинкерсе пăхрĕ те, Кĕтерук туртăшса сывланине асăрхасан, вăл тăнне çухатнине тавçăрчĕ. Карттусĕпе шыв ăсса килсе питне çурĕ.

Кĕтерук тăна кĕрсе куçне уçрĕ.

— Мухтав... Эсĕ пĕрлех иккен... Ытла та телейлĕ-çке эпĕ... Юлашкинчен те пулин эсĕ манпа пĕрле... Пуçа çĕкле-ха кăштах... Атăла курам... Атăл... Тăван çĕршыв... Вăхăт нумаях та иртмĕ... Сан тăрăх ирĕке тухнă халăх пăрахучĕсем хума кастарса çӳрĕç. Хĕн-хура курнă халăх сан ырлăхушăн савăнса юрă хурĕ... Эсĕ куççуль çăлкуçĕнчен ырлăх çăлкуçĕ пулса тăрăн... — Чун савнийĕн пурнăçĕ сӳнсе пынине сиссен, Ваçли куçĕнчен вĕри куççуль шăпăртатса анчĕ. — Ваçли, ан макăр... Тăшманăн парни пулаканшăн куççуль кăларас мар тесе юрланине мантăн-и-мĕн... Шел... Килес çутă та телейлĕ тĕнчере эпĕ пулмастăп... Анчах эсĕ... Ман ачасем... пĕтĕм ĕçхалăхĕ ку телее курас шанăç ман асапа çăмăллатать... Микула кумпа Анук кум мана пысăк салам... Вĕсене пуриншĕн те тав ту... Эсĕ... Ваçли... мана таса чĕререн юратнипе ытла нумай терт куртăн... Эпĕ сана ыррине кăтартаймарăм... ан çиллен... Ĕнтĕ чупту мана...

Ваçли тутине Кĕтерук тути çумне тивертсенех лешĕ сивĕнме ĕлкĕрнине туйрĕ те сасăпах макăрса ячĕ. Ан тив, вăл арçын, çитменне, революционер, ĕмĕр тăршшĕпе ĕмĕтленсе пурăннă телей килнĕ-килменех çухални камăн кăмăлне хуçмĕ! Ваçли савнийĕн куçне уçас пек питне тем вăхăт вĕри куççульпе çурĕ. Куççулĕ типсе пынăçемĕн чĕри те хытсан, тупа турĕ:

— Чунăм... куçна канлĕ хуп... Пуриншĕн те... пуриншĕн те тавăрăпăр... — Кĕтерука тепĕр хут йăтрĕ. Çара çĕрте вырттарса хăварма, йыт-качка, чурăс кайăксем темрен те хаклă çыннине ватасран хăрарĕ. Бакен çутакан вырăс çĕрпурчĕ тĕлне çитсен, тӳрех унта кĕчĕ.

— Кам ку? Мĕн пулнă ăна? — тĕлĕнсе ыйтрĕ вырăс çыннн. 

— Вăл ирĕклĕхшĕн, пусмăра тĕп тăвасшăн кĕрешекен чи паттăр хĕрарăмччĕ. Ăна тăшмансем, юнлă патша йыттисем, персе вĕлерчĕç...

Бакен çутакан сăхсăхса илчĕ. Патша çинчен çак тери усал каланине кăм илтнĕ?

— Куратăп, эсĕ ман сăмахсенчен хăраса ӳкрĕн. Эпир санашкал хăравçине пĕлсе тӳре-шарасем алхасаççĕ. Пирĕн тирсене чĕрĕллех сĕвеççĕ. Пурте пĕрлешсе çĕкленсен, вĕсен хăвачĕ çил кăна. Тен, илтнĕ те пулĕ. Михха тарçисем, ĕçпе аманнă çурăмĕсене тӳрлетсе, хăйсен тивĕçĕшĕн кĕрешĕве çĕкленчĕç.

Михха тарçисем забастовка тунине тапратсан, мул хуçисем, халăха пусмăрта усранине аса илсе, вырăс çынни лăплана пуçларĕ, Ваçлине тимлесерех итлеме тытăнчĕ.

— Эсир сутанчăк этем маррине шанса, çакна ыйтатăп: хĕрарăма вăхăтлăха хăвăр пата хăварма ирĕк парăр. Ан хăрăр. Эпир ăна кĕçех килсе илĕпĕр.

— Мĕнрен хăрас... Эпĕ те сирĕнешкел çынах... — Ĕнтĕ йăлтах тăнăçланса çитнипе килĕшрĕ бакен çутакан. — Шел... Виллине упрама йышăниччен чĕррине йышăнма пархатарлăрахчĕ... Мĕн тăвăн... — Куçĕнчен юхса аннă куççульне кĕпе çаннипе шăлчĕ вырăс çынни.



ХХIХ


Тĕлĕнмелле, кирек ăçтан таврăнсан та, Прахăр хапха уçса кĕртекенччĕ. Исправникпе станувуй хапха патне çитсе чарăнни самай та пулчĕ, Прахăр хирĕç тухмарĕ. «Ăçта кайнă вăл? Стражниксем те пулин уçса кĕртмелле-çке. Вĕсем те курăнмаççĕ». Мошков тытса килнĕ çынсем мĕн каласа панине пĕлесшĕн çунса килнĕскер, никам та кĕтсе илменнипе Огуречников кăмăлĕ пушшех пăсăлчĕ. Вăл кĕрĕксĕрех тăрантас çинчен йăраланса анчĕ, кил хушшине кĕрсе кăшкăрчĕ:

— Прахăр! Прахăр, тетĕп!

Никам та сасă памарĕ. Огуречников дежурнăй стражник патне кĕчĕ те тӳрех ятлаçма тапратрĕ:

— Прахăр ăçта? Ытти стражниксем ăçта? Мĕншĕн хапха уçма тухмаççĕ?

Стражник чĕтре-чĕтрех хуравларĕ:

— Ваше благородие, Прахăрпа хĕрне господин урядник те шыраса хăшкăлчĕ, тупаймарĕ. Тĕл пулсанах тытса хупма хушрĕ. Хăçантанпа сыхлатăп ĕнтĕ, иккĕшĕнчен пĕри те çук. Стражниксем те килте мар. Виççĕшне господин урядник Энĕшкассине кăларса ячĕ. Пиллĕкĕшне хăйпе пĕрле илсе кайрĕ.

Огуречников чĕри усала сиснĕн тапрĕ.

— Прахăрсене ма тытса хупма хушнă? Мошков ăçта, мĕн тума кайнă?

— Ним те пĕлместĕп, ваше благородие. Господин урядник каласа хăвармарĕ.

Огуречникова сĕм вăрмана килсе кĕнĕн туйăнчĕ. Паçăр çеç-ха, Шупашкара тухса кайиччен, станра мĕн ыр-усал пурри йăлтах паллăччĕ. Вăхăт нумай та иртмерĕ, ниепле тавçăрма çук ĕç сиксе тухнă. Вăл ним тума аптранă енне стражнике енчен-енне çупса ярĕччĕ. Пысăк начальник килнĕрен ал çĕклеймерĕ. Вăл халь те çилленет-и, тен. Кунашкалне, хăйне хапха умне лартса хăварнине нихăçан та курман ĕнтĕ вăл!

— Пыр хăвăртрах, хапхана уç! — юлашкинчен хушрĕ дежурнăй стражнике.

Иккĕшĕ те хапха патне пычĕç. Стражник хапхана уçрĕ те лашана çавăтса кил хушшине кĕртрĕ. Çенĕк умне çитсен, исправнике хулĕнчен тытса тăрантас çинчен антарчĕç.

— Ваше высокоблагородие... — пуç тайрĕ Огуречников, — сире хисеплĕ кĕтсе илменшĕн ан çилленĕр, тархасшăн... Стана дежурнăй стражник çеç юлнă. Уретникпе ытти стражниксем эпĕ кăтартса хăварнипе пĕчĕк операци ирттерме кайнă та таврăнман... Халь ман хваттере кĕрер-ха. Эсир килнипе арăм çав тери хавасланать ĕнтĕ...

Исправник, казаксем килессипе хĕпĕртенĕскер, хăйне кĕтсе илменнине йӳпсемерĕ, хăна пулма та хаваспах килĕшрĕ.

— Акулина Ивановна! — пӳрте кĕрсенех хаваслăн чĕнчĕ Огуречников, хаклă хăнана тивĕçлĕн йышăнăр!

— Ваше высокоблагородие... Килĕрех, килĕрех!

— Мĕнле пурăнатăр, Акулина Ивановна... — Исправник станувуй арăмĕн аллине чуптурĕ.

— Хальхи пурнăç çинчен тем каламалла ĕнтĕ, ваше высокоблагородие.

— Тĕрĕс, Акулина Ивановна... — станувуй арăмĕн шухăшĕпе килĕшрĕ исправник. — Пăлхавлă саманара пурăнатпăр. Çапах та пăшăрханма кирлĕ мар. Пурте лăпланĕ. Каллех тăнăçлă та ним хуйхăсăр пурăнăпăр.

— Ваше высокоблагородие, — сăмаха хутшăнчĕ Огуречников, — самани çинчен кайран та калăçăпăр. Ман патăмра хăнара чухне ним шухăшламасăр иртсе ларăр-ха.

Ĕçме-çиме хатĕрлесе исправнике сĕтел хушшине лартма ĕлкĕрейнĕччĕ — кил хушшинче тискеррĕн çуйхашни илтĕнчĕ.

— Мĕн унта? — тĕлĕнсе ыйтрĕ исправник.

— Халех пĕлетĕп, ваше высокоблагородие.

Алкум вĕçĕнче Огуречников пуçран çапса минретнĕн чарăнчĕ. Тăрантас çинче питне-куçне тутăрпа авраса çыхнă икĕ полицейски чĕрене çурасла йынăшса çуйхашаççĕ. Малти лав çинче тепĕр стражникĕ тăсăлса выртать. Ун умĕнче ыттисем ним тума аптраса тăраççĕ. Огуречников урапа çинче тăсăлса выртакан стражник патне васкаса пычĕ. Унăн тумтирĕ йăлтах юнланнине асăрхасан, алчăранă куçĕпе кĕпĕрленсе тăракан стражниксем çине тинкерчĕ.

— Вĕлерчĕç ăна... — терĕç вара лешсем. Огуречников тăрантас çинче лараканнисем патне пычĕ.

Кунта та юн. Вăл хăй ĕмĕрĕнче хурăн хуллипе çаптарса е чăмăрĕпе сăмса-çăвартан çапса нумай çыннăнне юн кăларнă. Полицейскисен юнне кăларма пултарассине çеç шухăшламанччĕ. Курчĕ те ухмаха ернĕ пек пулса кайрĕ, аран тухакан сассипе чĕнчĕ:

— Иван Митрыч, ма ку терих юнланса пĕтнĕ эсир? 

Станувуй сасси уретник хăлхине инçетре янланăн пырса кĕчĕ те, вăл ăна палларĕ. Суранĕ тӳсме çук ыратнине пусарасшăн тата Огуречников пĕррехинче хăйне пысăк хур кӳнипе авăкланса юлнă çилĕ çиеле тухнипе хаяррăн хуравларĕ:

— Ваше благородие, савăнăр! Эсир хӳтĕлекен çынсем ырă тунине куртăр ĕнтĕ... Аслă патшан икĕ тарçин куçне сиктерсе кăларчĕ. Пĕрне пуçĕпех вĕлерчĕ. — Огуречников анраса кăйнипе ним чĕнейменнине сиссен, тата хытăрах кăшкăрчĕ: — Ваше благородие, ма шарламастăр? Е пире те вĕлермеллех тивертейменшĕн хуйхăратăр-и?

Огуречников: «Кам тапăнчĕ сире?» — тесе ыйтасшăнччĕ. Мошковăн юлашки сăмахĕсем ăна тăна кĕртрĕç.

— Господин урядник! — сассине хăпартсарах чĕнчĕ Огуречников.. — Сире инкек çапса хуçнишĕн чунран тарăхатăп. Çапах та хăвăр камне çухатма хăтланни пархатарсăр. Эпир кабинетра мар, кил хушшинче. Урампа тăкăрлăк та юнашарах... — Мошков хăй йăнăшнине ăнланчĕ те чĕмсĕрленчĕ. Ыратнине сасă кăлармасăр тӳсесшĕн тутине çыртрĕ. Огуречников кĕтсе тăракан стражниксене хушрĕ: — Иван Митрыча — ман кабинета, Сударкина Иван Митрыч кабинетне кĕртĕр те хвершăла кайса илĕр. Вилене вăхăтлаха дежурнăй пӳлĕме вырттарăр!

Мошкова кабинета вырнаçтарчĕç.

— Ĕнтĕ, пултарсан, пĕтĕмпех каласа парăр, — сĕнчĕ ăна Огуречников.

— Халь мĕн калас ман... — макăрнăн та ылханнăн илтĕнчĕ Мошков сасси. — Инкек эсир хĕлле Николай Степановичпа Максим Данилов ывăлне хупма чарнă пирки сиксе тухрĕ...

— Иван Митрыч, эсир тем аташатăр?

— Ваше благородие... Эп аташни нимех те марччĕ. Çакă питех тĕлĕнтерет... Эсир пирĕн куçа сиктерсе кăларнине, пĕр стражникне вĕлернине те ĕненместĕр-и, тен. Ахăртнех, куç пăвни çеç ку тесе шутламастăр-и?

— Иван Митрыч, ытарлă мар, тӳррĕн каласа пама ыйтатăп: мĕнле инкек тупăнчĕ сирĕн тĕле? — вĕчĕрхенсе сăмах хушрĕ Огуречников.

— Тӳрри акă мĕн, ваше благородие... Пире Максим Данилов ывăлĕ пере-пере ӳкерчĕ... Пĕтĕм забастовка ĕçне Николай Степановичпа арăмĕ ертсе пыраççĕ. Вĕсен пĕлтерӳçисем те хамăр станрах.

— Данилов ывăлĕ патшан тăшманне пĕлетпĕр. Анчах Николай Степановичпа Прахăр çемйи те айăплине мĕнпе çирĕплетме пултаратăн?

— Ваше благородие, каллĕ-маллĕ шухăшласан хăвăрах тавçăрмалла. Станран никам хыпарламан пулсан, эпир Тĕмшерпе Энĕшкассине пырасса ăçтан сиссе выльăх-чĕрлĕхне пытарма, ухтарма тытăнсанах чан çапса пухăнма ĕлкĕрнĕ çынсем? Аса илĕр-ха, Кĕтерук çакăнса вилме кайнă тесе ĕнентерекенсем Прахăрпа арăмĕ марччĕ-и? Паян эпĕ вĕсем Данилов ывăлĕпе пĕрлине хам куртăм. Часовньăна та Кĕтерук çунтарнă. Николай. Степановичпа арăмĕн вăрттăн ятсем те пур. Хăйĕн — Кăйкăр, арăмĕн — Чĕкеç... — Ыратнипе самантлăха чарăнчĕ те Мошков чĕрене çурасла йынăшса ячĕ. — Туятăп: эсир мана халь те ĕненместĕр. Мĕнех вара, Максим Данилова кăларса яма хушманччĕ, чĕнсе кĕртĕр-ха ăна.

Огуречников тĕлĕннипе ним шарламасăр тăчĕ. Уретник каланисем пурте тĕрĕс килсе тухсан, намăса ăçта хумалла. Прахăрпа арăмĕ чухлĕ сĕмсĕркке чăвашсем те, ун шанăçне кĕрсе, ăна чавса тăршшĕ лартса пурăннă.

— Максим Данилович, эсĕ-и? — терĕ Мошков, леш кĕнĕ-кĕменех.

Макçăм хăй ларакан пӳлĕме стражник виллине кĕртсе вырттарнипе те хăраса ӳкнĕччĕ. Паçăр çеç чипер калаçса уйрăлнă уретник юнлă пит-куçне тутăрпа çыхнине курсан, сехри пушшех хăпрĕ.

— Эпĕ...

— Максим Данилович, паçăр мана каланине господин станувуя тепĕр хут каласа парăр-ха...

Макçăм тытăна-тытăнах паçăрхи сăмахсене çирĕплетрĕ. Огуречников тӳсеймерĕ, ним тума аптранă енне сĕтеле чышса кĕмсĕртеттерчĕ.

— Мĕншĕн ку таранччен пытарса усранă эс вĕсене?.. Халь пыршуна куматăп! Ĕмĕрлĕхе Çĕпĕре яратăп!

Станувуй шухăшĕпе Мошков та килĕшрĕ. Чăнах, староста-çке вăл. Ялти лару-тăру çинчен унран яланах ыйтса тăнă. Вăл нимĕн те шарламан. Хăй çак кавара хутшăнмасан та, кавар тăвакансемпе çырлахни паллах. Анчах станувуя курайман пирки Мошков Макçăм хутне кĕчĕ.

— Ваше благородие... Ман шутпа, юлашкинчен те пулин пирĕн куçа уçнăшăн Максим Даниловича тав тумалла. Тата эпĕ тунмасан айăпламастăп тесе сăмах панă. Çакна эсир те хисеплессе шанатăп.

Огуречников çилли кăштах пусăрăнчĕ. Уретник тĕрĕсех каларĕ вĕт. Енчен вăл пĕлтермен пулсан, Микуласемпе Прахăрсем халь те вĕсен куçне сĕрсе пуранатчĕç те тем чухлĕ сиен кӳретчĕç. Кунта Макçăм урăх кирлĕ маррине аса илсе, çемçерех сасăпа хушрĕ:

— Максим Данилович, халлĕхе тухăр-ха... — Лешĕ тухсан: — Николай Степановича тытма хам каятăп. Çаклантăр кăна, пуриншĕн те... пуриншĕн те тавăрăп... — терĕ.

— Ăна тытма кайма кирлĕ те мар, ваше благородие... Паян шăматкун, вăл киле таврăнатех. Унта ăна виçĕ стражник сыхлаççĕ. Кĕçех тытса та килĕç. Вара кирек мĕн тăвăр.

— Иван Митрыч... чун-чĕререн тав тăватăп...

Ĕç çинчен сăмах вĕçленсен, Мошков, хăйĕн пурнăçĕ шанăçсăррине аса илсе, сасăпах макăрса ячĕ.

— Ман ачасем мĕн кураççĕ-ши ĕнтĕ?..

Огуречников ăна йăпатма васкарĕ:

— Иван Митрыч, ытлашши ан хуйхăр. Пирĕн монархăн кăмăлĕ турăнни пекех аслă. Вăл хăйне парăннă тарçине нихçан та пăрахас çук. Кĕçех хвершăл çитсе пăхĕ те, йывăрах тесен, Хусана ăсатăпăр. Чи чаплă тухтăрсем сыватаççех. — Ăшĕнче хăй çапла шухăшларĕ: «Юрать-ха, куçне сиктерсе кăларнă. Унсăрăн ман вырăна йышăнма тапаланĕччĕ».

Çав самантра хвершăл васкаса кĕчĕ.

— Алексей Васильевич... Иван Митрыча амантнă. Тен, ăна Хусана илсе кайма тивет?

— Ваше благородие, кунта пăхкаласа вăхăта ирттерес мар. Больницăна леçĕр. Паçăрах илсе пыни тата авантарахчĕ.

Хвершăл шухăшĕ Огуречникова пушшех çырлахтарчĕ. Юрать-ха, исправник хваттерте ларать. Çакăнта килсе кĕрсен мĕн тумаллаччĕ. Мошков пакăлтатнине илтнĕ хыççăн вăл Огуречникова хирĕç каясси паллах. Вилсен тата тепĕр сывлăшчĕ.

Кĕçех Мошковпа амантнă стражнике тăрантас çине лартса больницăна ăсатрĕç. Огуречников кабинетне таврăнчĕ те, арман чулĕ пусарнă пек, пукан çине тĕшĕрĕлсе анчĕ. Микулана хисеплеменччĕ-и, шанманччĕ-и, ун хутне кĕменччĕ-и... Вăл мĕн туса хучĕ... Пуç тӳпине хăпарсах вараларĕ. Арăмĕ те пĕрлех иккен... Кун хыççăн кама шанмалла... Кама ĕненмелле?..

Кĕтмен çĕртен исправник килсе кĕни Огуречников шухăшне татрĕ. Вăл хăнăхнă йăлипе ура çине тăчĕ.

— Григорий Петрович — ӳсĕррине пытармасăр чĕнчĕ исправник, — намăс мар-и сире? Самантлăха тесе лартса хăвартăр та çухалтăр... Сансăр пуçне эреххи-сăри те йӳçме пуçларĕ. Акулина Ивановна та кăмăлсăр...

— Ваше высокоблагородие, каçарăр, тархасшăн... — терĕ те Огуречников чĕмсĕрленчĕ.

Исправник станувуй йăлтах улшăннине сисрĕ.

— Григорий Петрович, ма салху эсир?

— Ваше высокоблагородие... Ытла та пысăк инкек сиксе тухрĕ...

— Мĕнле инкек çинчен калаçатăр?

— Уретникпе пĕр стражнике йывăр амантнă. Тепĕр стражникне вĕлерсех пăрахнă...

— Мĕн тетĕр? — куçне-пуçне чарса пăрахрĕ исправник.

Огуречников Ваçлипе Кĕтерука тытма кайсан мĕн пулса иртни çинчен каласа пачĕ.

Исправник çапла ăнланчĕ: ачи айкашнăшăн ашшĕ явап тытма тивĕç. Çитменнине, вăл — староста.

— Максим Данилова тытса килĕр. Ăна чĕрĕллех çисе яратăп! — нимне пĕлми кăшкăрчĕ вăл.

— Ваше высокоблагородие, малтан эпĕ те сирĕн майлах шутланăччĕ. Кайран урăхла тĕвтурăм. Максим Данилов пирĕн алăран ниçта та вĕçернес çук. Халь вăл халăх хушшинче кирлĕ. Тата çакна та манма юрамасть: Данилов тĕллесе панипе çеç эпир патшана хирĕç камсем кавар тунине пĕлтĕмĕр.

— Камсем?

— Николай Степановичпа арăмĕ.

Исправник, касса янă йывăç пĕк, пукан çине тĕшĕрĕлсе анчĕ, аллине чĕри тĕлне тытрĕ.

Исправник куçĕ умне Микули кунĕ ĕçкĕре пулни тухса тăчĕ. Микулапа Анук иккĕшĕ те парăннăн хăналарĕç. Такамăн кăмăлне те хăйсем май çавăрнă вĕсем... Ашĕнче хура çĕлен усранă. Исправник сасартăк ура çине сиксе тăчĕ.

— Хăвăртрах тытса килĕр! Эсир каланисем тĕрĕс пулсан, ĕмĕр никам курман асап кăтартăп!

— Ваше высокоблагородие, ытлашши хумханас мар. Николай Степановичсене хупăрламалли майсене тахçанах тунă. Вĕсен килĕнче иртенпех виçĕ стражник тăраççĕ. Николай Степанович паян килне таврăнатех. Ĕнтĕ пурте эпир шухăшланă пек иртĕ. Айăплисене илсе киличчен кăштах канăр-ха. Çĕнĕ хыпар çитсен, хамах пырса пĕлтерĕп.

Станувуй сăмахĕсем тĕрĕссине ăнланчĕ исправник. Чăнах, вăхăт çитмесĕр нимĕн те тăваймăн. Кунта тăнипе станувуя çеç чăрмантарăн.

— Григорий Петрович... ман чĕрене лăплантармалла ĕç тăвасса шанса, сире ирĕк паратăп! — терĕ те исправник тайкаланса тухса кайрĕ.

Прахăрсене таçта та шыраса пăхрĕç, тупаймарĕç. Микуласене те тытса килеймерĕç. Кутемĕн пасар та саланнă ĕнтĕ. Огуречникова сасартăк тавçăру пырса кĕчĕ: «Халиччен эпир мĕн тума шутланине пĕлнĕ япала, Максим Данилов сутнине илтмен-и? Çавăнпа тытса килеймерĕç мар-и?» Огуречников пĕр лавĕпе икĕ стражнике пасара кăларса ячĕ, Микулана ĕлкĕреймесен, ăçта кайнине те пулин тĕпчесе пĕлсе, Энĕшкассине пыма хушрĕ. Вĕсен хыççăн хăй те, тепĕр лавĕ çине икĕ стражник лартса, Энĕшкассине вĕçтерчĕ.



XXX


Анукпа Муравьева калаçма ирĕк памарĕç. Кун каçичченех хуралланăран тата кам пырса кĕнине кăларса яманран Анук хăйсене такам сутнине, полицейскисем Микула килессе сыхланине йăлтах ĕненчĕ, çапах та ытлашши хăраса ӳкмерĕ. Микула вăрттăн хваттере куçнине шанчĕ. Хăйпе Муравьев ăраскалĕшĕн канăçсăрланма сăлтав çук. Килте тытма юраман кĕнеке е хут тавраш çуккине аван астăвать вăл. Муравьев революциллĕ юхăма хутшăннине Макçăм Уçкинчен урăх никам та пĕлмеççĕ. Вĕсем çакланнă пулсан, Муравьев Анука систерме килейместчĕ.

Кĕçех Огуречников персе çитрĕ. Амбар умĕнче çынсем ларнине, полицейскисем тимлĕн хуралланине курсан, Микула килĕнчен никама та кăларса яманнине тавçăрчĕ. Хăйне чыс парса кĕтсе илнĕ икĕ стражнике малалла та лайăх хурал тăма хушса, пӳрте кĕрсе кайрĕ.

Анук салхуллине асăрхасан, чĕри ирĕксĕрех ăшшăн тапма тытăннипе Огуречников евĕклĕн саламларĕ:

— Анна Александровна, ырă каç сунатăп!

Анук ура çине тăчĕ. Тăвăлланса та кӳренсе татса хучĕ:

— Çук, ырă каç мар, Григорий Петрович... Михха хăта мунчине вут тĕртнĕ тесе айăпланă чухнехи пекех кирĕвсĕр каç... Тен, эсир ăнлантарса памăр-ши, мĕне кура вăрă-хурахсем вырăнне хупăрласа усраççĕ паян пире? Ĕçпе килнĕ прикащике те кăларса ямарĕç.

Муравьев çинчен сăмах хускатни Огуречникова халлĕхе Анука хуравласран пăрăнма май пачĕ. Вăл Муравьева тин асăрханă пек:

— Захар Павлович... Сире мĕншĕн тытса усраççĕ тата? — терĕ.

— Ним те тавçараймастăп, ваше благородие. Анна Александровна патне килнĕччĕ те, хупăрласа усраççĕ.

— Ваше благородие, — станувуй хăй çине пăхнипе васкаса сăмах хушрĕ стражник. — Господин урядник кунта кĕнĕ çынсене пĕрне те кăларса яма хушман. Хамăрăн та вăл Атăлкассинчен çеç килнине ĕненес килмерĕ. Лаши ытла та кăпăка ӳкнĕ. Атăлкассинчен çеç тесен çав териех тарлама кирлĕ мар. Тата çак та суя пек туйăнчĕ. Сирĕн мăшăру, хисеплĕ Акулина Ивановна, кивçен тавар илесшĕн Анна Александровнăна чĕнме аслă прикащике янă иккен.

— Захар Павлович... Эпĕ сире тӳрĕ çын тесе-çке? — малалла тĕпчес шутпа хута кĕнĕн каларĕ Огуречников.

Муравьев Анука çăласшăн суйни хăйне килсе çапнине ăнланчĕ. Инкекрен хăтăлма пĕр май çеç — тунмалла.

— Ваше благородие, — тивĕçсĕр хурланине тӳсме пултарайман пек, ӳпкелерĕ вăл, — эпĕ, чăн та, тӳрĕ çын. Сирĕн хисеплĕ мăшăру çинчен сăмах та тапратман. Енчен вăл магазина пырса тавар кивçенле ыйтсан, кам памасăр тăрĕччĕ-ши? Унашкал пулмасса хăвăр та пĕлетĕр. Тата эсир кивçенле тавар ыйтса çӳрекен йышши мар. Эпĕ чăннипех Атăлкассинчен килнĕ.

— Мĕншĕн лашана кăпăка ӳкертĕр?

— Куншăн ятлама тивĕç мана, ваше благородие. Лашана ытлашширех хăваласси ман пур çав.

Муравьев çине тăрсах витерме хăтланчĕ те, Огуречников ĕненмерĕ. Станра чухне тавçăрма пуçлани халь тĕрĕс килсе тухнăн туйăнчĕ. Вăл, Прахăрсемпе çыхăну тытнăскер, Микуласене систерме тухман-и? Хăй шухăшне çирĕплетме каллех ун хутне кĕнĕ пек курăнма тăрăшрĕ:

— Лашана хăвалама юратакан çынсем пуррине куркаланă эпĕ. Сиен тумасан, уншăнах пăшăрханмалли çук. Сире, чăн та, ахальтен тытса чарнă-и, тен. Акă тĕплĕрех пĕлĕпĕр те, чиперех тухса кайăр.

Кĕçех Микулана шырама янă стражниксем таврăнчĕç те Огуречникова тула чĕнсе калаçрĕç.

— Ваше благородие, Николай Степанович пасар саланиччен сахалтан та икĕ сехет маларах лавккине хупнă. Ăçта кайнине никам та кăтартса параймарĕç. Хваттер хуçине килелле çул тытатăп тесе каланă. Ку темĕн вăл икĕ хут та çитмелле ĕнтĕ.

Огуречниковăн пĕтĕм иккĕленĕвĕ сирĕлчĕ.

— Пĕтĕмпех паллă! — çилли кăшланине тӳсеймесĕр хыттăн каларĕ вăл.

Пӳрте таврăнсан, ытла та тилĕрнипе самант хушши ним шарламасăр тăчĕ, вара çавăнтах хăйне хăй алла илчĕ.

— Анна Александровна, мана Николай Степанович кирлĕччĕ, ма таврăнмарĕ-ши вăл?

Станувуй йăлтах улшăнни ырă енне маррине Анук çавăн чухнех сисрĕ, пурпĕр хăйне тивĕçлĕн тыткаласа хуравларĕ:

— Пĕлместĕп çав. Хам та кĕтсе хăшкăлтăм. Вăл çитсен инкеке те сирĕччĕ.

— Ку тĕрĕсех-и тен, Анна Александровна. Николай Степанович çитеймерĕ. Пирĕн тек кĕтме вăхăт çук. Çавăнпа сире кăштах чăрмантарма тивет. Эпир сирĕн киле ухтарма пуçлатпăр...

— Тархасшăн, Григорий Петрович... Мана çак çеç тарăхтарать: мĕн пирки шанмастăр-ши эсир пире? Мĕн пирки çак тери намăса кĕртме шутларăр-ши?

— Ун çинчен кайран калаçăпăр, Анна Александровна...

Стражниксем ухтарма тапратсан, сехри хăпнипе Ванюк амăшĕ çумнелле тĕршĕнчĕ.

— Ан хăра, ывăлăм... вĕсем халех чарăнĕç, ним те тумĕç... — ачине йăпатрĕ Анук.

Стражниксем ниçта пĕр хушăк хăвармасăр ухтарса та ним тупаймарĕç. Огуречников пĕр стражникне протокол çырма хушрĕ те хăй тухса кайрĕ.



Станувуй килсе кĕни Улянана шартах сиктерчĕ. Кĕтерук ачисем те хăраса ӳкрĕç. Анчах пăлхавăрлă саманара темле инкек те сиксе тухасса кĕтме хăнăхнăран Уляна çухалмарĕ, аял пуç тайса саламларĕ:

— Григорий Петрович, килĕрех...

Огуречников хирĕç ним чĕнмесĕр тăчĕ. Шур куçĕ çеç çисе ярасла вылярĕ. Ун умĕнче сĕмсĕркке чăваш хĕрарăмĕ яланхи пекех пуç тайрĕ. Пĕтĕм чун-чĕринчен парăннă тейĕн. Станувуй текех улталанмарĕ. Турăпа патша йĕркисене хирĕç кайнă çемьере Уляна та айккинче юлман тесе шутларĕ. Пĕр тăшманне те пулин хупăрлама май килнĕ чухне ăна таптаса ирес килчĕ. Анчах айăплă çынсене тĕпченĕ вăхăтра хăйне хăй тыткалама хăнăхнăскер, Уляна халь мĕн калассине, мĕн хăтланнне курасшăн сассине хăпартмасăр ыйтрĕ:

— Прахăр ăçта?

Уляна станувуй ку сăмаха мĕншĕн хускатнине тавçăраймасăр:

— Ăçта пултăр вăл... Сирĕн патăрта... — терĕ.

— Пирĕн патăрта иккен... Кĕтерук хĕрӳ те çакăнма кайрĕ-и?

Уляна упăшкисен ĕçĕнче темле инкек сиксе тухнине, станувуй ырă шухăшпа килменнине туйрĕ, çапах та хăйне шанманнине сиресшĕн халь макăрса ярас пек хуравларĕ:

— Турă çырлахтăр, Григорий Петрович... Тем турĕ ĕнтĕ, хам та пĕлместĕп. Кĕтерук тухса кайни талăк ытла... Унтанпа ним сас-хура та çук.

— Çăварна хуп, йытă ами! — хаяррăн кăшкăрса пăрахрĕ Огуречников.

Улянана саламатпа туртса çапрĕ.

Анахвиспе Коля çухăрса ячĕç.

Уляна урайне пĕтĕрĕнсе ӳкрĕ.

— Мĕн тăватăн эсĕ?! Ма çапатăн?!

— Çук, эпĕ сана, йытă амине, çапмастăп. Ӳт-тирне сĕветĕп. Турăпа патша хăватне ĕмĕр ан ман! — Огуречников Улянана ним уямасăр саламачĕпе çунтарма пуçларĕ. Юн сăрхăнса шурă кĕпене хĕретрĕ. Тепре çапма саламатне хулпуççи урлă ярсан, Анахвис пырса тытрĕ.

— Кукамая хĕнеме памастăп! Тухса кай кунтан! Станувуй çаврăнса пăхрĕ те, хăй хыçĕнче пĕчĕк хĕрача тăнине, куçĕнче курайманлăх çиçнине асăрхасан, пушшех урса кайрĕ. Çитĕннисем çеç мар, ачисем те турăпа патша çине тапăннăн туйăнчĕ. Вăл саламатне туртса илчĕ те Анахвисе ислетме пикенчĕ.

— Кукамай, кукамай, вĕлерет! — чĕрене çурасла çуйхашрĕ Анахвис.

Уляна юлашки вăйне пухса урайĕнчен çĕкленчĕ те Анахвиспе станувуй хушшине пулчĕ, хаяррăн каласа тăкрĕ:

— Çĕлен-калта темерĕн! Ача çине ал çĕклеме намăса пĕлместĕн! Кирлĕ-тĕк, ме, мана çап, вĕлер! Анчах эсĕ те икĕ ĕмĕр пурăнаймăн-ха... Çĕр сана та çăтĕ. Пире асап кунĕшĕн çӳлти турă хăвна та асаплантарĕ... Ылханатăп сана.

Огуречников Улянана урăх çапмарĕ. Шеллесе е хĕрарăм ылханнинчен хăраса мар, ывăннипе.

— Ылхан, йытă ами! Сан ылханни çилпе пĕрех иртсе кайĕ. Мана суйни мĕнлине нихçан та манмăн. Кун çинчен ачусене, мăнукусене те астутарса хăварăн!

Урам тăрăх утнăçемĕн канса пычĕ. Карчăкпа хĕрачана хĕненине пысăк ĕç тунăн шутласа чĕри те тăнăçлăн тапма пуçларĕ. Ануксем патне вăл ним пулман пек пырса кĕчĕ те:

— Анна Александровна... Захар Павлович, сире халлĕхе хампа пĕрле илсе каятăп, — терĕ.

— Мĕн тума?

— Хăш-пĕр ыйтусем пирки унта сӳтсе явма тивет. Эсир ан пăшăрханăр. Нумаях тытса тăмăп, каялла таврăнăр.

— Мĕнех вара, пырса килме те юрать.

— Анне, ăçта каятăн? — çуйланчĕ Ванюк. Тĕплĕнех ăнланаймасан та, полицейскисем ырă шухăшлă маррине паçăрах сисрĕ вăл.

Анук ывăлĕ çине пăхрĕ те, чунĕ хурланчĕ. «Турă çырлахтăр, текех курайăп-ши?» Ыталаса чуптăвасшăннчĕ, ăна пушшех хускатасран: 

— Эпĕ Атăлкассине çеç çитсе çаврăнатăп... — тесе хăварчĕ.

Стана çитсен, Огуречников Муравьева хупса лартма хушрĕ те Анука хăй кабинетне илсе кĕчĕ.

— Ларăр!

— Ларасси нимех те мар-ха, Григорий Петрович, — евĕклĕн те йăл кулса чĕнчĕ Анук — мана çакă тĕлĕнтерет: пире мĕн тесе кунĕпе хупăрласа усрарĕç вара? Кунта мĕн амакшăн илсе килтĕр?

Огуречников чĕрине Анук халĕ те хумхантарать. Анчах ун çине тăшманла пăхма пуçлани кăмăлне çемçетме памарĕ.

— Хисеплĕ Анна Александровна... хăвăр калашле, сирĕнпе тус-йышлăран ним те пытармăп. Халăха пăлхатакансем пире йăлтах тарăхтарса çитерчĕç. Вĕсене тупасшăн юлашки çур çул хушшинче темиçе каç та çывăрмасăр ирттернĕ. Ĕнтĕ камне аранах пĕлтĕмĕр: халăха пăлхатакансем, аслă патша тытăмĕ çине тапăнма кавар тăвакансене ертсе пыракансем Николай Степановичпа иксĕр иккен... — терĕ те Огуречников тĕпчевлĕ куçĕпе Анук çине тинкерчĕ.

Анук кăлтăртаттарса кулса ячĕ.

— Григорий Петрович... Эпир аслă патшана хирĕç кавар тунă-и? Кунтан ытла кулăшли çук ĕнтĕ...

— Апла тесен, Николай Степанович мĕншĕн киле таврăнманнине, вăл ăçта кайнине хыпарламăр-ши?

— Пĕлсен турткаланса тăмăттăм. Анчах эсир, арçынсем, хăвăр ăçта, мĕн туса çӳренине арăмăрсене евитлеменни пĕтерет. Ман Микула та çавнашкалах, ăçта каяссине, мĕн тăвассине нихçан та каласа хăвармасть. Уншăн паянхи кун пушшех тарăхатăп. Вăл таврăннă пулсан, эсир шанманни сирĕлĕччĕ. Эпĕ те кунашкал инкек пачах курмăттăм.

— Çине тăрсах кутăнланасшăн эппин?

— Кутăнланса мар, чăннине калатăп.

— Мĕн тăвас, тен, сире чĕрчĕлĕх урлă тăрă шыв çине кăларма тивет.

Анука аякĕнчен йĕппе тирнĕ пек туйăнчĕ, анчах ăна палăртмарĕ.

— Унашкал чĕрчĕлĕх пулма пултараймасть!

— Курăпăр! — терĕ те Огуречников дежурнăй стражнике чĕнсе хушрĕ: — Максим Данилова илсе кĕрĕр!

Анука Прахăрпа хĕрне шанман шухăш та пырса кĕнĕччĕ. Вĕсем, çаклансан, асаплантарнине тӳсеймен пирки чĕлхисене çыртайман пек туйăннăччĕ. Станувуй вĕсене мар, Макçăма асăнчĕ. Нивушлĕ вăл сутнă? Çук, ĕненес килмерĕ Анукăн. Йăнăш илтнĕн шутларĕ. Анчах вăрах кĕтме тивмерĕ, старостăна илсе кĕчĕç. Анук сасартăках Макçăм хирĕçме пуçланине аса илчĕ те пĕтĕмпех ăнланнă пек пулчĕ. Ăшĕ çуннипе çăварĕ типсе ларчĕ. Ăна чĕлхипе çулласа нӳрлентерме хăтланчĕ. Тен, инкеке сирме май пур-ха. Хĕстернипе каласа янăскер, вăл куç умĕнче тунĕ. Анук тем чул хумхансан та тăнăçлăн чĕнчĕ:

— Макçăм кум, эсĕ те кунта-çке? Мĕн çăмăлпа?

Макçăм пĕр сăмахсăр пуçне усрĕ. Анукпа е Микулапа куçа-куçăн тăрасса кĕтменччĕ вăл.

Макçăм аванмарланнине сиссен, Огуречников ăна пулăшма васкарĕ:

— Максим Данилович, эсир Анна Александровнăн ыйтăвне ман ирĕкпе хуравламасăр ирттерме те пултаратăр. Именме пушшех те сăлтав çук. Аслă патшана парăнса унăн тăшманĕсене тăрă шыв çине кăларасси пирĕн Раççейре пурăнакансемшĕн темрен те хисеплĕрех тивĕç... Вăт, ним пытармасăр Анна Александровнăсем патшана хирĕç мĕнле кавар туни çинчен каласа парăр.

Макçăм йĕнчесе тăчĕ. Куç умĕнче сутма çăмăлах мар ĕнтĕ. Анчах, çав çул çине тăнăскер, каялла та чакаймарĕ. Ав, станувуй, вăл çăварне уçасса кĕтсе ларнăçемĕн, куçне хаяррăн вылятма тытăнчĕ. Макçăм юлашкинчен ассăн сывласа илчĕ те Мошкова мĕн каласа панине тепĕр хут çирĕплетрĕ.

— Кум, кум, эсĕ ухмаха ернĕ-и?! Чипер çĕртенех элеклеме мĕнле хăятăн! Касмухха пек сутса, аслă патшана хирĕç кавар тунă усал ывăлна çăлас терĕн-и-мĕн? — çиллессĕн каласа хучĕ Анук. Ваçли кавара хутшăннине станувуйсем пĕлнĕрен ăна ятланçи, хурланçи тунипе Анук хăй сăмахне витерме хăтланчĕ.

Макçăм çакна ăнланмарĕ, наркăмăшлă сăннипе тата хытăрах тăрăнтарчĕ:

— Эпĕ мар, эсĕ сутăнчăк. Ху çăлăнас тесе, ман Ваçлине вут çине пăрахасшăн. Кам аташтарчĕ ăна? Микула кумпа иксĕр мар-и? Микула кум Хусантан таврăниччен эпир чиперех пурăнаттăмăр. Вăл таврăнчĕ те ăссăра хай май çавăрса усал ĕçе хутшăнтарчĕ. Эпĕ чарма тăрăшрăм та, эсир ирĕк памарăр. Юнаса хăратрăр!

— Макçăм кум, Макçăм кум! — чунран кӳренсе чĕнчĕ Анук. — Ху сипетне ăçта çухатнă эсĕ? Калаçăвăнта пĕр тĕрĕс сăмах çуккине ху та лайăх пĕлетĕн-çке. Ахальтен-и ман çине пăхаймастăн. Мĕн сăлтавшăн элеклесе пире пĕтерме тапăнтăн?

Анук Огуречников шанăçне кĕме кăлăхах тăрăшрĕ. Макçăмпа иккĕшĕ ятлаçнине итлесе ларнă çĕрте Анук айăплине тата çирĕпрех ĕненчĕ кăна вăл. Халлĕхе вĕсене калаçтарни çителĕклĕ шутласа, пӳлсе каларĕ:

— Çитет. Пурте тăрă шыв çинчи пекех паллă. — Çавăнтах куçа-куçăн тăратса тĕпчени çинчен протокол çырса ал пустарчĕ те Макçăма илсе кайма хушрĕ. Анукпа иккĕшех юлсан, тепĕр хут сăмах пуçарчĕ: — Хисеплĕ Анна Александровна... Куртăр ĕнтĕ, тунма хăтланни ниме те пулăшмасть. Эсир камне лайăх пĕлетпĕр эпир. Полицейскисене вĕлернĕшĕн сире Данилов ывăлĕпе пĕрле айăпласси паллах... Анчах эпĕ сирĕн патăрта хăна пулнине... тунмастăп, Анна Александровна, пуринчен ытла сире ырă суннине манасшăн мар. Пĕтĕм ĕç ман алăра кăна чухне сирĕн ăраскала çăмăллатмалли май тупса парасшăн... Эпĕ сире халех кăларса яма пултаратăп. Вара хуть те мĕн тăвăр. Çакна çеç кăтартса пама ыйтатăп: кампа çыхăннă эсир? Сирĕн тымарсем Хусанта мар-и? Вăрттăн хваттерсем ăçта? Листовкăсене ăçта пичетленĕ?

«Ытла та нумай пĕлесшĕн эсĕ, хура çăхан», — йĕрĕнсе шухăшларĕ те Анук, тăнăçланма тăрăшса, хуравларĕ;

— Григорий Петрович, ан çилленĕр те, эсир шӳтленĕн туйăнать мана... Нивушлĕ хăвăрпа таса чĕререн калаçнине ĕненми пултăр? Е ывăлне çухатнă пирки ухмаха тухнă путсĕрĕн элекĕ ман сăмахран витĕмлĕрех-и?

Огуречников тӳсĕмĕ татăлчĕ. Вăл куçне-пуçне чарса пăрахрĕ, шăлне йĕрчĕ.

— Сволочь, ухмаха персе ларнипе çитет! Халь чĕлхӳне уçăп! Пĕтĕмпех каласа парăн!

Полицейскисем çакнашкал хăтланаççĕ тенине илтнĕ пулин те курманччĕ. «Çак çĕлен-калтапа пĕр сĕтел хушшинче ларнă, пĕр куркаран сăра ĕçнĕ-çке», — йĕрĕнсе шухăшларĕ те Анук, пĕтĕм çанçурăмĕ çӳçенчĕ. Куна пытарасшăн ура çине сиксе тăчĕ. Такама илĕртме, такама çавăрма пултаракан çăлтăр куçĕпе Огуречникова куçран чăр пăхрĕ: 

— Ырă сăмахшăн тавтапуç, Григорий Петрович... Эсĕ мана ĕмĕр таршшĕпе курман намăса кăтартрăн. Эпĕ сире ырă çын тенĕччĕ. Ав кам иккен. Ман чĕлхене уçассипе те ахалех хăрататăр. Эпĕ Христос тĕнне тытакан хĕрарăм. Вăл пирĕн çылăхсене çăласшăн хăйне хĕрес çумне пăталама ирĕк панă. Пире те тӳсме хушнă. Чăнлăхшăн асап тӳсме тивсен, тав тăватăп кăна. Леш тĕнчене куçсан, аслă турă ман асапа хапăл тăвĕ...

Огуречников çиллине шăнараймасăр тем туса пăрахĕччĕ. Анукăн куçĕ ун чĕрине çав-çавах тыткăнран вĕçертменнипе ал-урине тăлларĕ. Юлашкинчен вăл Анука илсе кайма, Муравьева кĕртме хушрĕ.

— Çапла ĕнтĕ, хисеплĕ Захар Павлович, Энĕшкассинче хускалнă сăмахсене вĕçлеме вăхăт çитрĕ, — вăл кĕнĕ-кĕменех калаçу пуçарчĕ Огуречников. — Урхамаха кăпăка ӳкериччен чуптарса ăçта кайса килтĕмĕр терĕр-ха эсир? Тата ман арăм мĕн хушса янă терĕр?

— Ун çинчен Энĕшкассинчех каларăм-çке. Чăннипех лашана чуптарма юрататăп, çав çитменлĕх пур вара ман. Тата лаши те час тарлаканскер те... Господин стражник Акулина Ивановна çинчен мĕн сăлтавшăн сăмах тунине халь те тăна илейместĕп. Эпĕ Анна Александровнăна суту-илӳ ĕçĕсем мĕнле пыни çинчен пĕлтерме çеç пынăччĕ.

— Эсир... — пĕтĕм çилĕ тăвăлса килнипе кăшкăрса пăрахрĕ Огуречников, — Николай Степановича тартнă та, Анна Александровнăна систерме пырсан, çакланнă. Эсир аслă патшан хăрушă тăшманĕ! Е ним пытармасăр каласа паратăр, е халь нимĕр тăватăп!

Станувуй сĕмленни Муравьева тĕлĕнтерчĕ пулин те, аптратса ӳкереймерĕ.

— Çук, Григорий Петрович, эсир каланисем пĕри те тĕрĕс мар! — хăюллăн тавăрса хучĕ вăл.

— Ăхă, тĕрĕс мар иккен! Юрĕ, тĕрĕссине кăтартăп сана! — терĕ те вăл дежурнăй стражнике хурăн хулли илсе кĕме хушрĕ. — Нимĕр пулас килмесен, вăхăта ирттермесĕр çакна пĕлтерĕр: сирĕн тус-йышсем камсем? Николай Степанович ăçта? Листовкăсене ăçта пичетлеççĕ? Кăйкăрпа Чĕкеç кам?

— Григорий Петрович, эсир мана ахалех айăплатăр. Эпĕ никампа, ним ĕçпе те çыхăнман. Хам сăмахсем тĕрĕссине турă умĕнче тупа туса çирĕплетме пултаратăп.

— Шухăшлама тепĕр минут ирĕк паратăп. Муравьевăн хăйне хулăпа çапасса нимпе те ĕненес килмерĕ. Станувуйпа сахал пĕрле пулнă-и вĕсем? Сахал калаçнă-им? Çын тени мĕнле майпа çав тери хăвăрт улшăнĕ.

— Мĕн пĕлнине паçăрах каласа патăм. Пĕлменнине хамран шутласа кăлараймастăп.

— Тенкел çумне çыхса вырттарăр ăна!

Муравьев ним калама, ним тума ĕлкĕриччен, икĕ стражник ăна, аллисене каялла хирсе лартса, тенкел çине вырт-тарчĕç. Вĕренпе çыхса хурсан, кĕпине пуçĕ çинелле сирчĕç. Хулăпа çапма хатĕрленсе, иккĕшĕ икĕ еннелле тăчĕç.

— Юлашки хут сĕнетĕп, хăвăра хăвăр ырă сунсан, чĕлхене уçма тăрăшăр! — астутарчĕ Огуречников.

Муравьев чĕнмесĕр ирттересшĕн мар, ĕнтĕ унпала шӳтлеменнине йăлтах ĕненнипе чĕтресе ӳкнĕрен ним калаймасăр выртрĕ.

— Çапăр ăна! — хушрĕ Огуречников.

Икĕ стражник ун çурăмне çĕçĕ пек кастарма тытăнчĕç. Икĕ айккинелле чĕр юн сирпĕнчĕ. Муравьев тӳсеймерĕ, кăшкăрса ячĕ.

— Çапăр ăна! Лайăхрах çапăр!

Çак вăхăтра исправник килсе кĕчĕ.

— Мĕн тăватăр эсир? — ăнланаймасăр ыйтрĕ вăл. 

Стражниксем çапма чарăнчĕç. Огуречников, çамки çине тапса тухнă тарне шăлса типĕтме хăтланса, хуравларĕ:

— Ваше высокоблагородие, эпир патшана хирĕç кавар тунă шайкăран пĕрне тытрăмăр. Анчах вăл кутăнланасшăн.

— Ваше высокоблагородие... — куççуль витĕр чĕнчĕ Муравьев, — мана, ним айăпсăр çынна, асаплантараççĕ. Эпĕ аслă патшана хирĕç кавар тума мар, ун çинчен сиввĕн те шухăшламан...

Исправник Муравьев сăмахне хăлхана та чикмерĕ. Станувуй пĕлтерни уншăн витĕмлĕ те татăклă пулчĕ. Вăл, ахаль те ӳсĕрскер, урса кайнă пек кăшкăрса пăрахрĕ:

— Ма чарăнтăр! Ма ислетместĕр!

Кăштах каннă хыççăн стражниксем çĕнĕ вăйпа çунтарчĕç.

— Тирне сĕвĕр! Пакартине кăларăр! — ăмăртмалла хистерĕç исправникпе станувуй.

Сасартăк Муравьев сасси татăлчĕ. Станувуй çапма пăрахтарчĕ. Муравьев патне пырса пăхрĕ. Лешĕ тăнран ӳкнине асăрхасан, стражниксене шыв-илсе килме хушрĕ.

Пĕр витре шыв пырса чашлаттарсан, Муравьев тана кĕрсе хурлăхлăн йынăшса ячĕ.

— Ну, хурăн хулли мĕн тути калать?.. Ку ача вăййи çеç-ха. Малалла тата тимлĕрех мыскара кăтартăпăр! — юнарĕ Огуречников.

— Татах кутăнланатăн-и? Чĕреллех тупăка вырттаратпăр! — тĕпĕртетрĕ исправник.

Муравьев тӳсеймерĕ, парăнчĕ. Аран тухакан сассипе:

— Мĕн калас ман... Мĕн пĕлесшĕн эсир? — терĕ.

— Кампа çыхăннă эсир?

— Эпĕ Николай Степановичпа Анна Александровнăран урăх никампа та çыхăнман. Урăх никама та пĕлместĕп...

— Урхамахпа ăçта кайрăн?

— Николай Степановича систерме...

— Ăна тытма каяссине кам пĕлтерчĕ?

— Прахăр хĕрĕ, Натюш...

— Николай Степанович халь ăçта?

— Пĕлместĕп. Мана вăрттăн хваттерсем тĕлне каламан.

— Тимĕрçĕ ăçта?

— Ăна та пĕлместĕп.

— Кам пĕлет?

— Тен, Анна Александровна пĕлĕ.

 — Кăйкăрпа Чĕкеç текеннисем камсем?

— Николай Степановичпа Анна Александровна...

— Типографи ăçта?

— Урăх ним те пĕлместĕп...

— Урăх ним те пĕлменни çинчен ан калаçăр. Лайăхрах шухăшлăр та аса илме тăрăшăр. Хăвăрах чухлатăр ĕнтĕ, кутăнланнипе ыррине курас çук. Паçăрах кăтартса панă пулсан, ним асап та тӳсместĕрччĕ.

Стражниксем Муравьева салтрĕç, пукан çине лартма хăтланчĕç. Лешĕ хăй тĕллĕн ларайманнипе тытса тăчĕç. Огуречников васкаса протокол çырчĕ те Муравьева ал пустарчĕ. 

Анук, арестленĕ çынсене хупакан пӳртре ларнă çĕртенех, тискеррĕн кăшкăрнине илтсе çуйланчĕ. Кабинета илсе кĕрсен, урай хăмисем юнпа вараланнине, Муравьев стражниксем тытнипе çеç ларнине асăрхасан, кунта мĕнне тавçăрчĕ те ирĕксĕрех сехри хăпрĕ.

Анука выç кашкăрсем хупăрласа килнĕ кайăк майлах шутласа: 

— Хисеплĕ Анна Александровна... — йĕрлешкелесе чĕнчĕ Огуречников, — эсир паçăр мана унашкал чĕрчĕлĕх пулас çук терĕр. Акă, тепĕр чĕрчĕлĕхĕ те тупăнчĕ. Захар Павлович, каласа парăр-ха ăна!

Муравьев, вилме выртнă çын юлашки сывлăшне çăтса юлма хăтланнăн туртăшса, паçăрхи сăмахнех çирĕплетрĕ те:

— Анна Александровна, каçарăр, тархасшăн... — тесе сăмахне вĕçлерĕ, тăнран тухса лăнч пулчĕ.

— Тасатăр кунтан! — хушрĕ Огуречников.

Муравьева йăтса тухса кайрĕç.

— Хисеплĕ Анна Александровна... Ĕнтĕ мĕн калатăр?

Анукăн чупса пырса Муравьева питĕнчен çупас килетчĕ. Каçару ыйтса тăнран тухнине курсан, ăшĕнче темскер татăлнăн туйăнчĕ. Станувуй сасси ăна тăна кĕртрĕ. Чи хăрушши тин пуçланнине, полицейскисем ĕнтĕ ăна шеллес çуккине ăнланчĕ. Пурпĕр, тӳссе ирттерме тĕвтуса, тивĕçлĕн хуравларĕ:

— Ваше благородие... Эпĕ сире паçăрах чăннине каланă. Муравьева чĕрчĕлĕх тесе шутлани тивĕçсĕр япала кăна. Унашкалах асаплантарсан çын тени тем те персе ярĕ. Ахальтен каçару ыйтмарĕ вăл.

— Асаплантарсан эсир те каласа паратăр-и? — сăмаха хутшăнчĕ исправник.

— Курăпăр! — терĕ те хыттăн исправник Анука çивĕтĕнчен ярса тытрĕ. — Сволочь! Е каласа парăн, е халь çӳç пĕрчине хăвармастăп!

Анук çакна ăнланчĕ: тунма е йăлăнма хăтланни ниме те пĕлтермест. Вăй-хăват пур пек чухне хăй хутне кĕмелли çеç юлнă. Вăл кĕтмен хăюлăхпа ӳсĕр исправнике питĕнчен çутăлтарса ячĕ. Лешĕ сулăнса кайрĕ, аллине çивĕтрен вĕçертрĕ. Анук кĕтеселле сиксе тăчĕ те сăмахпа çунтара пуçларĕ:

— Ав мĕнле çынсем эсир! Сирĕн чыс та, намăс та çук. Эпĕ сирĕнпе пĕр сĕтел хушшине ларса, пĕр куркаран сăра ĕçнĕ. Анчах шăпусем тулĕç-ха. Ун чухне сире çӳлти турă пуриншĕн те айăплĕ. Сирĕн куçăртан та юнлă куççуль юхĕ!

— Хупла çăварна!

— Мĕн пăхса тăратăр! Тытăр ăна! Ислетĕр шăммине! — кăшкăрашрĕç исправникпе Огуречников.

— Çыхланăр кăна, куçăрсене чавса илетĕп!

Анук, хăй тем чул паттăрлансан та, шăммине ним шеллемесĕр тĕвессе кĕтрĕ. Урамра казаксем юрланă сасă илтĕнни вăхăтлăха асапран хăтарчĕ.

— Килеççĕ, килеççĕ!.. — хĕпĕртесе ӳкрĕ Огуречников, халлĕхе Анука кайса хупма хушрĕ. — Эсир, Анна Александровна, шухăшласа тăна кĕме тăрăшăр. Хирĕç тапăнма хăтланни хăвăра çеç сиен кӳрĕ, — терĕ.

Исправникпе Огуречников урама тухса тăчĕç. Казаксен отрячĕ юрă шăрантарса килет:



Ехали казаки

Со службы домой...



Отряд умĕнче, çӳрен лашине вылятса, офицер пырать. Пурин те пит-куçĕнче хаваслăхпа чăрсăрлăх çиçет. Вĕсене пулька шеллемелле мар тесе приказ панă. Кунашкал пек чухне пăлхава хутшăннă ялăн мулĕ, хĕрарăмĕ, хĕр-упраçĕ — пĕтĕмпех вĕсен ирĕкĕнче.

Офицер станувуйпа исправнике чыс пачĕ те:

— Ваше высокоблагородие, пире сирĕн ирĕке янă! — терĕ.

— Эпир çав тери хавас, господин офицер!

— Хваттере Янашов улпут патне кĕме хушнă. Ăçтарах пурăнать вăл?

— Атьăр, хамăр илсе каятпăр!

Исправникпе Огуречников казаксене ертсе кайрĕç. Лешсем çав-çавах юрларĕç:



На плечах погоны,

На грудях кресты...



Анука арестленĕ çынсене хупакан пӳрте кĕртрĕç те тултан çăрапа питĕрсе илчĕç. Вăл çакна аса илчĕ: Муравьев Микулапа иккĕшне тата Натюша çеç сутнă-и вара? Тăшмана тухнă çыншăн ыттисене сутма та ним мар-çке. «Турă çырлахтăр, ялсемпе çыхăну тытнă юлташсене çаклатса килес хăрушлăх пур. Вĕсем кун çинчен ним те пĕлмеççĕ. Мĕнле систерес?» Анук, решетке витĕр тухса кайма май пур пек, чӳрече умне чупса пычĕ, решеткене турткаларĕ. Лешĕ сиккеленменни вăй-халне йăлтах аркатрĕ. Анук ним тума аптранă енне стена çумне кукленчĕ. Куçĕнчен куççуль юхса анчĕ. Икĕ çывăх çын сутăнчăка тухни пăшăрхантарать ăна. Юрать, Макçăмран куна кĕтме те сăлтавĕ пур. Муравьев тесен, кам шухăшланă... Полицисем ăна асаплантарнине аса илсен, кăштах хута кĕме хăтланчĕ те çавăнтах сирчĕ. Полицейскисем чĕлхене уçасшăн темле меслетпе те усă курассине малтанах пĕлмен-им... Анук хăйĕн ăраскалĕ пирки çунма пуçларĕ. Вăл тӳсейĕ-ши? Шарламасăр ирттерейĕ-ши? Полици аллинчен ырă пуçпа хăтăлас çук. Макçăмпа Муравьев кăтартнă тăрăх, тем те тума пултараççĕ. Тӳссе ирттермелĕх вăй-хăват тупайĕ-ши? Анук сехĕрленме хăтланнă чĕрине хытарасшăн пĕтĕм иртнĕ пурнăçне куç умне кăларса тăратрĕ. Вăл хальхи пек хăрушлăха татах курнă иккен. Элекçейпе иккĕшне амбара хупнипе ăна чут çеç чĕрĕллех тупăка вырттармарĕç. Е вăрă тесе айăпланă чухне, хурал пӳрчĕ патне илсе кайнă чухне вилĕм кĕтменччĕ-и? Анук пурпĕр хăраса ӳкменччĕ, май тупса çăлăннăччĕ. Халĕ те полицисен кулли пулас çук. Вăл кунтине пĕлсен, Микула пулăшу памасăр хăвармĕ. Анчах Муравьев сутма пултарнă юлташсене инкекрен мĕнле хăтармалла-ши?

Сасартăк чӳрече тулашĕнче сасă илтĕнчĕ:

— Анук кума... 

Анук сывлама чарăнчĕ. Каллех чĕнчĕç. Паллакан сасă пек туйăнчĕ. Анук васкаса решетке витер пăхрĕ. Чӳрече тулашĕнче тăракан çынна палласан, хăраса та хĕпĕртесе хирĕç чĕнчĕ:

— Турă çырлахтăр, Прахăр кум... Эсĕ кунтах-и вара?

— Кунтах-ха...

— Çухал хăвăртрах... Тытсан сана та хупаççĕ.

— Маншăн ан пăшăрхан, Анук кума. Мана хупсан та темех мар. Вăт, сана...

— Эпĕ те санашкалах, Прахăр кум... Натюш ăçта?

— Шанăçлă вырăнта... Сахар кĕрӳ мĕнле-ши?

Анук самантлăха чĕмсĕрленчĕ. Муравьев çинчен чăннине каласан, Прахăрпа Натюш хуйхăрасса пĕлет вăл. Пытарма пушшех юрамасть. Ан тив, чĕрисенчен кăларса ывăтчăр!

— Захар Павлович пирки ирĕксĕртен усал хыпар пĕлтерме тивет.

— Ан хăрат, Анук кума!

— Хăрамалли ытлашши нимех те çук, Прахăр кум. Йĕрĕнмелли те ылханмалли кăна юлнă. Вăл пире, Микулапа иксĕмĕре, хăйне юратакан мăшрине те сутнă.

Решетке тул енчи сасă çухалчĕ. Анук Прахăр минренине ăнланчĕ. Макçăм сутнине пĕлсен, малтан хăй те çавнашкал пулнăччĕ-çке.

— Прахăр кум, эсĕ кунтах-и?

— Кунтах... — илтĕнчĕ хуйхă пусарнă сасă.

— Прахăр кум... Уншăн ытлашши ан пăшăрхан. Йывăç каснă çĕрте турпасĕ сирпĕнетех. Эпир лăпкă лару-тăрура ĕçленĕ чух пурте парăннă пек курăнатчĕç. Кĕрешӳ çивĕчленсе пынăçемĕн самана хушши тăвăрланчĕ те, пирĕн хушăра йывăрлăха тӳсейменнисем тупăнчĕç. Халлĕхе вĕсен сиенĕ пысăках мар.

— Явăлсем сана тыттарчĕç.

— Маншăн пушшех ан пăшăрхан. Эпĕ пĕччен çакланнипе пирĕн вăй иксĕлес çук. Муравьев ыттисене те сутма пултарнă. Çав хăрушă. Хăвăртрах Микулана систересчĕ.

— Кам урлă?

— Сехмет кучĕрне, Трифун пиччене, пĕлтер!

— Юрать, Анук кума.

— Ман нирки ним те ан иккĕленччĕр. Тамăк витĕр кăларсан та, хамăр чыса çĕре ӳкермĕп. Тата Ваçли кума... Кĕтерук кумана... Натюша... Уляна кумана — пурне те пысăк салам. Пуçĕсене ан усчăр. Кĕрешӳ ялавне тата çӳлерех çĕклеччĕр!.. Ĕнтĕ аллуна пар, Прахăр кум. Чипер çӳремелле пултăр.

Прахăра сасартăках Анука ирĕке кăларас шухăш пырса кĕчĕ.

— Кума, сывпуллашма тăхта-ха! — терĕ те вăл решетке çирĕп ларнипе ларманнине силлесе пăхрĕ. Решетке хăнк та тумарĕ. «Çтаппан кум пулмаллаччĕ кунта», — шухăшларĕ Прахăр. Сарай айĕнчен кӳсек илсе пырса решетке шăтăкне чикрĕ, хирме тапăнчĕ. Анчах пĕтĕм вăйне кăларса тăрмашсан та, решетке тимĕрĕ кăшт кăна авăнчĕ.

— Прахăр кум, вăхăта пушăлла ан ирттер. Пĕччен çĕмĕрмелле туман ĕнтĕ ку решеткене. Айкашса тăнипе эсĕ те çакланасран хăрушă. Хăвăрт кай та эпĕ хушнине ту.

Прахăр, вăй çитерейменнипе тарăхса та хăйне хăй çилленсе, кӳсеке айккинелле ывăтрĕ.

— Кума, питех ан хуйхăр, акă Микула кум пĕлĕ те, килсе кăларĕç, — терĕ Прахăр, Анука шанăçсăра хăварасшăн мар пулса.

— Эс калашле пултăрччĕ, Прахăр кум. Халь аллуна пар ĕнтĕ... Сывă пул, Прахăр кум...

— Телей пултăр, Анук кума...

Прахăр сарай айнелле кĕрсе çухалчĕ. Анук каллех халсăрланса стена çумне кукленчĕ.



XXXI


Хĕвел пĕр енче ларать те тепĕр енчен хăпарма пуçлать, кун çути çухалмасăрах çĕр иртет тенĕ вăхăтра каçсем яланах çутă пулаканччĕ. Кĕçĕр тӳпĕне хура пĕлĕтсем карса илнĕрен кĕрхи каç майлах тĕттĕм, çывăхри çынна та асăрхама хĕн. Пакăш ращи енчен Энĕшкасси çулĕпе пыракан çамрăк çын, сиккипе чупакан лаша ури тăпăртатнă сасса инçетренех илтсе, тырă ăшнелле пытанчĕ. Ун тĕлĕнченех хĕçпăшаллă арçын тĕрлеттерсе иртрĕ. «Кам мурĕ ку? — тĕлĕнсе те сисчĕвленсе шухăшларĕ вăл. Çавăнтах тавçăрнă пек те пулчĕ: «Казак-стражник мар-и? Мĕн шыраса çӳрет-ши?» Юланутçă Тĕмшер еннелле кайса куçран çухалсан, çамрăк çын тырă ăшĕнчен тухрĕ, аслă çул урлă чупса каçрĕ. Ял пуçĕнчи хурама тĕлне çитерехпе вăл татах канăçсăрланчĕ. Ан тив, çыхăну тытма хурама патне килмелли çинчен тахçанах калаçса татăлнă та, çамрăк çын иккĕленчĕ. Кунашкал хăрушă лару-тăрура тем те сиксе тухĕ. Е вăл тухаймасан? Вара ăçта каймалла? Энĕшкассине тӳрех кĕме юрать-ши? Хурама патне çитсен, çын пуррине асăрхама ĕлкĕриччен вăл хăйне ятран чĕннипе шартах сикрĕ.

— Ах, Уçка, эсĕ килмесрен чун юлмарĕ! — хурама хӳтлĕхĕнчен тухмасăрах сасă пачĕ Марье. Вăл хăраса ӳкни Ануксене тытса кайнинчен çеç килмен. Çак хурама айне вилнĕ çынсен кĕпи-тумтирне, тупăк тунă турпассене, çăва çине илсе кайнă чухне тупăк айне хуракан улăма йăвантарса хăварнăран çапла пулчĕ, кунти пек таса мар вырăн таврара сахал тесе шутланă. Çак хурама патĕнчи лăп-лапсем çул-пырансене аташтарни çинчен мĕн чухлĕ халап çук-ши? Ку тĕлтен иртсе çӳреме çамрăксем çеç мар, ваттисем те хăраççĕ. Анчах Уçкапа çак вырăнта тĕл пулмаллине чĕринче тытнипе Марье тем пек шикленсен те килчĕ. Тата, ун телейĕшĕнех-и, тен, вăрах кĕтме тивмерĕ.

Халичченхи пек пулсан пĕр-пĕрне эрнипе курмасăр пурăннă юратакан чĕресем уйрăм чухне мĕн туни, мĕн шухăшлани çинчен сăмах хускатĕччĕç. Ытла та пысăк инкек сиксе тухнипе тата кунта вĕсем пĕри хыпарлама, тепри пĕлме кăна килнĕрен — чĕри туйăмне ирĕксĕрех путарчĕç.

— Асăрхамарăн-и, Тĕмшер еннелле мĕнле юланут иртсе кайрĕ? — ыйтрĕ Уçка.

— Асăрхарăм. Юланут Тĕмшер еннелле çеç мар, Атăлкассинелле те кайрĕ. Пирĕн стражниксем унашкал çӳренине нихçан курман эпĕ.

— Казаксем килмен-ши?

— Илтмерĕм çав.

— Апла тесен, хăямат-ха вĕсемпе... Халь хăвăр патăрта мĕн сас-хура пуррине каласа пар. — Куççулĕ тăвăннипе Марье сасартăках хуравлайман пирки Уçка татах ыйтрĕ: — Ма ним те шарламастăн?

— Ах, Уçка... — терĕ те Марье ĕсĕклесех макăрса ячĕ.

— Мĕн пулнă сана? — хыпăнса ӳкрĕ Уçка.

— Анук аппапа Сахар йыснана станувуй хăй килсе тытса кайрĕ. Пĕтĕм кил-çурта пуçхĕрлĕ çавăрса хăварчĕç...

Çамрăксем чĕмсĕрленчĕç. Ӳçка куçĕнчен те куççуль юхса анчĕ. Анук уншăн тăван аппăшĕнчен те çывăхрахчĕ. Ĕнтĕ çук... Такам сутни паллах. Анчах кам-ши?

— Анук аппа ним те каласа хăвармарĕ-и?

Савнийĕ йăл илнине сиссен Марье те тăнăçланчĕ.

— Ним калаçма, ним пĕлме ирĕк памарĕç. Виçĕ стражник ирех пырса хупăрларĕç те ниçта кăлармасăр, ним калаçтармасăр сыхласа ларчĕç. Пирĕн аннепе Кĕтерук аппан Анахвисне саламатпа хĕнесе хăварнă...

— Мĕншĕн?

— Ун çинчен анне ним те каламарĕ...

— Урнă кашкăрсем темерĕн!

Тĕмшер енчен юланут тĕпĕртеттерсе килнине илтсен, Уçка сасартăках хăй мĕн ĕçпе тухнине, ăçта-ăçта çитмеллине аса илчĕ.

— Ытлашши ан хуйхăр-ха... Анук аппасене кăларса ярĕç. Аннӳпе Анахвисшĕн хăйсене тавăрăпăр! — тесе йăпатрĕ те хĕре хушса ыйтрĕ: — Халь ялта хăрушлăх çук-и?

— Илтĕнмерĕ. Анук аппасем патĕнчи стражниксем пурте тухса кайрĕç.

— Апла Микула пиччесен килне атя хăвăртрах! Ут-ланса кайма урхамах кирлĕ мана.

Вĕсем çырма тăрăх Микуласен пахчи тĕлне çитрĕç. Пахча витĕр сарай хыçне пычĕç. Марье калинккене шаккарĕ. Сарай айĕнчен арçын сасси илтĕнчĕ:

— Кам унта?

— Эпĕ, Наум пичче...

— Марье-и?

— Çавă. Уç-ха хăвăртрах!

Калинкке уçăлчĕ те, Марьесем кил хушшине кĕчĕç.

— Уçка... — паянхи кун ытла та асаплă иртнипе тăван ачине курнăн савăнса чĕнчĕ Наум. — Унта мĕнле?

Уçка çур сăмахранах ăнланчĕ.

— Чиперех... Микула пичче шанчăклă вырăнта.

— Апла мухтав... Вăт, эпир кунта Анна Александровнăна упраймарăмăр...

Тĕттĕм çĕрте Наум пит-куçĕ курăнмарĕ те, унăн кашни сăмахĕнчех куççуль пуррине Уçка аван туйрĕ. Халь çеç пĕр хут макăрса ирттерни тата васкамаллине манманни йăшма хăтланнă кăмăлне сирме пулăшрĕ. Вăл Наума йăпатма тăрăшрĕ:

— Наум пичче, ан хуйхăр... Курăн акă, Анук аппа ыранах таврăнĕ. Ăна полицинче тытса тăма сăлтав çук. Ыйткаланçи тăвĕç те кăларса ярĕç.

Наум та çамрăка ăнланчĕ.

— Эсĕ калашле пултăрччĕ...

— Уçка, пӳрте атя, апатланса кай.

Савнă хĕрĕ сĕтел хушшине чĕнни Уçкана пушшех ăшăтрĕ. Вăл хаваслансах кĕрĕччĕ те Марье хатĕрленĕ çимĕçе тутанса пăхĕччĕ. Вăхăт çукки чарчĕ.

— Тавтапуç, Марье... Ман васкамалла. Тата эпир Микула пиччепе иксĕмĕр кăштах çырткалама та ĕлкĕрнĕ... Луччă сахăр илсе кил-ха!

Çав хушăра Наум алăра сиксе сирпĕнекен хура тур урхамаха çавăтса тухрĕ. Яланхи пек, кăштах юнне сивĕтесшĕн, чĕлпĕр вĕççĕн вылятрĕ.

— Ӳксе юлмăн-и?

— Ӳксе юлмастăп, Наум пичче.

Уçка урхамах çывăхне пычĕ те, Марье панă сахăр таткине ун еннелле кăнтарса:

— Малютка, сахăр ме... Малютка, сахăр ме! — тесе йыхăрчĕ.

Урхамах сахăр пуррине сиссе чарăнса тăчĕ. Уçка пĕр татăкне хыптарчĕ. Урхамах пуçне сулкаласа чĕлхине çулласан, вăл ăна тепĕр татăкне çитерчĕ.

— Ĕнтĕ çула тухма та юрать...

— Урам хушшинче çын куçĕ тĕлне пулмăн-ши? — астутарчĕ Марье.

— Эпĕ çырмапа каятăп. Уçка урхамаха çавăтрĕ.

— Ну, ачам... телей сунатăп! — тесе, Наум Уçкана чуптурĕ.

— Телей пулать, Наум пичче... Телей тени вăл кĕсъерех çӳрет, — шӳтлесе уйрăлчĕ Уçка.

Марьепе иккĕшĕ пахча витĕр калинкке патне çитрĕç.

— Акă мĕн., Марье... Кĕçĕр сан Ваçли пиччене пулăшма тивет. Ун ĕç нумай. Пĕччен ĕлкĕрес çук. Микула пичче çапла хушрĕ.

— Ăçта вăл?

— Энĕш урлă хывнă кĕпер патне кай. Вăл сана унта кĕтсе илĕ.

— Юрать...

— Ĕнтĕ... — терĕ те Уçка шухăшне вĕçлемесĕрех чĕмсĕрленчĕ. Халиччен вĕсем эрнелĕхе çеç уйрăлаканччĕ. Халь тепĕр хут хăçан курнăçасса пĕлмен пирки Уçка тем те каласа хăварасшăнччĕ. Тивĕç сăмах тупаймарĕ. Вара хăрах аллине Марье хулпуççийĕ çине хучĕ, ăна хăй çумне туртса илчĕ. Хĕре пуçламăш хут чуптурĕ.

Чипер самант пулсан, каччи хăюланнăшăн Марье кӳренĕччĕ. Халь чĕри ыррăн вăркăшрĕ. Кашни утăмрах вилĕм хăрушлăхĕ кĕтнĕ саманара хирĕçсе савни кăмăлне ма татас?..

— Эй, Уçка... тата хăçан курăп-ши сана?

— Ан пăшăрхан, Марье. Вăхăт нумай та иртмĕ — эпĕ таврăнăп. Пире никам та сиен кӳреймĕ. Эпир тăшман хурри пулма çуралман.

Икĕ çамрăк чĕре пĕр-пĕрне чунтан юратнине ĕненсе уйрăлчĕç Уçка, урхамах çине утланса, çырманалла анса кайрĕ. Марье ăна куçран çухаличченех пахса ăсатрĕ.

Çырма тĕпĕ чуллипе Уçка урхамахне уттарса кăна пычĕ. Чĕри вара пахча калинкки умнех тăрса юлчĕ. Тути-çăварĕ халь те пылаккăн та ыррăн тĕлкĕшет. Савнă хĕрĕ ăна чуптума ирĕк пачĕ. Кунран пысăк телей урăх çук та. Çырмаран тухсан вăл урхамахне тăратрĕ, тимлĕн пăхса çаврăнчĕ те, ним сас-чӳ илтĕнменнипе, чĕлпĕре карт туртрĕ. Урхамах вырăнтан тапса сикрĕ. Кĕпер тĕлĕнче вĕсем Ваçлипе тĕл пулчĕç.

— Пирĕн пурнăçра пысăк инкек сиксе тухрĕ, — пуçарчĕ сăмахне Уçка.

Ваçлин Кĕтерук вилнипе суранланнă чĕри çĕнĕ вăйпа ыратма пуçларĕ.

— Мĕнле инкек çинчен калаçатăн эсĕ?

— Пире такам сутнă. Паян каçалапа полицейскисем Микула пиччен кил-çуртне ухтарнă. Анук аппапа Захар Павловича тытса кайнă.

Ваçли лăштăрах кайрĕ, аллипе урхамах çине тĕренчĕ. Анчах ăстăнĕ нихçанхинчен тăрлавлă ĕçленипе сасартăк аса илсе ыйтрĕ:

— Микула кум мĕнле?

— Вăл чиперех. Вăрттăн хваттере куçнă.

Ку хыпар Ваçлие чун кĕртрĕ, хăй курса тӳснĕ хуйхи çинчен каласа пама хистерĕ.

— Кунта та пысăк инкек пулчĕ, Уçка... Полицейскисем Кĕтерук кумана персе вĕлерчĕç.

— Ан калаç?!. — терĕ Уçка чĕре çурăлас пек ыратнă чухне тухакан сасăпа.

Калаçăва малалла тăсма карланкăна куççуль питĕрсе лартрĕ. Самай вăхăтран тин Ваçли шăллĕне йăпатма кирлине аса илчĕ:

— Ĕнтĕ, Уçка, макăрсан-çухăрсан та ним тума çук. Вăхăт килсен, хăйсене ытлашшипех тавăрăпăр...

— Якура мĕншĕн персе пăрахмарăн?

— Хам тĕллĕн персе пăрахма вăл ман тăшман çеç мар, пурин тăшманĕ те. Халăх суд тутăр тесе чĕрĕ хăвартăм... Урăх нимле хыпар та çук-и?

— Пур, Ваçли пичче, — куççульне шăлса хуравларĕ шăллĕ, — Микула пичче кĕçĕр çынсене кĕтӳ çулĕ çинчи пылăха пухма хушрĕ. Сана пулăшма кĕçех Марье çитĕ. Ĕнтĕ эпĕ малалла васкатăп. Тепре куриччен, пичче.

— Тепре куриччен...

Уçка пĕтĕм чун хавалĕе Якура курайми пулса вĕçтерчĕ. Ăна чĕрĕ хăварнăшăн Ваçли пиччĕшне çилленчĕ. Энĕшкассине кĕрсе Якура персе хăварма та шутласа пăхрĕ. Кирек мĕнле тапхăрта та пуçа çухатмасăр ĕç тума хăнăхнăран кăна тытăнса юлчĕ.

Атăлкассине çитсен, вăл урхамахне йĕтем çинчи сарайне кăкарса хăварчĕ. Хăй Миххан выльăх-чĕрлĕхне çӳретекен хапха патне пычĕ. Питĕрмен пирки ним чăрмавсăр кĕрсе, витесемпе юнашарти пĕчĕк пӳрт чӳречине шаккарĕ. Вăхăт нумай та иртмерĕ — Трифун тухрĕ.

— Эсĕ-çке ку, Уçка?

— Салам, Трифун пичче... Мĕн хыпар?

— Аллă казак килнĕ. Лашисене витене хупса апат-ларĕç те, хăйсене Михха хăна тăвать. Ав, итле мĕнле анрашаççĕ...

Миххан аслă пӳртĕнче çуйхашни, урайне кĕмсĕртеттерни илтĕнет.

— Мĕн ĕçпе килнĕ вĕсем?

— Михха тарçисене, пуринчен ытла Ĕнел халăхне, ĕçе кăларма килнĕ. Патруна шеллеме хушман, ухтаракан ялсене пĕтĕмпех вĕсен ирĕкне панă, теççĕ. Тăватă казакне хурала кăларса ячĕç. Забастовка тăвакан ялсене çĕрле кам пырса кĕнине, тухса кайма хăтланакана та тытма хушнă. Çӳренĕ чухне сыхланма тăрăш. Тем курса ларăн.

Забастовка тăвакансемшĕн пысăк хăрушлăх çывхарнине Уçка пĕлнинчен ытла чĕрипе туйрĕ. Çавăнпа халех Микулана кайса систерме кирлине те ăнланать вăл. Анчах хушса янине тата хăй шухăшланине пурне те тума ĕлкĕреймен пирки:

— Анук аппа хыпарне пĕлеймерĕн-и? — терĕ.

— Халлĕхе станрах. Арестленĕ çынсене хупакан пӳртре.

— Захар Павлович ăçта-ши?

— Захар Павлович-и?.. : — терĕ те Трифун шухăшне каласа пĕтермесĕрех чарăнчĕ.

Уçка хăраса ӳкрĕ.

— Ма шарламастăн, Трифун пичче. Захар Павловича мĕн пулнă?

— Вăл сутăнчăк... Анна Александровнăпа Николай Степановича, Прахăрпа Натюша та сутнă. Николай Степановича хăвăрт хыпарласчĕ... Тĕрĕссипе, сутăнчăка тухнисем Муравьев çеç мар...

— Тата кам?

Ашшĕ сутнине пĕлсен, Уçка çамрăк та хастар чĕрине парăнса тем хăтланасран, Трифун пытарма шутларĕ.

— Камнех пĕлеймерĕм çав... Эсĕ Николай Степанович патне вĕçтер. Тен, Анна Александровнăна ирĕке кăларма каятăп, Трифун пичче. Эсĕ Прахăр пиччене курсан кала: вăл кĕтӳ çулĕ çинчи пылăха пытăр. Çынсем унта пухăнаççĕ.

Уçка çуран çӳрекен сукмак çине тухрĕ. Ку çулпа кайсан, аслă çул урлă пĕр çĕртен çеç каçмаллипе казаксене тĕл пулмасăрах иртсе каясса шанать вăл. Пуçне каллех паян курни-илтнисем çавăрса илчĕç. Анук аппăшне тытса хупнă, Кĕтерук аппăшне вĕлернĕ, Захар Павлович сутăнчăка тухнă. Революцие чи парăннă, ăслă та культурăллă çын шутласа, Уçка ун умĕнче яланах пуç тайнă. Пурнăçĕнче Муравьев пек пулма тăрăшнă... «Ирсĕр этем» тесе ылханчĕ те вăл, казаксем килнине аса илчĕ, вĕсене тавăрас çилĕ вĕресе хăпарчĕ. Енчен Уçка юмахри пек паттăр пулсан, казаксем ĕçнĕ çĕре пырса кĕрĕччĕ те çивĕч хĕçне кăларса:

«Этем юнне тăкма килнĕ вун икĕ пуçлă çĕленсем, мĕн савăннипе çитĕ! Эпĕ мĕнпур халăхăн асапĕшĕн сире тавăрма килтĕм — тейĕччĕ. Хĕçĕпе каллĕ-маллĕ сулса, пурне те тураса тăкĕччĕ. Станри стражниксене те çаплах тăвĕччĕ. Анук аппăшне çăлĕччĕ. Миххан пĕтĕм кил-çуртне, пуянлăхне чухăнсене валеçсе парĕччĕ. Çук, Уçка куна тунипе çеç çырлахмĕччĕ. Вăл патшана та пĕтерĕччĕ. Пĕтĕм халăха ирĕке кăларса, телейлĕ пурнăç туса парĕччĕ. 

Çак шухăш-ĕмĕтсемпе киленсе пыракан Уçка, çуран сукмакран тухса, аслă çул çине кĕрейнĕччĕ çеç — сасартăк «стой!» тенĕ сасă янрарĕ. Уçка хăй кампа тĕл пулнине тавçăрчĕ. Урхамах ĕнси çине выртса, çилхинчен яваласа тытрĕ. Урипе урхамаха аякĕнчен тăрăслаттарчĕ. Урхамах ăнсăртран хăратнă кайăк пек сикрĕ те çил кăна вĕçтерсе хăварчĕ.

Казак чарăнма хушса тата ик-виçĕ хут кăшкăрчĕ. Хуса çитсе тытасшăн лашине саламатпа ăшаларĕ. Анчах аслă çул урлă каçса тарнă çын ăна инçе те инçе хăварса пычĕ. Казак винтовкине хывиччен куçран çухалчĕ. Чухпа тĕллесе кĕрслеттерчĕ. Юлашкинчен хăвалани, пăшалпа пени те ниме пĕлтерменнине туйса, лашине чарчĕ.

Малтанхи казак патне тата иккĕн вĕçтерсе çитрĕç.

— Ма петĕн?..

— Аслă çул урлă чип-чиперех юланутлă çын каçнăн курăнчĕ. Кăшкăртăм, персе те пăхрăм — чарăнмарĕ. Лаша кайнă таран хăваласа пынă çĕртех йĕп пек çухалчĕ. Ырă япала мар ĕнтĕ вăл.

— Паллах, усал-тĕсел. — Сăхсăхса, виççĕшĕ виçĕ еннелле саланчĕç.

Чуптарсан-чуртарсан, Уçка хыçра кăшкăракан тата пăшал пенĕ сасă илтĕнменнипе урхамахне лăплантарчĕ. Никам та хăваламаннине теплĕрех ĕненесшĕн, урхамах çинчен анса, хăлхине çĕр çине тытса итлерĕ. Ним сас-чӳ çуккипе тăнăçланса сахăр кăларчĕ. Урхамахне хыптарса çамкинчен саврĕ.

Микулана паян пуçламăш хут аллинчен ĕç тухса ӳкнĕн туйăнать. Каллех хăй ирĕкне илсе малалла ертсе пырас тесен, ăçта мĕн пулнине тĕплĕн пĕлни кирлĕ. Çавăнпа ĕнтĕ вăл Уçка урхамах çинчен сиксе ансанах хыпăнса ыйтрĕ:

— Çынсене куртăн-и? Мĕн хыпар? Уçка каласа панăçемĕн Микула пĕр вĕриленчĕ, пĕр сивĕнчĕ. Арăмне тытса кайнă. Макçăмпа Муравьев сутăнчăка тухнă. Кĕтерука вĕлернĕ. Микула куçĕ шывланчĕ. Анукăн ăраскалĕ те хурлăхлă вĕçленессе ăнланнипе ăна аяккалла ăсатиччен çăлса хăварас шухăш пырса кĕчĕ. Хĕçпăшалланнă ушкăн çĕрле систермесĕр тапăнсан ĕç тухмалла пек те... Анчах казаксем çула сыхлани тепĕр хăрушлăх кăларса тăратать. Шăп çак вăхăталла Микула ашшĕ, Энĕшкассине листовкăсем илсе пымаллаччĕ. Казаксем тĕл пулса çаклатĕç. Вара ун кил-çуртне ухтарма кайĕç те типографине тупĕç. Ялсенче ертсе пыракансемпе çыхăну тытакансене те пĕтерĕç. Мĕн курни-илтнине каласа парсан:

— Захар Павловичсăр пуçне, тата кам сутнă-ши? — тесе вĕçлерĕ Уçка сăмахне.

Лару-тăрусем йывăр мар тата Уçкана тепĕр ĕçе яма шутламасан, ашшĕ сутни çинчен Микула каласа та парĕччĕ. Чĕри ытла та хускалнипе ĕçе тăваймасран хăрарĕ.

— Акă мĕн, Уçка... — аллине ун хулпуççийĕ çине хучĕ Микула: — Тепĕр чухне пĕтĕмпех ăнлантарăп. Халь вăхăт çук. Сан тата пысăкрах ĕç тума тивет... Урхамаха кăштах сывлаттар та Ваçли патне вĕçтер. Вăл ялсем тăрăх пулă сутса çӳрекенсене полици хупăрласран систертĕр. Ку ĕçе кам урлă тумаллине хăй пĕлет. Вара калаçса татăлнă çынсене çеç мар, пăшал тыткалама, пеме вĕреннисене пурне те пылăха пухтăр. Эпĕ вĕсем патне хамăр перевозпа каçса пыратăп. Мана каçарма парома йăлăм енне яччăр. Тăршшĕпех хурал тăраттăр. Ваçлине çапла каласа хăварнă хыççăн Хусана, Леонид Сергеевич патне каятăн. Кунта мĕн-мĕн пулса иртнине пĕлтер. Вĕсем мĕн канаш панине итле. Таврăнсан тӳрех кĕтӳ çулĕ çинчи пылăха пыр.

— Юрать, Микула пичче — чĕрĕленсе сăмах пачĕ Уçка.

— Ну, вăт... Çул çинче сыхлансарах çӳреме тăраш. Ĕнтĕ Серкона кӳлер-ха!

— Ăçта каятăн?

— Аттесем патне.

Вĕсем самант хушшинче тимĕр кăвак лашине кӳлчĕç те, Микула çула тухрĕ. Ун витинче çунатлă урхамахсем те пур. Çăк тиесен, Анук илнĕ лашине çитекенни çеç çук. Ĕнтĕ ку лаша çамрăках мар. Вăй-хăвачĕпе çивĕчлĕхĕ çаплипех иксĕлмен. Канса тăма ĕлкĕрнĕскер, хăваламасăрах ĕрĕхсе каясла чупать. Микула çул çинче ним ырă-усал курмасăрах ашшĕсен тĕлне çитрĕ.

Пĕчĕк хапхана уçса Микула тăнине палласан, Матĕрне яланхи пекех савăклăн чĕнчĕ:

— Николай Степанович-çке... Килĕрех, килĕрех...

 Микула ĕнтĕ пĕтĕмпех хăйне çунтаракан шухăшне путнипе хирĕç саламламасăрах ыйтрĕ:

— Хапхана ху уçрăн-çке... Атте ăçта?

— Вăл сирĕн пата кайрĕ.

— Хăçан кайнă? — терĕ.

— Сехет те иртрĕ.

Микула чĕри хавшаса ӳкрĕ. Ĕнтĕ хуса çитме çукки паллах. Казаксен аллине çаклансан, кĕçех ухтарма килĕç. Вăхăт пур пек чухне типографине урăх çĕре куçармалла.

Микула ашшĕне кĕтсе илмесĕрех килтен тухнине, çул çинче тĕл пулманнине пĕлсен, ун пит-куçĕнче, сассинче те халичченхи хаваслăх çуккине асăрхасан, Матĕрне ăшне халлĕхе хăй те чухлайман шиклĕх кĕрсе ӳкрĕ. 

— Николай Степанович, эсĕ манран тем пытарасшăн пек туйăнать. Тӳррине каласа пар-ха: инкек сиксе тухрĕ-и-мĕн?

— Урамра калаçса тăма аван мар, Матрена Игнатьевна, лашана кил хушшине кĕртер-ха.

— Ан çиллен, Николай Степанович, сăмаха пула мансах кайнă, — терĕ те Матĕрне пысăк хапхине уçса кĕртрĕ. — Каласа пар ĕнтĕ, мĕн хыпар?

— Ытлашши нимех те çук, Матрена Игнатьевна, Эпĕ Фома Семеновичсемпе машинăсене илсе каймашкăн килтĕм.

Матĕрне малтанах хĕпĕртерĕ. Вăл Çтаппана юратнипе, Микулана хисепленипе хăй кил-çуртĕнче типографи вырнаçтарма ирĕк парса, унта мĕн тунине йӳпсесех кайман та, пурăна киле инкеке лекессе сисе пуçларĕ. Халь ăна илсе кайма килни инкекрен хăтарнă пек туйăнчĕ. Анчах тепĕр май шухăшласа пăхрĕ те пушшех сисчĕвленчĕ:

— Пирĕн патра шанăç çук-и-мĕн?

Микула ĕçри лару-тăрусем çинчен систермесĕр тухса каясшăнччĕ. Полицейскисем ухтарма килсен, кĕтмен-пĕлмен пирки аптраса ӳкнĕ Матĕрне тем каласа ярасран хăранипе ăнлантарса хăварма тĕвтурĕ.

— Матрена Игнатьевна, — çемçен чĕнчĕ вăл, — малтан Ильина курам-ха, вара каласа парăп...

Ильинпа юлташĕ листовкисене Çтаппана парса янă хыççăн канма выртнăччĕ те Микула кĕрсенех сиксе тăчĕç.

— Николай Степанович, килех!

— Мĕн çăмăлпа çитрĕр?

— Ун çинчен кайран хыпарлăп-ха, юлташсем. Халь вăхăт çук. Типографи хатĕрĕсене кăларса ман урапа çине тийĕр васкасарах. Шăтăка çĕр йăвантарса хăварăр. Вара аттен тепĕр лашине кӳлсе хатĕрлĕр. Эпĕ унччен Матрена Игнатьевнăпа сывпуллашатăп.

Микула пӳрте кĕрсенех сăмах пуçарчĕ:

— Матрена Игнатьевна, пытармастăп, сирĕн патăрта ухтарма пултараççĕ...

— Аранах ырри çитрĕ. Пĕтнĕ пуçĕ çакă ĕнтĕ. Ял вересĕр ĕçе хам киле ма кĕртрĕм-ши?

Микула Матĕрне çак териех ĕрĕш каясса кĕтменччĕ. Вĕсем кунта типографи вырнаçтарни темиçе çул та ĕнтĕ, вăл хирĕç пĕр сăмах каламанччĕ. Çтаппан революциллĕ ĕçе хутшăннипе те килĕшсе, хăйне хăй ăнланнăн тытаканччĕ. Халь вăл сасартăк улшăнни Микулана çуйлантарчĕ, çиллентерчĕ те.

— Матрена Игнатьевна, ан пăшăрханăр, халь эсĕ калашлех, пĕтмелли ним те çук-ха. Эпĕ сана, ăнсăртран инкек сиксе тухсан, тăнăçлă пулмалăхне астутартăм.

— Николай Степанович... — пушшех пăлханчĕ Матĕрне. — Мана йăпатма ан тăрăш. Ырă енне маррине чĕрем сисет. Уншăн сана айăплатăп. Çав ĕçе аçуна мĕн çитменшĕн хутшăнтартăн-ши? Çапмалли машинне ман киле ма кĕртрĕр-ши? Мĕн курăп ĕнтĕ? Юрать-ха, Степан Иванович сирĕн пата тухса кайрĕ.

— Матрена Игнатьевна! — юлашкинчен сассине хăпартса чĕнчĕ Микула. — Эсĕ мана ӳпкелени пĕрре те тĕрĕс мар. Машинăсене хăвăр ирĕк панипе вырнаçтартăмăр. Аттене те ирĕксĕрлемен. Тата сана çакна асăрхаттарасшăн; чăннипех инкек тупăнсан, çуйхашнипе сиреймĕн, хăвара çеç сиен кӳрĕн. Полици тавраш санашкал çемçешкен чĕлхине уçма ăста. Пирĕн ĕçре чĕлхене тыткаламанни вилĕмпе пĕрех. Пĕлмен сăмах — пĕр сăмах... — Микула самантлăха чĕмсĕрленчĕ. Унăн ырă кăмăлĕ алă парса уйрăлма туртăнчĕ. Матĕрне унăн тăван мар амăшĕ пулин те, пурпĕр вĕсен хушшинче пĕр сивĕ сăмах пулман. Çитменнине, сахал пулăшнă-и вăл? Матĕрне панă укçапа Микуласем суту-илӳ туса, тӳре-шарасенчен пытанса ĕçленĕ. Матĕрнесем патне килнĕ çынсемпе Кузнецов, Çтаппан та тем чул калаçу туса ирттернĕ. Вăл нихçан та ял çине сăмах сарман. Анчах ун чĕрине тата ытларах хускатса яма пултарасран шикленсе, Микула алă памарĕ.

— Вăт, çапла... Матрена Игнатьевна... — тепĕр хут евĕклĕ сассине тупса чĕнчĕ вăл, — халлĕхе нимшĕн те çуйланмалли çук. Пур ĕç те ăнăçлă иртĕ. Хăвна ху тăнăçлă тыткалани кирлĕ. Типографине кил-çуртăнта вырнаçтарма ирĕк панăшăн, ыттишĕн те чун-чĕререн тав тăватăп... Халлĕхе сывă пул...

Матĕрне хыпăнса ӳкрĕ. «Турă çырлахтăр, мĕн турăм эпĕ? Сĕтел хушшине лартса хăна тăвас вырăнне кирлĕ-кирлĕ маррине сӳпĕлтетсе çиллентертĕм. Мĕн шухăшласа кайрĕ ĕнтĕ? Степа пĕлсен мĕн калĕ?» Вăл кил хушшине чупса тухрĕ. Кунта никам çуккине асăрхасан, тӳсеймерĕ — хăйне хăй ӳпкелесе макăрса ячĕ...

Нимле хăрушлăха туймасăр, вĕреннĕ çулпа тилхепине пушшăн ярсах юрттарнă май, Çтаппан ырă-тимлĕ шухăша путса пырать. Ĕнер забастовка пуçланнине илтнĕ вăл. Вут-кăвар çине краççын сапнă пек пулмалăхне хĕрӳллĕ листовкăсем илсе каять. Вĕсене кĕçĕрех салатĕç те, ăçта мĕн пулнине, кам айăплине пĕтĕм халăх пĕлĕ. Çемье тĕлĕшĕнчен те Çтаппан шăпи тăкамăннинчен те телейлĕрех-и, тен. Матĕрне малтанхи арăмĕ — Татьяна пекех, кăмаллă хĕрарăм. Вĕсем пĕри — чăваш, тепри — вырăс та, пĕр-пĕрне хисеплемесĕр хур кӳмелле сăмах нихçан хускатман. Вĕсен телейĕ татах çĕкленмелĕхне ăтăр пек икĕ ывăл ӳсет. Çтаппан кĕçех Энĕшкассине çитĕ те мăнукне ыталĕ. Ачипе, кинĕпе пурин çинчен те шăкăлтатĕ. Вăл, аслă çултан пăрăнса, Атăлкасси çулĕ çине кĕчĕ. Сасартăк хыçран лаша тăпăртаттарса килни сисĕнчĕ. Çтаппан çаврăнса пăхрĕ те çур анкарти тăршшĕнчен инçе мар юланутлă çын вĕçтерсе килнине курчĕ. Ăстăнĕ тавçăрса иличчен сыхлăхлă пулма хăнăхнă чĕри систернипе ку ырă юланут маррине чухларĕ. Ав «стой!» тесе кăшкăрчĕ. Мĕн тумалла ĕнтĕ? Малтанах Çтаппан ăна кĕтсе илсе ăнлантарасшăнччĕ. Казак-стражник тавраш çыхлансан, ларкăч айĕнчи листовкăсене тупас хăрушлăх кăмăлне тепĕр май çавăрчĕ. Усал çын аллине çакланма юрамасть. Энĕшкассине кайма та май çук. Усалсем ун хыççăн йĕрлесе пырса Микуласен тĕлне тупĕç. Çтаппан урхамахне каялла çавăрчĕ те тилхепине карт! туртрĕ. Урхамах вырăнтан тапса сикрĕ. Юланут юлнăçемĕн юлать. Çтаппан ăна хăварасса, куçĕнчен çухаласса шанать. Сасартăк пăшал сасси кĕрслетрĕ. Пулька Çтаппан хăлхи анинченех шăхăрса иртнĕн туйăнчĕ. Татах печĕç. Çтаппан ирĕксĕрех сехĕрленсе ӳкрĕ. Тарса хăтăлма шутланăшăн хăйне хăй ятласа, урхамахне чарчĕ. Тăрантас çинчен анчĕ. Юланутлă çын çывхарнăçемĕн çывхарчĕ. «Пӳлĕхçĕм çырлахтăр, казак-çке ку... Ăçтан килсе тухнă вăл? Мана мĕн тума хăвалать? Миххана хӳтĕлеме, халăха хĕстерме килмен-и?» — çуйланса шухăшларĕ Çтаппан.

— Ăçта таратăн?.. Чарăн тенине илтмерĕн-им? — çитсенех юнаса кăшкăрчĕ казак.

— Пӳлĕхçĕ çырлахтăр, господин казак — хăюллăн чĕнчĕ Çтаппан, — пытармастăп, хăраса чуптартăм. Пирĕн ку вырăналла вăрă-хурахсем ашкăнаççĕ те... Çав мар-ши тесе шутларăм.

— Эпĕ вăрă-хурах-и?! — çилли хăмла пек вĕçнипе хаярланчĕ казак, саламатне сулса ячĕ. Çтаппан лаша мăй айне кĕме ĕлкĕрчĕ. Казакăн мирлĕ çынсен чĕрине хăпартма хăнăхнă чунĕ пушшех тилĕрчĕ. Вăл лашине чĕвен тăратрĕ те, халь таптас пек хăтланса, саламачĕпе Çтаппана енчен енне çапма тытăнчĕ.

Юлашкинчен Çтаппан тӳсеймерĕ. «Пӳлĕхçĕм çырлахтăр, çăлăнма пĕр май çеç», — тесе тĕвтурĕ те пĕтĕм вăйĕпе лашана кăкăрĕнчен тĕкрĕ. Лешĕ, чĕвен тăнипе тĕрексĕр пулнăскер, каснă йывăç пек месерле кайса ӳкрĕ, казака хăй айне турĕ. Çтаппан тăрантас çине хăпарса тилхепене туртрĕ. Анчах инçе каяймарĕ, хыçра каллех кăшкăрни илтĕнчĕ:

— Стой!

Çине-çине пăшал сасси янрарĕ. Çтаппана каллех шик кĕчĕ. Пĕр казакне лаша айне туса хăварнă хыççăн инкекрен хăтăлтăм тесе шутланăччĕ. Çул юппине çитсенех, Энĕшкасси еннелле çаврăнасшăнччĕ. Пулмарĕ иккен. Каллех хăвалаççĕ. Ĕнтĕ мĕн тумалла? Текех чарăнса икĕ казака хирĕç тăма май килмĕ. Хĕç-пăшаллăскерсем чăмăрпа çапса ӳкерме памĕç. Урхамах çивĕчлĕхĕ çине шанмалли çеç. Çтаппан тилхепепе тăсса çапрĕ. Урхамахĕ кайма пултарнă таран вирхĕнчĕ. Каллех пăшал пĕчĕç. Çтаппана çурăмĕнчен тăрслаттарнăн туйăнчĕ, ăшчикне пĕçертсе илчĕ.

— Пӳлĕхçĕм çырлахтăр! — халлĕхе мĕнне ăнлансах мар, усала сиснĕн асăнчĕ вăл. Урхамахĕ çав-çавах вĕçнĕ пек пынипе хăтăлас шанăçне çухатмарĕ.

Сасартăк Çтаппан куçĕ хуралса килчĕ, алли лăнч пулчĕ. Нумаях каяймарĕ, урхамахĕ тапах чарăннипе тăна кĕчĕ. Тилхепи аллинчен тухса ӳкнĕ те кустăрмана явăннă. Çтаппан, мĕнпур тӳсĕмлĕхне пухса, тăрантас çинчен анчĕ, малти кустăрми патне пычĕ. Анчах ăшчикĕ вут çине пăрахнă пек çуннипе тӳсеймерĕ, кукленсе ларчĕ, хăй мĕнешкел инкеке лекнине йăлтах ăнланчĕ. Ав, юланутсем те çывхара пуçларĕç. Инкекрен хăтăлма пĕр май çеç: листовкăсене казаксен аллине лектермелле мар. Çтаппан листовкăсем чиксе тултарнă арчкене ларкăч айĕнчен кăларса тырă ăшне ывăтас шутпа тăма хăтланчĕ, тăраймарĕ. Ним тума пултарайман енне куçĕнче куççуль юхса анчĕ. Кĕçех казаксем çитрĕç те, тăрантас çинче никам çуккине асăрхасан, лавçи анса тарнă пек шутласа, лашисене йĕри-тавра чуптарса çаврăнчĕç. Урхамах çав-çавах вырăнтан хускалманнипе каллех тăрантас патне таврăнчĕç. Çтаппана асăрхарĕç.

— Кам эсĕ?

— Ма таратăн?

— Амантнă мана... — аран сасă памашкăн пултарчĕ Çтаппан.

Казаксем урхамах мĕншĕн тăнине, хуçи мĕншĕн кукленнине те тавçăрчĕç. Енчен юлташĕ вилсе выртнине, ун çывăхĕнче лаши вилеймесĕр тапаланнине курман пулсан, вĕсем Çтаппана тăрантас çине лартĕччĕç те тилхепине кустăрмаран вĕçертсе тăрантасран çыхĕччĕç, урхамаха хăй пĕлнĕ çулпа кайма ирĕк парĕччĕç. Юлташĕн ăраскалĕ ытла та ытарлă вĕçленни тата кирек кама та Атăлкассине тытса пыма хушни казаксен çемĕçме хăтланнă кăмăлне сирчĕ. Вĕсем, йĕнер çинчен анса, Çтаппана тăрантас çине хучĕç. Пĕр казакĕ, малти ларкăч çине ларса, урхамаха Атăлкассинелле çавăрчĕ. Çула май вилнĕ казака та илсе кайрĕç...

Анукпа ал тытса уйрăлсан та, Прахăр ăна çăлас ĕмĕт-шухăшне çухатмарĕ, анчах иккĕн тан хураллани, вĕсене пĕр вăхăтрах пĕтерме май çукки тăлласа тăчĕ. Çапла тем вăхăт иртсен, кил хушшине лавпа юланут кĕчĕç. Прахăр сарай айне пытанса сăнанă çĕрте казакне палларĕ. «Лавĕ камăн-ши, кама тытса килчĕç-ши?» Çӳрен лаша. Хушка пуç. Малти ури пакăлчакĕ шурă. «Кам лаши, ăçта курнăччĕ эпĕ ăна? Микула кумсем патĕнче мар-и? Çавăнта...» Вăл Çтаппан казаксен аллине çакланнине тавçăрчĕ. Анчах тăрантас çинче икĕ çын. Тепри кам-ши? Тата мĕншĕн хускалмасăр выртаççĕ? Вĕлермен-и вĕсене?

Тепĕр инкек, тепĕр хуйхă. Прахăр алăри пурттине чăмăртаса малалла сăнарĕ.

Тăрантас кӳлнĕ лава тăратрĕç.

— Дежурнăй стражнике систер те, хамăр офицере евитлеме каяс! — терĕ юланут çинчи.

— Пĕчченех кайса евитле. Юлташа ют çынсен аллине хăварни аван мар.

— Апла, тăрантас çинчен антарса, çĕре вырттарас мар-и?

— Тивес мар. Аслисем килсен мĕн тумаллине хушĕç.

— Юрĕ, эппин... — терĕ те юланутлă казакĕ тухса кайрĕ.

Кил хушшине юлнă казакĕ вилнĕ казакпа Çтаппана пăхкаласа илчĕ. Чикарккă чăркаса тивертрĕ. Тăрантас хыçĕ çине тайăнса туртма пуçларĕ.

Прахăр ним сас-чӳ тумасăр çывăха пычĕ. Пуртă тăршшипе казака пуçран çатлаттарчĕ. Лешĕ çĕре персе анчĕ. Прахăр ларкăч çине вăр-вар хăпарса ларчĕ те урхамаха хапха еннелле çавăрчĕ. Атăлкассинчен тухсан, хăрушлăх иртменнине тавçăрчĕ. Иккĕленмелли çук, кĕçех пĕтĕм казака ура çине тăратĕç те хăвалама тытăнĕç. Вĕсене йĕртен аташтармалла. Прахăр Хусаналла каякан çул çине тĕрлеттерсе кĕчĕ те вилнĕ казака пăрахса хăварчĕ. Вара, аслă çул çинчен тухса, сайра çӳрекен çул çине кĕчĕ. Урхамахне май пур таран хăваларĕ.

Тикĕс мар çул çинче ытла та кисрентернипе Çтаппан тăна кĕчĕ. Ыратнине тӳсеймесĕр йынăшса ячĕ. Прахăр ăна вилнĕ тесе шутланăччĕ. Вăл чĕрех-мĕн.

— Çтаппан кум...

Ку сасса Çтаппан палланă пек пулчĕ. Кисрентерни тӳсме çук асаплантарнипе йăлăнчĕ:

— Пӳлĕхçĕм çырлахтăр, ан чуптар-ха, тархасшăн... Прахăр ăнланчĕ. Урхамаха юртăпа ячĕ.

— Мухтав турра, Çтаппан кум... Эпĕ сана вилнĕ тесе хăранăччĕ!

Çтаппан хăйпе кам калаçнине ăнлансан тата казаксен аллинчен вĕçерĕннине ĕненсен, сасартăк листовка çинчен аса илчĕ:

— Пӳлĕхçĕм çырлахтăр, Прахăр кум... Хыçалти ларкăч айĕнче пичке пурччĕ... Çавăнтах-ши?

Прахăр урхамаха тăратса тĕрĕслерĕ.

— Пур, Çтаппан кум. 

Ăшчикĕ тӳсмелле мар çунсан та, Çтаппан пит-куçĕнче хаваслăх вылярĕ. Чи хаклă япала казаксен аллине лекмен иккен. Вырăна та чиперех çитерĕ.

— Прахăр кум, тавтапуç... Пичкене хăвăртрах Энĕшкассине çитересчĕ...

— Энĕшкассине кайма май çук, Çтаппан кум.

— Ма тата?

Прахăр пĕлнĕ таран каласа пачĕ те, иккĕшĕ те чĕмсĕрленчĕç. Çтаппан хăй мĕнле майпа çакланнине ăнланчĕ ĕнтĕ. Кинне тытса кайнăшăн чун-чĕринчен пăшăрханчĕ, Макçăм сутни ăна питех тăвăллантарчĕ. Сывă пулсан, тем туса пăрахĕччĕ вăл. Халь:

— Пӳлĕхçĕм çырлахтăр... — теме кăна пултарчĕ те каллех тăнран ӳкрĕ.

— Ытлашши ан пăшăрхан-ха, Çтаппан кум. Сана Микула кумсем патне леçсе хăваратăп та хам стана таврăнатăп. Тен, Анук кумана та çăлма май килĕ... — Çтаппана йăпатса суранне çăмăллатасшăн пулчĕ Прахăр. Урхамаха ыраш ăшнелле тытса, çулран пăрăнчĕ.

Михха килĕнче ахăр ĕçкĕ пырать. Ыран ĕç ăнăçлă вĕçленессе, тарçисем каллех хăй умĕнче упаленессе ним иккĕленмесĕр шаннипе Михха, улпут-хуçасен йăлине мансах, казаксене чаплă хăнисене йышăнакан пӳлĕмĕнче хăналать. Эрех те пыл сăра ĕçсе хăюланнă казаксем асар-писер юрлаççĕ, ташлаççĕ. Икĕ хутлă пӳрт кисренсе кăна ларать. Исправникпе станувуй тата казаксен офицерĕ те калама çук хаваслă. Çапла вĕсем çулсене хураллама янă казак кĕнине те асăрхаймарĕç. Лешĕ офицер патне пырса чыс пачĕ те яланхи пекех парăннă та хисепленĕ сассипе чĕнчĕ:

— Ваше благородие!

Офицер пăтранчăк куçĕпе казак çине тĕллерĕ. Вăл ăçта пулнине, ăна улăштарма никама ямасăрах пăрахса килнине тавçăрса, сиввĕн ыйтрĕ:

— Мĕн хыпар? 

— Ваше благородие, пысăк инкек сиксе тухрĕ!

— Инкек?!. Мĕнле инкек тата?

Казак сăмах пуçарсан, пӳртри çуй-шав лăпланчĕ. Каласа пĕтерсен, офицер ура çине тăчĕ:

— Ăçта вĕсем?

— Стан кил хушшинче, ваше благородие! Офицерпе исправник, станувуйпа темиçе казак командăпа пынă пек, стан кил хушшине кĕчĕç. Кунта нимле лав та çук иккен. Казак вĕсенчен куласшăн-им?

— Лав ăçта, сукин сын? — хаяррăн кăшкăрса пăрахрĕ офицер.

— Çакăнтахчĕ, ваше благородие! — чĕтресе хуравларĕ казак.

Офицер казака çупса яма та хатĕрччĕ, тепĕр казакĕ чĕнни чарчĕ.

— Ваше благородие! — терĕ лешĕ, Прахăр пуртăпа çапса хăварнă казака асăрхаса, — Ивашук выртать!

Пурте ун патнелле кĕпĕрленчĕç.

— Мĕне пĕлтерет ку?

— Ним калама та аптратăп, ваше благородие. Манран тăрантас çинче ларса юлчĕ.

Кунта инкек сиксе тухнине пурте ăнланчĕç ĕнтĕ. Мĕнне пĕлес тесен, казака тăна кĕртмелле.

— Господа, эпĕ хвершăл патне çын ярам-ха, дежурнăй стражниксене тĕпчем! — тесе хăварчĕ станувуй.

Вăл дежурнăй пӳлĕмне пычĕ те пĕр стражнике хвершăл патне васкатрĕ, тепринчен кил хушшинчи лав пирки ыйтрĕ.

— Мĕнле лав, ваше благородие? — ăнланмарĕ лешĕ.

— Казаксем тытса килнĕ лав.

— Пире ун çинчен систермен-çке. Хамăр кил хушшине тухман та ним те пĕлместпĕр.

Станувуй тăшман вăрттăн тапăннине тавçăрчĕ. Ун пуçне тепĕр шухăш пырса кĕчĕ: «Арестленисене кăларса кайман-ши?» Вăл Анука хӳпнă пӳрте уçтарса кĕчĕ те:

— Анна Александровна! — терĕ. Анук, асаплантарма илсе каяçсăн суннипе, сасартăках сасă памарĕ. Станувуй чӳрече умне васкаса пычĕ, решеткене хыпашласа тĕрĕслесен, шартах сикрĕ. Йăнăшман иккен. Чăн та, хăтарма хăтланнă. Решетке тимĕрĕ ахальтен авăнман. Хăйне хăй лăплантарасшăн татах чĕнчĕ: — Анна Александровна, ма шарламастăр?

Анук, стена çумĕнче кукленсе лараканскер, станувуй решетке тимĕрне хыпашланине аван курчĕ. Çавăнтах вăл, кил хушшинче станувуйсене хускатнă темле ĕç сиксе тухнине сиссе, хăйĕн ăраскалĕ çинчен шухăшлама пăрахсах сасă пачĕ:

— Мĕн шарлас ман, ваше благородие...Шарлама юраманнине, халиччен сире хисеплени те ытлашшине лайăх кăтартрăр.

Станувуй урăх пĕр сăмах каламасăр тухрĕ.

Çак хушăра хвершăла илсе килчĕç, вăл выртакан казак ал тымарне тытса пăхрĕ. Казак чăн та чĕррине ĕненсен, тем шăршлаттарчĕ. Казак йăшăлтата пуçларĕ. Хвершăл тăратса лартсан, вăл тăрăлса çитеймен куçĕпе йĕри-тавра тăракан çынсене тинкерчĕ.

— Ивашук!

Офицер чĕннине илтсен, казак тăма хăтланчĕ тăраймарĕ.

— Юрать, ан хускал! Каласа пар-ха, мĕн пулса иртнĕ кунта, кам анратса хăварнă сана?

— Ваше благородие, эпир пĕр çынна лавĕ-мĕнĕпех тытса килнĕччĕ. Хураллама юлтăм та, тăрантас хыçĕ çине тайăнса, табак туртас тенĕччĕ. Пуçран темпе çапнине туйрăм. Урăх ним те астумастăп.

Темле май тĕпчесен те, казаксем тытса килнĕ çын Çтаппан иккенне чухламалла каласа параймарĕç. Пуриншĕн те çакă паллă ĕнтĕ: тытса килнĕ çынна ятарласах илсе кайнă пулсан, вăл ахаль çын мар. Атăлкасси таврашнелли лару-тăрупа çыхăннăскер. Ку çын инçетрех мар-и, тен, хуса çитмелле пек суннипе офицер команда пачĕ:

— По коням!

Çтаппан урхамахĕ хыççăн чупса курнă казак: «Хăвалама хăтланни усăсăр, хуса çитес çук», — тесе астутарасшăнччĕ, начальникĕ хушнине пĕр сăмахран тӳма хăнăхнăран шарламарĕ. Ыттисемпе пĕрлех вĕçтерчĕ.

— Ваше высокоблагородие! — кил хушши пушанса юлсан, исправнике чĕнчĕ станувуй, — кабинета атьăр-ха, ман сире пĕлтермелли пур... — Кабинета кĕрсен, хăйне канăçсăрлантаракан шухăшне пĕлтерчĕ: — Ваше высокоблагородие, пăлхавçăсем казака анратса такама лавĕ-мĕнĕпех кăларса кайнипе çеç çырлахман. Вĕсем Анна Александровнăна та хăтарма тапăннă... — Исправник ĕненмен пек пăхнине асăрхасан тата тимлесерех çирĕплетрĕ: — Çапла, ваше высокоблагородие, тимĕр решеткене çĕмĕрме хăтланнă. Ман шутпа, вĕсем Анна Александровнăна ирĕке кăларма тата килмелле. Николай Степанович унсăрăн лăпланас çук. Вăт... Анна Александровнăпа теприне Хусана ăсатсан шанчăклăрахчĕ.

Забастовка пуçарнă бурлаксене çăмăллăнах парăнтарма çуккине, вĕсем хĕçпăшалпа та ним шеллемесĕр кĕрешме хатĕррине исправник аван курчĕ ĕнтĕ. Ахальтен-и пĕр стражникĕпе казака вĕлернĕ, уретникпе тепĕр стражникĕн куçне сиктерсе кăларнă. Çапах та станувуй сĕннние килĕшесшен пулмарĕ. Ку вара ытла хăравçăланнине, тăшман хăватлине пĕлтерĕччĕ.

— Хуралçăсен йышне хушатпăр. Ан тив, килсе капкăна çакланччăр.

— Тĕрĕс, ваше высокоблагородие, хуралçăсен йышне камсемпе хушăпăр? Стражниксемпе-и? Вĕсен ахаль те сехри хăпнă, çавăнпа шанăç сахал. Казаксене тăратас, ыран халăха хăвалама каяс вăя чакарма тивет. Анна Александровнăсене Хусана ăсатсан, хураллама тăратас вăйпа урăх çĕрте усă курăпăр. Тата Хусанти следовательсем пирĕнтен хăвăртрах чĕлхисене уçĕç. Пирĕн телейшĕнех-и, тен, тепĕр çур сехетрен пăрахут анмалла. Исправник килĕшрĕ.

Юланутлă казаксем сиккипе уя тухрĕç те çул икĕ еннелле уйрăлнă çĕре çитсе чарăнчĕç. Сулахай енчи — Хусаналла, сылтăмри Ĕнел общинин ялĕсене кайнине чухлаççĕ вĕсем. Çтаппана хăваланă казак каласа панă тăрăх, стана тытса пынă çын Хусан енчен килнине аса илсе, офицер çак çул çине пăрăнчĕ. Кĕçех çула урлă çын тăсăлса выртнă тĕле çитрĕç. Офицерпа темиçе казак, йĕнер çинчен анса, çывăха пычĕç. Çухалнă казакне палласан, ирĕксĕрех карттусĕсене хывса чĕмсĕрленчĕç. Офицер çилли тăвăлса килчĕ. Вĕлерекене тытасчĕ кăна, йăхĕ-тĕпĕпе пĕтерĕччĕ. Казак виллине Атăлкассине илсе кайма хушрĕ.

Офицер лав йĕрри ăçталла кайнине йĕрлеме хăтланчĕ. Вĕт чулпа хутăшлă хĕрлĕ тăпра нумаях пулмасть çуса кайнă çумăр хыççăн тимĕр пек хытса ларнипе нимле йĕр пурри те палăрмасть. Вара вăл ытларах пайне хăйпе пĕрле Хусан еннелле илсе кайрĕ. Тепĕр пайĕ Энĕшкасси еннелле вĕçтерчĕ. Анчах тем чул çӳресе те, никампа тĕл пулаймасăрах таврăнчĕç.

Микуласем Кĕчĕере çитнĕ çĕре икĕ лаши те йĕп-йĕпе тара ӳкрĕç, хашкаса кăна сывлакан пулчĕç. Анчах куна йӳпсеме вăхăт çук. Лашасене стрелок хапхи тĕлне тăратрĕç те алăка шаккарĕç. Кил хушшинче йытă хаяррăн вĕрме тапратрĕ. Кĕçех ăна арçын сасси лăплантарчĕ.

— Кам унта?

Микула хирĕç сасă парсан, пĕчĕк хапха уçăлчĕ те Ганият курăнчĕ. Вăл, Микула килес вăхăт маррине астунипе тата икĕ лав патĕнче икĕ палламан çын пуррине асăрхасан, теме сиснĕн хумханса ыйтрĕ:

— Мĕн çăмăлпа Николай Степанович?

— Ун çинчен кайран калаçăпăр, Ганият. Халь акă мĕн: Саначин çĕрпӳрт ăçтине пĕлет вĕт?

— Пĕлмесĕр, ара.

— Вăт... Эсĕ пушă лавне кил хушшине кĕрт те Саначина кунта кăлар. Хăвăн икĕ лашуна кӳлсе хатĕрле. Тислĕк айĕнчи япаласене кăларса урапа çине тие. Сана çак юлташ пулăшма юлать, — Микула наборщик çине тĕллесе кăтартрĕ. — Эпир çĕрпӳрте кайса килнĕ çĕре хатĕрлĕр.

Ганият лашана кил хушшине кĕртрĕ. Кĕçех Саначин тухрĕ.

— Аркади пичче, вăрманти çĕрпӳрте ертсе кай пире! — хушрĕ ăна Микула.

Саначин вăл мĕнле ĕçпе килнине ыйтса пĕлесшĕнччĕ, хăяймарĕ.

— Атьăр! — тесе кăна йыхăрчĕ.

Вĕсем прачакпа вăрманалла кĕчĕç. Таврара ним сас-чӳ те çук. Кайăк-кĕшĕксем те канаççĕ пулмалла.

— Çитрĕмĕр, лашана тăрат! — терĕ юлашкинчен Саначин, хăй кăна асăрхама пултарнă мăкăль тĕлне çитсен.

Вĕсем ансăр шăтăкран пĕшкĕнкелесе шала кĕчĕç. Саначин чухпах тупма хăнăхнă лампине çутрĕ те, Микуласен куçĕ умне самаях аслă ăшчиклĕ çĕрпӳрт тухса тăчĕ. Çĕре касса тунă сак çинче улăм сарăлса выртать. Ĕлĕк кунта кăмрăк çунтарнине аса илтерекен пысăк çăварлă кăмака çĕмрĕкĕ кăна тăрса юлнă. 

— Фома Семенович, мĕнле, килĕшет-и? — ыйтрĕ Микула.

— Кунта килĕшмесен тата ăçта килĕштĕр? Кашласа ларакан сĕм вăрман. Ир тăрсан, кайăк-кĕшĕксем саламлĕç. Каç пулса çывăрма выртсан та, ырă каç сунса юрă шăратĕç. Дачăри пекех пурăнăпăр! — Микула кăмăлĕ май шӳтлерĕ Ильин. 

— Ĕнтĕ ĕçе тытăнмалли çеç. Тул çутăлнă çĕре наборласа пичетлеме ĕлкĕрсен питех аванччĕ. Хатĕр листовкăсене стрелокран парса яратăн.

— Пурте эсир каланă пек пулĕ, Николай Степанович. 

Вĕсем ал тытса уйрăлчĕç. Çĕрпӳртрен чылай аякка кайсан, Микула сăмах пуçарчĕ.

— Ну, вăт... Аркади пичче... Эсĕ ĕç çук тесе пăшарханаттăн. Ĕç сан валли те тупăнчĕ...

Саначин ĕçсĕрленсе пурăннипе йăлтах тунсăхласа çитнĕччĕ. Çавăнпа вăл хаваслансах сăмах хушрĕ:

— Юлашкинчен те пулин ырă хыпар илтетĕп. Ывăç тупанĕ çине хăпарса тухнисем те пĕтрĕç ĕнтĕ. Ку вара тимĕрçĕшĕн алсăр тăрса юлнăпа пĕрех. Анчах мĕнле ĕç-ши?

Ĕçĕ лаçра мăлатукпа шаккассинчен кăшт урăхларах, Аркади пичче. — Саначин ăнланмасăр пăхнине асăрхасан, юлашки кунсенче мĕн пулса иртнине каласа пачĕ те шухăшне çапла вĕçлерĕ: — Хăвах куратăн ĕнтĕ, Аркади пичче, пурнăçа лайăхлатасшăн сехмет çăткăнлăхне хирĕç тапраннă кĕрешӳ малтанхи калăпĕнчен тухрĕ. Улпутпа мул хуçи çине тайăннă патша пуçпулса тăракан саманара йăла условишĕн пыракан кĕрешӳ патша стройне хирĕçле кĕрешĕве куçать.

— Нивушлĕ хĕçпăшалпах çалăçма тивĕ? — йăлтах ăнлансан та ĕненес килмерĕ Саначинăн.

— Эсĕ мĕн, казаксене камит кăтартма янă тетĕн-и? Çук, Аркади пичче, вĕсене патрона шеллемесĕр пеме хушнă. Тĕрĕссипе, юнлă çапăçу пуçланнă та ĕнтĕ. Сирĕн, хĕç-пăшалланнă юлташсен, забастовка тăвакан çынсен пурнăçне, пурлăхне упрама тивет. — Саначин темшĕн чĕмсĕрленччĕ. Ку Микулана килĕшмерĕ. — Аркади пичче, пăшăрханатăн мар-и? Ирĕксĕр илсе каймастпăр!

Саначин шартах сикрĕ. Микула çине кӳреннĕн пăхса хуравларĕ:

— Николай Степанович, эсир мана ним сăлтавсăр хур кӳретĕр!

— Иăнăшрăм пулсан каçарăр, Аркади пичче, — хăй шухăшне тӳрлетме васкарĕ Микула. — Ытла та ним шарламасăр пынипе иккĕлентĕм.

— Эсĕ илсе килнĕ хыпарсем минретнипе кăштах чĕлхе çыхланчĕ. Çавăнпа сасартăках ним чĕнеймерĕм. Тĕрĕссипе, эпĕ сирĕнтен пăрăнса юлас çине çыхланмăттăм та. Кĕрешӳ хĕрӳ тапхăра куçнă самантра тепĕр хут та çакна шантаратăп: тăван халăхшăн пуçăма хума та хатĕр!

— Ĕненетĕп, Аркади пичче! — Тимĕрçĕ аллине чăмăртарĕ Микула.

Стрелок кил хушшинче пурте хатĕр. Ганиятăн канса тăнă лашине кӳлнĕ. Пытарса усранă пăшалсене те кăларса тиенĕ. Тухса каймалли çеç юлнă. Саначин арăмĕпе сывпуллашиччен кĕтсе тăма лекрĕ.

— Вăхăта ытлашши ирттерес марччĕ, Аркади пичче! — астутарса ăсатрĕ Микула.

— Николай Степанович ма килнĕ? — хăйне хумхантаракан ыйтăвне пачĕ Наталле упăшкине.

— Мана Энĕшкассине илсе кайма.

Наталле хавасланчĕ. Унти лару-тăру лăпланнă, киле таврăнма май пур пек туйăнчĕ ăна. Пӳртне-çуртне, выльăххи-чĕрлĕххине, чăххи-чĕппине курасшăн вăл.

— Апла эпĕ те пыратăп!

Саначин арăмне суйса хăварасшăнччĕ, анчах ку шухăша хăвăрт сирчĕ. Тĕрĕссине пĕлтерсе хăварни пархатарлăрах пулассине ăнланчĕ. Вара Атăлкассипе Энĕшкассинче мĕн сиксе тухнине, хăй унта мĕншĕн каяссине те каласа пачĕ. Арăмĕн куçĕнче куççуль юхса аннине асăрхасан, йăпатма васкарĕ:

— Наталле, макăрма кирлĕ мар. Эпĕ ик-виçĕ кунран мала ирттерес çук унта. Казаксене ăсатсанах таврăнатăп. Хăвна тăнăçлă тыткалама тăрăш.

Наталле чĕри ыратма чарăннăран мар, пурпĕр ним тума çуккине чухланăран парăнчĕ. Урăх ним калама аптранă енне:

— Киле кĕрсе пăхма ан ман вара, — терĕ.

— Çитсенех каятăп... — сăмах пачĕ те Саначин арăмне чуптуса уйрăлчĕ.

Перевозра Микулана юри янă паромпа кĕтсе илчĕç. Ваçлипе Микулана иккĕшĕ пĕр-пĕрне ĕмĕр тăршшĕпе курман пекех туйăнчĕ. Халь курнăçнăшăн хавасланса ыталанĕччĕç. Пурнăçри чи пысăк инкек — иккĕшĕ те мăшăрĕсене çухатни — вĕсен кăмăлĕсене пусарчĕ. Вара чĕнес мар тенĕ çĕртен саламлашрĕç те лавсене паром çине васкаса тиерĕç.

— Ăçта вăл? — Атăл урлă каçсан тин аса илнĕн ыйтрĕ Микула.

— Бакенщик патĕнче.

Трубасăр лампа çĕрпӳрт ăшчиккине вăйсăр кăна çутатсан та, Микула сак çинче выртакан Кĕтерука асăрхарĕ те чĕри татăлса ӳкес пек хурланчĕ. Ун куçĕ умĕнче мĕн çамрăкран пĕрле ӳснĕ, пилĕк çул хушши чи йывăр ĕçе пĕрле тунă хаклăран та хаклăрах тус-йышĕ. Вăл, ăс-тăнĕпе çеç ирĕке тухнă чăваш хĕрарăмĕ пулсан та, юлашки икĕ çул хушшинче ытла та пысăк пултарулăхне кăтартрĕ. Кĕтерук çĕрне-кунне, канăçне пĕлмесĕр ĕçленĕрен çĕршер хĕрарăм сехмете хирĕç улăп пек çирĕп тараççĕ. Микула карланкине йӳç кумкка пырса капланчĕ. Анчах тул çутăлса килни йăшăхнă кăмăлĕ хыççăн кайма ирĕк памарĕ. — Кум, тыт хăвăртрах! — терĕ вăл. Ваçлипе иккĕшĕ Кĕтерука утă сарнă урапа çине вырттарчĕç те лашисене малалла хăваларĕç.

Кĕтӳ çулĕ çинчи пылăха ик çĕр-виç çĕр çын пухăннă. Кунта сунара çӳрекен пăшалпа хĕçпăшалланнисем те сахал мар. Ыттисем яланхи майлах пакурпа. Аврисене кăна вăрăмраххине лартнă. Унпала аякранах çапса ӳкерме аван-çке. Халăх Микулана ăшшăн та чĕмсĕрленсе кĕтсе илчĕ. Кунашкал пулма сăлтавĕ те пур çав: вĕсем Кĕтерука тиесе килнине курчĕç.

Микула халăх камăлне çĕклесшĕн шӳтлесе те пăхĕччĕ, çĕр çинче çын выртнине асăрхасан, çуйланса ыйтрĕ:

— Кам ку?

— Аçу... — такам ирĕксĕртен сасă пачĕ.

Микула выртакан çын умне пырса чĕркуçленчĕ.

— Атте.. Атте...

Куçне уçса ывăлне палласан, Çтаппан куçĕнчен куççуль юхса анчĕ.

— Пӳлĕхçĕм çырлахтăр... Сана кураймасăрах чун çĕре куçасран хăранăччĕ... — аран пăшăлтатса каларĕ Çтаппан.

— Кам тиврĕ сана?

— Казаксем...

Микула, унчченех ашшĕн ăраскалĕшĕн çуннăскер, халь пĕтĕмпех хăйне айăплă шутласа ӳкĕнчĕ:

— Атте, каçар, тархасшăн, сана систерме ĕлкĕреймерĕм...

— Маншăн хуйхăрса вăйна ан пĕтер... Çĕршер çын сан сăмахна кĕтеççĕ. Вĕсен шанăçне тӳрре кăлар. Парти кăтартса панă çулран ан пăрăн... — пурнăçĕ кĕскелсе килнипе халсăрланса самантлăха чарăнчĕ Çтаппан. Вара татах калама хăват çитерчĕ: — Тăшман пире шеллес çук... Хăвăр та ан шеллĕр... Сывă пул, ывăлăм... Пил сана... Ачасене... — Микулана пуçран савса хăварма аллине çĕклеме хăтланчĕ, çĕклеймерĕ. Сывлăшĕ татăлчĕ...

Микула ним тума аптранă енне икĕ аллипе пуçне ярса тытрĕ. Арăмĕ, Кĕтерук кумăшĕ тата ашшĕ те ирĕклĕхшĕн кӳнĕ парнесем пулчĕç.

— Тĕрĕс, атте, тăшман шеллемест пире, шеллес те çук. Вăл пире хĕн-хур айĕнче усрас вăхăта тăсасшăн никама та, ниме те шеллемест. Эпир те, эс калашле, шеллесе тăмăпăр. Юншăн юнпа тавăрăпăр!..



XXXVI


Тăван ялне Макçăм пуçламăш хут вăрă-хурах пек шикленсе таврăнчĕ. Полици станĕнче çынсене сутнăшăн ытлашши аванмаррине, намăссине те туйманччĕ. Ыран халăх умне курăнасси ăна йăлтах хавшатрĕ. Иккĕленмелли çук, вăл сутăнчăкне пĕлсен, ахаль иртмесси паллах. Çăварни эрни тухнă каç Микула ахаль асăрхаттарчĕ-и. Макçăм, килтисенчен именсе, пӳрте ним сас-чӳ тумасăр кĕчĕ. Вăйсăр тĕлкĕшекен лампине те пысăклатмасăрах выртасшăнччĕ. Упăшкине тытса кайнипе вилесле хăраса ӳкнĕрен кăтăш та пулман Верук сасартăк вырăн çинчен сиксе тăчĕ.

— Макçăм, эсĕ таврăнтăн-и?

— Курмастăн-им?.. — темле салхуллă та калаçас килмесĕр хуравларĕ Макçăм.

— Куратăп та ĕненес килмест. Тытса кайрĕç те пуçна çирĕç тесе чун юлмарĕ.

— Ман пуçа мĕн тесе çиччĕр вĕсем!..

— Шан вĕсене... Ав, сан хыçран станувуй килсе Анук кумапа вĕсен аслă прикащикне илсе кайнă. Прахăр арăмĕпе Кĕтерук ачине саламатпах хĕнесе хăварнă, теççĕ.

— Пирĕн мĕн ĕç унта?

Верук упăшки çине тĕлĕнсе те ăнланмасăр пăхрĕ.

— Мĕн калаçатăн эсĕ, Макçăм?

— Эпĕ çавна калаçатăп, ялти кашни çыншăнах чĕрене хускатса ларма тара кĕрĕшмен эпир!

— Макçăм, кирлĕ мара ан пакăлтат! Е Анук кумасем чи çывăх çынсем иккенне мантăн-и?.. Çитменнине, чĕре хускалмалăхне сăлтав татах пур. Уçка та таврăнмарĕ, Ваçли çинчен те сас-хура çук. Вĕсене те тытса кайсан, мĕн курмалла?

— Хамăр ачасемшĕн пушшех пăлханма кирлĕ мар. Эпĕ вĕсене айăпласран çăлса хăварнă.

Верук Анук кумăшĕн ăраскалĕ пирки пăшăрханнине мансах:

— Чăнах-и? Хăтарма мĕнле май килчĕ? — терĕ хаваслăн.

Арăмĕн кăмăлĕ уçăлнине сиссен, паянхи ĕç-пуç çинчен пытармасăр каласа парса, Макçăмăн чунне лăплантарас килчĕ. Верук ана ăнланса ун хутне кĕрессе те шанать вăл.

— Сехре хăпартса пурăннипе çитет! Эпĕ вĕсене те ырă сунтăм, патшана вырăнтан кăларас, халăха пăлхатас вăйă ырăпа вĕçленес çук терĕм. Вăйăран вăкăр тухман пек чухне ку ĕçе пăрахма, ман ачасене те пулин хăтарма ыйтрăм. Чĕрене хурас вырăнне, вĕсем мана хăратма пикенчĕç. Хама та, ачасене те вилĕм шăтакĕ патнех илсе çитерчĕçю Анчах вĕсен усал вăййишĕн пирĕн ма пĕтсе лармалла-ши вара? Мĕншĕн ачасен пуçне çиме ирĕк памалла?..

Макçăм ячĕсене асăнмасăрах ятлаçсан та, Верук тавçăрчĕ. Ачисем Микуласемпе çыхăнса ĕçленине, вĕсем ăс панине, ертсе пынине лайăх пĕлет вăл. Упăшкин калаçăвĕнче темле киревсĕрлĕх пурри палăрнипе кичемленчĕ.

— Макçăм, тем пакăлтататăн эсĕ?

— Эпĕ çавна пакăлтататăп, — вĕçне çитиех пĕлтерме шутласа, сассине пĕчĕклетрĕ Макçăм, — пирĕн ачасем айăплă марри, вĕсене çынсем аташтарни çинчен станувуя пĕтĕмпех каласа патăм.

Верук ăнланчĕ. Паян вăл Ануксене такам сутнă хыпар сарăлнине илтнĕччĕ. Ял-йышсемпе пĕрле сутăнчăка хăй те çилленнĕ, ылханнă та. Сутăнчăкĕ ун упăшки иккен. Верук вуттăн-хĕмлĕн пулса кайрĕ.

— Ирсĕр ĕçе тума епле хăйрăн эсĕ?!

Ĕнтĕ Макçăм тĕлĕнчĕ: 

— Мĕн терĕн эсĕ?!

— Ах, турă, Макçăм... — чунтан кӳренсе хуравларĕ Верук, — Анук кума чухлĕ ырă çынсене сутма мĕнле хăйрăн? Сан ачусене пăявпа çыхса çавăтрĕç-им вĕсем? Халăх куçĕ умне мĕнле курăнмалла ĕнтĕ?

Арăмĕ хута кĕрес вырăнне питлени Макçăма минретсе пăрахрĕ. Усал сăмаха ял çине никам кăлармасан та, арăмĕ кăларассăн туйăнчĕ. Вара чăннипех те ырри пулмĕ. Инкек айккипе иртсе кайтăр тесен, арăмĕн чĕлхине çырттармалла.

— Эсĕ çăварна хупласан, чиперех пурăнăпăр!

— Эпĕ шарламасан та, халăх çăварне хуплаймăн! Халăх çĕр тĕпĕнчине те витĕр курать. Вара эсĕ ачасене çăлма мар, хăвна та, пурне те пĕтерĕн... Санран путсĕр этем тĕнчипе çук...

Макçăман ахаль те тулашакан кăмăлĕ тилĕрсе кайрĕ. Вал арăмне халь çапса ӳкерес пек чупса пычĕ те:

— Çăварна ан уç тенĕ сана, каяннăй пуçĕ! — тесе кăшкăрса пăрахрĕ.

Ашшĕпе амăшĕ мĕн калаçнине, мĕн хăтланнине итлесе-курса выртакан икĕ хĕрĕ тăрса ларчĕç.

— Атте, атте... мĕн тăватăн... Аннене ма тиветĕн! Хĕрĕсем ӳпкелени Макçăма вăтантарчĕ. Вăл урăх пĕр сăмах чĕнмесĕр, хывăнмасăр путмар çине выртрĕ.

Текех чĕнсе патак çиесрен хăранипе Верук лăмпăна сӳнтерчĕ.

Анчах нихăшĕ те çывăраймарĕç. Ку пӳртри пурнăçа пуçламăш хут ниепле сирме çук хуйхăпа тарăху пусарса лартрĕ. Çапла тем вăхăт иртсен, хапхана шаккани илтĕнчĕ те, Макçăмпа арăмĕ харăсах вырăн çинчен сиксе тăчĕç. Верук лампа çутасшăнччĕ, упăшки чарчĕ.

— Тăхта-ха, ан çут... — терĕ вăл. Чĕри ытла та вырăнта маррипе инкекрен тĕттĕм çĕрте пытанса юлма май пур пек туйăнчĕ ăна.

Верук Уçка таврăннă пек сунса:

— Хăмăр ачасем шаккаççĕ-и, тен, ма тухса уçмастăн?! — тесе сĕнчĕ упăшкине.

Çав вăхăтра чӳречене татах шаккарĕç.

— Анне, уç-ха!

— Ара, Ваçли-çке ку! — сассинченех палларĕ те Верук васкаса тухрĕ. Хапха умне пырсан чĕнчĕ: — Ваçли, эсĕ-и?

— Эпĕ, анне... — Ваçли кил хушшине кĕчĕ.

— Ах, ачам... — ывалĕшĕн çунса пурăннăскер, халь вăл сываххине ĕненсен тӳсеймерĕ Верук, макăрса ячĕ. — Сана тытма килнĕ тенине илтрĕм те курассăн сунманччĕ... Уçка та таврăнмарĕ...

— Анне, лăплан... Эпĕ ирĕкре те сывах. Уçка та чиперех. Пирĕншĕн ан хуйхăр. Анчах шел, ман ытлашши калаçса тăма вăхăт çук... Вĕсем пӳрте кĕчĕç.

— Ара, Макçăм, ма лампа çутмастăн! — тĕттĕм çĕртенех ссă пачĕ те Верук хăех лампа çутрĕ.

Ваçлипе ашшĕ, пĕрне-пĕри витĕр ăнланасшăн пек, çиçĕмле пăхса илчĕç. Макçăм тӳсеймерĕ, куçне айккинелле тартрĕ.

— Ара, Ваçли, ма ют çын пек алăк патĕнчех тăратăн? Тĕпелелле ирт-ха. Халех апат хатĕрлетĕп. Çӳренĕ çĕрте выçă та пулĕ, канма та вырăн тупаймастăн-и, тен! — терĕ амăшĕ. 

Çенĕкре кĕпĕртетни илтĕнчĕ. 

— Çын пур мар-и çавăнта?

— Анне, лăплан... Ман тус-йышсем кĕреççĕ.

— Çĕрле мĕн шыраса çӳреççĕ вĕсем? — юлашкинчен Макçăм та сăмах чĕнчĕ.

— Вĕсем сана хисеп тăвасшăн.

Макçăм ывăлĕн сăмахĕсем мĕне пĕлтерессе тавçăрма ĕлкĕриччен пурте винтовкăпа хĕçпăшалланнă Саначин тата виç-тăватă арçын кĕрсе тăчĕç.

Макçăм сехри хăпрĕ. «Микула кумсене сутнăшăн тавăрма килмерĕç-и?»

Ваçли ашшĕн шухăшне çирĕплетесшĕн пекех хыттăн хушрĕ:

— Илсе кайăр!

Макçăм йăлтах ăнланчĕ. Харрăн та шанчăксăрла çуйхашрĕ:

— Мана пĕтерсе чапа тухас терĕн-и-мĕн?!

— Эпĕ мар, эсĕ хăвна ху пĕтернĕ. Кĕрешĕве хутшăннă чухне тупа тунине мантăн-и? Ун çинчен сана çăварни эрни тухнă каç Микула кум татах астутарнăччĕ. Ĕнтĕ халăх умĕнче явап тытма вăхăт çитрĕ, пыр!

— Ниçта та каймастăп!

— Максим Данилович... Сан пата эпир ача вăййи выляма килмен. Вăхăта ан ирттер! — сӳрĕккĕн каларĕ те Саначин Макçăма хыçран хупăрласа илчĕ.

Ыттиссм те кĕме хатĕрленсе тăчĕç, Макçăма парăнтарчĕç.

Ваçли пӳртех тăрса юлчĕ. Амăшĕ макăра-макăра ăна ӳпкелерĕ:

— Мĕн туса хутăн ĕнтĕ!..

Малтан тăн илеймесĕр ларнă йăмăкĕсем те макăрса ячĕç.

Амăшĕпе йăмăкĕсем хуйха ӳкнине курсан, Ваçли кăмăлĕ те çемеçме хăтланчĕ. Анчах сутăнчăк ашшĕне курайманни хăйне хăй алла илме пулăшрĕ.

— Анне... Йăмăксем... Макăрса куç вăйне ан пĕтерĕр, чĕрене ан хускатăр. Вăл çавна тивĕç. Унран ирсĕр чĕр-чун урăх çук. Вăл, хăй ирĕккĕн тупа тунине пăсса, Анук кумапа вĕсен аслă прикащикне тыттарса янă. Халь ĕнтĕ Микула кумпа Прахăр кума, Натюша шыраççĕ. Çавăнпа вăл ĕççыннисен тăшманĕ пулчĕ... Анне... Йăмăксем... Эпир, Уçкапа иксĕмĕр, сире нихçан та пăрахмастпăр... — Ваçли сасартăк амăшĕ умне чĕркуçленчĕ. — Анне, эпĕ сире ытла та пысăк хуйха кĕртсе ӳкертĕм-и, тен... Анчах кĕрешӳ çивĕчленсе пынă тапхăрта урăхла май çук. Тархасшăн, каçар... Тата пиллĕх пар...

Верук кĕрешӳ мĕнне питех чухламасан та, ывăлĕ мĕншĕн каçару тата пиллĕх ыйтнине ăнланчĕ. Юлашки тăват-пилĕк çул хушши ывăлĕсем мĕнле ĕçе, мĕнле кĕрешĕве хатĕрленнине курмасăр пурăнма тăм ухмах мар вăл. Куç лупашкине тулнă куççульне кĕпе çаннипе шăлса типĕтрĕ те аллине ывăлĕн пуçĕ çине хучĕ.

— Каçаратăп та... Пил паратăп, ачам... Уçкана та... Пихампар инкек-синкекрен упратăр сире. Тăшман кулли пулса ман чĕрене ан çунтарăр... Аçу çунтарни те ĕмĕр сӳнес çук...

Ваçли куçĕнчен савăнăçлă куççулĕ юхса анчĕ. Вăл амăшĕ ăнланасса шанманччĕ. Амăшĕ ăнланчĕ çеç мар, каçарчĕ, пил те пачĕ.

— Анне, пĕтĕм таса чунран тав тăватăп. Ман чĕрене пусса тăракан чула сирсе пăрахнăпа пĕрех пулчĕ. Ĕнен, нихçан та сан ятна çĕртмелле ĕç тумăп! — хавхалануллăн тупа турĕ те Ваçли, чĕркуççи çинчен тăрса, амăшне ыталаса чуптурĕ. Унтан йăмăкĕсем патне пычĕ. — Эсир мĕн çураçнă каччă тăратса хăварнă пекех ларатăр? Куçăрсене шăлăр та хаваслăрах пăхăр... Вăт çапла... Кунашкал маттур! 

Верук, ывăлĕ тухса кайма хатĕрленнине сиссе, аса илчĕ:

— Ара, Ваçли... мĕн те пулин çырткала-ха... Эсĕ выçах-и, тен?

— Çук, анне, эпĕ выçă мар. Ман васкамалла. Унта юлташсем кĕтеççĕ...

Якур хăй арăмне сутса пуçне çинĕшĕн мар, Ваçли пĕр стражникне вĕлернĕ тата уретникпе тепĕр стражникĕн куçне сиктерсе кăларнă пирки çирĕм пилĕк тенкине илейменшĕн пăшăрханнăччĕ. Пулштух эрех ĕçнĕ хыççăн тин пурне те манса килне хаваслăн таврăнчĕ. Пӳртре ашшĕпе амăшĕнчен пуçне урăх никам та çуккипе Улянасем патĕнчен ывăлне йăтса килесшĕнччĕ. Паçăр кӳршĕ çыннисем аяк пĕрчине шутлани манăçманнипе ку шухăша сирчĕ. Çенĕк урайне выртса, ыйха путрĕ.

Çĕрле, тем вăхăт çитсен, Якур хăйне çăлкаланине туйрĕ те хыçалалла хирĕлнĕ аллине тăсма хăтланчĕ. Аллисем хăйне итлеменнипе, темле хăрушлăх сиксе тухнине туйса, хыттăн кăшкăрса ячĕ.

— Кăраву-ул! Вĕлереççĕ! Кăраву-ул!

Çăварне тăлавар чиксе сассине татрĕç. Ура çине тăратса тулалла тăнкăртаттарчĕç.

Кил хушшинче Якур хăйне хĕçпăшаллă çынсем хупăрланине, вĕсен хушшинче Ваçли те пуррине асăрхасан, ни вилĕ, ни чĕрĕ пулса кайрĕ. Ан тив, вĕсем пĕр сăмах калаçмарĕç те, хăйне ырă енне тытса тухманнине ăнланчĕ. Çăлăнса юлас пек турткаланчĕ. Пусса илсе тухсанах персе пăрахассăн туйăнчĕ. Çук, персе пăрахмарĕç иккен. Услăх çулĕ çине тухса, часовня пулнă çĕрелле уттарчĕç. Кĕтӳ çулĕнчи пылăхра вĕсене хĕçпăшалланнă пысăк ушкăн кĕтсе илчĕ.

Йăлтах хăраса ӳкнипе куçĕ алчăрасан та, Якур çакна асăрхама ĕлкĕрчĕ: кунта Энĕшкассисене çеç мар. Ĕнел общинине кĕрекен кашни ялтанах пур.

— Çăварне чикнĕ тăлавара кăларăр!

Якур сасă еннелле çаврăнса пăхрĕ те Микула тăнине асăрхарĕ. «Ваçли... Микула... Иккĕшĕ те тăшмнсем. Ыррине кĕтмелли çук...» Вăл çăлăнăç шыранăн çуйхашма тытăнчĕ:

— Мĕн тума илсе килтĕр эсир мана кунта? Станувуя евитлесен, хăвăрах аван мар пулĕ!

— Ан хăрат. Эсĕ станувуя ахаль те ытлашшипех каласа панă. Ĕнтĕ ху сутнă парнене курма та тивĕç, — терĕ те ăна Микула айккинерех выртакан хĕрарăм патне çавăтса пычĕ.

— Кĕтерук! — сасартăк палласа илчĕ те Якур вут-кăвартан тарнăн каялла чакрĕ.

— Вĕлернĕ чух хăраманнине халь ма хăратăн тата...

Ĕнтĕ вăл сана кисĕппе ислетме мар, сив сăмахпа та хăртас çук... Ун чĕлхине ĕмĕрлĕхе çыхса хутăн, куçне ĕмĕрлĕхе хупрăн.

— Суя ку... Эп вĕлермен ăна!

— Апла... Эс вĕлермен иккен ăна... Кĕтерук кумапа Ваçли кум патне полицейскисене кам ертсе пычĕ? Забастовка пуçаракансем Ваçлипе Кĕтерук тесе станувуя кам кайса каларĕ?

— Вилĕм ăна!

— Вилĕм!.. — çиллĕ-тăвăллă чухне вăрман кашланă пек илтĕнчĕ халăх шавĕ.

Якурăн ура шăнăрĕсем лĕнчĕрех кайрĕç. Вăл сутнине пурте пĕлнине ăнланчĕ. Анчах вилес килмерĕ. Çĕре персе анчĕ те çĕлен пек авкаланса йăлăнчĕ:

— Халăх, каçарăр, тархасшăн... Станувуй сехрене хăпартса аташтарчĕ. Сутăнчăка кăларчĕ. Урăх нихçан та вĕсем майлă пулмастăп... Сирĕнтен ниçта та уйрăлмастăп...

— Вилĕм! — каллех шавласа илчĕ халăх.

Якура хуллăн-пĕççĕн тытса вăрман ăшнелле илсе кĕчĕç. Пĕччен пăшал сасси янласа илчĕ те, вăрман каллех шăплăха путрĕ.

Ушкăн варрине Макçăма кĕртсе тăратрĕç.

— Кала, Анна Александровнăна сутнăшăн мĕн чухлĕ тӳлерĕç сана?

— Вилĕм ăна!

— Вилĕм!

Макçăм ни вилĕ, ни чĕрĕ пулса кайрĕ. Кам çине шанăн кунта? Кам хута кĕрсе сăмах хушĕ? Тăван ывăлĕ чухлĕ тăван ывăлĕ тытса килчĕ те... Уçка хута кĕрĕччĕ-и, тен... Вăл таçта, курăнмасть.

— Акă ĕнтĕ тупа тунине манса сутăнчăка тухнăшăн халăх мĕн каланине хăвах илтрĕн, Макçăм кум... Çапла пуласса эпĕ сана малтанах асăрхаттартăм. Ман сăмаха ӳпсемерĕн. Сан халăхпа пĕрле, йывăрлăх килсен, унăн ăраскалне тӳссе пурăнас килмерĕ. Эсĕ çынсене пĕтерсе ху çеç пурăнма тăрăшрăн. Сехмете, патша йыттисене тус-йышлăха суйларăн. Çавăнпа сан никама та ӳпкелемелли çук. Пуриншĕн те ху айăплă...

Макçăм куçĕ умне çиçĕмрен те хăвăрт пĕтĕм пурнăçĕ тухса тăчĕ. Вăл чухăн та терт курса пурăнатчĕ. Арман хуçи пулчĕ те нимрен аптрамасăр, юрлă-варлă пурăнакан çынсен хисепне кĕчĕ. Ĕнтĕ çакнашкал телейлĕ пурнăç çинчен вилсе выртмалла-и-ха? Нивушлĕ чĕрне хури чухлĕ те шеллемĕç...

— Халăх, тунмастап, эпĕ, чăн та, пысăк айăпа кĕтĕм. Çакна шута илсе чĕрĕ хăварăр: эпĕ станувуй хĕненине тӳсеймерĕм. Каçарăр, чуна хăварсамăр, тархасшăн...

Халăх шеллеме мар, пушшех тăвăлланчĕ:

— Вилĕм ăна!..

Макçăма илсе кайрĕç. Каллех пăшал сасси илтĕнчĕ, икĕ сутăнчăк ятне нуша тӳссе пурăнакан çынсен ретĕнчен ĕмĕрлĕхе кăларса ывăтрĕ. Кĕçех Уçка юланутпа персе çитрĕ.

— Мĕнле кайса килтĕн? — ыйтрĕ Микула.

— Чиперех.

— Мĕн хыпар?

— Кĕтерук аппа пĕтнине... Анук аппана тытса хупнине пĕлсен питĕ хуйхăрчĕç. Сутăнчăксене ним шеллемесĕр пĕтерме хушрĕç. Эсир кĕрешӳре пĕччен мар. Сире хулари рабочисем Миххан тата казак-стражниксен чури пулма памăпăр терĕç. Тата... — Уçка кĕсйинчен хут татăкĕ кăларчĕ. — Çак хута парса ячĕç.

Вулама пуçласанах, Микулана халь çеç çунтаракан хуйхисем сирĕлнĕн туйăннипе чĕри ыррăн вăркăшма тапратрĕ. Пичĕ-куçĕ çине ним инкексĕр те лайăх пурнăç чухнехи сăрсем тапса тухрĕç. Сахал кĕтнĕ-и вăл ку хыпара... Вăхăт вăраха тасăлнипе тепĕр чухне шанăçне çухатнă тĕлсем те пулкаланă. Çук, кĕтни харама каймарĕ. Инçетри çĕршывран, вуншар çын алли витĕр тухсан та çитрĕ-çитрех. Микула хăй ăшĕнче вуласа тухрĕ те халăх çине ăшшăн та хавхалануллăн пăхрĕ:

— Юлташсем! Пире хулари рабочисем пулăшма хатĕрри çинчен Уçка каласа панине хăвăрах илтрĕр ĕнтĕ. Анчах вăл ырă хыпар татах илсе килнĕ. Хĕлле сирĕн хушăран нумайăшĕ, юнлă патша стройне хирĕç кĕрешес ĕçе пулăшса, кам мĕн чул пултарнă таран укçа панăччĕ. Çак укçана Раççейри рабочи класăн çулпуçĕ — Ленин патне янăччĕ. Хулари тус-йышсем эпир янă укçапа пĕчĕк çырăва Ленин илни çинчен пĕлтереççĕ. — Итлесе тăракансем хушшинчен савăнса пăшăлтатни илтĕнчĕ. Микула малалла каларĕ: — Акă мĕн çыраççĕ вĕсем: «Хисепле Николай Стеланович... Çак кунсенче инçетри çĕршывра пурăнакан çулпуçран çыру çитрĕ. Чăваш чухăнĕсем янă çырăва, укçана та илнине пĕлтернĕ вăл. Тата çăпла çырнă: чун-чĕререн тав тăватлăр. Ĕмĕр тăршшĕпех хĕн-хур айĕнче те тĕттĕмре пурăннă чăваш чухăнĕ патша стройне хирĕç кĕрешекен революциллĕ юхăма хутшăнни питех савăнтарать. Çавна шанăр: рабочипе хресчен тĕрĕслĕхĕшĕн çĕкленнĕ кĕрешĕве çĕнтерекен вăй-хăват тĕнчере çук. Вăхăт нумай та иртмĕ, рабочи класс ертсе пыракан революци çĕр улпучĕпе мул хуçин тытăмне çапса аркатĕ те, тĕнче хуçи ĕç пулса тăрĕ!» — Микула вуласа пĕтерчĕ те самантлăха чĕмсĕрленчĕ. Ун карланкине хаваслă кумкка капланчĕ. Юлашкинчен сăмахне халăха чĕнсе каланипе вĕçлерĕ: — Юлташсем, сехмет пире патша йыттисемпе хăратасшăн. Вĕсем пирĕн чи çывăх та паттăр çынсен юнне тăкрĕç. Анчах пире хĕçпăшалпа та, нимпе те парăнтарас çук. Пирĕн вăй-хăват вĕсеннинчен пин хут та пысăкрах! Эпир вĕсене пуриншĕн те тавăрма хатĕр! Юнлă патша самани тĕп пултăр!

— Тĕп пултăр! — шавласа илчĕ халăх.

Ахаль чухне пуп: «Калăм çĕр çывăракан райран тăрса юлать», — тесе хăратсан та, çĕр хута ыйхăсăр тӳссе ирттерекен сахал тупăнаканччĕ, çара çĕре выртса та кăтăш пулса илекенччĕ. Кĕçĕр вара пуринчен ытла Ĕнел çĕр общинине кĕрекен ял çыннисем вырăн çине выртсан та çывăрса каяймарĕç. Усала сиснĕн пакурĕсене ал айĕнчех тăратрĕç. Урăхла май çук. Пĕр талăк хушшинче ĕмĕр илтмен сас-хура сиксе тухрĕ. Атăлкассине казаксем килнĕ хыпар питех çуйлантарчĕ. Ырă енне маррине пурте чухлаççĕ. Е выльăх-чĕрлĕхе пухса кайĕç, е хăйсене Михха ĕçне хăвалĕç. Ирхи кĕлле кĕме йыхăрса чан çапнă сасă кĕтнĕ хăрушлăх çитнине систернĕн илтĕнчĕ.

Пуп та, ĕмĕрĕнче пуçламăш хут-и, тен, кĕçĕрхи çĕре çывăрнă-çывăрман ирттерчĕ. Михха тарçисем забастовка пуçарнинчен ытла арăмĕпе манашкăсем аялти кĕпе вĕççĕн килсе кĕни, часовньăна сăваплă иккунĕ-мĕнĕпех çунтарса янă тени пуçран кӳсекпе çапнă пек минретрĕ. Усал хыпарсем çине-çинех çитрĕç. Пăлхавçăсене ертсе пыракансем Макçăм ывăлĕпе Кĕтерук иккен. Пуп халиччен пĕлнĕ-и вĕсене? Юлашки çулсенче Макçăмпа çăкăр-тăварлă пурăннăран Ваçлине лайăх астăвать. Вăл путсĕр çамрăк тени асĕнчех. Качча кайнă хĕре юратса авланман, хусах пуççăн ашшĕнчен уйрăлса тухнă çамрăк прихучĕпе мар, уесĕпе те çук-и, тен. Кĕтерук çинчен шухăшлама хăтлансан, пилĕк çул каярах пулса иртнисене аса илчĕ. Михха хушнипе вăл Анук укçа ăçтан тупнине вăлтса пĕлме пырса кĕчĕ. Такам хĕнесе пит-куçне кăвакартнă хĕрарăм сасартăк пул умне чĕркуçленчĕ те упăшкинчен уйăрма йăлăнчĕ. Пуп, тамăкпа хăратса, чиркӳ пĕрлештернĕ арлă-арăмлăха вилĕм кăна уйăрма пултарать тесе ĕнентерме тăрăшсан та, хĕрарăмăн ирĕке туртăнакан кăмăл-шухăшне путараймарĕ. Сĕмсĕркке чăваш хĕрарăмĕ чиркӳ йăлисем çине тапăнни пупа тилĕртменччĕ-и? Станувуй, Николай Степанович килне ухтарса, арăмĕпе приказчикне тытса кайнă. Вĕсем те турăпа патшана хирĕçле кавара хутшăннă тесе кам шутланă? Çак харушă ĕçсем пĕтĕмпех ăна шанса панă прихутра аталаннă. Чиркĕве пырсан, пуп çакна та асăрхарĕ. Халиччен, ĕççи пулсан та, ирхи кĕлле арçынсем те килекенччĕ. Паян темиçе ватăпа Касмухха çеç куçа курăнчĕç. Пуп килти тумтирне улăштарса тăхăнчĕ те кĕлĕ тума тытăнас вырăнне амвон çине тухрĕ. Чăрсăр куçĕнчен хĕлхем ыткăнтарса:

— Ĕненекенсем! — хулăн та уçă сассипе стенана чĕтретрĕ, — Христос турă пире: «Тĕнче пĕтес çĕр çине çылăхлисене суд тума килес вăхăт çывхарсан, антихрист сире астарса ярĕ те, тăванне-мĕнне пĕлмесĕр çапăçма, теприсен мулне туртса илме тата турăпа патша туса панă йĕркесене тапăнма пуçлăр!» — тесе астутарнă. Хăвăрах куратăр ĕнтĕ, ĕненекенсем, çак самант çитрĕ. Эсир, антихрист вĕрентнĕ хыççăн кайса, çын мулне туртса илесшĕн кĕрешӳ пуçарнă. Чунăрсене тамăка ярасшăн туррăн çуртне, часовньăна, сăваплă иккунĕ-мĕнĕпех çунтарнă. Сире çакнашкал аташтарса çылăха кĕртекен антихристсем камсем-ха? Прахăр хĕрĕ Кĕтерукпа Максим Данилов ывăлĕ Ваçли тата Микула сутуçăпа арăмĕ. Вĕсем, малтанхи çынсене улталанă çĕлен пекех, куç умĕнче чĕкеç чĕлхиллĕ курăнма тăрăшса, сирĕн хушша вилĕмле наркăмăш сарнă, сире çылăха кĕртнĕ, тамăк хуранĕ анине илсе çитернĕ. Туррăн таса чиркĕвĕ кунашкал антихристсене тӳсме пултараймасть. Вăл Микулапа арăмне, Ваçлипе Кĕтерука та хăйĕнчен уйăрса ылханать... Сире вăхăт пур пек чухне хăрушă суда тивĕçлипе кĕтсе илмелĕхне çылăхăрсене каçарттарма, турăпа патша йĕркисене парăнса пурăнма, антихристсен сăмахĕсене хăлха айккипе ирттерсе яма чĕнет. Вара турă каçарĕ те, эсир ĕмĕрех сăваплă пурнăç тулăр... — Пуп чĕркуçленчĕ, кĕле сăмахĕсене макăрнă пек каласа юрласа ячĕ: — Эй, виçпуçтаçлă турă, хăвăн çылăхлă халăхна çăлсам!

Кĕлтăвакансем хушшинче ĕсĕкленĕ, пăшăрханса ассăн сывланă сасăсем илтĕнчĕç. Анук амăшĕ Наçтик вара çурăлас пек хурланчĕ. Чун юратнă хĕрне чиркӳрен уйăрса ылханчĕç. Ку тери хăрушă çылăхпа намăса никам тӳсмен. Ял-йыш умне мĕнле курăнмалла-ши, çĕр çинче мĕнле утса çӳремелле-ши?.. Антихристсемпе ма çыхланнă-ши çавсем? Турăпа патшана хирĕç ма кайнă-ши?

Пĕр Касмухха кăна паян нихçанхинчен савăкрах. Хĕлле Микуласем патшана хирĕç кавар тунă пек кăтартни пĕрре те элек мар иккен. Халь вăл ун чухне каланине хаваспах тепĕр хут çирĕплетĕччĕ. Юлашкинчен те пулин ун тĕлне сиксе тухнă инкек сирĕлчĕ. Вăхăт килсен Михха та, хăй йăнăшне ăнланса, туртса илнĕ çаранне каялла тавăрса парĕ. Ĕнел халăхĕ каллех аслă уполномоченнăя, чиркӳ старостине суйлĕ, Мошков унпа тата таччăн çыхăнса ĕçре пулăшу кăтартĕ. Станувуя ят тивертмесĕр хăвармĕç-ха.

Ирхи кĕлĕ пĕтрĕ. Хĕрӳ ĕç вăхăтĕнче яланхи пек кăнтăрлахи кĕлле юлакансем сахал тупăнчĕç. Ĕненекенсем, ĕнси çине чул тиенĕн йывăрланса, килĕсене саланчĕç.

Наçтик таврăнчĕ те çын умĕнче намăс çунтарнă кăмăлне ирĕк пачĕ — хурлăхлăн макăрса ячĕ.

Хĕрне тытса кайнипе çуйланнă Сантăр, арăмĕ тем илтсе килнине сиссе, хăвăрт ыйтрĕ:

— Тата мĕн пулнă?

— Ах, Сантăр... Эпир никам курман хурлăха куртăмăр. Пирĕн Анука пачăшкă ылханчĕ, чиркӳрен уйăрчĕ...

Наçтик упăшки макăрмасан та хута кĕрессе шанчĕ, анчах йăнăшрĕ. Сантăр тăвăлланса кайрĕ.

— Ăхă, куççуль юхтаратăн-и?! Юхтар, юхтар! Хĕре путсĕр çынна качча парасшăн эсĕ тăрăшмарăн-н? Эпĕ асăрхаттарнине ним вырăнне хумăрăн мар-и? Вĕсен хутне кĕмерĕн-и? Вăт, савăн ĕнтĕ...

— Ах, Сантăр, çапах та ытлашши калаçас мăрччĕ.»

— Çитет, хупла çăварна! Çук ман хĕр! Пачăшкă ылханни ун пуçĕ çине ӳктĕр! — Сантăр арăмне çапса пăрахма та хатĕрччĕ. Кĕрӳшĕпе хĕрĕн пурнăçĕ çавнашкал вĕçленессе пĕлнĕ пекех, хăй вĕсемпе явăçманнишĕн хĕпĕртенипе кăмăлне çавăрчĕ...



XXXVIII


Рейдăра хурал тăнисемпе вĕсене улăштарма килнисем аллă çын ытла пухăннă та апат çимелли сарай айĕнче кĕпĕрленсе тăраççĕ. Ваçли вĕсене лару-тăру çинчен каласа парать. Кĕтерукпа Çтаппана вĕлернине илтсен, бурлаксен куçĕсем шывланчĕç. Вĕсем Çтаппана çĕр общини уполномоченнăйĕ чухне яланах хăйсен хутне кĕнĕшĕн, пуянсенчен хăрамасăр хирĕç тăнăшăн хисепленĕ пулсан, забастовка пуçланнăран вара Кĕтерук чапĕ халăх хушшине юмахри майлах хăвăрт сарăлнă. Халь ăна пĕлмен, хисеплемен çын та çук. Халăхшăн Микулапа арăмĕ кам иккенне халь тин пĕлчĕç те, Анука тытса кайнăшăн та чĕререн пăшăрханчĕç. Сутăнчăксене персе пăрахнине пурте хапăлларĕç. Ленинран хыпар килнине пĕлсен, бурлаксен кăмăлĕ каллех уçăлчĕ, вĕçне çитиех кĕрешес вăй-хăвачĕсем татах çĕкленчĕç.

Çак вăхăтра, кĕтмен-туман çĕртен, хăва кати ăшĕнчен юланутлă вунă казакпа стражник сиктерсе тухрĕç те турех бурлаксем еннелле чавтарчĕç. Бурлаксем самантлăха ним тума аптрарĕç. Ваçли тăнне-пуçне çухатмарĕ:.

— Юлташсем! — терĕ хумханса. — Казаксем ырăшăн килмеççĕ! Челенасем çине кĕрес. Вĕсем унта пыраймĕç. Тапăнсан пакурпа çапса ӳкерĕр! Кайрăмăр! Сапаланса чупăр!

Малтан Ваçли, ун хыççăн ыттисем, сĕтел урлах сике-сике, шыв хĕрринелле вашкăртрĕç. Анчах пурте хăтăлаймарĕç. Ăшăхрах çĕртен пыракансене казаксем хуса çитрĕç те саламатсемпе ăшалама, лашисемпе таптама тытăнчĕç. Юлашкинчен пĕр бурлакĕ тӳсеймерĕ, хăйне хуса çитнĕ казака хирĕç çаврăнчĕ те пакурĕпе пуçĕнчен лартрĕ. Казак сасă кăлараймасăрах шывалла тăрăнчĕ. Ыттисене йыхăрса, бурлак хаяррăн кăшкăрчĕ:

— Ан тарăр! Пакурпа лартăр!

— Хăйсене вилĕм!

Çапла шавласа илчĕç те бурлаксем казаксене хирĕç тапăнчĕç. Çапăçу кĕске пулчĕ. Шыва кĕнĕ казаксем хĕç-пăшалĕпе усă курма ĕлкĕриччен бурлаксем вĕсене сăнăран та çивĕч пакурĕпе чиксе те çапса ӳкерчĕç.

Ваçли маткă çине кĕрсе кĕнек хӳтлĕхне вырнаçма ĕлкĕрейнĕччĕ, пăшал сасси кӳплетрĕ те, казаксене хирĕç çапăçу пуçарнă бурлак шыва тăрăнчĕ. Тата пĕр-иккĕшне амантрĕç пулмалла, çуйхашни илтĕнчĕ. Ваçли çыран хĕрринелле пăхрĕ те унтах тăрса юлнă тăватă казакпа стражник пеме хатĕрленнине курчĕ. Сылтăмри казакĕ çине тĕллесе кĕрслеттерчĕ. Лешĕ йĕнерĕ çинчен касса янă пек персе анчĕ. Çав самантрах челена çинче револьвер сасси янрарĕ, йĕнер çинчен тепĕр казакĕ сирпĕнчĕ.

— Маттур, Аванов! — кам пенине тавçăрса мухтарĕ Ваçли.

Пĕр казакĕпе стражник каялла вĕçтерчĕç. Çапăçу вĕçленчĕ. Сывă юлнисем челенасем çинчен шыва сикрĕç, аманнă юлташĕсем патне пычĕç. Икĕ бурлакне вĕлернĕ, виççĕшне амантнă. Пурне те типĕ çĕре кăларсан, аманнисен суранĕсене ун-кун татăксем тупса çыхкаларĕç.

— Юлташсем! — терĕ Ваçли, бурлаксем салхуллине сиссен. — Пуçа усни пулăшас çук. Тăшман казаксене пирĕнпе куç хупмалла выляма яман. Юншăн юнпа тавăрса кăна эпир хамăр кăмăла тивĕçтерĕпĕр. Халĕ вилнисемпе аманнисене хăвăртрах кимĕ çине вырттарăр.

Темиçе бурлак юлташĕсене йăтса кайрĕç. Ыттисем казаксен хĕç-пăшалĕсене вăтăрса илчĕç те хăйсене Атăла ярăнтарчĕç.

— Юлташсем! — кимĕ çине ларма вăхăт çитсен чĕнсе каларĕ Ваçли. — Сехмет пирĕнпе ыррăн татăлас вырăнне, казаксене илсе килсе, юнлă çапăçу пуçарчĕ. Пирĕн те парăмра юлма юрамасть. Йывăçа хупăрласа тăракан плашкутсене татăр! Ан тив, сехмет йывăçĕ Атăл тăршшĕпех салантăр!

Бурлаксем самант хушшинче плашкутсене тата-тата ячĕç те, пиншер тăваткăл чалăш йывăç вырăнтан тапранчĕ.

Кимĕ çине ларсан, Ваçли рейда пурĕ те вунă казак çеç пынине аса илчĕ. Тепĕр ушкăнĕ, ахăртнех, улăха аннă-и, тен.

— Юлташсем, казаксем улăхри çынсене тем кăтартасран хăрушă. Пулăшма васкас! — терĕ вара вăл. Казаксенчен туртса илнĕ пăшала мĕнле тыткаламаллине, мĕнле авăрласа пемеллине вĕрентрĕ.

Ваçли йăнăшмарĕ. Тепĕр вунă казакĕпе пĕр стражник Энĕш кĕперĕ урлă каçрĕç те, утă çулакансен сехрисене хăпартмалла асар-писер кăшкăрашса, вĕсем çийелле ыткăнчĕç. 

— Казаксем килеççĕ!

Çак сасă улăх тавра çĕр çурса çаврăнчĕ. Чăвашсем ураписене тăратнă еннелле чупрĕç. Каярах юлнисене казаксем хуса çитсе саламатпа ăшаларĕç, лашисемпе таптатрĕç. Ураписене тăратнă çĕре çитме ĕлкĕрнисен çеç чĕри кăштах лăпланнă пек пулчĕ. Кунта, урапасен хушшине кĕрсе, саламатпа çунтарасран, лашапа таптатасран хăтăлма май пур пек.

Казаксем, икшерĕн-икшерĕн уйрăлса, чăвашсене темиçе тĕле хупăрларĕç те саламачĕсемпе сулкалашса кăшкăрашрĕç:

— Тухăр унтан! Хăвăртрах!

— Янашов çаранĕ çине утă çулма кайăр! — Никам вырăнтан хускалманнипе пĕри пăшалне хулпуççи çинчен илчĕ: — Виççĕ шутланă çĕре Янашов çаранĕ çине каймасан, хăвăра хăвăр ӳпкелĕр!

Пĕрре...Иккĕ... Çынсем ĕнтĕ Михха çаранĕ çине кайма та килĕшĕччĕç, ытла та тĕлĕнни тытса чарчĕ. Казак та çынах, пăшалпа пеме хăяймĕç. Анчах лешĕ Виççĕ теме çеç ĕлкĕрейрĕ — пăшал сасси янăрарĕ. 

Хĕрарăмпа пĕр пĕчĕк ача каснă пек ӳкрĕç те шăпланса выртрĕç. Аманнисем çухăрашма пуçларĕç.

— Господа казаксем! Мĕн хăтланатăр эсир?! — юлашкинчен хаяррăн чĕнчĕ пĕр арçынĕ.

Ăна çавăнтах персе ӳкерчĕç. Аслă улăха макăрни те хуйхăрса çуйхашнă шав тулчĕ. Хушăран: «Урăх ан перĕр, тархасшăн, пыратпăр!» — тесе йăлăннă сасăсем илтĕнчĕç.

Тепĕр самантран урапасем хушшине вилнисемпе аманнисем те пĕчĕк ачасем çеç юлчĕç. Темиçе ялтан килнĕ çĕршер çын Михха çаранĕ еннелле çул тытрĕ. Ĕнтĕ казаксене халăх утни çеç çырлахтармарĕ. Вĕсем çынсене саламатпа ăшала-ăшала чуптарчĕç.

Сасартăк Михха çаранĕ енчен хăватлăн юнаса кăшкăрнă шав янларĕ:

— Охо-хо-хо-хо!..

Пĕр ушкăн арçын те кӳсек, те темскер йăтса кунталла васканине курсан, казаксен чĕри савăккăн тапма тытăнчĕ. Хĕç-пăшалсăр çынсене хĕçпе касма аванах мар пек туйăннăччĕ, çапăçма килекенсене турама аллисем чĕтремĕç.

— Сабли вон!.. В атаку ма-арш! — команда пачĕ асли вырăнĕнчи.

Казаксем хĕçĕсене туртса кăларчĕç. Хирĕç тăшмансем килнĕ пек шутласа, бурлаксем çине ыткăнчĕç.

Казаксем, хĕçĕсене çиçтерсе, хăйсем çинелле вирхĕннине курсан, бурлаксем те сехĕрленчĕç. Юлташсем хавшанине сиссен, Ваçли те канăçсăрланчĕ. Малтанах вăл та казаксем саламатпа кăна тапăнĕç те, вĕсене пĕтерме темех мар тесе суннăччĕ. Халь ырри пулас çукки куç умĕнчех. Ваçли Саначин пăшал тыткалама, тĕл пеме, вăрçă ĕçне вĕреннĕ чухне ăнлантарнине аса илчĕ те, инçех мар хăва кати пуррине асăрхасан:

— Юлташсем, тăнăçлă пулăр! — терĕ пурте илтмелле. — Казаксем хăравçăсемшĕн çеç хăрушă. Хăраманнисемшĕн, çухалса кайманнисемшĕн тĕл пемелли катемпи кăна. Хăва кати ăшне кĕрер хăвăртрах!

Бурлаксем, вăй-хăват çитнĕ таран чупса, хăвалăха кĕрсе ӳкрĕç. Ваçли вĕсене казаксене пеме хатĕрлентерчĕ.

Лешсем бурлаксем хăва ăшне пытанасса кĕтменччĕ. Çак вĕсен çапăçас чăрсăрлăхне хавшатрĕ. Хăвалăха çитсен, казаксем ирĕксĕрех чарăнчĕç. Лашаран çӳллĕ хăва ăшне пуçсăрланса кĕрсен, хăйсене чиксе е çапса пăрахасран хăрарĕç. Бурлаксене хăва ăшĕнчен кăларас тесен, винтовкăран пемелле. Анчах хĕçе йĕнне чикме тата пăшал тытма команда париччен хăвалăхра пăшал сассисем кĕрĕслетрĕç. Харăсах пилĕк казакне тивертрĕç. Çак ытла та кĕтмен çĕртен пулнипе юлашкисем самантлăха минресе тăчĕç. Çав хушăра тепĕр хут печĕç те татах виçĕ казакне ӳкерчĕç. Икĕ казакĕ лашисене каялла çавăрчĕç. Хăрушлăхран хăтăлнăн шутласа тăнăçланма хăтланнăччĕ, вĕсен çулне сурăх кашкăртан хăранă пек Михха çаранĕ çинелле пыракан халăх пӳлчĕ. Вĕсем пăшал сассине илтнĕ, кун хыççăн казаксем ӳкнине, икĕ казакĕ çеç юлса нимне пĕлми каялла тарнине курсан, мĕн сиксе тухнине тавçăрчĕç те хăюлланчĕç.

Казаксем инкек сирĕлменнине ăнланчĕç, йӳпсесшĕн çеç пулмарĕç. Хĕç-пăшалсăр çынсене касса, таптаса хăварма темех мар пек сунчĕç. Хĕçĕсене кăларса, лашисене халăх çинелле тытрĕç. Пĕрре хăраса ирттернĕ, хăрушлăха хăнăхма ĕлкĕрнĕ çын вăй-хăвачĕ, хăюлăхĕ темиçе хут ӳсессе çеç чухлаймарĕç. Хресченĕн вăрăм авăрлă çави казак хĕçĕнчен çивĕчрех те хăрушăрах. Казаксем кама та пулин касма ĕлкĕриччен, вĕсене хăйсене чиксе пăрахрĕç.

Кĕçех бурлаксем те чупса çитрĕç. Ваçли урапа çине хăпарчĕ те:

— Юлташсем! — хĕрӳллĕн чĕнчĕ. — Сехмет хутне кĕрсе, пире çаратса пухнă мулне хӳтĕлесшĕн патша йыттисем ĕнертенпех айăпсăр çынсен юнне тăкаççĕ... — Патша ятне усалпа асăнни хăш-пĕрисене хăратса пăрахрĕ. Яланхи пек чухне Ваçлине хирĕç калакан, пăрăнса каякан та тупăнĕччĕ. Халь никам та хускалмарĕ. Тӳре-шарасемпе казаксем тата Михха тунă ирсĕр ĕç вĕсен чĕрине тӳсмелле мар тивертнĕ. Ваçлин малаллахи сăмахĕсем вĕсен ĕмĕр тăршшĕпе ĕненнĕ, пăхăннă йăлисене сирсе пычĕç. — Ĕнер çав ирсĕрсем Энĕшкассинчи Прахăр хĕрне — Кĕтерука персе пăрахнă. Каçалапа Анна Александровнăпа прикащикне тытса кайнă. Çĕрле Степан Ивановича вĕлернĕ. Вĕсем пурте сире парăннă, сире чуралăхран кăларасшăн кĕрешекен паттăрсемччĕ. Тата паян рейда пырса икĕ çынна вĕлерчĕç, виççĕшне амантрĕç. Кунта та çавнах турĕç...

Халăхăн ĕмĕрхи çилли, курайманлăхĕ, тăшмана пуçĕпех пĕтерес шухăшлă вăй-халĕ çиеле тапса тухрĕ.

— Вилĕм вĕсене!

— Вилĕм!

— Сехмете вилĕм!

— Пĕтĕм пурлăхне кĕл тумалла!

— Атьăр! — хăватлăн шавласа илчĕç те хĕç-пăшаллисем — хĕç-пăшалне, хĕç-пăшал çукки — çавине, пакурне йăтса кĕпер патнелле васкарĕç.

Кашни самантпа усă курса тырри-пуллине хăвăртрах пухса кĕме тăрăшакан хресченсем пуçне çĕклесе пăхмасăр выраççĕ. Энĕшкассипе Тĕмшер çĕрĕн чиккине уйăрса тăракан çулăн пĕр енче — Сантăрпа Наçтик, тепĕр енче — Униççе. Тĕм патĕнчи урапа çинче пĕчĕк ачи çывăрать: Униççе упăшки вăрçăра, инçетри çĕршывра пуçне хунине такам та пĕлет ĕнтĕ. Çавăнпа шеллеççĕ ана. Çавăн çинчен Сантăрпа Наçтик те калаçса илчĕç.

— Ылханлă вăрçă темерĕн... Çынна çамрăклах тăлăха тăратса хăварчĕ.

— Ку самана хамăра та тем кăтартĕ-ха... — хĕрĕн ăраскалне аса илсе хурланчĕ Наçтик.

Атăлкасси енче сасартăк асар-писер анрашнă сасă илтĕнсе кайрĕ.

— Мĕн амак ку? — сехĕрленчĕ Наçтик.

Сантăр вырма чарăнсах тӳрленчĕ. Вĕсем çеç мар, ав Униççе, ыттисем те вырма пăрахнă. Пурте çуй-шав илтĕннĕ еннелле пăхаççĕ. Унччен те пулмарĕ, вырман тырра таптаса, юланутсем вирхĕнсе килни курăнчĕ. Сантăрпа Наçтик ăнланма ĕлкĕриччен такам çуйлăн асăрхаттарса кăшкăрчĕ:

— Казаксем килеççĕ! 

— Турă çырлахтăр... Тата тем курса ларăпăр! Сантăр, атя хăвăртрах!

— Пирĕн ним курмалли те çук. Эпир Миххана парăмлă мар. Пастовкăна хутшăнман. Михха çине тапăннисем тарччăр!

— Эсĕ камне ыйтса тăмĕç вĕсем!

— Ыйтмасан хамăр каласа парăпăр та, пирĕнтен пăрăнса кайĕç.

Казаксем персе çитнĕ кĕтесре шари! çухăрса яни илтĕнчĕ. Пусă тулли халăх ялалла чупма тапратрĕ. Униççе те ача урапине туртрĕ.

— Сантăр, атя, тархасшăн! — татах йăлăнчĕ Наçтик. Сантăр çаплах вырма хăтланчĕ. Анчах сиккипе çитнĕ казакĕ чарчĕ.

— Сволочь! Янашов тыррине вырма кай! — тесе Сантăра саламачĕпе пуçран çапрĕ.

— Господин казак, мĕн айкашатăн эсĕ? Эпĕ Михха ĕçĕнче пулман, пастовкăна та хутшăнман! — терĕ тарăхса Сантăр.

— Ăхă, эсĕ пастовкăна хутшăнман-и-ха! — терĕ те казак Сантара ăçтан лекнĕ çавăнтан ăшаларĕ.

Сантăр тӳсеймерĕ, çынсем хыççăн Атăлкассинелле чупрĕ.

Сантăр парăннине ĕненсен, казак Тĕмшер çĕрĕ еннелле пăхрĕ те хĕрарăм ача урапи туртса пынине курчĕ. Чурăс чĕри тата савăкрах тапма пуçларĕ.

Униççе мĕнпур вăй-халне кăларса чупать. Урапи кисреннипе вăраннă ачи çухăрса макăрни те хăлхине кĕмест. Çăва çине çитесси çеç. Унта пытанма та пулĕччĕ. Анчах инçе каяймарĕ — казак ача урапине ӳпне-питне йăвантарса ячĕ. Саламачĕпе Униççе пуç урлă туртса çапрĕ.

— Тарса хăтăлас терĕн-и?! Халь нимĕр тăватăп! Униççе ыратнипе те хăранипе урапи аллинчен вĕçерĕнсе юлнине те туймарĕ. Казак саламачĕ çурăмĕнчен те пуçĕнчен çунтарса илнине тӳсеймесĕр Атăлкассинелле чупрĕ. Казак урăххине хăвалама кайнине сиссен, сывлăшне çавăрмалла чарăнчĕ, аллинче ача урапи çуккине аса илчĕ те йăлтах ĕшенсе ӳкрĕ. Васкаса каялла таврăнчĕ. Ачине кăкăр çумне чăмăртарĕ. Тепĕр аллипе çурлине тытрĕ те урапине пăрахсах кил еннелле чупрĕ. Каллех инçе каяймарĕ — офицер хуса çитрĕ. Пĕтĕм сехрине хăпартмалла:

— Ăçта таратăн, йытă ами! Халь таптаса иретĕп! — тесе кăшкăрчĕ, саламачĕпе ăшалама тапратрĕ.

Униççен çапса çурнă пек ыратакан пуçне çиçĕмрен те хăвăрт шухăш пырса кĕчĕ: упăшкана таçти çĕршыва илсе кайса пĕтерни сахал, тата ачапа иксĕмĕре те вĕлересшĕн. Ма-ха хирĕç тăмасăрах, упăшкишĕн тавăрмасăрах вилсе выртмалла! Вăл вăр-вар каялла çаврăнчĕ.

— Ых, тискер кайăк! Çак пĕчĕк ачана та шеллеместĕн. Çын çуратман сана, çуратсан та çуратнă урнă кашкăр! — терĕ те хаяррăн, пĕтĕм вăй-хăватне пухса, офицера хирĕç сикрĕ. Çурлипе хырăмне тăрăнтарчĕ. Татах чикесшĕнччĕ, çурлине каялла туртса илеймерĕ. Çавăнтах ытти хресченсене чĕнсе кăшкăрчĕ: — Эй, ан хăрăр! Çурлапа чикĕр вĕсене! Çурлапа чикĕ-ĕр!

Офицер малтанах ытла та хĕрсе кайнипе нимех те туймарĕ. Хĕрарăм хирĕç тăма хăтланни тата темскер кăшкăрнине илтсен, хĕçне йĕннинчен кăларса сулчĕ. Хĕр-арăма хулпуççинчен пуçласа çурма пӳне çити касса антарчĕ. Униççе ачине чăмăртасах çĕре кĕрĕслетрĕ. Офицер ун çине çаврăнса та пăхмарĕ, Сантăрпа Наçтик хыççăн вĕçтерчĕ. Анчах хуса çитеймерĕ, хырăмне вутпуççи кĕрсе укнĕ пек пĕçертнине тусеймесĕр лашине чарчĕ. Хĕрарăм чикнĕ çурла халь те тăрăнсах тăнине астусан, кăларма хăтланчĕ, кăлараймарĕ. Пулăшу ыйтса кăшкăрчĕ. Инçе кайма ĕлкĕрнĕ казаксем илтмерĕç. Вăхăт нумаях та иртмерĕ — офицер хăй лаши çинчен тăрăнса анчĕ.

Уйри халăха пĕр çĕре хупăрласан, казаксен пĕр ушкăнĕ Ĕнел кĕтӳне хуса килме кайрĕ. Тепĕр ушкăнĕ халăха Атăлкассинелле хăвалама тытăнчĕ. Икĕ казакĕ сăмала çине чиксе кăларнă сӳс ланчашкине патак вĕçне çыхса вут тивертрĕç те, хĕлхемĕсене тăка-тăка, Энĕшкассине кĕчĕç, хаяррăн та юнаса кăшкăрашрĕç:

— Эй! Янашов ĕçне кайма тухăр! Тухмасан халь яла вут тивертсе çунтаратпăр!

Пусса тухмасăр юлнă е пусăран тарса кĕме ĕлкĕрнисем ни вилĕ, ни чĕрĕ пулчĕç. Улăм витнĕ хуралт çине пĕр хĕлхем вĕçсе ӳксен те, пĕтĕм яла вут хыпса илĕ. Леш каç та Хĕлип вут тĕртнипе Варасăрпа Тĕмшерте тăхăр кил çуннăччĕ. Инкек Энĕшкассине те тивесрен Ваçлипе Кĕтерук хăтарнăччĕ. Ун чух халăх та килтеччĕ. Халь кам ăçта кирлĕ çавăнта саланса пĕтнĕ тата, сӳнтерме тухсан та, пăшалпа персе пăрахасран хăрушă.

Микула çавăнтан асăрхансах ĕнтĕ ялăн-ялăн хĕç-пăшаллă çынсене тăратнă та. Вĕсем казаксем çывхарсанах тăрăслаттарса ӳкерчĕç те урама тухса халь те çунакан вутпуççине сӳнтерчĕç.

Çав вăхăтра Атăлкассинелле хăвалакан казаксем халăха вăрман тĕлне çитерчĕç. Çынсем тарасран хăраса, ытларах пайĕ вăрман хĕрри енчен хупăрласа пычĕç. Сасартăк харăслатса пенĕ сасă вăрмана çурса кайрĕ. Темиçе казак лаша çинчен тăрăнчĕç. Ыттисем самант хушши минресе тăчĕç. Халăх упранма май шыраса мар, ытла хăранипе пĕрне-пĕри курса çĕре выртрĕ. Чĕрĕ юлнă казаксем хăнăхнă йăлипе, тăшман çине тапăнма шутланăн, хĕçĕсене кăларчĕç. Вăрмантан каллех пенипе тарма тапратрĕç.

Казаксен хăрушлăхĕ сирĕлсен, вăрмантан Микула чупса тухрĕ.

— Юлташсем! — кăшкăрса чĕнчĕ вăл. — Ĕнтĕ нимрен те хăрамалли çук. Вăрманалла вĕçтерĕр!

Халăх самант хушшинче вăрмана кĕрсе саланчĕ. Пусăра казаксен виллисемпе лашисем кăна тăрса юлчĕç. Хуçине пăрахса хăварма хăнахманнипе кĕçене-кĕçене чупкалаççĕ, хуçисен тĕлне пырса кукалеççĕ. Çакă тепĕр хăрушлăх кăларса тăратрĕ. Кĕтĕве хăвалама кайнă казаксем хуçасăр лашасене асăрхасан, мĕн пулнине тавçăрĕç те тарса хăтăлма шутлĕç. Куна сирме пĕр май çеç: казаксен виллисене халех пуçтармалла, лашисене Атăлкассинелле хăваламалла. Микула хăш-пĕр лашине тытма хăтланса пăхрĕ. Лешсем ют çынна çывăха та ямарĕç. Вара Микула Саначина, унпа пĕрле тата темиçе çынна чĕнсе илчĕ те:

— Юлташсем, вилесене, аманнисене те вăрмана кĕртĕр. Хĕç-пăшалĕсене пуçтарса илĕр те лашисене хăваласа ярăр! — тесе хушрĕ.

Вуншар çын, пакурсемпе хăлаçланса е çапа-çапа хăратса, лашасене Атăлкассинелле хăваларĕç. Ытти казакĕсем çеремре çӳрекен виçĕ ял кĕтĕвне çавăрса илчĕç те, кĕтӳçĕсене хĕнесе хăварса, выльăхĕсене Атăлкассинелле тĕрлеттерсе килеççĕ. Тӳпене çăра тусан хăпарать. Çапла вĕсем ним хăрушлăха сисмесĕр выльăхсене, Хăйрал çырми урлă каçарса, вăрман хĕрринелле кăларчĕç. Сасартăк пăшал сассисем илтĕнчĕç. Темиçе казак лаши çинчен ывтăнчĕ, чĕрĕ юлнисем тарма тытăнчĕç. Анчах тĕл янă пуля вĕсене те йĕнер çинчен сирпĕтрĕ. Выльăхсем никам хупăрламаннине сиссен, ăçталла куç курнă çавăнталла чупрĕç.

Вăрмантан пăшал е пакур йăтнă халăх сиксе тухрĕ. Натюш шерте çине çыхса çакнă хĕрлĕ ялав йăтнă. Тĕрĕссипе ку хăмачран тунă хĕрлĕ ялав мар, Кĕтерук юнĕпе сăрланнă тутăр. Халăх ниçта чарăнса тăмасăр, хирĕç пулакан темле чăрмава та таптаса хăварасла, Атăлкассинелле чупать. Пурин те пĕр ĕмĕт ялкăшать: сехмете пуриншĕн те тавăрмалла.

Çурма çулта вĕсем кĕтӳ çулĕпе улăхран хăпаракан халăхпа пĕрлешрĕç. Микула юрă пуçарса ячĕ:



Пирĕн тавра усал тăвăл улать-çке,

Тĕттĕм вăй-хăват пире пит хĕстерет...



Кам пĕлмест халь ку юрра. Кĕтерукпа ыттисем сахал тăрăшнă-и уншăн. Микула хыççăн çĕршер çын юрласа ячĕ:



Тăшмансемпе тĕп вăрçа кĕтĕмĕр-çке:

Пуçăмăра мĕн кĕтет? — Кам пĕлет...

Пĕр шикленмесĕр, пĕр хăрамасăр 

Ĕç ялавне çӳлелле хăпартар!..



Казаксене кăларса янă хыççăн халăха, выльăх-чĕрлĕххисене хăваласа килессе кĕтсе илмелле, Миххапа исправник тата станувуйпа Лаврский столовăя кĕрсе ларчĕç. Лукарье ĕçме-çиме хатĕрлерĕ. Анчах пĕри те сĕтел çинчи çимĕçе тĕкĕнсе пăхмарĕ. Казаксем хăйсен ĕçне тĕплĕн тăвасса шансан та, çак икĕ талăк хушшинче пулса иртнĕ ĕçсем вĕсене канăç памарĕç. Исправникпе станувуй хăйсен уездĕнче, станĕнче забастовка тапранасса малтанах сисейменшĕн кĕпĕрнатăр ырлас çуккине ăнланаççĕ. Кам пĕлет, усал хыпар патша хăлхине те пырса кĕрĕ. Вара тем курăн.

Казаксем килнипе ĕç ăнăçлăн вĕçленессе шанать пулин те, Михха кăмăлĕ яланхи пек çĕкленмерĕ. Халăха пăлхатакансем Микулапа Анук тени питех минретрĕ. Вăл, Микулана пĕтĕм чăваш пуянĕсенчен лайăхраххи шутласа, ăна хăйпе çывхартрĕ. Хĕрачине ун ывăлĕпе çураçса хăталлă пулма сăмах татрĕ, çирĕм пилĕк пин тенкĕ укçа пачĕ.

Вĕсем ячĕшĕн кăнă туслашнă иккен. Вăрттăн ăна хирĕç ĕçленĕ. Ĕлĕкрех Микула мĕншĕн тапăннине Михха ăнланатчĕ. Ун чух сăлтавĕ те пурччĕ. Халь, хăй те пуян çын шутне кĕрсен, Миххаран, тӳре-шарасенчен хисеп курнă вăхăтра мĕн сăлтавшăн хура халăхпа çыхланнине ниепле те ăнланаймарĕ.

Лаврские пуринчен ытла революциллĕ организаци тарăн тымар яни, Микулапа Анук тата ыттисем те ăслă та маттур ĕçлени тĕлĕнтерчĕ.

Тырă выракансене хăвалакансенчен чĕрĕ юлнă казаксем хашкаса пырса кĕни Миххасен салху шухăшне татрĕ. Казаксем ырă хыпарпа килнĕн сунса чун-чĕрĕленнипе вĕсем, аслă çынсене кĕтсе илнĕн, ура çине тăчĕç. Анчах пĕр казакĕ уй-хирте мĕн пулса иртнине каласа парсан, пуçран çапнă пек анрарĕç. Малалла мĕн тумаллине шутласа иличчен вара рейда кайнисенчен чĕрĕ юлнă казакĕ çитрĕ те татах хăратса пăрахрĕ. Пăртакрахран кĕтĕве хăваласа килме тапăннă казаксем персе çитрĕç.

— Ваше высокоблагородие, — исправнике чыс парса пĕлтерчĕ пĕри, — эпир выльăх-чĕрлĕхсене чиперех хăваласа килеттĕмĕр. Вăрман тĕлĕнче пире хĕç-пăшаллă çынсем персе салатрĕç. Вуннăран виççĕнех юлтăмăр, тата хамăр хыçран сĕмĕ çук халăх кунталла килнине асăрхарăмар.

Аллă казакран вуннăшĕ çеç чĕрĕ таврăннă. Улăха кайнисенчен ним хыпар та çук. Унта та ырă марри паллах. Миххасем кайран килнĕ казак хыпарлани тĕрĕссипе тĕрĕс маррине тата хăрушлăх çывăххипе инçетрине пĕлесшĕн пулчĕç. Куна пĕлме ытла йывăрах та мар: Миххан икĕ хутлă пӳрт маччинчен вунă çухрăмра утакан çын та курăнать. Михха, Лаврский тата исправникпе станувуй мачча çине хăпарчĕç. Миххапа Лаврский бинокльпе Энĕшкасси еннелле пăхрĕç. Авă, Саларан сĕмĕ çук халăх кĕрлесе тухрĕ. Кашнин аллинче мĕн те пулин пур. Малта пĕр хĕрарăм ялав вăркăштарса пырать. Тăхта, Микула мар-и çав?..

— Константин Сергеевич, пăхăр-ха, ялав айккинче пыракансене паллаймарăн-и? — хăйне хăй ĕненмесĕр ыйтрĕ Михха.

— Ман шутпа, сылтăм енче пыраканĕ Николай Степанович...

— Кам шухăшланă... — чунран эрленсе сăмах хушрĕ исправник.

— Тытасчĕ кăна! Пыршине явăттăм! — ытларах Миххана юрассишĕн каларĕ Огуречников.

— Ĕнтĕ хăвăрăн пыршуна явмасан юрать! — çиллессĕн тавăрса хучĕ Михха.

Халăх тăвăллă тинĕс хумĕ пек куçса килни вĕсене ирĕксĕрех чĕмсĕрлентерчĕ. Çывхарнăçемĕн юрлани те илтĕне пуçларĕ.



Пур тĕнчери тирана кураймастпăр, 

Халăх тертне, сăнчăрне хисеплер.

Халăх юнĕпе хĕрелнĕ тронсене

Хамăр тăшман юнĕпе хĕретер...



— Господа, мĕн тăватпăр ĕнтĕ? — юлашкинчен тăна кĕрсе шăплăха сирчĕ Михха.

Исправникпа станувуй нумай та пулмасть хăйсене хăйсем паттăрла тыткалама хатланнăскерсем, халь йăлтах çухалнипе пĕр сăмах чĕнеймерĕç. Лаврский те çавах. Ку юрă ăçтан килнине, мĕнле юрă иккенне лайăх пĕлет вăл, Раççей талккишпех пăлханнă хресченсем улпутсен именийĕсене вут тĕртсе кĕл кăна тăратса хăвараççĕ. Аллине çаклансан, улпучĕсене çеç мар, вĕсен çывăх çыннисене те шеллесе тăмаççĕ. 

— Ман шутпа, акă мĕн тумалла, Михаил Петрович.. — юлашкинчен сĕнчĕ Лаврский, — урса кайнă халăхран ыррине кĕтмелли çук. Вĕсем хупăрласа илеймен пек чухне пăрахут çине ларма ĕлкĕрес те Хусана вĕçтерес. Унта кĕпĕрнатăра евитлесен, вăл тивĕçлĕ мерăсем йышăнĕ.

— Константин Сергеевич сĕннипе эпĕ те килĕшетĕп, Михаил Петрович. Çак самантра урăх май тупаймăпăр! — сăмах хушрĕ исправник.

Миххан: «Халăха пăлханма ирĕк патăр та ĕнтĕ таратăр-и, сăрнайсем!» — тесе ятлаçас килетчĕ, анчах вĕсен сăмахĕ тĕрессине ăнланчĕ те шарламарĕ. Ав, халăх çитесси икĕ çухрăм та юлмарĕ. Тепĕр çур сехетрен хупăрлама та пултараççĕ.

— Мĕн тăвас тетĕн, тармалла-тăк тарас! — килĕшсе те исправниксене çилленнине пытармасăр хуравларĕ Михха.

Вĕсем хăнасене йышăнакан пӳлĕме васкаса таврăнчĕç. — Лукарье, ачасене ил те кайрăмăр! — хушрĕ Михха.

— Ăçталла? — турткаланса тăрас шутпа мар, юлашки кунсенче сике-сике тухнă сас-хурасем пуçне ытла та çавăрнăран ăнланаймасăр ыйтрĕ Лукарье.

— Халлĕхе пăрахут çине... Вара ăçталлине куç курать унта.

Лукарье ывăл ачипе Клавьене çавăтрĕ. Михха лаклă йышши япаласене, кирлĕ хутсене саквояжне чышса йăтрĕ те килне пăрахса хăварчĕç. Пăрахут çине вырнаçса Атăл варринелле кĕрсен, Михха Лаврский, исправникпе станувуй штурвал патне хăпарчĕç. Ĕнтĕ бинокльпе мар, ахаль пăхсах халăх имени патнелле шавласа çывхарни курăнать. Ав, пĕр ушкăнĕ стан кил-çуртне хупăрларĕ. Ыттисем Михха кил-çурчĕ тĕлне çитнĕ-çитмен унтан çăра тĕтĕм палкаса тухрĕ. Сăрлă пӳрт-çурта йĕри-таврашпех вут хыпса илчĕ.

Атăл хĕррине пĕр ушкăн чупса анчĕ. Миххана тытайманшăн эрленсе те юнаса пакурĕсене сулкаларĕç:

— Охо-хо-хо-хо!

— Сехмет, куянла тартăн-и?!

— Округ сучĕн ĕçне сӳнтермесĕр таврăнма ан шутла!

— Охо-хо-хо-хо!

Михха пушара пăхса тăнă май бурлаксем мĕн каласа кăшкăрнине те ăнланаймарĕ, пăрахут тĕлне йывăçсем юхса çитнине те асăрхаймарĕ. Ăна малтан капитан курса астутарчĕ:

— Йывăçсем ăçтан юхса анчĕç?

Михха çаврăнса пăхрĕ те, куçĕ хуралса килчĕ. Атăл талккăшпех йывăç анать. Иккĕленмелли çук, сăрнайсем кил-çурта вут тивертнипе çеç çырлахман, рейдăри йывăçа та Атăл тăрăх юхтарса янă. Михха тăнран тухса çĕре ӳкессе е чĕри ыратнине тӳсеймесĕр макăрса ярасса кĕтмеллеччĕ. Çук, Михха кунашкал хăтланмарĕ. Хăй умĕнче тăракансене тĕлĕнтермелĕхне чурăсла ахăрма тытăнчĕ:

— Маттур, Микула хăта! Эсĕ суту-илӳ тума çеç мар, хăвăра тĕп тунăшăн тавăрма та ăста иккен! Чăнах та калатăп, çакăнта пулсан — ыталаса чуптăвăттăм... Санашкал çынна килĕштеретĕп эпĕ... Ваше высокоблагородие, ма эсир те савăнса кулмастăр!.. Паттăрсене эсир пӳрне витĕр пăхса çитĕнтернĕ вĕт! — Михха, ахăрма тытăннă пекех сасартăк чарăнса, шăлне шатăртаттарчĕ: — Çакна çеç шута илмен эсĕ, хисеплĕ Николай Степанович: мана пĕтерес тесен, Раççее пĕтермелле. Куна тума сан йышшисен пыршисем çӳхе. Сана таканран çакса янине курмасăр вилместĕп-ха... — Çавăнтах капитана хушрĕ: — Пăрахута Хусаналла тытăр!

Кил-çуртне вут хыпса илнине, çыран хĕрринелле чупса аннă çынсем юлнине Лукарье те курчĕ. Анчах пурлăхне шелленине, хăранине те туймарĕ. Ун ăстăнне ытларах упăшки Микула çинчен тем каласа анрашни хумхатрĕ. Лукарье пуçне ĕнертенпех Микулапа Анук çинчен шухăшлани çавăрса илнĕ. Анука илсе кайнă тени ăна савăнтарчĕ. Юлашкинчен те пулин телейлĕ ăраскал килсе тухнипе кĕвĕçсе хурланнă чунĕ çуталчĕ. Пăлхава Микула ертсе пырать тенине илтсен те рехетленчĕ. Ун чĕринчен тухман арçын çеç çакнашкал маттур пулма пултарнă. Микула ăраскалне çăмăллатасшăн пилĕк çул каярах хăтланнă пек упăшкипе унăн тус-йышĕсене, тӳре-шарасене те сутма хатĕр вăл. Хяль пăрахут çине ларса кайнăшăн та хăйне питех ятларĕ. Çыран хĕрринех юлсан, тен, вăл упăшки çук чухне Микулана тĕл пулĕччĕ те, лешĕ савĕччĕ. Ытах тесен, вĕлерсен те нимех мар. Ĕмĕр тăршшипех çунса пурăниччен çĕре кĕни лайăхрах.

Акă пăрахут Хурапха вăрман кукăрĕнчен çаврăнчĕ те, Атăлкасси куçран çухалчĕ. Лукарье ассăн сывласа пит-куçне хупларĕ. Куççуль пăчăртанса тухрĕ. Ахăртнех, Микулана урăх курассăн сунмарĕ вăл, çав пăшăрхантарчĕ пулас ăна.

Науççана тухçан, Михха тата исправникпе станувуй извозчик тытса хуланалла вĕçтерчĕç. Кĕпĕрнатăр вĕсене нумаях кĕттермерĕ, йышăнчĕ. Атăлкассинчи ĕçсем çинчен каласа панине илтсен, кĕпĕрнатăр ухмаха ернĕ пек пулса кайрĕ. Вăл, Атăлкассинчи ĕçсене пĕчĕк хирĕçӳ кăна шутласа, аллă казак ярăп та чăвашсене яланлăха лăплантарăп тенĕччĕ. Кĕпĕрнатăр шутланă пек килсе тухмарĕ. Унта чăннипех те пăлхав тапраннă иккен. Янашов именине вут тивертнĕ. Пĕтĕм йывăçне Атăл тăрăх салатнă. Пăлхава халех путармасан, уезчĕпех халăх тапранасран хăрушă.

Кĕпĕрнатăр нумай хушă шарламасăр ларни Миххана иккĕлентере пуçларĕ, ун хутне кĕресшĕн мар пек туйăнчĕ.

— Ваше высокопревосходительство... Çаппа-çарамас тăратса хăварчĕç-çке... Ăçта кĕрсе каймалла ĕнтĕ ман? Мĕн тумалла? — ӳпкелесе илчĕ вăл.

— Хисеплĕ Михаил Петрович... — юлашкнинчен тăна кĕчĕ кĕпĕрнатăр, — тархасшăн, ан пăшăрханăр. Çĕр казак яратăп. Тупă яратăп. Ялсенчен кĕл кăна хăварма, çыннисене шеллемесĕр пĕтерме тивсен те, Атăлкасси вулăсĕнче тăнăçлă самана, туса паратăпах! Унашкал пăлхавçăсене хама шанса панă кĕпĕрнере тӳсме пултараймастăп!



XXXIX


Анукпа Муравьева Хусана илсе пычĕç те уйрăм камерăсене хупрĕç. Пăрахут çинче юнашар лартса килсен те, вĕсем пĕр сăмах чĕнмерĕç. Сутăнчăкпа мĕн калаçăн. Анукпа Микула миçе çул хушши ăна пĕр çемьери çын пек хисеплесе, шанса пурăннă. Вăл малтанхи йывăрлăха та тӳсеймесĕр сутăнчăка тухрĕ. Анук кун çинчен Натюш пĕлсен тарăхасса аса илчĕ те пăшăрханчĕ. Вулăсĕпе пĕр маттур хĕрĕн ăраскалне путсĕр çын ăраскалĕпе тĕвĕлеме вăл пулăшнă-çке. 

Камерăна кĕртсе питĕрсен, ирсĕр япалана аранах сирсе хăварма май килнĕн туйăннипе, Анук кăштах çăмăлрах сывласа ячĕ. Хай ăçтине асăрхама тытăнчĕ. Ăна сарлакăшĕ икĕ утăмран, тăршшĕ пĕр пичатнăйран мала мар ансăр шăтăка хупнă иккен. Стенисене кичем хăмăр тĕспе сăрланă. Пĕртен-пĕр пĕчĕк чӳречене решетке карнă, тул енчи кантăкне витĕр курăнмалла мар тăмпа вараланă. Чӳрече умĕнче мĕлтлетсе ларакан лампа çути камера ăшчиккине татах тĕксĕмлетет. Кĕтесре — лаххан. Тимĕр алăк çинче çаврака шăтăк. Урăх асăрхамалла япала çуккипе Анук ирĕксĕрех сĕнксе кайрĕ.

Сасартăк шăна çуйхашни Анук шухăшне татрĕ. Вăл икĕ чӳрече хушшинче нăйлатать-мĕн, эрешмен картине çакланнă та вĕçерĕнесшĕн çуначĕсене чĕтрентерет. Пуçне çиме пынă эрешменĕ те унтахчĕ, Анук çывхарнине сиссе пăрахса тарчĕ те пĕр кĕтесе пытанчĕ. Çак шăна ăраскалне Анук хăйĕннипе танлаштарса эрленчĕ. Ăна эрешмен танатинчен вĕçертсе ярасшăн пулчĕ, анчах ним те тăваймарĕ. Юлашкинчен ун сасси Анук хăлхине вĕчĕрхентере пуçларĕ. Çав сасăран хăтăлас шутпа вăл хăлхине аллипе хупларĕ те кĕтеселле кукленчĕ, каллех шухăша путрĕ.

Кунта илсе килнĕ япала ыррипех иртес çуккине ăнланать вăл. Станувуй калашле, хăй тунсан та, икĕ чĕрчĕлĕх кăтартса панă тăрăх тем тума пултараççĕ. Муравьевне пилĕк çул хушши пĕрле ĕçлесе те пĕлсе çитеймен иккен. Çын ăшĕнче мĕн пуррине пĕлме хĕн çав. Ĕç ăнса пынă вăхăтра парăннăн, темле йывăрлăха та тӳссе ирттермелле çын евĕр курăнатчĕ. Çавăн пирки Ануксем йăнăшнă. Макçăм тени вара пуçĕпех урăхла. Вăл мĕн çамрăкранах хуняшшĕсемпе пĕр килти çын пек пурăннă. Анук, Микулана качча пырсан, унпа та çавнашкалах тăванла пулнă. Анука ыйткаласа çӳрекене çаратнă тесе айăпланă чухне ял çыннисем çеç мар, ашшĕпе амăшĕ те хута кĕменччĕ. Макçăм пĕр сăмахсăр пасара пырса лаша илме пулăшрĕ. Асаплантарса тĕпчеме урама илсе тухсан та вăл, халăха хирĕç тăрса, Анука çăлма хăтланчĕ. Çапах та сутнă... «Ах, Макçăм кум, Макçăм кум. Мĕн çитмерĕ-ши сана? Ма çав тери хăравçăлантăн-ши?.. Тепĕр тесен, ытлашши пăшăрханмах сăлтав çук. Микула хăрушлăхсăр вырăнта ĕнтĕ, ятарласа ĕçе тытăнчĕ пулĕ. Ваçли кум, Кĕтерук кума, Прахăр кумпа Натюш та ирĕкре. Килте ухтарса ним те тупайман. Упăшки таçта тем туса çӳренĕшĕн арăмне айăпламĕç-ха...» Анук сасартăк хăйĕн пĕтĕм пурнăçне аса илчĕ те, ăна тепĕр май шухăш пырса кĕчĕ: «Енчен эпир çак хăрушă çул çине тăмасан лайăхрах марччĕ-и? Хамăр ĕмĕре нушасăр пурăнса ирттерместĕмĕр-и? Ывăл та телейлĕрех пулмĕччĕ-и?.. Çук! Çук! Тем курса тӳссен те, ӳкĕнме сăлтав çук. Пиншер, миллионшар çын хĕн-хур айĕнче пурăнать. Вĕсене асапран хăтарасшăн пуçа хуни пархатар кăна».

Таçта пек, çăрасене кăчăртаттарса, тимĕр алăксене чĕриклеттерсе уçса хупнă сасă Анук сехрине хăпартрĕ, капланнă шухăшсене сирчĕ. Кĕçех ун алăкне те уçрĕç, надзиратель кĕрсе шур куçĕпе пăхрĕ. Шĕвĕр пӳрнипе Анук çине тĕллесе:

— Тăрăр! Кайрăмăр! — терĕ.

Анука, таçти çĕр тĕпĕнчи шăтăк евĕр тĕттĕм коридор тăрăх уттарса, кичем пӳлĕме илсе кĕчĕç. Кунта ăна чурăсла та пăр пек сивĕ куçлă этем кĕтсе илчĕ. Анчах мĕн пулассинчен иртме май çук тенĕ пек, сехри хăпнине кăтартса тăшмана савăнтарасшăн мар, хăйне хăй хăвăрт алла илчĕ.

Следователь умĕнче Анук ĕçĕ. Икĕ чĕрчĕлĕх кăтартса панă тăрăх, пысăк айăпа кĕнĕ хĕрарăм. Çак хĕрарăм хутшăннă социал-демократла рабочи партин организацине Янашов тарçисене пăлхава хатĕрленĕ. Вăл ертсе пынипе пĕр казакпа стражнике вĕлернĕ, уретникпе тепĕр стражникĕн куçне сиктерсе кăларнă. Иккĕленмелли çук, ку хĕрарăм вăрттăн ĕçлекенсене, типографи ăçтине — пурне те пĕлмелле. Вăхăта пушăлла ирттерес мар тесен, чи çирĕп меслетсемпе тĕпчемелле. Анчах çак шутпа Анук çине тинкерсе пăхрĕ те, çĕршер айăпсăр çынна вĕлерттернĕ е каторгăна ярса чулланнă чĕри ирĕлме хăтланчĕ. Хăй ĕмĕрĕнче вăл айăплисен хушшинче çеç мар, пурнăçра кашни кун явăçакан çынсем хушшинче те çакнашкал илемлĕ хĕрарăма тĕл пулман. Ун çинче ним те ытлашши ним, те çитменни çук. Пурте хăй вырăнĕнче, пурте килĕшӳллĕ. Çутçанталăк пĕтĕм илемлĕхне çак хĕрарăма парнеленĕ тейĕн. Следователь ирĕксĕрех мăйăхне пĕтĕркелерĕ. Тутине чалăштарса кулнă пек турĕ. Куçĕнче ăнсăртран тухнă хаваслăх хĕлхемĕсем вылярĕç. Вăл сĕтел хушшинчен тухса Анук çывăхне пычĕ.

— Хисеплĕ Анна Александровна... — евĕклĕн чĕнчĕ, — сире ним айăпсăртанах чăрмантарнине шанас килет ман. Йăлишĕн кăна кăштах калаçапăр та... хăвăр мĕн пĕлнине кăтартса парсан, ачупа упăшку патне чиперех таврăнăр.

Следователь кăмăллă курăнма хăтланни Анука улталаймарĕ. Вăл та, хăйне хăй тăнăçлăн тыткаласа, хăюллăн хуравларĕ:

— Эпĕ айăпсăррине шанни тĕрĕсех, мана кунта илсе килнĕшĕн питĕ тĕлĕнетĕп. Мана, кăмака умĕнче кăштăртатакан хĕрарăма, мĕн çитменшĕн хускатрĕç-ши? Хам ĕмĕрте никама сив сăмах каласа курман. Тӳре-шарасемпе тус-йышлă пурăннă. 

— Хисеплĕ Анна Александровна... Эпĕ эсир айăпсăррине ĕненесшĕн. Çакă кăна пăшăрхантарать: сирĕн упăшкăр мĕнле майпа аслă патшана хирĕç кавар тума пултарнă?

Анук, упăшки хутне кĕрсе, ун ятне следователь умĕнче тасана кăларма çуккине ăнланать.

— Хăвăр та чухламалла, ырă çын, — терĕ вăл, — сире, упăшкасене, ăçта мĕн ĕçленине пирĕн, килте ларакан хĕрарăмăн, мĕнле пĕлес? Хам упăшкана эпĕ эрнере те пĕр каç кăна курнă. Ытти вăхăтсенче вăл яланах çулта. Иçмасса, чăн та, патшана хирĕç кавар тунă пулсан, ăна хăйне айăплăр!

Анук чееленме хăтланни следователе улталаймарĕ. Лешĕ, çĕршер çынна тĕпчесе курнăскер, умĕнче ăслă та çирĕп, хăй тивĕçлĕхĕшĕн кĕрешме хатĕр хĕрарăм ларнине сисрĕ. Кунашкал çынна хисепленĕн е хута кĕнĕн тăрмаштарса аташтарма çуккине лайăх пĕлет вăл. Яланхи çилĕ килейменни тарăхтарать.

— Анна Александровна, «айăплăр» сăмаха ытла та çăмăллăн асăнатăр эсир. Айăпласси вăл юлашки ĕç. Пĕр çынна, икĕ çынна айăпласа тĕрмене хупиччен патша тытăмне хирĕç тунă каварлăха сӳнтерни пархатарлăрах. Çакă вара сирĕнтен нумай килĕ. Пытармасăр каласа парăр-ха: сирĕн ĕçе тата кам хутшăннă? Вăрттăн хваттерсем ăçта? Сăмахран, Саначин ăçта пурăнать? Типографи ăçта? Кунта, Хусанта, кампа çыхăннă эсир?

Анук следователь, пушă халапне пăрахса, чăннипе тĕпчеме пуçланине туйрĕ, çапах та малтанхи пекех айвана персе калаçрĕ: 

— Эсир халь çеç эпĕ айăпсăррине ĕненетпĕр терĕр... Ĕнтĕ, темĕн, эпĕ нихçан илтмен япаласене каласа пама хушатăр... Нивушлĕ ман суймалла? Эпĕ çынсем Михха хăта çине тапăннăшăн та питех тарăхатăп. Чăнах, теме курса тытса килчĕç те, кирлĕ мар ыйтусемпе пуçа анрататăр...

Тĕпченĕçемĕн следователь кăмăлĕ хытса пычĕ. Хăй уйĕнче халь çеç чĕрине килентернĕ хĕрарăм мар, патша тытăмĕшĕн хăрушă тăшман кăна ларнине кура пуçларĕ.

— О, хисеплĕ Анна Александровна... Эсир хăвара айван та ним пĕлмен хĕрарăм пек кăтартасшăн. Айккинче пăхса тăракан, чăн та, ку хĕрарăм айăпсăр тейĕччĕ. — Сасартăк кулма чарăнса хаярланчĕ. — Енчен эсир аслă патшана хирĕç кавар тунисен хушшинче чи паллă вырăн йышăннине Муравьевпа Данилов кăтартса пани сахал тесен, эпир çакна та пĕлетпĕр: эсир — Чĕкеç!

Чĕри темпе чикнĕн ыратса кайрĕ пулин те, Анук çухалса каймарĕ, ним улшăнмасăр хуравларĕ:

— Турă çырлахтăр, ырă çын...

— Эпĕ сирĕншĕн ырă çын мар, следователь! Малалла мана господин следователь тесе кăна чĕнме пултаратăр!

— Каçарăр, тархасшăн, господин следователь, пĕлнĕ пулсан паçăрах çапла чĕнĕттĕм!.. Эпĕ çакна каласшăнччĕ... Мĕн Чĕкеçĕ эпĕ... Эпĕ чăх кăна. Патшана хирĕç кавар тунă çĕре хутшăннă тени те пушă халап. Эпĕ аслă патшана хирĕç кавар тунă çĕре хутшăнма мар, ăна çĕр çинчи турă тесе шутлатăп. Муравьевпа Данилов çине сĕлтни те ниме пĕлтермест. Вĕсем ырă кунран суйман.

— Çитет! — Следователь сĕтеле чышрĕ. — Ман çиллĕме авăклантарма ан тăрăшăр. Типографи ăçта? Тимĕрçĕ ăçта? Сирĕн тус-йышсем камсем?

— Турă çырлахтăр, господин следователь... — сăхсăхрĕ Анук. — Эсир мĕн ыйтнине пĕлсех каламастăп пулсан, çакăнтах аслати çапса пăрахтăр... Çĕр çăттăр.

— Суятăн, каласа паратăн! — терĕ те следователь, шăнкăрава шăнкăравларĕ. Çав вăхăтрах виçĕ надзиратель кĕрсе тăчĕ. — Вырттарăр!

Анук мĕн те пулин шухăшлама ĕлкĕриччен ăна ӳпне çавăрса пăрахрĕç те, пĕр надзирателĕ ури çине, тĕпри çурăмĕ çине хăпарса ларчĕç. Виççĕмĕшĕ хăрах аллине пĕç хушшине хĕстерсе тытрĕ.

— Ну вăт... Ĕнтĕ эсир чĕлхӳне мĕнле çыртнине курăпăр... — йĕлпĕрчĕ те следователь Анук умне пырса кукленчĕ. Аллинчи йĕппе кăтартрĕ: — Эсир хĕрарăм... Ку мĕн япалине чухламалла. Ыйтнине кăтартса пама тăрăшăр. Унсăрăн çак йĕп ӳт витĕр тухĕ.

Анук следовательсем темле меслетпе те асаплантарса тĕпчеççĕ тенине илтнĕ. Йĕппе мĕн тăвасшăнне тавçăраймарĕ. Йĕппе шăтарнине тӳсме нимех те мар пек сунса, хăюллăн хуравларĕ:

— Манпа тем тусан та, эпĕ хам пĕлменнине суяймастăп. Турă лайăх курать. Ăраскалăма ун ирĕкне паратăп...

— Каламастăр эппин?! — Следователь ним систермесĕр надзиратель тытса тăракан шĕвĕр пӳрнен чĕрне хӳшшине йĕппе тăрăнтарчĕ.

— Ай-ай-ай! Мĕн айкашатăр эсир?! — чунне кайса тивнипе тусеймерĕ Анук, кăшкăрса ячĕ.

Хăнăхнă ĕçне тума пуçăннă следователь, çын асапне курсан, пушшех хаярланчĕ.

— Кала, сволочь! — йĕппе тире-тире хистерĕ вăл. — Типографи ăçта? Тус-йышусем камсем? Вăрттăн хваттерсем ăçта?

Анук чунĕ тухасла кăшкăрчĕ. Вăкăр пек патвар надзирательсен аллинчен пӳрнине вĕçертме май пур пек мĕнпур вăйне кăларса тапкаланчĕ. Тӳсеймесĕр тем персе ярасран ирĕклĕ хулне çыртса лартрĕ. Кĕрешӳ вăраха пымарĕ. Анук йĕппе тирнине туйми пулчĕ. Вăл тăнран тухнине сиссен:

— Хăвăртрах тăна кĕртĕр, — хушрĕ следователь. Следователь, хăйне асаплантарса тĕпченĕ пек, лачкам шыва ӳкрĕ. Вăл йĕппе тирнине тӳссе чĕлхене çыртакана тĕл пулманччĕ. Чăннипе ним пĕлмесен те, следователе кирлине кăтартса ал пусаканччĕ. Ку хĕрарăм сăмах та каламарĕ. Чăн та, айăпсăр-и вăл е çав тери çирĕп чĕреллĕ-и?

Тĕрмене хвершăла чĕнсе пычĕç. Лешĕ Анука тем шăршлаттарчĕ. Анук йăшăлтатма пуçларĕ. Пăртакран куçне уçрĕ те усал-тĕселрен хăранăн сиксе тăчĕ. Тарса хăтăлма май пур пек, алăк патнелле ыткăнчĕ. Ăна икĕ надзиратель пырса тытрĕç те пукан çине лартрĕç. Следователь ахăрса кулчĕ. 

— Тухса тарма шутларăр-и?.. Хăвара хăвăр революционерка тетĕр. Кунтан çăва çине е каторгăна кăна çул пуррине пĕлместĕр.

Анук тăна кĕрсе çитрĕ те хăйне хăй ятларĕ. Тăнран тухнă хушăра каламалла мар сăмахсем персе янăн сунса, чĕри ыратма тапратрĕ. Следователь тискер куçĕпе каллех Анук çине тинкерчĕ.

— Ну, хисеплĕ Анна Александровна... — халь ĕнтĕ ятран чĕнни юнавлăн илтĕнчĕ, — чĕлхене уçатăр е йĕп ырлăхне татах тутанса пăхасшăн-и?

Анук чунĕ лăштах кайрĕ. Кирлĕ маррине ним те шарламан. Шĕвĕр пӳрни вут çине пăрахнă пек çуннипе унтан хăрушă асап урăх пулас çуккине шанса тăнăçланчĕ, нихçан парăнас марла сасăпа çирĕппĕн татса хучĕ:

— Господин следователь... Эпĕ сире çын тенĕччĕ. Эсир çын мар иккен. Мана асаплантарни кăмăла кайрĕ-тĕк, кирек мĕн тăвăр та, нимле кавара хутшăнман çынна хутшăннă тесе калаттараймăр! Эпĕ тĕрĕслĕхшĕн темле асап курма та хатĕр. Çавăншăн ăраскалăма паçăрах турă ирĕкне патăм. Вăл мана пулăшĕ...

— Хуп çăварна!.. — пĕтĕм çилли, ĕмĕр тăршшĕпе хăнăхнă йăли арканасран хăраса кăшкăрчĕ следователь. Вара пĕр хушă пӳлĕм шăпланчĕ. «Ку хĕрарăма мĕнле куçкĕрет калаттармалла? Пур меслетсенчен тимлĕреххипе тĕпченине те тӳсрĕ пулсан, вăл питех вăй-хăватлă çынпа тĕл пулчĕ. Кунашкал этем чăнлăхшăн, чысшăн тата этем мăнаçлăхĕшĕн вилме те хатĕр. Апла тесен, унăн чысĕпе мăнаçлăхне тивертмелли меслет тупмалла!» Следователь ытарлă сасă çине куçрĕ: — Турă çине шанни паха. Çавăншăн эпĕ сире тамăкра та çук асап кăтартăп. Ку асапран хăтăлма пĕр май çеç: мĕн ыйтнине тунмасăр каласа парăр. Вара урăх тивместĕп, айăплас ĕçе те çăмăллатăп... — Анук чĕнмесĕр ирттерчĕ. Следователь надзирательсене хушрĕ: — Илсе кайăр!

Анука камерăна кĕртсе питĕрсе илчĕç. Вăл кĕтесе тĕршĕнчĕ те тăвăнса килнĕ куççульне ирĕк пачĕ. Ыратнипе асапне тӳсейменрен мар, çывăх çынсем сутса çутçанталăкран, кĕрешӳрен сирни хурлантарчĕ ăна.

Çапла тем вăхăт выртсан, Анук каллех çăрана кăчăртаттарса уçнине илтрĕ те, темле усала сиснĕн, пĕтĕм çан-çурăмĕпе чĕтреме тытăнчĕ. Ухмаха ернĕн хăтланнипе çăлăнма май пур пек кĕлĕ юррине юрласа ячĕ:

— Туррăн таса амăшĕ, çăл пире...

Камерăна следователь кĕчĕ.

— Юлашки хут ыйтатăп, хăвăртрах каласа парăр! Типографи ăçта? Тус-йышусем камсем? Вăрттăн хваттерсем ăçта?

Анук ним йӳпсемесĕр çав-çавах кĕлĕ юрри юрласа анрашрĕ:

— Эй, таса Микулай турă, çăл пире...

«Ухмаха ернĕ-и е ахаль тăвать-и?» Кунашкал шухăшлама сăлтавĕ те пур. Хăй ĕмĕрĕнче асаплантарнине тӳсеймесĕр ухмаха ернине сахал курман. Çапах та ăна ĕнентерме хĕн. Следователь иккĕленнине хăвăрт сирсе астутарчĕ:

— Ухмаха персе ан тăрăр. Ман ырă кăмăлпа усă курма васкăр!

— Таса турă амăшĕ, çăл пире...

— Ну, юрĕ... Ĕнтĕ хăвăра хăвăр ӳпкелĕр! — терĕ те следователь тухса кайрĕ.

Анук анрашма чарăнчĕ. Сасартăк камерăна улт-çич арçын, пĕринчен тепри патвартарах та тискертерехскерсем, парне йĕрĕ çине ӳкнĕ чурăс кайăк пек, кĕпĕрленсе кĕчĕç. Анук çав самантрах тавçăрчĕ: ăна вилĕмрен те хăрушăрах намăса кĕртесшĕн, çемье чысĕпе сипетне çухатнă вăрă-хурахсен ури айне пăрахасшăн. «Мĕнле хăтăлас? Следователе кăшкăрса илес-и? Кĕрсен мĕн тес? Мĕн пĕлнине каласа памасан, пурпĕр мăшкăллаттарĕ. Апла тесен, тепĕр май пур. Хамăн тапăнмалла. Пире парти тапăнма вĕрентнĕ». Анук алăри юн тымарне çыртса татрĕ. Вăрă-хурахсем хăй çине сикме ĕлкĕриччен, аллине вĕсен еннелле тăсса, юнне сирпĕтме пуçларĕ. Хаяррăн кăшкăрчĕ:

— А-а-а, вăрă-хурахсем... Çын вĕлерекенсем... Эсир хӳтлĕхсĕр хĕрарăма тем тума та пулать тесе кĕтĕр-и?! Акă ĕнтĕ ман юнпа чыхăнăр!

Тĕлĕнмелле, вуншар çынна вĕлерсе курнă вăрă-хурахсем, тен, вуншар çула хупнипе хĕрарăмшăн тунсăхланăскерсем, хайсем çине сирпĕнекен юнран хăраса ӳкрĕç. Вĕсен умĕнче хăйне хăй хӳтĕлеймен хĕрарăм мар, пĕрре çапса ирсе пăрахакан улăп тăнăн курăнчĕ. Вăрă-хурахсем алăк еннелле хăвăрт çаврăнчĕç те алăка чышса çуйхашма тапратрĕç:

— Уçăр!

— Уçă-ăр часрах!

Алăка уçма ĕлкĕрейрĕç — вăрă-хурахсем тухса сирпĕнчĕç. Следователь нимне ăнланаймасăр камерăна кĕчĕ.

— А-а... Господин следователь... Эсир нумай çын пуçне çинĕ... Нумай çын юнне ĕçнĕ... Мейĕр, манне те тутанса пăхăр! — терĕ те Анук юнне следователь çинелле пĕрхĕнтерчĕ. — Анчах эп сапса хăварнă юна ним туса та тасатаймăр, çулталăкран-и е вунă çултан-и — ирĕклĕхшĕн кĕрешекен халăх сире пин-пин çын çинче палласа илĕ те маншăн та, пуриншĕн те тавăрĕ! Чĕтре, господин следователь... Ку кунсем çитесси инçех мар ĕнтĕ!.. — Следователь пĕр сăмах чĕнеймесĕр камерăран тухрĕ. Вăйран сулăннипе Анук çĕре тăсăлса выртрĕ. Асаилĕвĕнче упăшки, ывăлĕ, Кĕтерук кумăшĕ, Ваçли кумĕ, ытти тус-йышĕсем пырса кĕчĕç. Темшĕн вăл Элекçей мăшкăл тума тапăннине аса илчĕ те халь те хăйĕн чыслăхне упрама пултарнăшăн хĕпĕртерĕ. «Микула, Микула... эпĕ нихçан та, нихçан та эсĕ ман çинчен усал шухăшламалла тумăп...» Хĕр чухне панă сăмахсене сасăпах асăнчĕ. Ĕнтĕ вăл ним ыратнине те туймасть. Темле ывăннăн кăна туять. Вăйсăррăн тухакан сассипе юрлама хăтланчĕ:



Пур тĕнчери тирана кураймастпăр,

Халăх тертне, сăнчăрне хисеплер.

Халăх юнĕпе хĕрелнĕ тронсене

Хамăр тăшман юнĕпе хĕретер...



Анук кӳçĕ хупăрланса килчĕ, сасси татăлчĕ. Шухăшĕ те çухалчĕ.



ХL


Тепĕр ирхине Хусан çыннисем яланхи пек чан сассипе мар, заводсем, пăравуссем çуйлăн чĕнсе кăшкăртнă сасăпа вăранчĕç те тĕлĕнмеллипех тĕлĕнчĕç. Паркран пĕр трамвай та тухман иккен. Поездсем мĕнле Хусана çитсе чарăннă, çаплипех хускалмасăр тăраççĕ. Фабрик-заводсем те ĕçлемеççĕ. Хӳмесем çине листовкăсем çапса тултарнă. Ку листовка çине Михха Округ сучĕ пулăшнипе Ĕнел халăхне мĕнле çаратни, ун тарçисем пусмăра тӳсеймесĕр забастовка туни, патшан чи хаяр йытти — кĕпĕрнатăр аллă казак ярса ним айăпсăр çынсене вĕлерттерни, айăпсăр чăваш хĕрарăмне — Анна Александровнăна тытса хупни çинчен çырнă. Хулари пĕтĕм халăха чăвашсен хутне кĕрсе забастовка тума, протестлеме чĕннĕ. Анука халех тĕрмерен кăларма, айăпсăр çынсене персе вĕлерекенсемпе Миххана суда пама хушнă. Аяла социал-демократла рабочи парти тесе алă пуснă. Полицейскисем листовкăсене çурса тăкиччен хула çыннисем вулама ĕлкĕрнипе, кашнин чĕринчех казаксене, кĕпĕрнатăра, патша тытăмне курайманлăх нихçанхинчен те ытларах çивĕчленчĕ. Куна чи малтанах урама хураллакан городовойсем чухларĕç. Халиччен хула çыннисем ячĕшĕн кăна пулсан та саламласа е ним шарламасан та ырă суннăн пăхса иртекенччĕ. Халь хирĕç пулсанах пăрăнаççĕ, сиввĕн пăхса иртеççĕ.

Науççара заводсем кăшкăртнипе пуринчен малтан «Русь» обществинче ĕçлекен крючниксем пăрахут пушатма пăрахрĕç те: «Паттăрсем, шапаç, шапаç!» — тесе кăшкăрашса пристане тухрĕç.

Вĕсем ĕç пăрахнине курсан, Богданов тĕлĕнчĕ. Пăрахутсем таварне пушатасса кĕтеççĕ, крючниксем ĕç пăрахнă. Хуçасем пĕлсен мĕн калĕç!

— Ма ĕçлеместĕр?! Ăçта каятăр?!. — пӳлсе кăшкăрчĕ вăл крючниксене.

— Забастовка тума шутларăмăр, Илья Никонорович! — татса хучĕ Костя.

Сасартăках ним калама ăс çитереймен пирки:

— Эсир ухмаха ернĕ! — тесе ячĕ Богданов.

— Эпир ухмаха ернипе ерменнине сан чухлама та вăхăт, Илья Никонорович! Заводсем кăшкăртнине илтмерĕн-им!

Богданов крючниксем ахальтен çеç айкашманнине ăнланчĕ те тилĕрсе кайрĕ. Анчах мĕн тăвас? Ӳкĕтлесе çавăрас çук. Парăнтарас тесен, авалхи йăлапа, пуçаракана çапса ӳкермелле. Ан тив, вăл крючникре ĕçлеменни çичĕ çул та, ун чухнехи вăй-хăватне, чăрсăрлăхне çухатман.

— Эсир забастовка турăр-и-ха?! — терĕ те хаяррăн Богданов Костьăна кăкăрĕнчен пырса тăрăслаттарчĕ.

Ытла та кĕтмен çĕртен пулнипе Костя сулăнса кайрĕ.

— Ав мĕнле иккен, хисеплĕ Илья Никонорович! Пирĕн ĕнсене хырса вăй пухрăн та халь çапăçасшăн-и?.. Питĕ аван... Сана тăн пама та вăхăт! — терĕ те Костя Богданова аякĕнчен чышрĕ.

Богданов та ураран ӳкмерĕ. Пĕр-пĕрне чăмăрпа патлаттарма тапратрĕç. Йĕри-тавра пăхса тăракан крючниксем, подрядчике тем туса пăрахма та хатĕр пулин те, пырса тĕкмерĕç. Юлташĕн хутне кĕрсе Богданова сивленине пытармасăр шавларĕç кăна:

— Костя, лайăхрах тăн пар ăна!

— Вăл Атăлкăсси сехмечĕпе пĕр калăп!

— Лайăхрах ислет! Çаратнине каялла тавăрса патăр! Богданов, тем пекех паттăррăн хăтлансан та, вăйĕ пĕтсе килнине туйрĕ. Костьăн çапăçнăçемĕн вăй-хăвачĕ хушăнса пырать-и тен, сывлама памасăр аякран тăрăслаттарать. Текех тăрмашсан аманасран хăранипе Богданов, чееленме шут тытса, çĕре ӳкрĕ.

Костя выртакана тивме юраман йăлапа çапăçма чарăнса астутарчĕ:

— Пирĕннисем çавнашкал параççĕ, хисеплĕ Илья Никонорович... Канса выртнă çĕрте мĕн чухлĕ улталанине шутласа ил те кăларса пар. Атту çĕртен тăма лекмĕ сана!

Богданов чĕнмерĕ. Крючниксем кӳршĕ пристань çине кĕрлесе пычĕç. Лере халь те ĕçлеççĕ-ха.

— Паттăрсем, шапаç! — янрарĕ сасă.

Çапла вĕсем, кĕске вăхăтрах мĕнпур крючнике ĕçе пăрахтарса, пĕр çĕре пухăнчĕç. Пичке çине нумайăшĕ палламан Кузнецов хăпарчĕ. Каçхине вĕсем, крючниксем забастовка хутшăнасса шансах çитменччĕ. Вĕсен хушшинче пуринчен ытларах Çтаппан ĕçлени сая каймарĕ иккен. Хăй чĕрĕ пулсан, мĕн таран савăнĕччĕ ĕнтĕ. Кузнецов çĕр хутах çывăрман, паян виçĕ митингра тухса калама ĕлкĕрсен те ывăнман.

— Юлташсем!.. — чĕререн чĕнсе сăмахне пуçарче вăл. — Ĕнер эсир юратнă та хисепленĕ, сирĕнпе пĕрле ĕçленĕ мухтавлă крючнике — Степан Иванобича казаксем персе вĕлернĕ.... — Çĕршер крючник кăкăрĕнчен ылханнă та кӳреннĕ сывлăш тапса тухрĕ. — Казаксем Степан Ивановича çеç мар, тепĕр çирĕм тăхăр çынна персе вĕлернĕ. Чи тӳрĕ те хисеплĕ чăваш хĕрарăмне — Анна Александровнăна, Степан Иванович кинне, тытса хупнă. Кĕпĕрнатăра ку та сахал иккен. Каç вăл Атăлкассине тепĕр çĕр казак, тупă кăларса янă. Атăлкасси чăвашĕсем мĕн туса çав териех айăпа кĕнĕ-ха? Вĕсем кĕпĕрнипех паллă сехмет çаратнине тӳсеймесĕр забастовка тунă. Çакă юнлă патшан йыттисене уртарса янă та, вĕсем хĕç-пăшалсăр та мирлĕ çынсем çине тапăнса, ним шеллемесĕр пере-пере вĕлернĕ... Паян, Атăлкасси чăвашĕсен хутне кĕрсе, Хусанти мĕнпур рабочисем забастовка тăваççĕ. Эсир те забастовкăна хутшăнни эпир çĕнтерес шанăçа татах çирĕплетрĕ. Казаксене каялла чĕнсе илмесĕр, чăвашсен ыйтăвĕсене тивĕçтермесĕр, сехмете суда памасăр ĕçе тытăнмастпăр! Ĕçхалăхĕн пĕрлешĕвĕ сывă пултăр! Сехмет тĕп пултăр! Патшан ирсĕр тытăмĕ тĕп пултăр!

— Тĕп пултăр!

— Чăвашсен ыйтăвĕсене тивĕçтермесĕр ĕçе тытăнмастпăр! — хăватлăн шавласа килĕшрĕç крючниксем.

Кĕпĕрнатăр ĕнер чăвашсен пăлхавне пĕтерме çĕр казакпа пĕр батарея тупă кăларса яма хушрĕ те, пурпĕр чĕри вырнаçайман пирки, ыйхăран вăрансанах хумханма тытăнчĕ. Апат çинĕ-çимен кантурне пычĕ, чиновнике чĕнсе ыйтрĕ:

— Çĕнĕ хыпар çук-и?

— Ваше высокопревосходительство, çĕнĕ хыпарсем нумай, анчах ытла япăх хыпарсем.

— Мĕн пулнă тата?

— Калама та хăрушă, ваше высокопревосходительство. Тĕрĕссипе, хула — пăлхавçăсен ирĕкĕнче...

— Мĕн терĕр?

— Хулара пĕр завод та, пĕр фабрика та ĕçлемест. Паркран пĕр трамвай та тухман. Крючниксем тиеме е пушатма чарăннипе килнĕ пăрахутсем çаплипех тăраççĕ.

— Çитет, черт возьми! — чунĕ тулашнипе кăшкăрса пăрахрĕ кĕпĕрнатăр.

— Шарламăп, ваше высокопревосходительство...

Кĕпĕрнатăр, çуйхашни вырăнсăррине ăнланса, çапла хушрĕ:

— Малалла кăлăр, тархасшăн...

— Малалла, ваше высокопревосходительство, Хусантан пĕр поезд та тухса кайман. Килсе кĕнĕ пеккисем çаплипех тăраççĕ. — Кĕпĕрнатăр, пуçран çапнă пек, пукан çине ларчĕ. Чиновник куна йӳпсемерĕ. — Шупашкар уездĕнчи чăвашсем Царево-Кокшайск уездĕнчи çармăссем вулăс кантурĕсене, куланай патаккисене пухса çунтараççĕ. Атăлкасси чăвашĕсен ыйтăвĕсене тивĕçтерме хушаççĕ...

Кĕпĕрнатăр хăлхине чиновникĕн юлашки сăмахĕсем питех кĕмерĕç. Темиçе ял çеç пăлханнине ним вырăнне хумасăр тата унти ĕç пирки хыпар кĕпĕрне тулашне тухас çуккине шанса, казаксем ярсах пĕтерме шутланăччĕ. Трамвайсем çӳременни, пăрахутсем чарăнни, фабрик-заводсем ĕçлеменни те çав териех хăратса пăрахманччĕ. Ку ĕçе те кĕпĕрне тулашне кăлармасăрах майлаштарас пирки иккĕленменччĕ. Поездсем чарăннă тени ăна мăйĕнченех пăвса илчĕ. Хусанти рабочисем январĕн тăххăрмĕшĕнче Питĕрти рабочисене персе пăрахнине хирĕçлесе забастовка туса ирттернĕшĕн те аванах лекнĕччĕ. Паянхи хыпар çитсен, патша мĕн калĕ? Нумаях та пулмасть кĕпĕрнатăрсене пухса халăх пăлханма пултарасран асăрхаттарнăччĕ вĕт вăл. Унсăрăн та Раççейри лару-тăру йывăрланнă. Япони çарĕ вырăссене кунран-кун хĕстерсе пырать. Пур çĕрте те патша стройне хирĕçле шухăшсем, пăлхавсем сарăлаççĕ. Халь ку пăлхав каллех ун кĕпĕрнинче сиксе тухрĕ. Мĕн сăлтавшăн, мĕн çитменшĕн тапраннă хула халăхĕ?

Çак ыйтăва хуравласа, чиновник папка ăшĕнчен темиçе листовка кăларса кĕпĕрнатăр умне хучĕ:

— Мĕн сăлтавне кунта пĕтĕмпех çырнă, ваше высокопревосходительство. Çакнашкал листовкăсене хулипех çакса тултарнă.

Вуласа тухма кăна ĕлкĕрчĕ кĕпĕрнăтăр, тепĕр май тилĕрсе кайрĕ. Пĕтĕм инкек Михха пирки иккен. Пĕтĕм Раççейшĕн хăрушă самантра пĕр хуçана хӳтĕлесе çавнашкал пăлхав кăларма кирлĕччĕ-и? Çук. Куншăн аслă патша каçармĕ. Йăнăша юсама васкамалла. Кĕпĕрнатăр ура çине сиксе тăчĕ:

— Казаксене каялла çавăрса килме хушăр! Хусан халăхне ман ятран çакна пĕлтерĕр: Атăлкасси чăвашĕсен ыйтăвĕсене тивĕçтеретпĕр... Тата жандармсен полковникне ман пата чĕнтерĕр!

Жандармсен полковникĕ хăраса ӳкрĕ. Кĕпĕрнатăр кунашкал улшăннине халиччен курманччĕ. Сăлтавне те тавçăрчĕ. Хулара нихçан пулман забастовка тапраннине аван пĕлет вăл. Уншăн паян хăй те тем пекех тарăхать.

Ним каличчен малтан кĕпĕрнатăр ăна сĕтел çинче выртакан листовкăна илсе тыттарчĕ:

— Çак ылхавлă хут пирки мĕн калатăр?

— Питех пăшăрханмалла, ваше высокопревосходительство...

— Сирĕн ялан пăшăрханмалла. Анчах кавар вучахне камăн сӳнтермелле? Сирĕн мар-и? Ăçта вĕсен йăви? Хăçан салататăр хăрушă йăвана?!.

— Халь те кунне-çĕрне пĕлми тăрăшатпăр, ваше высокопревосходительство. Иккĕшне тытма та ĕлкĕрни çинчен сире пĕлтернĕччĕ.

— Вĕсем мĕн кăтартса пачĕç?

— Муравьевĕ мĕн пĕлнине пĕтĕмпех калать. Çĕнни çавă: аслă патша тытăмне хирĕçле каварăн вучахĕ — Хусанта.

— Куна эпир Муравьевсăр та чухлатпăр. Социал-демократла рабочи парти хĕлле мыскара кăтартни сахал-им? Паянхи ĕçсем те çавнах çирĕплетеççĕ. Анчах камсем вĕсем, ăçта?

— Ун çинчен каламарĕ. Вăрттăнла ĕçлес йăла ытла та çирĕппипе ăна пĕлтермен терĕ. Куна хăйпе пĕрле арестленĕ Анна Александровнăпа халлĕхе ирĕкре çӳрекен ун упăшки кăна пĕлеççĕ терĕ.

— Хĕрарăмĕ мĕн каларĕ?

— Ним те, ваше высокопревосходительство.

— Ăна лайăх тĕпчемен эсир!

— Чи шанăçлă меслетпе тĕпченĕ, анчах чĕлхине каснă пекех тӳсет. Тунмастăп, ваше высокопревосходительство, унашкал тĕпчесен те ним шарламан çын Ульянов-Ленин партинче тăракан этем çеç пулма пултарать. Шухăшласан, нимпе те чăваш хĕрарăмĕ темĕн.

«Чăваш хĕрарăмĕ... Ленин хыççăн кайнă çирĕп те паттăр социал-демократ. Ĕненмесĕр тăма сăлтав çук. Ахальтен-и пĕтĕм хула халăхĕ ура çине тăнă, ăна ирĕке кăларма ыйтаççĕ. Çакă вăл революциллĕ юхăмра пысăк вырăн йышăннине те палăртать. Анчах кăларса ярас мар — забастовка малалла тăсăлсан тем курса ларăн. Кĕпĕрнатăра юмахри евĕр хĕрарăма курас, унпала калаçса пăхас шухăш пырса кĕчĕ.

— Ман пата илсе килĕр-ха ăна! — хушрĕ вăл. Жандармсен полковникĕ, куна кĕтменскер, йĕнчерĕ. Кĕпĕрнатăр тепĕр хут астутарчĕ: — Илтмерĕр-и?

— Ваше высокопревосходительство, тем пекех тарăхмалла та... эсир хушнине пурнăçлаймастăп...

— Мĕншен?

— Вăл хăйне хăй вĕлересшĕн юн тымарне çыртса татнă...

— Господин полковник, эпĕ сире ăнланаймастăп. Халь çеç ăна революцие чунтан парăннă социал-демократ тесе ырларăр. Çавăнтах вăл хăйне вĕлерме тапăнни çинчен калаçатăр. Çирĕп кăмăллă социал-демократсем, пуринчен ытла Ленин хыççăн пыракансем, хăйсене хăйсем вĕлерменнине пĕлетпĕр вĕт, эсир суятăр е урăх сăлтавшăн ман сăмахран тухасшăн?

— Ваше высокопревосходительство, эпĕ тĕплĕнех евитлеме ĕлкĕрейменччĕ... — Жандармсен полковникĕ мĕн пулса иртнине ним пытармасăр каласа пачĕ.

Анук кĕпĕрнатăр куçĕ умĕнче татах ӳсрĕ. Çавăнпа пĕрлех тепĕр йывăрлăх тухса тăчĕ. Сывă мар çынна епле кăларса ярăн! Патша тĕрминче асаплантарни çинчен сарăлма пултарас хыпар халăха пушшех пăлхатĕ. Шухăшланăçемĕн ку инкеке те сирме май пур пек туйăнчĕ ăна. Анук сывмарланнăшăн хăй айăплă, тĕрмере ăна лайăх усранă тесе хут çырмалла та алă пустармалла. Кун хыççăн кĕпĕрнатăрăн Анукпа пушшех курнăçас килчĕ.

— Атьăр, ун патне каятпăр! — терĕ те вăл карета кӳлме хушрĕ.

Жандармсен полковникĕ каласа панă тăрăх, кĕпĕрнатăр çамрăк та илемлĕ хĕрарăма тĕл пуласса шаннăччĕ. Халь ирĕксĕрех аванмарланчĕ. Йывăç кравать çинче кăн-кăвак çӳçлĕ хĕрарăм выртать. Чӳречене карнă решетке кун çутине чарайман пирки сăн-питне те сăнаса илме май пулчĕ. Вăл хут тĕслĕ шурса юлнă. Юн нумай юхса вăйсăрланнипе халь те тăна кĕрсе çитеймен-и, тен. Çынсем кĕпĕрленсе кĕнине те туймарĕ. Анчах тухтăр çывăха пырса хуллен чĕннипех Анук куçне уçрĕ те, кĕпĕрнатăра тексĕм каç çăлтăрĕсем курăннăн туйăнчĕ. Чĕри ыррăн та ăшшăн вăркарĕ. Кирек мĕн каласан та, вăл кунашкал куçсене хăй ĕмĕрĕнче курманччĕ.

— Анна Александровна... — терĕ тухтăр, — сирĕнпе кĕпĕрнатăр калаçасшăн...

Анук малтанах пĕр хăранă, пĕр вăтаннă пек пулчĕ. Кĕпĕрнатăрпа курнăçасса, чаплă та мухтавлă, пурне те тума вăй-хăват çитерекен тӳре-шарана çак вырăн çинче кĕтсе илессе тĕлĕкре те аса илменччĕ. Анук тăрса пуç тайма шутланăн хускалчĕ.

— Выртăр, выртăр, Анна Александровна. Эпĕ ырă хыпар илсе килтĕм... — Кĕпĕрнатăр пукан çине ларчĕ. — Анна Александровна, сире çак тери асапланма лекнĕшĕн питех пăшăрханатăп. Куншăн пĕтĕмпех следователь айăплă. Çавăншăн эпĕ ăна хăйне тĕрмене хупса лартрăм. Кĕçĕх суд тăвĕç. Айăплă çынсенчен тепри вăл — Михаил Янашов. Ăна та суда паратăп. Ĕнтĕ забастовка та пĕтрĕ. Сире те киле яма вăхăт... — Анук ĕненме хăтланнипе кăмăлĕ çемĕçнĕрен тав тума та хатĕрччĕ. Кĕпĕрнатăрăн малаллахи сăмахĕсем тăна кĕртрĕç. — Анчах сывă мар пирки сире кăштах больницăра выртма тивет. Эпир упăшкупа ывăлна лăплантарас шутпа пĕчĕк хут татăкĕ çыртăмăр. Ал пусăр та, киле ярса паратăп. Вара вĕсем сире килсе курма, илсе кайма та пултараççĕ...

— Хутне вуласа пăхам-ха...

Анук пĕр сăмахсăрах ал пусманни кĕпĕрнатăр кăмăлне каймарĕ те, пурпĕр хăй май çаврăнасса шаннипе шухăшласа тăмасăрах хутне тыттарчĕ. Вара Анук акă мĕн вуласа пĕлчĕ: «Чунран юратнă мăшăрăм Микула... Мана паянах кăларса яратчĕç. Сывмаррипе тухаймарăм. Куншăн хам айăплă. Санран тата ывăлăмран уйрăлнине, тĕрмене лекнине тӳсеймесĕр хама хам суранларăм... Уншăн ан çиллен. Вăхăт тупса килсе кайăр ман пата...» Анук лăштăр пулса выртрĕ. Вăл пĕтĕмпех тавçăрчĕ, пĕтĕмпех ăнланчĕ. Ним иккĕленмелли те çук, забастовка пĕтсе ларма мар, тата анлăрах сарăлни палăрать. Атăлкасси чăвашĕсем хутне кĕрсе, Хусанти рабочисем те забастовка хутшăнчĕç пулмалла. Ун çинчен упăшкипе иккĕшĕ сахал калаçнă-и вĕсем... Е Кузнецов пулăшма сăмах паманччĕ-и... Ахăртнех, Анука тĕрмерен кăларма ыйтаççĕ-и, тен. Хăраса ӳкнипе кĕпĕрнатăр унран хут çыртарса илесшĕн. Вăл, кĕпĕрнатăр кăмăллине ĕненсе, ăна чут çеç тав тумарĕ. Анук хăйне çилленнине шăнарайман пирки икĕ куçĕнчен куççуль юхса анчĕ.

Кĕпĕрнатăр Анук парăннă пек шутларĕ те йăпатма васкарĕ:

— Хисеплĕ Анна Александровна... Хурланма кирлĕ мар. Хăвăрах куратăр, пĕтĕм ĕç ăнăçлă вĕçленчĕ. Ал пусса парăр та... вара ахаль çынсем выртакан больницăна куçарĕç. Кĕçех упăшкупа ывăлу та килĕç...

— Сире чапласа чĕнме пĕлменшĕн ан çилленĕр те... ман çакна калас шухăшăм пур... Эсир тĕрĕсех астутартăр, хурланма ним сăлтав та çук... Ман куççуль вăл кулма вăй-хăват çитмен енне юхса анчĕ...

— Мĕнрен куласшăн эсир?

— Хам айваннинчен... Турă çырлахтăр... Вилĕм хакне ӳкериччен асаплантарсан та, тăн кĕрсе çитеймест пире. Эпĕ сире, сехметĕн чи çывăх тус-йышне, юнлă патшан чи парăннă йыттине, ĕненсе чут çеç тав тумарăм...

Кĕпĕрнатăр тилĕрсе ура çине сиксе тăчĕ. Хаяррăн кăшкăрса пăрахрĕ: 

— Мĕнле хăятăр эсир?! Халь...

— Мĕн халь?! — кĕпĕрнатăр сăмахне тытса илчĕ Анук. — Вĕлерттерес тетĕр-и?.. Куна тума ăста эсир... Анчах хăратса ӳкерме ан шутлăр. Тата эсир урнă кашкăр пек хăтланни сирĕн тĕп пулмалли ăраскала сирес çук. Ĕççыннин кашни тумлам юнĕшĕн хăвăр юнпа тӳлес вăхăт çывхарать... Чĕтрĕр, господин кĕпĕрнатăр!.. — Анук сасартăк вăйран ӳксе шăпланчĕ.



ХLII


Çак ире Ĕнел халăхĕ çеç мар, таврари ялсенчи чăвашсем те тӳсейми пысăк хуйхăпа та вĕри куççульпе кĕтсе илчĕç. Ĕнĕр казаксем çирĕм тăхăр çынна, вăл шутра вун тăватă хĕрарăма, вун икĕ арçынна тата виçĕ пĕчĕк ачана вĕлернĕ. Камăн упăшки, камăн арăмĕ, камăн ачисем тăлăха юлчĕç. Анчах тем чухлĕ хаклă пулсан та, вилле килте усрама çук. Шăрăх çанталăкра часах çĕрме те пултарать. Тата паян казак-стражкиксем те кансĕрлемессе шаннипе ял халăхĕ вилесене пытарма васкарĕ. Пур çĕрте те ĕмĕрлĕхе куçнă тăванĕсене ăсатакансем макăрни илтĕнет. 

Энĕшкассисем Çтаппанпа Кĕтерука юлашки çулне ăсатаççĕ. Тупăкĕсене пирпе тытса йăтнă.

Çтаппана ăсатакан тăванĕсенчен Микула кăна. Матĕрнепе икĕ ывăлĕ ним те пĕлмеççĕ. Юратакан кинĕ те çук. Вĕсем Çтаппан куçне хупнине каярах пĕлĕç те унăн вилтăприне кăна тупĕç.

Кĕтерук тупăкĕ хыççăн ашшĕ, Натюш тата Марье пыраççĕ. Ваçли те кунтах. Ун куçĕнчен куççуль юхать. Ĕнтĕ вăл Кĕтерука чун-чĕринчен юратнине мĕн тесе пытармалла? Тата Кĕтерук та куна курса вăтанас çук.

Революциллĕ юрă хурлăхлăн шăранать:



Ирĕксĕрлĕхре асапланса вилтĕн,

Пур халăх ĕçĕшĕн тăрăшса,

Пуçна эсĕ чаплă хутăн.

Сахал пурăннă та эс —

Тăван çĕршĕн уса туран.

Эпир, санăн çывăх юлташусем, 

Пытартăмăр сан ӳтне. 

Тăшмансем санран кулаймĕç, 

Хамăр сан тавра пултăмăр, 

Эпир хамăр алпа хупрăмар 

Ĕмĕрлĕхе сан куçна...



Çăва çине çирĕм тăхăр шăтăк алтса хатĕрленĕ. Çăва тулли халăх. Кунта ĕнтĕ Ĕнел çыннисем çеç мар, ытти общинăран та нумай пухăннă. Микула çӳллĕрех вырăна хăпарса тăчĕ. Карланкине капланнă йӳçĕ кумккана çăтса, хурлăхлăн та пурне илтĕнмелле сăмах пуçарчĕ;

— Юлташсем!.. Паян эпир хамăрăн вăхăтсăр вилсе выртнă тăвансене пытаратпăр... Мĕн туса айăпа кĕнĕшĕн вĕлерчĕç-ха вĕсене? Сехметĕн пиншер тарçи хăйсене хĕн-хур айĕнче сӳслентернине тӳсеймен енне, çуркунне çаратнă укçине каялла илесшĕн, ĕçшĕн тивĕç хак тӳлеттересшĕн кĕрешĕве тухрĕç кăна, вĕсем çине стражникĕ, уретникĕ, станувуйĕ, исправникĕ, кĕпĕрнатăрĕ тапăнса вĕлерчĕç. Юнлă Николай патша хушнипе унăн йыттисем пирĕн тăвансене çеç мар, Питĕр хулинчи рабочисене тата ытти хуласемпе ялсенчи ĕççыннисене те пере-пере пăрахаççĕ. Ĕç-халăхĕн юнĕ сехметсене юмахри майлă пуйтарасшăн тапраннă вăрçă хирĕнче те çăлкуçĕ пекех юхать. Тĕрĕссипе, çĕр улпучĕпе мул хуçисем пуçпулса тăракан çĕршывра тĕнчипех çакнашкал: пĕрисем пылпа çу çинче ишеççĕ, теприсем хура тара ӳкиччен ĕçлесе те выçă пурăнаççĕ. Ĕççыннисем хăйсен нуши çинчен, пурнăçне кăштах та пулин юсасшăн сăмах е кĕрешӳ тапратсанах, вĕсене пере-пере пăрахаççĕ е тĕрмене хупса асаплантараççĕ...

Кĕтмен çĕртен чан çапса яни Микула сăмахне пӳлчĕ. Тĕмшер ялĕнчен авăрлă турăшсемпе иккунсем йăтса тухни курăнчĕ. Малта тĕн уявĕ чухнехи тумлă пуп кадилипе сулса пырать. Виле çинче юрлакан хурлăхлă кĕлĕ юрри илтĕнет.

— Со святыми упокой Христе усопших раб твоих...

Çăва çинчи халăх, пуп вилесене пытарас умĕн кĕлтума килнĕн туйăннипе, ирĕксĕрех хавхаланчĕ. Пупсем çывхарнă май нумайăшĕ чĕркуçленсе кĕлтума пуçларĕç.

Пуп çакна шанса тухнă та ĕнтĕ. Хуйхăпа суйхă çăпса хуçнă çынна тĕн сĕрĕмĕпе тĕтĕрсе анратма çăмăл-çке. Стражник-казаксем вĕлернĕ çынсене пытарма çăва çине пухăннине пĕлсех тиечука, виçĕ манашкăпа арăмне, Касмуххапа ывăлне тата икĕ хуралçа пухрĕ те пуп иккунсене йăттарса тухрĕ. Çăва çинчи халăх чĕркуçленсе те шарламасăр кĕтсе илни савăнтарчĕ ăна. Пуп хĕресне çуле çĕклерĕ. Кĕлтăвас вырăнне сăмах калама пуçларĕ.

— Ĕненекенсем, ӳкĕнĕр!.. Христос турă суд тума килес умĕнхи тĕлсем çитрĕç!.. Ĕнер эсир, антихристсем вĕрентнĕ хыççăн кайса, хăвăрпа пĕр тĕне тытакан çын çине тапăнтăр, унăн çуртне-йĕрне çунтарса ятăр, юнлă çапăçу туса, аслă патша тарçисене вĕлертĕр...

Микула пупа пӳлесшĕнччĕ. Халăх пăлханма пуçланине сиссе, хушăран çиллес сасăсем тапса тухнине илтсен, кăштах тăхтама шутларĕ. Пуп анрашнăçемĕн хăйне хăй тăрă шыв çине кăларасса шанчĕ.

— Эсир вилĕмлĕ çылăха кĕнĕшĕн кам айăплă-ха? — шухăшне малалла тăсрĕ пуп. — Энĕшкассинчи Микула сутуçăпа арăмĕ, Макçăм ывăлĕ Ваçли... Тата Прахăрпа икĕ хĕрĕ... Çав антихристсем сире аташтарса тамăк хуранĕ умне илсе çитернĕ...

Нихçан никама сиен кӳмен, яланах халăхшăн тăрăшнă тӳрĕ çынсене çĕр çăтасла хур кӳнипе ĕненекенсем тата ытларах тăн илчĕç. Нумайăшĕ чĕркуççи çинчен тăчĕç. Пупа хирĕçле калаçакан шав вăйланчĕ. Анчах пуп хăйĕннех печĕ: 

— Çавăншăн вĕсене чиркӳ хăйĕнчен уйăрчĕ, çӳлти аттемĕр ячĕпе ылханчĕ. Халь ĕнтĕ вĕсен пуçĕ çине вутлă çумăр çăвĕ! Чунĕсем ĕмĕр-ĕмĕр тамăкра çунĕç!

Халăх шавĕ сасартăках лăпланчĕ. Пупăн юлашки сăмахĕ нумайăшне минретрĕ.

Куна асăрхасан, пуп тата хăюлланчĕ:

— Ĕненекенсем!.. Антихристсен шăпи сире те ан тивтĕр тесен, турăпа патша йĕркисене парăнăр!..

Микула текех хуравламасăр ирттерме юраманнине ăнланчĕ. Анчах унран малтан Прахăр ĕлкĕрсе пупа пӳлчĕ.

— Пачăшкă! — пĕтĕм чун-чĕринчен тарăхса чĕнчĕ вăл: — Çапла иккен... Ман хĕре... çук, ман хĕре çеç мар... çирĕм тăхăр çынна вĕлерекенсем, мăнукăмпа арăма саламатпа хĕнесе хăваракан, хĕвел пек ăшă кăмăллă Анук кумана тытса каякансем, пирĕн ĕнсене хырса пуякансем те антихрист мар иккен... Ĕмĕрне те никама усал туманнисем, турăпа патшана хисеплесе пурăннисем антихристсем иккен...

Халăха парăнтарса çитернĕ тесе шутлакан пупа Прахăрăн кĕтмен сăмахĕсем анратса ячĕç. Вăл тем каласа татасшăнччĕ, чĕлхи çаврăнман енне кадилине сулса кăна тăчĕ.

— Ку таранччен эпĕ сана турă çынни тесе пурăннăччĕ, — малалла тустарчĕ Прахăр, — эсĕ Миххапа та тӳре-шарасемпе пĕр танах сехмет иккен. Пире мар, хăвна ылхав!

Прахăр юлашки сăмахне калама ĕлкĕрейрĕ çеç — Микула тухрĕ.

Пуп тăна кĕчĕ. Ăна çĕршер ĕненекен умĕнче питлеççĕ. Халăх пăлханма хăтланнине те курать вăл. Мĕн туса, мĕн каласа пусармалла вĕсене? Вара пуп урăх ним шутласа кăларайман енне:

— Çветтуй турă, çветтуй хăватлă, вилĕмсĕр — çырлах пире! Усалсене сирсем кунтан! — тесе ячĕ.

— Пачăшкă, эсир тăнлă-пуçлă этем, сире ухмаха персе тăни килĕшмест! — тавăрса хучĕ Микула. — Эпĕ антихрист маррине те лайăх пĕлетĕр. Çавăншăн сире паян чăнлăх мĕнне вĕçне çити итлеме тивет... Çăварни эрнине ăсатнă каç, сехмет патĕнче ĕçкĕре чухне, эсир станувуйпа иксĕр сăваплă иккун тупасси çинчен калаçса татăлтăр та, сирĕн арăму чире персе выртрĕ. Кайран, хăвăрах çăлкуçне кайса янă иккунне тупнă пек хăтланса, арăмна сыватанçи турăр. Суя иккун, чăн та, чир-чĕрлисене сыватаймарĕ те, тӳре-шарасем вĕсене атăпа ислетрĕç. Анчах эсир, сывмаррисен хутне кĕрсе, сывмаррисене хĕнекенсене сивлесе пĕр сăмах та хушмарăр!

Ĕненекенсен умне сасартаках çăлкуçĕ патĕнче пулса иртнисем тухса тăчĕç те, Микула каланисем тĕрĕссине пушшех ĕненчĕç. Хушăран кӳреннĕ сасăсем илтĕнчĕç:

— Йĕрĕх темерĕн!

— Такама тем улталĕç!

— Çапах турă ятне асăнма вăтанмаççĕ!

Пуп хăйне хăй виле шăтăк анине çитнĕ пекех туйрĕ. Унăн йăрăслăхне ĕненекенсем умĕнче тăрă шыв çине кăлараççĕ. Кунашкал киревсĕр сăмахсене итлесе тăриччен пăрахса кайсан авантарах-и, тен... Анчах çĕршер ĕненекенсен куçĕ сиввĕн тинкерни ăна асамласа тăратнă пекех, вырăнтан хускалма ирĕк памарĕ. Юлашкинчен тӳсеймерĕ пуп, аякĕнчен шĕвĕр япалапа тĕкнĕ пек кăшкăрса ячĕ:

— Ĕненекенсем, тăна кĕрĕр!

— Пачăшкă! — хыттăн чĕнсе пӳлчĕ ăна Микула. — Паçăрах каларăм, ухмаха пеме эсир тăнсăр-пуçсăр çын мар. Чăнлăх мĕнне вĕçне çитиех итлĕр... Сăваплă иккун шутласа кăларни, çынсене хĕнеттерни сахал-ха... Сехмет пиншер тарçин юнне сĕлĕх пек ĕçсе шыçнă. Пачăшкăн кăна сивлес-ылханас тĕлĕ те çук. Сехмет хутне кĕме килнĕ казаксем ним айăпсăр çынсене вĕлерни те ун чĕрине хускатман. Чурасем хĕн-хура тӳсеймесĕр хăйсен тивĕçлĕхĕшĕн кĕрешĕве тухни, хуçисене хирĕç тăни вара ăна йăлтах хăратса пăрахнă. Вăл тĕн сĕрĕмĕпе тĕтĕрсе тарçăсене тепĕр хут сехмете парăнтарасшăн çăва çине килнĕ. Урăхла пулма май та çук. Вăл хăй те сехметпе пĕр тан. Пире çĕр çинче мул пухма кирлĕ мар, леш тĕнче валли мул пухăр тесе вĕрентет. Хăй вара леш тĕнчери мулшăн мар, ку тĕнчери мулшăн тăрăшса вилнипе чĕррисен тирне сĕвет. Çук, пачăшкă, эпĕ те, ĕçхалăхне ирĕке кăларасшăн пуçне хунă Кĕтерук кумапа ыттисем те антихрист мар, сирĕн чĕлхипе калаçас пулсан, хăвăр антихрист. Хăвăр сехмет!

Халăхăн тăвăлса килнĕ çилли арман пĕвине татса кайнă çурхи шыв пек тапса тухрĕ. Кашни хăй сăмахне пупа илттересшĕн пĕри тепринчен хытăрах кăшкăрчĕ:

— Вăл хăй антихрист!

— Хăй сехмет!

— Тĕп пултăр вăл, вăрăм çилхе!

— Охо-хо-хо-хо!

Такам тăпра муклашкипе патлаттарчĕ. Ăна кура тепри печĕ. Пуп çинелле вуншар муклашка ыткăна пуçларĕ. Пуринчен малтан ахаль те сехрисем хăпнă манашкăсем çуйхаша-çуйхаша тарма тытăнчĕç. Вĕсем хыççăн ыттисем иккунĕсене пăрахсах чупрĕç.

Пупсем куçран çухалчĕç. Вилесене пытарма та вăхăт. Анчах пăлханнă халăх ним хускалмасăр Микула çине пăхать, вăл тата тем каласса кĕтет.

— Юлташсем! — тăванла та ăшшăн чĕнчĕ Микула, — ĕмĕрех çавнашкал пулнă: сехметсем ĕççыниисен юнне сĕлĕх пек ĕçнĕ. Юнлă патшапа унăн хĕç-пăшалланнă йыттисем халăха хурăн хуллипе те саламатпа е тĕрмепе те, персе пăрахассипе хăратса усранă. Пуп таврашсем çылăхпа та тамăкпа сехĕрлетсе сехметĕн пуян пурнăçне хӳтĕленĕ. Анчах яланах унашкал пулмĕ. Чухăнлăха пĕтерсе ирĕклĕ те телейлĕ пурнăç тăвасшăн кĕрешекен вăй-хăват кунран-кун ӳсет. Ан тив, пире татах юн тăкма тивтĕр те, эпир пурпĕр çĕнтеретпĕр. Вăхăт нумай та иртмĕ, юнлă патша тытăмне сирпĕтĕпĕр, ĕçхалăх тытăмне туса хурăпăр! Ун чухне тĕнче хуçи ĕç пулса тăрĕ!.. 

Ирĕклĕх хĕлхемĕ камăн чĕрине хавхалантармĕ! Кам чĕрине вут тивертмĕ! Итлесе тăнăçемĕн çынсен пит-куçĕнчĕ çывăх тăванĕсенчен ĕмĕрлĕхе уйрăлас пирки тăвăннă хуйхă-суйхă ĕмĕлкисем çеç мар, хаваслă та шанăç çути выляни те палăрчĕ.

Çав вăхăтра урхамахпа Уçка персе çитрĕ те Микула умне пырса сывлăшне çавăрсан:

— Килеççĕ! — терĕ. — Эпĕ курнă чухне Пакăш ращи тĕлне çитетчĕç. Хыçалта виçшер пар лаша кӳлнĕ, темле япаласем турттарса пыраççĕ.

«Нумай иртсен те тепĕр сехетрен çитĕç», — тавçăрчĕ Микула. Виçшер пар лаша кӳлсе турттаракан япала, паллах, тупă. Сыхă тăракан хĕç-пăшаллă çынсем казаксене тӳрех халăх çине тапăнма памасан та, тупăран персе нумай çынна амантма е вĕлерме пултараççĕ. Вилесене пытарса хăварса халăха инкекрен хăтарма пĕр май çеç: çăва çинчен саланма ĕлкĕриччен казаксене епле те пулин çул çинче чарса тăратмалла. Анчах кам пултарĕ ку ĕçе? Микула Ваçли çине пăхрĕ.

Лешĕ сăмахсăрах ăнланчĕ.

Çак ĕçре Ваçлине мĕн кĕтнине Микула аван чухлать. Кун пек чухне пăшăрханнине палăртса е телей сунса сăмах каласси йăлара пур. Микула апла тумарĕ. Ахаль те усала сиснĕн тимлесе тăракан халăх хăлхине кĕрсен аптраса пуçне çухатасран хăрарĕ.

— Урăхла май çук, Ваçли кум... — тесе кăна ăсатрĕ. Ваçли те чун юратнă тусĕпе ыталанса уйрăласшăнччĕ.

Кам пĕлет — мĕн кĕтет ăна? Çынсен сехрине хăпартасшăн мар вăл та пуçне сĕлтсе кăна килĕшрĕ, урхамах çине утланчĕ. Карттусне пусарах лартрĕ те Пакăш ращи еннелле ыткăнчĕ.

Ваçли куçран çухалсан, шăп тăнă халăх тепĕр хут хумхана пуçларĕ.

Микула çакна сиссе хушрĕ:

— Юлташсем... Вăхăта ирттермесĕр тăвансене пытарар...

— Ваçли ăçта кайрĕ? — илтĕнчĕç çуйланнă сасăсем.

— Каллех казаксем килеççĕ... — пĕлтерчĕ Микула. Çынсен ăшне пăр та вутпуççи кĕрсе ӳкрĕ. Каярах тăракансем, ушкăнран уйрăлса, вилесене пытарма пуçăнчĕç. — Юлташсем, тăнăçлă пулăр. Аптраса ӳкме сăлтав çук. Пирĕн хĕç-пăшаллă çынсем казаксене тивĕçлипе кĕтсе илме хатĕр. Тапăнма хăтлансан, ĕнерхисем пекех пуçĕсене хурса хăварĕç. Анчах васкаса çаврăнкалани аванрах. Вилесене пытарсан, тӳрех вăрманалла çул тытăр!

Кĕпĕрнатăр каялла таврăнма панă приказа илме ĕлкĕреймен казаксен отрячĕ шанмалла марри ним те курăнманран тата хресченсем хирĕç тапăнасса ĕненсех кайман пирки ним упранмасăр юрттараççĕ. Малта парада тухакан тумлă офицер çăхан пек йĕпкĕн хура лашине вылятса пырать.

Утлă çын хирĕç вĕçтерсе килни офицере ирĕксĕрех тимлентерчĕ. Вăл ăна тăшман енчен разведка тухнă юланут пек туйăнчĕ те, хупăрласа илме команда парасшăн пулчĕ. Лешĕ карттусне теме пĕлтернĕн сулса та ним хăрамасăр çывхарнипе офицер отряда чарчĕ. Ваçли çитсенех ыйтрĕ:

— Кам эсир? Ăçталла каятăр?

— Ваше благородие! — хăюллăн та витĕмлĕн чĕнчĕ Ваçли, вăхăта ытларах тăсасшăн тытăнкăллăрах та сăмахсене тăсарах калаçрĕ: — Эпĕ пĕрремĕш гильди хуçан, Михаил Петрович Янашовăн, тӳрĕ тарçи. Хуçа сире хирĕç тухса çакна хыпарлама хушрĕ: вăл тарçисемпе ырă килĕшӳ тунă та, халь кунти лару-тăру йăлтах улшăннă. Çавăнпа сире каялла таврăнма сĕнет. Унсăран халăх татах пăлханасран хăратăп тет. Сире хускатса чăрмантарнăшăн каçару ыйтать. 

Офицер самант хушши йĕнчесе тăчĕ. Вара çилли вĕресе хапарчĕ. Кунта вăл хура халăха çунтарнă хыççăн çĕр çĕмĕрсе ĕçме, аскăнлăхне тивĕçтерме шутланăччĕ. Вĕсене хăна тумасăрах каялла хăвалаççĕ. Сасартăк офицер пуçне тепĕр шухăш пырса кĕчĕ: «Мĕнле-ха, ара, кунта килме приказ пани талăк та иртмен, çав тери пăлханнă халăха лăплантарма та ĕлкĕрнĕ-и? Апла тесен мĕншĕн хуçа халăхпа малтанах килĕшӳ туман? Ку этеме пире аташтарма яман-и?»

Çав вăхăтра офицер çумне пĕр казакĕ çывхарчĕ те: — Ваше благородие, пăхăр-ха! — тесе çăва еннелле сулса кăтартрĕ.

Ваçли те çаврăнса пăхрĕ, çăва çинчен халах куçса тухнине курсан, пушшех çуйланчĕ. Раща евĕр йывăçлă çăва çинче чухне вĕсем казаксен куç тĕлне пулманччĕ. Халь ывăç тупанĕ çинчи пекех курăннипе офицер Ваçлине шанмарĕ. Халăх саланса пĕтиччен, вăрманалла кĕрсе çухаличчен мĕнле чăрмантарса тăрас казаксене?

Халăх ахальтен пухăнманнине, Ваçли мĕн шухăшпа хирĕç тухнине офицер ăнланчĕ. Çак йĕкĕт пуçне каснипе халăх çине тапăнма йыхăрас шутпа хĕçне йĕннинчен кăларма хăтланчĕ, анчах ĕлкĕрĕймерĕ: Ваçли револьвер кăларса офицере печĕ. Унтан урхамахне казаксем çинелле тытрĕ те хаяр йытта вăрçтарнă пек кăшкăрса, ушкăн çинелле печĕ.

Казаксем малтанах ним тума аптрарĕç. Çакăнпа усă курса, Ваçли отряд вĕçне тухрĕ, тупăсене турттарса пыракансем патне çитрĕ. Лешсем ним тума ĕлкĕриччен унти офицера персе ӳкерчĕ.

Казаксем, никам команда памасăрах, хĕçĕсене кăларчĕç, Ваçли хыççăн ыткăнчĕç, анчах юлнăçемĕн юлса пычĕç. Вĕсем, палламан çынна хуса çитес çуккине ĕненсен, хĕçĕсене чиксе пăшалĕсене тытрĕç, харăссăн печĕç.

Ваçли çурăмне пĕçертнине туйрĕ, куçĕ хуралса килчĕ. Тăнĕ-пуçĕ çухаличчен çăва еннелле пăхрĕ. Халăх вăрманалла кĕрсе кайнине курсан, тути çине сивĕнме пуçланă хаваслă кулă пĕрчи тухрĕ. Миçе çын асапран е вилесрен хăтăлчĕ. Анчах урхамах çинчен ӳксе юлас марччĕ. Казаксене хăйне хăвалаттарса, халăха хăрушлăх тивмелле мар пытанма май парасчĕ. Татах пăшалпа печĕç, ку тăвăлла-вутлă çанталăк килессе пĕлтернĕ пек, аслати авăтнăн илтĕнчĕ. Ваçли урхамах ĕнси çине выртса çилхинчен яваласа илчĕ. Микула... Анук тата ытти тус-йышсем ун асне килчĕç, ума Кĕтерук сăнĕ тухса тăчĕ. «Савнă чунăм ан хуйхăр, ан пăшăрхан...



Тăшмансем санран кулмарĕç,

Хамăр сан тавра пултăмăр,

Эпир хамăр алпа хупрăмăр 

Ĕмĕрлĕхе сан куçна...



Халăх телейĕшĕн пуçа хуни те хăрушă мар-мĕн...» Ваçли шухăшĕ татăлчĕ. Унăн алли çав-çавах çилхерен вĕçерĕнмен, аманман урхамах ăна малалла илсе кайрĕ, казаксене инçете-инçете хăварчĕ.

  